
སྔོན་གླེང་། 

༄༅། །དེ་ཡང་རྗེ་ཐམས་ཅད་མཁྱེན་པའི་བསྟོད་པ་ལེགས་བཤད་སྙིང་པོ་ལས། 

བརྟེན་ནས་འབྱུང་བའི་དེ་ཉིད་གསལ་མཛད་པ། །ཐུབ་པའི་ལུགས་བཟང་སྐྱེ་བ་ཐམས་ཅད་

དུ། །ལུས་དང་སྲོག་ཀྱང་བཏང་ནས་འཛིན་པ་ལ། །སྐད་ཅིག་ཙམ་ཡང་ལྷོད་པར་མ་གྱུར་

ཅིག །ཅེས་དང་། འདྲེན་པ་མཆོག་དེས་དཀའ་བ་དཔག་མེད་ཀྱིས། །ནན་ཏན་སྙིང་པོ་མཛད་

ནས་བསྒྲུབས་པ་འདི། །ཐབས་གང་ཞིག་གིས་འཕེལ་བར་འགྱུར་སྙམ་པའི། །རྣམ་པར་དཔྱོད་

པས་ཉིན་མཚན་འདའ་བར་ཤོག །ཅེས་གསུངས་པ་ལྟར། རྒྱལ་བའི་བསྟན་པ་རིན་པོ་ཆེ་འདི་

ཉིད་རང་གི་ལུས་སྲོག་ལས་ཀྱང་གཅེས་པར་བཟུང་སྟེ་དེ་ཉིད་འཕེལ་ཞིང་རྒྱས་ལ་ཡུན་རིང་དུ་

གནས་པའི་ཐབས་སུ་ཉིན་མཚན་ཀུན་ཏུ་ལྷོད་པ་མེད་པའི་འབད་བརྩོན་གྱིས་དཔྱོད་པ་མཛད་

དགོས་པ་གསུངས་པ་བཞིན། སྲིད་ཞི་ཕན་བདེ་ལེགས་ཚོགས་ཐམས་ཅད་ཀྱི་གཞི་རྩ་རྒྱལ་

བའི་བསྟན་པ་རིན་པོ་ཆེ་འདི་ཉིད་དར་ཤིང་རྒྱས་ལ་ཡུན་རིང་དུ་གནས་ཐབས་ཀྱི་ལས་སུ་བྱ་

བ་ནི། བདེ་སྐྱིད་འདོད་པའི་འཛམ་གླིང་སྐྱེ་འགྲོ་ཀུན་དང་ཁྱད་པར་རང་ཅག་སྟོན་པའི་རྗེས་

འཇུག་རྣམས་ལ་ཁུར་དུ་བབས་ཤིང་།

དེ་ཡང་རྒྱལ་མཆོག་དགེ་འདུན་རྒྱ་མཚོ་མཆོག་གི་ཞལ་སྔ་ནས། ཤིང་རྟ་ཆེ་གཉིས་དབྱིག་

གཉེན་ཡོན་ཤག་གི །གཞུང་ལུགས་སློབ་པའི་རིམ་པ་གྲྭ་ཚང་བྱེས། །སྡེ་འདིར་དབྱར་གྱི་མཚོ་

ལྟར་རབ་འཕེལ་ཞིང་། །མཁས་པའི་བྱ་བ་རྣམ་གསུམ་རྒྱས་པར་ཤོག །ཅེས་དང་། གཞན་ཡང་། 

ཁྲིམས་ལྡན་ཕུན་སུམ་ཚོགས་པ་འདུས་པའི་སྡེ། །བཀའ་དང་བསྟན་བཅོས་ཟབ་དང་རྒྱ་ཆེ་

བ། །འཆད་རྩོད་རྩོམ་སོགས་ཡར་ངོའི་ཟླ་བ་བཞིན། །གོང་ནས་གོང་འཕེལ་ཐུབ་བསྟན་རབ་རྒྱས་

ཤོག །ཅེས་དང་། ཁྱད་པར་མཁས་མང་བརྒྱ་ཕྲག་འདུས་པའི་གནས། །བྱེས་པ་གྲྭ་ཚང་དཔོན་སློབ་

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

འཁོར་བཅས་ལ། །སྡང་དགྲའི་བསམ་སྦྱོར་ངན་པ་ཞི་བ་དང་། །འཆད་རྩོད་རྩོམ་ལ་ནམ་ཡང་

གཡེལ་མེད་ཤོག །ཅེས་རང་ཅག་རྣམས་ཀྱི་རྒྱུན་གྱི་ཞལ་འདོན་གལ་ཆེན་དུ་བརྩི་བ་ཤིང་ཁྲིམས་

ཁྱད་གསུམ་དུ་གྲགས་པའི་སྨོན་ཚིག་འདི་གསུམ་ཆ་ལས། ཐུབ་པའི་བསྟན་པ་རིན་པོ་ཆེ་འཛིན་

ཐབས་མཆོག་ཏུ་གྱུར་པ་ནི། འཆད་རྩོད་རྩོམ་གསུམ་གྱི་མཁས་པའི་བྱ་བ་རྣམ་གསུམ་འདི་ཉིད་ཀྱི་

སྒོ་ནས་ཡིན་པར་གསུངས་ལ། དེའི་ཕྱིར་གུས་པས་ཀྱང་ཡུན་རིང་པོའི་བར་དུ་དཀའ་ངལ་དུ་མ་

ཁྱད་དུ་བསད་ནས་གཞུང་ཆེན་པོ་རྣམས་ལ་སློབ་སྦྱོང་ཧུར་ཐག་བྱས་ཁུལ་གྱི་ཡིག་འཇོག་རྩོམ་

བྲིས་འགའ་ཞིག་བྱས་པ་ཡིན་ལ། དེ་དག་གི་ཁྲོད་ནས་རྣམ་འགྲེལ་ལེའི་གསུམ་པའི་དྭོགས་གནད་

འགའ་ཞིག་ཟུར་བཀོད་པ་མངོན་སུམ་ལེའུའི་ལྡེ་མིག་ཞེས་བྱ་བ་དེ་ད་ལམ་པར་བསྐྲུན་བྱས་ཤིང་

རྩོམ་ཡིག་འདི་ཕྱོགས་བསྒྲིགས་བྱེད་སྟངས་ནི་ཡིག་ཚོགས་ཆེ་བར་དོགས་ནས་རྩ་གཞུང་གི་ཚིག་

དོན་ཡོངས་རྫོགས་འགྲེལ་བཤད་མ་བྱས་ཤིང་། གཙོ་བོ་གཞུང་དོན་གལ་ཆེ་བ་ཁག་ཅིག་ཟུར་

འདོན་བྱས་ནས་བཀོད་ཡོད་ལ། དེ་དག་གི་སྐབས་སུ་ཡང་མ་ཡིན་ཡིན་ཁུལ་ལྟ་བུས་མ་བྱས་པ་

བློ་འཕེལ་ཡིད་ཆེས་ཀྱི་ཆེད་དང་། གཞུང་དོན་འཚོལ་བདེ་བ་སོགས་ལ་ཕན་ཆེ་བར་བསམ་ནས་

གཞུང་སོ་སོའི་ལུང་ཚིག་རྣམས་ཚིག་རིས་བཞིན་དུ་བཀོད་དེ་ཕྱོགས་བསྒྲིགས་ལྟ་བུར་བྱས་ཤིང་། 

སྐབས་སྐབས་སུ་རང་གི་འཆར་སྣང་གི་བསམ་ཚུལ་ཡང་ཅུང་ཟད་རེ་བཀོད་དེ་བསྒྲིགས་ཡོད།

གཞུང་ཚིག་རྣམས་ཁུངས་སུ་བྱས་ནས་རྩོད་པ་དང་རྩོད་ལན་གྱི་དགག་བཞག་གི་ཚུལ་དུ་

བྱས་ཏེ་ཡི་གེར་བཀོད་ཀྱང་འཐུས་མེད། འོན་ཀྱང་ཡིག་ཚོགས་མངས་པར་དོགས་ནས་བཀོད་

མེད་ལ་གལ་ཏེ་དགོས་གལ་བྱུང་ན་ཕྱིས་སུ་བཀོད་ཆོག་པ་དང་།  སྔར་གྱི་མ་དཔེ་རུ་དཔེ་

གཟུགས་གི་ཤོག་གྲངས་འགའ་ཞིག་ཕྱིས་སུ་དེབ་གཟུགས་གསར་རྙེད་བྱུང་བས་སྟབས་བདེ་བར་

བསམ་སྟེ་དེབ་གཟུགས་ཀྱི་ཤོག་གྲངས་སུ་བཅོས་ཡོད་ལ། ལུང་ཁུངས་ཀྱི་ཕྱག་དཔེ་དེ་རྣམས་ཀྱི་

མཛད་པ་པོ་དང་། པར་བསྐྲུན་ཁང་། པར་བསྐྲུན་གྱི་ལོ་སོགས་བལྟ་བདེ་བའི་ཆེད་མཇུག་ཏུ་ཟུར་

བཀོད་ཀྱིས་ངོ་སྤྲོད་བྱས་ཡོད།

ལས་རིམ་འདི་དག་གི་ཁྲོད་དུ་སྤུན་བསོད་ནམས་དར་རྒྱས་དང་། སྤུན་དཔལ་འབྱོར་རབ་

རྒྱས་གཉིས་ཀྱིས་ཞབས་ལེན་གདན་སྟན་གྱི་ཞབས་ཞུ་ཚད་མེད་གནང་བ་དང་། དགེ་སློང་བྱམས་

པ་ཆོས་དབང་ནས་དཀའ་ངལ་ཁྱད་བསད་ཀྱིས་པར་རྩ་གསར་བཅུག་དང་། ཡི་གེའི་སྒྲིག་སྦྱོར། 

དེ་བཞིན་ཞུ་དག་ལན་མང་གནང་བ་སོགས་ལྷག་བསམ་ཟོལ་མེད་ཀྱི་ཐུགས་ཁུར་ཆེར་བཞེས་ཀྱི་

སྒོ་ནས་རོགས་འདེགས་གནང་བ་དང་། སྤུན་བསོད་ནམས་ཐུབ་བསྟན་དང་། སྤུན་བསྟན་པ་འཕེལ་

རྒྱས། སྤུན་ཡེ་ཤེས་དགའ་བ། ཨ་ཅག་བསྟན་འཛིན་དཔའ་མོ། ཚ་མོ་མཁྱེན་བརྩེ་སྒྲོལ་མ། ཚ་མོ་

དབྱངས་སྐྱིད་སྒྲོལ་མ། ཚ་བོ་བསྟན་འཛིན་དགྲ་འདུལ། ཚ་བོ་ཡེ་ཤེས་རྒྱ་མཚོ་བཅས་ནང་མི་

རྣམས་དང་། གཞན་ཡང་སྦྱིན་བདག་ཁག་ནས་པར་བསྐྲུན་གྱི་རོགས་དངུལ་གནང་བ་བཅས་ཁོང་

རྣམས་ལ་ཐུགས་རྗེ་ཆེ་ཞུ་རྒྱུ།

མདོར་ན། དགེ་རྩ་འདིས་མཚོན་པའི་དུས་གསུམ་གྱི་རྣམ་དཀར་གྱི་ཕུང་པོ་ཇི་སྙེད་མཆིས་

པ་ལ་བརྟེན་ནས། རྒྱལ་བའི་བསྟན་པ་རིན་པོ་ཆེ་དར་ཞིང་རྒྱས་ལ་ཡུན་རིང་དུ་གནས་པ་དང་། 

སྤྱན་རས་གཟིགས་མི་ཡི་གར་གྱི་རྣམ་པར་རོལ་པ་སྐྱབས་མགོན་རྒྱལ་བའི་དབང་པོ་བསྟན་འཛིན་

རྒྱ་མཚོ་མཆོག་གིས་དབུས་ཆོས་འབྲེལ་དངོས་ཐོབ་ཀྱི་དཔལ་ལྡན་བླ་མ་དམ་པ་རྣམས་ཀྱི་སྐུ་ཚེ་

བརྟན་ཅིང་མཛད་འཕྲིན་ཕྱོགས་དུས་ཀུན་ཏུ་དར་ཞིང་རྒྱས་ལ་ཡུན་རིང་དུ་གནས་པ་དང་། གོང་

གསལ་འབྲེལ་ཐོབ་རྣམས་ཀྱིས་གཙོས་པའི་སེམས་ཅན་ཚེ་དང་ལྡན་པ་རྣམས་ཀྱི་མི་འདོད་པའི་

ཉེར་འཚེའི་རིགས་ཀུན་ཞི་ནས་གང་བསམ་ཐམས་ཅད་ལྷུན་གྱིས་འགྲུབ་པ་དང་། ཚེ་ལས་འདས་

པ། ཕ་ཚེ་རིང་དབང་པོ་དང་། མ་སྐལ་ལྷ། ཨ་སྲུ་ཡེ་ཤེས་དཔལ་སྒྲོན། ཨ་ནེ་སྒྲོན་དགའ། ཨ་ཁུ་

བརྩོན་འགྲུས་རྡོ་རྗེ། ཨ་ཁུ་ཚེ་བརྟན། ཨ་ཞང་ངག་དབང་བློ་ཆོས་སོགས་སེམས་ཅན་ཚེ་འདས་

ཡོངས་ཀྱི་སྔོན་བསགས་ལས་ངན་རྣམས་བྱང་ཞིང་དག་ནས་དལ་རྟེན་རིམ་བརྒྱུད་ཀྱི་བླ་མེད་སྐུ་

བཞིའི་གོ་འཕང་མྱུར་དུ་ཐོབ་པའི་རྒྱུར་གྱུར་པའི་བསྔོ་སྨོན་དང་བཅས་དགེ་བཤེས་བསོད་ནམས་

ཆོས་གྲགས་ཀྱིས་ཕྱི་ལོ་ ༢༠༡༣ ཟླ་ཚེས་བཟང་པོ་ལ་བྲིས་པར་དགེའོ།། །།



༄༅། །ཚད་མ་རྣམ་འགྲེལ་གྱི་ལེའུ་གསུམ་པའི་དྭོགས་གནད་ 

འགའ་ཞིག་ཟུར་དུ་བཀོད་པ་མངོན་སུམ་ 

ལེའུའི་ལྡེ་མིག །

༄༅། །བླ་མ་དང་མགོན་པོ་འཇམ་པའི་དབྱངས་དབྱེར་མ་མཆིས་པའི་ཞབས་ལ་

གུས་པ་ཆེན་པོའི་ཕྱག་འཚལ་ཞིང་སྐྱབས་སུ་མཆིའོ། །ཚད་མའི་སྐྱེས་མཆོག་རྣམ་

འདྲེན་ཟས་གཙང་སྲས། །ཚད་མའི་སྲོལ་འབྱེད་ཕྱོགས་གླང་ཆོས་གྲགས་དང། །ཚད་

མའི་མངའ་བདག་རྒྱལ་བ་ཡབ་སྲས་སོགས། །ཚད་མའི་བླ་བརྒྱུད་ཡོངས་ལ་སྙིང་

ནས་འདུད། །རབ་འབྱམས་རྒྱལ་བའི་མཛད་པའི་ཁུར་བསྣམས་ཏེ། །རྩོད་དུས་འགྲོ་

ལ་ལམ་བཟང་མཚོན་པའི་མིག །བཀའ་དྲིན་འཁོར་མེད་དངོས་རྒྱུད་ཡོངས་འཛིན་

རྣམས། །བྱང་ཆུབ་བར་དུ་འབྲལ་མེད་རྗེས་སུ་ཟུངས། །གང་གི་མཚན་ཙམ་འཛིན་

པའི་སྐྱེ་བོ་ལ། །མཆོག་དང་ཐུན་མོང་དངོས་གྲུབ་མ་ལུས་པ། །བདེ་བླག་རྩོལ་མཛད་

རྒྱལ་ཡུམ་སྒྲོལ་མ་ལ། །གུས་པས་འདུད་དོ་བརྩེ་བས་བུ་བཞིན་སྐྱོངས། །མཁས་

དབང་ནམ་མཁའི་ཁྱུང་ལ་འདི་མི་དགོས། །བླུན་པོ་འུག་པའི་བུ་ལ་འདིས་མི་

ཕན། །བློ་དམན་བདག་ཉིད་ཡིད་ཀྱི་བརྗེད་བྱང་དང་། །སྐལ་མཉམ་འགའ་ལའང་

ཕན་རེའི་བསམ་པས་འབྲི། །ལེགས་བཤད་དཀའ་གནས་ཟུར་བཅད་གཞི་མཆོག་

སེར་བྱེས་དགེ་བཤེས་བསོད་ནམས་ཆོས་གྲགས།

སྟེང་། །ངོ་མཚར་ལེགས་བཤད་ལུང་རིགས་མདའ་སྟོང་སྤྲས། །རྣམ་དཔྱོད་འཕང་

རྩལ་ལྡན་རྣམས་འདི་ལོངས་ཤིག །དཀའ་གནད་དམིགས་འབེན་འབིགས་པར་སོམ་

ཉི་མེད། །

ལེའུ་གཉིས་ཀྱི་གོ་རིམ་ལ་དཔྱད་པ།

ལེའུ་གཉིས་ཀྱི་གོ་རིམ་ལ་དཔྱད་པ་ནི། ཁོ་ན་རེ། རྒྱས་པའི་བསྟན་བཅོས་

ཚད་མ་རྣམ་འགྲེལ་གྱི་སྐབས་འདིར་རང་དོན་ལེའུ་དང་པོ་དང་། མངོན་སུམ་ལེའུ་

ཕྱིས་སུ་བསྟན་པ་མི་འཐད་དེ། ཚད་མ་ཀུན་བཏུས་ལས་མངོན་སུམ་ལེའུ་དང་པོ་

དང་། རང་དོན་ལེའུ་དེའི་རྗེས་སུ་བསྟན་པ་གང་ཞིག །དེ་གཉིས་རྩ་འགྲེལ་ཡིན་པས་

རྩ་བས་བསྟན་པའི་གོ་རིམ་དང་མི་མཐུན་པའི་ཕྱིར་དང་། རྣམ་ངེས་སོགས་སུ་ཡང་

མངོན་སུམ་ལེའུ་དང་པོ་དང་། རང་དོན་ལེའུ་ཕྱིས་སུ་བཤད་པའི་ཕྱིར་རོ་ཞེ་ན། སྐྱོན་

མེད་དེ། ཚད་མ་ཀུན་བཏུས་སོགས་སུ་མངོན་སུམ་ལེའུ་དང་པོ་དང་། རང་དོན་རྗེས་

དཔག་གི་ལེའུ་ཕྱིས་སུ་གསུངས་པའི་རྒྱུ་མཚན་ཡོད་དེ། དེ་ནི་རྒྱུད་ལ་སྐྱེ་བའི་རྒྱུ་

འབྲས་ཀྱི་རིམ་པའི་དབང་དུ་བྱས་ནས་གསུངས་ལ། རྣམ་འགྲེལ་དུ་རང་དོན་ལེའུ་

སྔོན་དུ་དང་མངོན་སུམ་ལེའུ་ཕྱིས་སུ་གསུངས་པ་ནི་གཞན་གྱི་ལོག་རྟོག་འགོག་པའི་

དགོས་པ་ལ་ལྟོས་པའི་བཤད་པའི་རིམ་པ་ཡིན་པའི་ཕྱིར་རོ། །

དེ་ལྟར་ཡང་ལེའུ་དང་པོའི་མཐའ་དཔྱོད་ ༢༢ ལས། ཁོ་ན་རེ། བསྟན་བཅོས་

འདིར་རང་དོན་རྗེས་དཔག་དང་པོར་འཆད་མི་རིགས་པར་ཐལ། བསྟན་བཅོས་འདི་

ཀུན་བཏུས་ཀྱི་འགྲེལ་པ་གང་ཞིག་ཀུན་བཏུས་སུ་མངོན་སུམ་དང་པོར་བསྟན་པའི་

ཕྱིར་ཞེ་ན་སྐྱོན་མེད་དེ། ཀུན་བཏུས་སུ་རྒྱུད་ལ་སྐྱེ་བའི་རིམ་པའི་དབང་དུ་བྱས་ནས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

མངོན་སུམ་དང་པོར་བཤད། བསྟན་བཅོས་འདིར་དགོས་པ་ལ་ལྟོས་པའི་རིམ་པའི་

དབང་དུ་བྱས་ནས་རང་དོན་རྗེས་དཔག་དང་པོར་བཤད་པའི་ཕྱིར། ཚད་མ་མདོའི་

དོན་བདེ་བླག་ཏུ་རྟོགས་པའི་ཕྱིར་དུ་རང་དོན་རྗེས་དཔག་དང་པོར་འཆད་པ་ལ་

དགོས་པ་ཡོད་དེ།མདོ་དོན་བདེ་བླག་ཏུ་རྟོགས་པ་ལ་དོན་དང་དོན་མ་ཡིན་པ་རྣམ་

པར་འབྱེད་དགོས། ཚུར་མཐོང་རྣམས་ཀྱིས་དོན་དང་དོན་མ་ཡིན་པ་རྣམ་པར་འབྱེད་

པ་རྗེས་དཔག་ལ་རག་ལས་པའི་ཕྱིར། དེ་ལྟར་ཡང་རང་འགྲེལ་ལས་དོན་དང་དོན་

མ་ཡིན་པ་རྣམ་པར་འབྱེད་པ་རྗེས་སུ་དཔག་པ་ལ་བརྟེན་པ་ཅན་ཡིན་ལ་ཞེས་དང་། 

ཤཱཀྱར། གལ་ཏེ་སློབ་དཔོན་ཆོས་ཀྱི་གྲགས་པ་ཚད་མ་ཀུན་བཏུས་འཆད་པར་བྱེད་

ན། ཅིའི་ཕྱིར་རང་འགར་རྗེས་སུ་དཔག་པ་འདི་རྣམ་པར་འཇོག་སྙམ་པའི་ཐེ་ཚོམ་

བསལ་བའི་ཕྱིར་དོན་དང་དོན་མ་ཡིན་པ་ཞེས་བྱ་བ་ལ་སོགས་པ་སྨོས་ཏེ་ཞེས་

གསུངས། ཞེས་གསུངས་སོ། །

རང་འགྲེལ་ ༡ ལས། དོན་དང་དོན་མ་ཡིན་པ་རྣམ་པར་འབྱེད་པ་ནི་རྗེས་སུ་

དཔག་པ་ལ་བརྟེན་པ་ཡིན་པའི་ཕྱིར་ལ། དེ་ལ་ལོག་པར་རྟོག་པས་དེ་རྣམ་པར་

བཞག་པའི་ཕྱིར་བཤད་པ་ཞེས་གསུངས།

འོ་ན་དགོས་པ་ལ་ལྟོས་པའི་ལོག་རྟོག་འགོག་པའི་རིམ་པའི་དབང་གིས་

རང་དོན་རྗེས་དཔག་དང་པོར་འཆད་ཚུལ་དེ་ལྟར་ཡིན་ན། རྒྱུད་ལ་སྐྱེ་བའི་རྒྱུ་འབྲས་

ཀྱི་རིམ་པའི་མངོན་སུམ་དང་པོར་འགྲོ་ཚུལ་ཇི་ལྟར་ཞེ་ན། རྣམ་ངེས་དར་ཊཱིཀ་ ༡༧ 

ལས། གསུམ་པ་ནི་ཕན་པ་དང་མི་ཕན་པ་ཐོབ་པ་དང་སྤོང་བ་ལ་ངེས་པར་ཡང་དག་

པའི་ཤེས་པ་སྔོན་དུ་འགྲོ་བ་ཇི་ལྟར་ཡིན་ཞེ་ན། འཁོར་བའི་སྡུག་བསྔལ་ཉེ་བར་ཞི་

སེར་བྱེས་དགེ་བཤེས་བསོད་ནམས་ཆོས་གྲགས།

བའི་མྱང་འདས་ཐོབ་པ་ལ་ནི་བདག་མེད་མངོན་སུམ་དུ་རྟོགས་པའི་རྣལ་འབྱོར་

མངོན་སུམ་གོམས་པ་སྔོན་དུ་འགྲོ་དགོས་ལ། དེ་ལ་ཡང་བདག་མེད་དོན་སྤྱིའི་ཚུལ་

གྱིས་བསྒོམས་པ་སྔོན་དུ་འགྲོ་དགོས་ཤིང་། དེ་དག་ལ་འཁོར་བའི་རྩ་བ་གང་ཟག་

གི་བདག་འཛིན་གྱི་ཞེན་ཡུལ་སུན་ཕྱུང་བ་གང་ཟག་གི་བདག་མེད་དངོས་སྟོབས་

རྗེས་དཔག་གིས་རྟོགས་པ་སྔོན་དུ་འགྲོ་དགོས་སོ། །དེ་སྐྱེ་བ་ལ་བདག་མེད་སྒྲུབ་

པའི་གཏན་ཚིགས་ཀྱི་ཚུལ་རྣམས་ཐ་སྙད་པའི་དབང་པོའི་མངོན་སུམ་ཚད་མ་དང་

རང་རིག་མངོན་སུམ་ཚད་མ་ལ་ཐུག་པར་འབྲེལ་ཆགས་ཤིང་བར་མ་ཆད་པར་སྒྲུབ་

དགོས་པ་ཡིན་ནོ། །དེས་ན་འཁོར་བའི་སྡུག་བསྔལ་སྤོང་བ་ལ་ཡང་དག་པའི་ཤེས་

པ་སྔོན་དུ་འགྲོ་དགོས་པར་གསལ་བས་གྲུབ་པ་ཡིན་ནོ། །དེ་བཞིན་དུ་ངན་འགྲོའི་

སྡུག་བསྔལ་ཆེ་ཆུང་དང་། ཚེ་རིང་ཐུང་སོགས་ཤིན་ཏུ་ལྐོག་གྱུར་གྱི་དོན་རྣམས་ཀྱང་

དཔྱད་པ་གསུམ་གྱིས་དག་པའི་ལུང་གི་རྟགས་ལ་བརྟེན་ནས་གྲུབ་ཅིང་དེའི་ཚུལ་

རྣམས་ཀྱང་སྔར་ལྟར་འགྲུབ་པ་ཡིན་ནོ། །ངན་འགྲོའི་རྒྱུ་བཀག་ནས་ཕྱི་མ་ལ་མངོན་

མཐོ་སྒྲུབ་པ་སོགས་ཀྱང་ཡང་དག་པའི་ཤེས་པ་ལ་རག་ལས་པ་ཡིན་ནོ། །འདི་དག་

གི་ཚུལ་ལ་གཏིང་ཚུགས་པའི་ངེས་པ་འདྲོངས་དགོས་ཏེ། ཐར་པ་དོན་གཉེར་གྱི་གང་

ཟག་དབང་པོ་རྣོ་རྟུལ་གཉིས་ལས། སྔ་མས་ནི་ཐར་པ་ཐོབ་དགོས་པ་དང་ནུས་པ་

གཉིས་ཚད་མས་གྲུབ་ནས་ཐར་པ་སྒྲུབ་པར་དམ་འཆའ་ཞིང་དོན་དུ་གཉེར་བ་ཡིན་

ལ། གང་ཟག་ཕྱི་མས་ནི་དང་པོར་འཁོར་བའི་ཉེས་དམིགས་བསམས་ནས་ཐར་པ་

དོན་གཉེར་གྱི་བློ་སྐྱེ་ཞིང་། དེའི་རྗེས་སུ་བདག་མེད་རྟོགས་པར་བྱེད་པ་ཡིན་ཡང་དེ་

དག་ལ་ཡང་ཡང་དག་པའི་ཤེས་པ་སྔོན་དུ་འགྲོ་དགོས་པ་ཡིན་ནོ། །སྔར་བཤད་པ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

དེ་དག་ཐམས་ཅད་མཁྱེན་པ་བསྒྲུབ་པ་ལ་ཡང་སྦྱར་བར་བྱ་སྟེ། རིགས་པའི་བསྟན་

བཅོས་འདིར་ཐར་པ་དང་ཐམས་ཅད་མཁྱེན་པ་དངོས་པོ་སྟོབས་ཤུགས་ཀྱི་ཚད་

མས་སྒྲུབ་པའི་ཚུལ་ཐ་སྙད་པའི་མངོན་སུམ་ཚད་མ་ལ་ཐུག་པའི་བར་གཏན་ལ་

འབེབས་པ་ཡིན་ནོ། །གྲུབ་མཐས་བློ་མ་བསྒྱུར་བའི་གང་ཟག་རྣམས་ཀྱང་འདོད་དོན་

ཐོབ་པ་དང་མི་འདོད་པའི་དོན་སྤོང་བ་ལ་ཡང་དག་པའི་ཤེས་པ་སྔོན་དུ་འགྲོ་དགོས་

ཏེ། ཐེ་ཚོམ་དྲངས་ནས་འཇུག་པ་ལ་ཡང་ཐེ་ཚོམ་འདྲེན་པའི་ཚད་མ་སྔོན་དུ་འགྲོ་

དགོས་པའི་ཕྱིར་རོ། །ཞེས་གསུངས་པ་བཞིན། རྣལ་འབྱོར་མངོན་སུམ་གོམས་པ་

དང་། འཁོར་བའི་སྡུག་བསྔལ་སྤོང་བ་དང་ངན་འགྲོའི་སྡུག་བསྔལ་ཆེ་ཆུང་དང་། 

དེའི་ཚེ་རིང་ཐུང་དང་། ལྷ་དང་མིའི་མངོན་མཐོ་དང་། ཐར་པ་ལ་ཡང་དབང་པོ་རྣོ་

རྟུལ་དག་གི་བདག་མེད་པ་དང་ཐམས་ཅད་མཁྱེན་པ་དངོས་སྟོབས་ཀྱི་ཚད་མས་

གྲུབ་པ་དང་། དེ་ལྟར་གྲུབ་མཐས་བློ་བསྒྱུར་བ་རྣམས་ཀྱི་འདོད་དོན་ཐོབ་པ་དང་མི་

འདོད་པ་སྤོང་བ་མངོན་སུམ་སྟེ་ཡང་དག་པའི་ཤེས་པ་ལ་རག་ལས་པ་མ་ཟད་གྲུབ་

མཐས་བློ་མ་བསྒྱུར་བའི་སྐྱེ་བོ་རྣམས་ཀྱི་ཡང་འདོད་དོན་ཐོབ་པ་དང་མི་འདོད་པའི་

དོན་སྤོང་བ་ལ་ཡང་དག་པའི་ཤེས་པ་སྔོན་དུ་འགྲོ་དགོས་པར་གསུངས་སོ། །

མཁས་གྲུབ་ཊཱིཀ་ཆེན་ལས་གསུངས་པའི་སྤྱི་མཚན་དངོས་མེད་དུ་སྒྲུབ་པའི་

རིགས་པ།

མཁས་གྲུབ་ཊཱིཀ་ཆེན་ལས་གསུངས་པའི་སྤྱི་མཚན་དངོས་མེད་དུ་སྒྲུབ་པའི་

རིགས་པ་བཞི་ནི། 

སེར་བྱེས་དགེ་བཤེས་བསོད་ནམས་ཆོས་གྲགས།

༡༽ རིགས་པ་དང་པོ་སྒྲ་དོན་ཡིན་པས་དངོས་པོ་མིན་པར་སྒྲུབ་པ་ནི།

རྩ་བར། བརྗོད་བྱ་ཉིད་ཕྱིར་དེ་དངོས་མིན། །ཞེས་དང་། མཁས་གྲུབ་ཊཱིཀ་ཆེན་ 

༢༣ ལས། སྤྱི་མཚན་དེ་ཆོས་ཅན། དངོས་པོ་མིན་ཏེ། སྒྲའི་དངོས་ཀྱི་བརྗོད་བྱ་སྟེ་སྒྲ་

དོན་ཡིན་པའི་ཕྱིར། ལྡོག་ཁྱབ་སྒྲུབ་པ་ནི། དབང་སོགས་འབྲས་བཅས་ཞེས་སོགས་

ཀྱི་མཁས་གྲུབ་ཊཱིཀ་ཆེན་ལ་གཟིགས།

༢༽ རིགས་པ་གཉིས་པ་གསལ་བ་དང་རྫས་གཅིག་དང་ཐ་དད་བརྟགས་ནས་འགོག་པ་ནི།

རྩ་བར། གཞན་ཉིད་ཡིན་ན་དེ་འབྲེལ་མེད། །དེ་ཕྱིར་རང་བཞིན་མེད་པར་

གྲུབ། །ཅེས་དང་། མཁས་གྲུབ་ཊཱིཀ་ཆེན་ ༣༣ ལས། སྤྱི་དེ་ནི་ཆོས་ཅན། རང་བཞིན་

གྱིས་མེད་དེ། རྫས་གཅིག་ཡིན་ན་གསལ་བ་རྣམས་གཅིག་ཏུ་འགྱུར་བ་མ་ཟད། གཞན་

ཉིད་ཡིན་ན་དེ་དག་དང་འབྲེལ་མེད་དུ་འགྱུར་བས་རྫས་གཅིག་དང་ཐ་དད་དུ་གང་དུ་

ཡང་མི་འཐད་པའི་ཕྱིར། རྟགས་སྒྲུབ་ཚུལ་རིགས་ལྡན་རིགས་མིན་ཞེས་སོགས་ཀྱི་

མཁས་གྲུབ་ཊཱིཀ་ཆེན་ལ་གཟིགས།

༣༽ རིགས་པ་གསུམ་པ་སྣང་ཚུལ་མཚུངས་པའི་རྟགས་ཀྱིས་སྒྲུབ་པ་ནི།

རྩ་བར། ཞིག་ལ་སྒྲ་ལས་བློ་ཇི་འདྲ། །སྣང་བ་དེ་འདྲ་མ་ཞིག་ལའང་། །ཞེས་དང་། 

མཁས་གྲུབ་ཊཱིཀ་ཆེན་ ༤༠ ལས། མ་ཞིག་པ་ད་ལྟར་གྱི་བུམ་པ་ལ་རྟོག་པའི་བློའང་

ཆོས་ཅན། ཁྱོད་ཀྱི་སྣང་ཡུལ་དངོས་པོར་མེད་དེ། ཁྱོད་བུམ་སྒྲ་ལས་ཞིག་ཟིན་པའི་

བུམ་པ་ལ་རྟོག་པའི་བློ་ལ་ཇི་འདྲ་སྣང་བ་དེ་འདྲར་སྣང་ཞིང་དེ་དང་སྣང་ཚུལ་མཚུངས་

པའི་ཕྱིར། ཁྱབ་པ་སྒྲུབ་ཚུལ་རྣ་བ་ལ་སོགས་ཞེས་སོགས་ཀྱི་མཁས་གྲུབ་ཊཱིཀ་ཆེན་ལ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གཟིགས།

༤༽ རིགས་པ་བཞི་པ་བརྡ་ལ་བལྟོས་པའི་རྟགས་ཀྱི་སྒྲུབ་པ་ནི།

རྩ་བར། ལྟོས་པ་མ་ཡིན་སྤྱི་ཡི་ནི། །བློ་ལ་དེ་ལྟར་སྣང་བ་མེད། །ཅེས་དང་། 

མཁས་གྲུབ་ཊཱིཀ་ཆེན་ ༤༣ ལས། བུམ་པའི་སྤྱི་བློ་ནི་ཆོས་ཅན། ཁྱོད་ཀྱི་སྣང་ཡུལ་

དངོས་པོར་མེད་དེ། བརྡ་ལ་མ་བལྟོས་པར་ཁྱོད་ལ་བུམ་པ་དེ་ལྟར་དུ་སྣང་བ་མེད་པའི་

བུམ་འཛིན་ཤེས་པ་ཡིན་པའི་ཕྱིར། ཁྱབ་པ་སྒྲུབ་ཚུལ་དངོས་པོ་སྟོབས་ཀྱི་ཞེས་

སོགས་ཀྱི་མཁས་གྲུབ་ཊཱིཀ་ཆེན་ལ་གཟིགས། 

སྤྱི་མཚན་དངོས་མེད་དུ་སྒྲུབ་པའི་རྩ་བ་རྣམས་དང་དེའི་ཐད་ཀྱི་རྣམ་བཤད་ཐར་

ལམ་གསལ་བྱེད་ཀྱི་སྦྱོར་ངག །

རྣམ་བཤད་ཐར་ལམ་གསལ་བྱེད་ལས་གསུངས་པའི་སྤྱི་མཚན་དངོས་མེད་

དུ་སྒྲུབ་པའི་སྦྱོར་ངག་ནི།

༡༽ རིགས་པ་དང་པོ་དོན་དམ་པ་སྒྲའི་བརྗོད་བྱ་བཀག་པའི་སྒོ་ནས་དགག་པ་ནི།

རྩ་བར། བརྗོད་བྱ་ཉིད་ཕྱིར་དེ་དངོས་མིན། །དབང་སོགས་འབྲས་བཅས་ཉིད་ཕྱིར་

རོ། །ཞེས་དང་། ཐར་ལམ་གསལ་བྱེད་ ༡༨ ལས། བུམ་པའི་དོན་སྤྱི་ཆོས་ཅན། བུམ་

པའི་དངོས་པོ་མིན་པར་ཐལ། དོན་དམ་པ་སྒྲའི་བརྗོད་བྱ་ཉིད་ཡིན་པའི་ཕྱིར། དེ་དངོས་

པོ་ཡིན་ན་བུམ་པར་འགྱུར་དགོས་པས་སོ། །ཞེས་གསུངས།

༢༽ རིགས་པ་གཉིས་པ་སྒྲའི་བརྗོད་བྱ་དོན་དམ་པར་དེ་ཉིད་དང་གཞན་དུ་བརྗོད་དུ་མེད་

པའི་སྒོ་ནས་དགག་པ་ནི།

སེར་བྱེས་དགེ་བཤེས་བསོད་ནམས་ཆོས་གྲགས།

རྩ་བར། གཞན་ཉིད་ཡིན་ན་དེ་འབྲེལ་མེད། །དེ་ཕྱིར་རང་བཞིན་མེད་པར་

གྲུབ། །ཅེས་དང་། ཐར་ལམ་གསལ་བྱེད་ ༢༨ ལས། ༼སྤྱི་༽དེ་ཆོས་ཅན། རང་བཞིན་

མེད་པར་གྲུབ་སྟེ། གསལ་བ་རང་མཚན་དང་རྫས་གཅིག་དང་ཐ་དད་གང་དུ་ཡང་མ་

གྲུབ་པ་དེའི་ཕྱིར། ཞེས་གསུངས།

༣༽ རིགས་པ་གསུམ་པ་ཡུལ་ཅན་གྱི་ངོས་ནས་བརྟགས་ལ་དགག་པ་ནི།

རྩ་བར། ཞིག་ལ་སྒྲ་ལས་བློ་ཇི་འདྲ། །སྣང་བ་དེ་འདྲ་མ་ཞིག་ལའང་། །ཞེས་དང་། 

ཐར་ལམ་གསལ་བྱེད་ ༣༤ ལས། མ་ཞིག་པ་ད་ལྟར་གྱི་བུམ་པ་ལ་རྟོག་པའི་བློ་ཆོས་

ཅན། དངོས་པོ་རང་མཚན་གཟུང་དོན་དུ་བྱས་ནས་འཛིན་པ་མ་ཡིན་པར་ཐལ། སྒྲའི་

བདག་རྐྱེན་ལས་ཞིག་པ་ལ་རྟོག་པའི་བློ་ལ་ཅི་འདྲ་སྣང་བ་དེ་དང་འདྲ་བར་མི་གསལ་

བར་སྣང་བའི་ཕྱིར། ཞེས་གསུངས།

༤༽ རིགས་པ་བཞི་པ་གསལ་བ་དང་རྫས་གཅིག་དང་ཐ་དད་བརྟགས་ལ་དགག་པ་ནི།

རྩ་བར། དེ་ཕྱིར་མཚུངས་ཉིད་སྤྱི་འདི་ལ། །དངོས་པོ་མེད་པའི་མཚན་ཉིད་

ཡིན། །ཞེས་དང་། ཐར་ལམ་གསལ་བྱེད་ ༣༦ ལས། གསལ་བ་རྣམས་མཚུངས་པ་

ཉིད་ཀྱི་སྤྱི་འདི་ནི་ཆོས་ཅན། དངོས་པོ་མེད་པའི་མཚན་ཉིད་ཅན་ཡིན་ཏེ། རང་མཚན་

དང་རྫས་གཅིག་དང་ཐ་དད་གང་དུ་ཡང་མ་གྲུབ་པ་དེའི་ཕྱིར། ཞེས་གསུངས།

༥༽ རིགས་པ་ལྔ་པ་འབྲས་བུ་ཡིན་མིན་བརྟགས་ལ་དགག་པ་ནི།

རྩ་བར། རིགས་རྣམས་འབྲས་བུ་མིན་ཕྱིར་ན། །མ་འབྲེལ་ཕྱིར་དང་དངོས་མེད་

འགྱུར། །ཞེས་དང་། ཐར་ལམ་གསལ་བྱེད་ ༣༧ ལས། ༼རིགས་རྣམས་ཆོས་ཅན།༽ དངོས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

མེད་དུ་འགྱུར་བར་ཐལ། གསལ་བའི་འབྲས་བུ་མིན་པ་གང་ཞིག །རྒྱུ་གཞན་ལས་ཀྱང་

མ་སྐྱེས་པའི་ཕྱིར། ཞེས་གསུངས།

༦༽ རིགས་པ་དྲུག་པ་བརྡ་ལ་བལྟོས་པའི་རྟགས་ཀྱིས་དགག་པ་ནི།

རྩ་བར། ཤེས་པ་གང་དེ་བརྡ་དག་ལ། །ལྟོས་པ་མ་ཡིན་སྤྱི་ཡི་ནི། །བློ་ལ་དེ་ལྟར་

སྣང་བ་མེད། །ཅེས་དང་། ཐར་ལམ་གསལ་བྱེད་ ༣༧ ལས། སྤྱི་ཡི་བློ་ཆོས་ཅན། ཁྱོད་

ལ་རང་ཡུལ་སྣང་བ་རྫས་སུ་གྲུབ་པ་མ་ཡིན་ཏེ། ཁྱོད་ཀྱི་ཡུལ་བརྡ་ལ་བལྟོས་པ་མེད་

པ་དེ་ལྟར་སྣང་བ་མེད་པར་བརྡ་ལ་བལྟོས་པའི་ཕྱིར། ཞེས་གསུངས།

༧༽ རིགས་པ་བདུན་པ་ཤེས་པ་ལ་ཡན་གར་བར་མི་སྣང་བའི་རྟགས་ཀྱིས་དགག་པ་ནི།

རྩ་བར། རྣམ་པ་འགས་ཀྱང་རྣམ་ཤེས་ལ། །དེ་དངོས་སྣང་བ་མེད་ཕྱིར་རོ། །ཞེས་

དང་། ཐར་ལམ་གསལ་བྱེད་ ༣༩ ལས། ༼ཤེས་བྱ་ཆོས་ཅན།༽ སྤྱི་དོན་གཞན་མེད་དེ། 

ཡོད་ན་རང་འཛིན་ཤེས་པ་ལ་བལྟོས་མེད་ཡན་གར་བར་སྣང་དགོས་པ་ལ། རྣམ་པ་

འགའི་སྒོ་ནས་ཀྱང་། རང་འཛིན་ཤེས་པ་ལ་དེ་འདྲའི་དངོས་པོར་སྣང་བ་མེད་པའི་

ཕྱིར། ཞེས་གསུངས།

༨༽ རིགས་པ་བརྒྱད་པ་༼དོན་བསྡུས་ཀྱི་རིགས་པ།༽དོན་བྱེད་ནུས་སྟོང་ཡིན་པས་སྒྲུབ་པ་ནི།

རྩ་བར། དོན་བྱེད་པ་ཡང་མི་རུང་ངོ་། །དེ་མི་རུང་ཕྱིར་རང་བཞིན་མེད། །ཅེས་

དང་། ཐར་ལམ་གསལ་བྱེད་ ༤༠ ལས། སྤྱི་མཚན་དེ་ནི་ཆོས་ཅན། རང་འཛིན་ཤེས་

པ་བསྐྱེད་པ་ཙམ་གྱི་དོན་བྱེད་པར་ཡང་མི་རུང་བར་ཐལ། དེ་ལྟར་གོང་དུ་བསྒྲུབས་པ་

དེའི་ཕྱིར། ཞེས་གསུངས།

སེར་བྱེས་དགེ་བཤེས་བསོད་ནམས་ཆོས་གྲགས།

གོང་གི་རིགས་པ་གཉིས་པ་དང་བཞི་པར་ཁྱད་པར་གང་ཡོད་དཔྱད་པར་བྱ་

ཞིང་ཚད་མའི་ལེགས་བཤད་དུ་རིགས་པ་བཞི་པའི་མིང་གི་ཐ་སྙད་ཀྱང་མི་འདྲ་ལ་

སྦྱོར་བ་འགོད་ཚུལ་ཡང་མི་འདྲ་བར་བཀོད་ཡོད། 

རྗེ་དགེ་འདུན་གྲུབ་པའི་གྲུབ་ཊཱིཀ་ལས་གསུངས་པའི་སྤྱི་མཚན་དངོས་མེད་དུ་སྒྲུབ་

པའི་རིགས་པ་བརྒྱད།

ཚད་མ་གྲུབ་ཊཱིཀ་ལས་གསུངས་པའི་སྤྱི་མཚན་དངོས་མེད་དུ་སྒྲུབ་པའི་རིགས་པ་

ནི།

༡༽ རིགས་པ་དང་པོ་བརྗོད་བྱ་ཡིན་པས་སྒྲུབ་པ་ནི།

རྩ་བར། བརྗོད་བྱ་ཉིད་ཕྱིར་དེ་དངོས་མིན། །དབང་སོགས་འབྲས་བཅས་ཉིད་ཕྱིར་

རོ། །ཞེས་དང་། གྲུབ་ཊཱིཀ་ ༧ ལས། རྟོག་པ་ལ་༼གཟུགས་སུ་སྣང་བ་༽དེ་ཆོས་ཅན། 

དངོས་པོ་མིན་ཏེ། རང་སྣང་ཡུལ་དུ་བྱེད་པའི་བློ་ལ་ཇི་ལྟར་སྣང་བ་ལྟར་སྒྲས་བརྗོད་བྱ་

ཉིད་ཡིན་པའི་ཕྱིར། ཞེས་གསུངས།

༢༽ རིགས་པ་གཉིས་པ་གཅིག་དང་ཐ་དད་མིན་པས་སྒྲུབ་པ་ནི།

རྩ་བར། གཞན་ཉིད་ཡིན་ན་དེ་འབྲེལ་མེད། །དེ་ཕྱིར་རང་བཞིན་མེད་པར་

གྲུབ། །ཅེས་དང་། གྲུབ་ཊཱིཀ་ ༡༤ ལས། བུམ་སྤྱི་ཆོས་ཅན། དངོས་པོའི་རང་བཞིན་

དུ་མེད་པར་གྲུབ་སྟེ། བུམ་གསལ་དང་རྫས་གཅིག་ཐ་དད་གང་དུའང་མ་གྲུབ་པ་དེའི་

ཕྱིར། ཞེས་གསུངས།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

༣༽ རིགས་པ་གསུམ་པ་སྣང་ཚུལ་མཚུངས་པས་སྒྲུབ་པ་ནི།

རྩ་བར། ཞིག་ལ་སྒྲ་ལས་བློ་ཇི་འདྲ། །སྣང་བ་དེ་འདྲ་མ་ཞིག་ལའང་། །ཞེས་དང་། 

གྲུབ་ཊཱིཀ་ ༡༩ ལས། མ་ཞིག་པ་ད་ལྟར་གྱི་བུམ་པ་ལའང་རྟོག་པའི་བློ་ཆོས་ཅན། 

གཟུང་དོན་དངོས་པོར་མེད་དེ། སྒྲ་ལས་ཞིག་པ་ལ་རྟོག་པའི་བློ་ལ་ཇི་འདྲར་སྣང་བ་དེ་

འདྲ་བར་སྣང་ཚུལ་མཚུངས་པའི་ཕྱིར། ཞེས་གསུངས།

༤༽ རིགས་པ་བཞི་པ་སྤྱི་ཉིད་ཡིན་པས་སྒྲུབ་པ་ནི།

རྩ་བར། དེ་ཕྱིར་མཚུངས་ཉིད་སྤྱི་འདི་ལ། །དངོས་པོ་མེད་པའི་མཚན་ཉིད་

ཡིན། །ཞེས་དང་། གྲུབ་ཊཱིཀ་ ༢༡ ལས། གསལ་བ་ལ་མཚུངས་པ་ཉིད་ཀྱི་སྤྱི་འདི་ཆོས་

ཅན། དངོས་པོ་མེད་པའི་མཚན་ཉིད་ཅན་ཡིན་ཏེ། སྤྱི་མཚན་ཡིན་པ་དེའི་ཕྱིར། ཞེས་

གསུངས།

༥༽ རིགས་པ་ལྔ་པ་འབྲས་བུ་མིན་པས་སྒྲུབ་པ་ནི།

རྩ་བར། རིགས་རྣམས་འབྲས་བུ་མིན་ཕྱིར་ན། །མ་འབྲེལ་བ་དང་དངོས་མེད་

འགྱུར། །ཞེས་དང་། གྲུབ་ཊཱིཀ་ ༢༢ ལས། རིགས་རྣམས་ཆོས་ཅན།གསལ་བ་ལ་དོན་

དམ་པར་མ་འབྲེལ་བར་དང་དངོས་མེད་དུ་འགྱུར་བར་ཐལ། འབྲས་བུ་མིན་པའི་ཕྱིར། 

ཞེས་གསུངས།

༦༽ རིགས་པ་དྲུག་པ་བརྡ་ལ་ལྟོས་པས་སྒྲུབ་པ་ནི།

རྩ་བར། ཤེས་པ་གང་དེ་བརྡ་དག་ལ། །ལྟོས་པ་མ་ཡིན་སྤྱི་ཡི་ནི། །བློ་ལ་དེ་ལྟར་

སྣང་བ་མེད། །ཅེས་དང་། གྲུབ་ཊཱིཀ་ ༢༢ ལས། སྤྱི་འཛིན་པའི་བློ་ཆོས་ཅན། གཟུང་

སེར་བྱེས་དགེ་བཤེས་བསོད་ནམས་ཆོས་གྲགས།

དོན་མེད་དེ། བརྡ་ལ་མི་ལྟོས་པ་དེ་ལྟར་སྣང་བ་མེད་པར་རང་ཡུལ་འཛིན་པ་བརྡ་ལ་

ལྟོས་པའི་ཕྱིར། ཞེས་གསུངས།

༧༽ རིགས་པ་བདུན་པ་ཡན་གར་དུ་མི་སྣང་བས་སྒྲུབ་པ་ནི།

རྩ་བར། རྣམ་པ་འགས་ཀྱང་རྣམ་ཤེས་ལ། །དེ་དངོས་སྣང་བ་མེད་ཕྱིར་རོ། །ཞེས་

དང་། གྲུབ་ཊཱིཀ་ ༢༣ ལས། སྤྱི་ཆོས་ཅན། དངོས་མེད་ཡིན་ཏེ། རྣམ་པ་འགས་ཀྱང་

རྣམ་ཤེས་མ་འཁྲུལ་པ་ལ་དངོས་པོར་སྣང་བ་མེད་པའི་ཕྱིར་རོ། །ཞེས་གསུངས།

༨༽ རིགས་པ་བརྒྱད་པ་དོན་བྱེད་ནུས་སྟོང་ཡིན་པས་སྒྲུབ་པ་ནི།

རྩ་བར། དོན་བྱེད་པར་ཡང་མི་རུང་ངོ་། །དེ་མི་རུང་ཕྱིར་རང་བཞིན་མེད། །ཅེས་

དང་། གྲུབ་ཊཱིཀ་ ༢༤ ལས། སྤྱི་དེ་ནི་ཆོས་ཅན། དངོས་པོའི་རང་བཞིན་དུ་མེད་དེ། 

དོན་བྱེད་པ་དེ་མི་རུང་བའི་ཕྱིར་ཏེ། རང་འཛིན་ཤེས་པ་སྐྱེད་པ་ཙམ་གྱིའང་དོན་བྱེད་

པར་མི་རུང་བའི་ཕྱིར། ཞེས་གསུངས།

ཚད་མའི་གྲངས་ངེས་སྒྲུབ་པའི་རྟགས་དང་དེའི་རྟགས་ཚུལ་ཇི་ལྟར་སྒྲུབ་ཚུལ།

ཚད་མའི་གྲངས་ངེས་སྒྲུབ་པའི་རྟགས་དང་དེའི་རྟགས་ཚུལ་ཇི་ལྟར་སྒྲུབ་

ཚུལ་ནི།

ཚད་མ་ལ་གཉིས་སུ་གྲངས་ངེས་པར་སྒྲུབ་པའི་རྟགས།

རྩ་བར། གཞལ་བྱ་གཉིས་ཕྱིར་ཚད་མ་གཉིས། །ཞེས་དང་། ཐར་ལམ་གསལ་བྱེད་ 

༡ ལས།༼ཤེས་བྱ་ཆོས་ཅན།༽ ཚད་མ་གཉིས་སུ་གྲངས་ངེས་ཏེ། གཞལ་བྱ་གཉིས་སུ་

གྲངས་ངེས་པའི་ཕྱིར།ཞེས་གསུངས། རྗེའི་ཚད་མའི་ལམ་སྒྲིག་དང་མངོན་སུམ་ལེའུའི་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཊཱི་ཀ་ལས། འདི་ཚད་མའི་གྲངས་ངེས་སྒྲུབ་པའི་རྟགས་མ་ཡིན་ཏེ། དམ་བཅའ་བརྗོད་

པ་སོགས་སྐྱོན་དུ་མར་ཡོད་པར་གསུངས་སོ། །

རྟགས་སྒྲུབ་ཀྱི་རིགས་པ་དང་པོ་རྟགས་ཀྱི་ངོ་བོའི་སྒོ་ནས་སྒྲུབ་པའི་རིགས་པ་ནི།

རྩ་བར། དོན་བྱེད་ནུས་དང་མི་ནུས་ཕྱིར། །ཞེས་དང་། ཐར་ལམ་གསལ་བྱེད་ ༣ 

ལས། ༼ཤེས་བྱ་ཆོས་ཅན།༽ གཞལ་བྱ་རང་མཚན་དང་སྤྱི་མཚན་གཉིས་སུ་ངེས་ཏེ། དེ་

ལ་དོན་བྱེད་ནུས་པ་དང་མི་ནུས་པ་གཉིས་སུ་ངེས་པའི་ཕྱིར། ཞེས་གསུངས།

རྟགས་སྒྲུབ་ཀྱི་རིགས་པ་གཉིས་པ་ཡུལ་ཅན་བློའི་སྒོ་ནས་སྒྲུབ་པའི་རིགས་པ་ནི།

རྩ་བར། འདྲ་དང་མི་འདྲ་ཉིད་ཕྱིར་དང་། །ཞེས་དང་། ཐར་ལམ་གསལ་བྱེད་ ༣ 

ལས། ༼ཤེས་བྱ་ཆོས་ཅན། གཞལ་བྱ་རང་མཚན་དང་སྤྱི་མཚན་གཉིས་སུ་ངེས་ཏེ།༽ འདྲ་བ་ཐུན་མོང་

བ་གཟུང་ཡུལ་དུ་བྱས་པའི་སྒོ་ནས་སྒྲོ་འདོགས་གསར་དུ་གཅོད་པ་དང་མི་འདྲ་བ་ཐུན་

མོང་མ་ཡིན་པ་ཉིད་གཟུང་དོན་དུ་བྱས་པའི་སྒོ་ནས་སྒྲོ་འདོགས་གསར་དུ་གཅོད་པ་

གཉིས་སུ་ངེས་པའི་ཕྱིར། ཞེས་གསུངས།

རྟགས་སྒྲུབ་ཀྱི་རིགས་པ་གསུམ་པ་ཡུལ་ཅན་སྒྲའི་སྒོ་ནས་སྒྲུབ་པའི་རིགས་པ་ནི།

རྩ་བར། སྒྲ་ཡི་ཡུལ་དང་ཡུལ་མིན་ཕྱིར། །ཞེས་དང་། ཐར་ལམ་གསལ་བྱེད་ ༣ 

ལས། ༼ཤེས་བྱ་ཆོས་ཅན། གཞལ་བྱ་རང་མཚན་དང་སྤྱི་མཚན་གཉིས་སུ་ངེས་ཏེ།༽ རྗོད་བྱེད་ཀྱི་སྒྲའི་

བདག་རྐྱེན་ཙམ་གྱི་སྣང་བའི་ཡུལ་དང་། དེ་ཙམ་གྱིས་སྣང་བའི་ཡུལ་མིན་པར་རང་གི་

ངོ་བོའི་སྒོ་ནས་གྲུབ་པའི་ཡུལ་གཉིས་སུ་ངེས་པའི་ཕྱིར། ཞེས་གསུངས།

རྟགས་སྒྲུབ་ཀྱི་རིགས་པ་བཞི་པ་བྱེད་ལས་ཀྱི་སྒོ་ནས་སྒྲུབ་པའི་རིགས་པ་ནི།

སེར་བྱེས་དགེ་བཤེས་བསོད་ནམས་ཆོས་གྲགས།

རྩ་བར། རྒྱུ་མཚན་གཞན་ནི་ཡོད་པ་ན། །བློ་ནི་ཡོད་དང་མེད་ཕྱིར་རོ། །ཞེས་དང་། 

ཐར་ལམ་གསལ་བྱེད་༣ལས།  ༼ཤེས་བྱ་ཆོས་ཅན། གཞལ་བྱ་རང་མཚན་དང་སྤྱི་མཚན་

གཉིས་སུ་ངེས་ཏེ།༽ རང་གི་གཟུང་ཡུལ་ལས་རྒྱུ་མཚན་གཞན་བརྡ་དང་རྩོལ་བ་

སོགས་ཡོད་པ་ན་དེ་ཙམ་གྱིས་རང་འཛིན་གྱི་བློ་ནི་ཡོད་པའི་ཡུལ་དང་། དེ་ཙམ་ལ་

བལྟོས་པ་མིན་པར་རང་ཉིད་ངོ་བོའི་སྒོ་ནས་གྲུབ་པ་མེད་ན་རང་འཛིན་གྱི་བློ་མེད་པའི་

ཡུལ་གཉིས་སུ་ངེས་པའི་ཕྱིར། ཞེས་གསུངས།

མཁས་གྲུབ་ཊཱིཀ་ཆེན་དང་རིགས་རྒྱན་ལས། དོན་དམ་དོན་བྱེད་ནུས་པ་

གང་། །ཞེས་སོགས་ཀྱི་ཚིགས་བཅད་འདི་ཁྱབ་སྒྲུབ་ཀྱི་གཞུང་དུ་མཛད་ནས་དེ་ཡང་

རྟགས་དང་པོའི་ཁྱབ་པ་སྒྲུབ་པ་ནི། དོན་དམ་དོན་བྱེད་ནུས་པ་གང་། །དེ་འདིར་དོན་

དམ་ཡོད་པ་ཡིན། །གཞན་ནི་ཀུན་རྫོབ་ཡོད་པ་སྟེ། །དེ་དག་རང་སྤྱིའི་མཚན་ཉིད་

བཤད། །ཅེས་དང་། གོང་གི་རྟགས་གཉིས་པའི་ཁྱབ་པ་སྒྲུབ་པ་ནི། ཐུན་མོང་མིན་

པ་སྣང་བ་གང་། །དེ་འདིར་དོན་དམ་ཡོད་པ་ཡིན། །གཞན་ནི་ཀུན་རྫོབ་ཡོད་པ་

སྟེ། །དེ་དག་རང་སྤྱིའི་མཚན་ཉིད་བཤད། །ཅེས་དང་། གོང་གི་རྟགས་གསུམ་པའི་

ཁྱབ་པ་སྒྲུབ་པ་ནི། སྒྲ་དོན་མིན་པ་གང་ཡིན་པ། །དེ་འདིར་དོན་དམ་ཞེས་སོགས་

དང་། གོང་གི་རྟགས་བཞི་པའི་ཁྱབ་པ་སྒྲུབ་པ་ནི། རྒྱུ་མཚན་གཞན་ནི་ཡོད་པ་

ན། །རང་བློ་སྐྱེད་པ་བྱེད་པ་གང་། །དེ་འདིར་ཞེས་སོགས་འདོན་པ་བསྒྱུར་ནས་ཁྱབ་

སྒྲུབ་ལ་སྦྱར་བར་གསུངས་ཤིང་། སྔར་གྱི་རྟགས་རེ་རེ་ཙམ་གྱིས་སྒྲུབ་ནུས་མོད་ཀྱི་

བཞིར་བཀོད་པའི་དགོས་པ་ནི་ཐར་ལམ་གསལ་བྱེད་ལས། རང་རིག་གི་ཤུགས་ལ་

གྲུབ་པའི་རྟགས་ཀྱི་རྣམ་གྲངས་ཤེས་པའི་ཆེད་ཡིན་པར་གསུངས་ལ། མཁས་གྲུབ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཊཱིཀ་ཆེན་ལས། གཞལ་བྱ་རང་སྤྱི་གཉིས་ལ། ངོ་བོ་དང་། སྣང་ཚུལ། ཡུལ་ཅན།བྱེད་

ལས་ཀྱིས་ཁྱད་པར་སྟེ་ཁྱད་པར་མི་འདྲ་བ་བཞི་ཡོད་པ་ཤེས་པའི་ཆེད་ཡིན་པར་

གསུངས་སོ། །གོང་གི་རྒྱུ་མཚན་གཞན་ནི་ཞེས་སོགས་རྐང་པ་གཉིས་ལ་ཊཱིཀྐ་

གཉིས་འགྲེལ་ཚུལ་མི་འདྲ་བ་ཡོད་དོ། །

འོན་ཀྱང་འདིར་བརྟག་དཔྱད་བྱེད་དགོས་པ་ཞིག་ལ། ཤེས་བྱ་ཆོས་ན། 

ཚད་མ་ལ་མངོན་རྗེས་གཉིས་སུ་གྲངས་ངེས་ཏེ། གཞལ་བྱ་ལ་རང་སྤྱི་གཉིས་སུ་

ངེས་པའི་ཕྱིར། ཞེས་སྔར་བཞིན་བཀོད་ན། རྟགས་དེ་གཞལ་བྱ་གཉིས་ཕྱིར་ཚད་མ་

གཉིས། །ཞེས་པའི་སྐབས་ཀྱི་རྟགས་སྦྱོར་ཡིན་ནམ་མིན། མིན་ན་དེའི་སྐབས་ཀྱི་

རྟགས་སྦྱོར་གང་ཞིག་བཀོད། ཡིན་ན་མི་འཐད་དེ། དེ་ནི་ཤེས་བྱ་ཆོས་ཅན། སྒྲ་མི་

རྟག་པ་ཡིན་ཏེ། བྱས་པ་ཡིན་པའི་ཕྱིར། ཞེས་པའི་སྒྲ་མི་རྟག་པར་སྒྲུབ་པའི་རྟགས་

བཀོད་པ་བཞིན། ཕྱོགས་བསྒྲུབ་བྱའི་ཆོས་སུ་བྱས་པའི་སྐྱོན་ཡོད་པའི་ཕྱིར། དེ་ལྟར་

ཡང་། མངོན་སུམ་ལེའུ་ཊཱིཀྐ་ ༧༧༡ ལས། ཤེས་བྱ་ཆོས་ཅན། ཚད་མ་གཉིས་པོ་

དེར་ངེས་ཏེ། ཞེས་འགོད་དོ་ཞེ་ན། ཤེས་བྱ་ཆོས་ཅན། སྒྲ་མི་རྟག་པ་ཡིན་ཏེ། ཞེས་

སྒྲ་མི་རྟག་པར་བསྒྲུབ་པའི་སྦྱོར་བ་ལ་འགོད་ན་ཅི་འགྱུར། ཤེས་བྱ་ཙམ་སྒྲ་རྟག་མི་

རྟག་རྩོད་པའི་སྐབས་ཀྱི་རྩོད་གཞི་ཆོས་ཅན་མིན་ལ། ཕྱོགས་བསྒྲུབ་བྱའི་ཆོས་སུ་

བྱས་པས་རྟགས་ཡང་དག་ཏུ་འགལ་ལོ་ཞེ་ན་སྔ་མ་ལའང་ཇི་ལྟ་བ་བརྗོད་པར་བྱ་སྟེ། 

ཚད་མ་གཉིས་སུ་ངེས་པ་སྐབས་འདིར་བསྒྲུབ་བྱ་མ་ཡིན་ནམ་ཞེས་གསུངས་སོ། །

ཡང་དེའི་སྐབས་ཀྱི་རྟགས་སྦྱོར་ནི། ཚད་མ་ཆོས་ཅན། ཁྱོད་ལ་མངོན་རྗེས་

གཉིས་སུ་ངེས་ཏེ། ཁྱོད་ཀྱི་གཞལ་བྱ་ལ་རང་སྤྱི་གཉིས་སུ་ངེས་པའི་ཕྱིར། ཞེས་

སེར་བྱེས་དགེ་བཤེས་བསོད་ནམས་ཆོས་གྲགས།

འགོད་ཅེ་ན། སྒྲ་ཆོས་ཅན། སྒྲ་མི་རྟག་སྟེ། བྱས་པ་ཡིན་པའི་ཕྱིར། ཞེས་སྒྲ་མི་རྟག་

པར་བསྒྲུབ་པའི་རྟགས་འགོད་པ་བཞིན་དེ་ལ་ཡང་ཕྱོགས་བསྒྲུབ་བྱའི་ཆོས་སུ་བྱས་

པའི་སྐྱོན་ཡོད་པའི་ཕྱིར། དེ་ལྟར་ཡང་མངོན་སུམ་ལེའུ་ཊཱིཀྐ་ ༧༧༡ ལས། ཚད་མ་

ཆོས་ཅན། ཁྱོད་མངོན་རྗེས་གཉིས་སུ་ངེས་ཏེ། ཁྱོད་ཀྱི་གཞལ་བྱ་རང་སྤྱི་གཉིས་སུ་

གྲངས་ངེས་པའི་ཕྱིར། ཞེས་འགོད་དོ་ཞེ་ན། སྒྲ་ཆོས་ཅན། ཁྱོད་མི་རྟག་པ་ཡིན་ཏེ། 

ཁྱོད་བྱས་པ་ཡིན་པའི་ཕྱིར། ཞེས་བཀོད་ན་ཅི་འགྱུར། ཁྱོད་ཅེས་པ་ཆོས་ཅན། སྒྲ་

ལ་བྱ་དགོས་པས་སྒྲ་མི་རྟག་པ་བསྒྲུབ་བྱའི་ཆོས་སུ་བཟུང་བ་དང་དོན་འདྲའོ་ཞེ་ན། 

འདིར་ཡང་དེ་བཞིན་ཏེ། ཁྱོད་ཅེས་པ་ཚད་མ་ལ་བྱ་དགོས་པས་ཡང་ཕྱོགས་བསྒྲུབ་

བྱའི་ཆོས་སུ་བྱས་པར་འགྱུར་རོ། །ཞེས་གསུངས་སོ། །

འོ་ན་དེ་འདྲའི་སྦྱོར་བ་དེ་གཉིས་གཞལ་བྱ་གཉིས་ཕྱིར་ཚད་མ་གཉིས་ཞེས་

པའི་སྐབས་ནས་བསྟན་པའི་རྟགས་སྦྱོར་མིན་ན་དེའི་སྐབས་ཀྱི་རྟགས་སྦྱོར་དེ་གང་

འགོད་ཅེ་ན། ཁ་ཅིག་དེའི་སྐབས་ཀྱི་རྟགས་སྦྱོར་ནི་སྔར་གྱི་དེ་དག་འགོད་དགོས་ལ། 

འོན་ཀྱང་དེ་དག་རྟགས་ཡང་དག་ཡིན་མི་དགོས་སོ་ཞེ་ན། འདི་ལ་མངོན་སུམ་ལེའུ་

ཊཱིཀྐ་ལས་སྐྱོན་དུ་མ་བཏང་སྟེ། དངོས་འགལ་ལ་ཕུང་གསུམ་པ་ཁས་ལེན་དགོས་

པར་ཐལ་བའི་སྐྱོན་དང་། རང་ཚིག་འགལ་བའི་སྐྱོན་དང་། ཚུལ་གསུམ་ཚང་བའི་

རྟགས་ལ་རྟགས་ཡང་དག་མ་ཡིན་པར་ཐལ་བའི་སྐྱོན་དང་། རྟགས་སྦྱོར་དང་ཐལ་

སྦྱོར་གང་ཡང་མ་ཡིན་པའི་སྦྱོར་བ་འགོད་ཚུལ་ཡོད་པར་ཐལ་བའི་སྐྱོན་དང་། རྟགས་

ཡང་དག་དང་ལྟར་སྣང་གང་གི་ཡང་སྦྱོར་བ་མ་ཡིན་པའི་རྟགས་སྦྱོར་འགོད་ཚུལ་

ཡོད་པར་ཐལ་བའི་སྐྱོན་ཡོད་པར་གསུངས་སོ། །དེ་ལྟར་ཡང་མངོན་སུམ་ལེའུ་ཊཱིཀྐ་ 

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

༧༧༡ ལས། གཞུང་ལ་རང་གི་དམ་བཅའ་སྒྲུབ་པའི་སྦྱོར་བ་དེ་ལྟར་བཀོད་ཀྱང་

རྟགས་ཡང་དག་ཏུ་ཁས་ལེན་ཅི་དགོས་སྙམ་ན་ནི། རྟགས་སུ་བཀོད་པ་ལ་རྟགས་

ཡང་དག་དང་ཡང་དག་མ་ཡིན་པ་གང་རུང་ཡིན་མི་དགོས་སོ་ཞེས་དངོས་འགལ་

ལ་ཕུང་གསུམ་ཁས་ལེན་དགོས་པར་འགྱུར་ལ། རྩ་སྦྱོར་འདི་ལྟར་བཀོད་ཀྱང་

རྟགས་ཡང་དག་མ་ཡིན་པས་ཁྱབ་པ་ཁས་བླངས་ནས་གཞུང་འོག་མ་དག་སྦྱོར་བ་

འདིའི་ཕྱོགས་ཆོས་དང་། ཁྱབ་པའི་ཚུལ་སྒྲུབ་པར་སྨྲས་ན་རང་ཚིག་འགལ་བ་དང་། 

ཚུལ་གསུམ་ཚང་བའི་རྟགས་ཡིན་ཀྱང་རྟགས་ཡང་དག་མ་ཡིན་ནོ་ཞེས་སྨྲ་དགོས་

པར་འགྱུར་ལ། ཐལ་སྦྱོར་དང་རྟགས་སྦྱོར་གང་ཡང་མ་ཡིན་པའི་སྦྱོར་བ་འགོད་ཚུལ་

དང་།རྟགས་སྦྱོར་ལ་རྟགས་ཡང་དག་དང་ལྟར་སྣང་གང་ཡང་མ་ཡིན་པའི་སྦྱོར་བ་

འགོད་ཚུལ་དུ་སྦྱོར་བ་འགོད་པ་པོ་རང་ཉིད་ཀྱིས་ཁས་འཆེ་བ་བོད་མིན་པ་འཕགས་

ཡུལ་གྱི་ཕྱི་ནང་གི་རྟོག་གེ་པ་སུ་ལའང་མེད་དོ་ཞེས་སོགས་གསུངས་སོ། །

འོ་ན་རྩ་བའི་གཞུང་དེས་སྐབས་ཀྱི་སྦྱོར་བ་དེ་གང་འདྲ་ཞིག་འགོད་ཅེ་ན། 

ཚད་མ་ཆོས་ཅན། ཁྱོད་ལ་རང་མཚན་སྣང་ཡུལ་དུ་བྱེད་པའི་གསར་དུ་མི་སླུ་བའི་

རིག་པ་དང་སྤྱི་མཚན་སྣང་ཡུལ་དུ་བྱེད་པའི་གསར་དུ་མི་སླུ་བའི་རིག་པ་གཉིས་སུ་

གྲངས་ངེས་ཏེ། གཞལ་བྱ་ལ་རང་སྤྱི་གཉིས་སུ་གྲངས་ངེས་པའི་ཕྱིར། ཞེས་འགོད་

ལ། དེ་ལྟར་བཀོད་ན་སྔར་གྱི་སྐྱོན་དེ་རྣམས་སྤོང་ནུས་སོ་སྙམ་པ་མ་ཟད་རྩ་གཞུང་

དང་ཡང་འགྲིག་གམ་སྙམ་ཡང་། སྲས་མཆོག་གཉིས་ཀྱི་ཊཱིཀྐ་དག་ལས་སྔར་གྱི་

རྟགས་སྦྱོར་དེ་རང་གསལ་བས་ཡང་ནས་ཡང་དུ་དཔྱད་པར་བྱའོ། །ཡང་ན། ཚད་

མ་གཉིས་ཕྱིར། ཞེས་སོགས་ཀྱི་སྐབས་སུ་བསྟན་པའི་ཚད་མའི་གྲངས་ངེས་སྒྲུབ་

སེར་བྱེས་དགེ་བཤེས་བསོད་ནམས་ཆོས་གྲགས།

པའི་རྟགས་ནི་འདི་ཉིད་བཀོད་དགོས་ལ། སྲས་མཆོག་རྣམ་གཉིས་ཀྱི་གཞུང་དུ་སྔར་

ལྟར་བཀོད་པ་ནི་གཞུང་སྦྱོར་གྱི་དབང་དུ་བྱས་ལ། དེའི་ཕྱིར་གཞུང་དེའི་གཞུང་སྦྱོར་

དང་དེའི་སྐབས་ནས་བསྟན་པའི་ཚད་མའི་གྲངས་ངེས་སྒྲུབ་པའི་གཏན་ཚིགས་

གཉིས་ལ་མི་འདྲ་བ་ཡོད་པས་འགལ་བ་མེད་ཅེས་ཞིབ་ཆ་བྱའོ་ཞེས་ཟེར་ཆོག་གམ་

དཔྱད་དགོས།

རྟགས་འཛིན་སེམས་ཀྱི་སྐབས་མཁས་དབང་རྣམས་ཀྱི་གསུང་ཟིན་འདྲ་མིན།

རྟགས་འཛིན་སེམས་ཀྱི་སྐབས་སུ་མཁས་དབང་རྣམས་ཀྱི་གསུང་ཟིན་འདྲ་

མིན་ཡོད་པ་ལས། ཚད་མ་རིགས་རྒྱན་ ༡༢༦ ལས་གསུངས་ཚུལ་ནི། རང་འབྲས་

རྗེས་དཔག་གི་རྒྱུར་གྱུར་པའི་རྟགས་ཀྱི་ཚུལ་འཇལ་བའི་བློ། རྟགས་འཛིན་སེམས་

ཀྱི་མཚན་ཉིད། དེ་ལ་དབྱེ་ན། ཕྱོགས་ཆོས་འཇལ་བའི་རྟགས་འཛིན་སེམས་དང་

ཁྱབ་པ་འཇལ་བའི་རྟགས་འཛིན་སེམས་དང་། དེ་དག་རེ་རེ་ལའང་ཚད་མ་དང་། 

དཔྱད་ཤེས་གཉིས་གཉིས་དང་། དེ་གཉིས་རེ་རེ་ལའང་མངོན་སུམ་དང་རྟོག་པ་

གཉིས་གཉིས་སུ་ཡོད་པར་གསུངས་སོ། །གསུངས་ཚུལ་འདི་ལྟར་ན་རྟགས་འཛིན་

སེམས་ལ་ཕྱི་རྒོལ་ཡང་དག་གི་རྒྱུད་ལ་སྦྱར་དགོས་པའི་གསལ་ཁ་མེད་པ་དང་། དེ་

བཞིན་དུ་རྟགས་འཛིན་སེམས་ལ་ཚད་མ་མངོན་རྗེས་སོགས་འཇོག་པ་དང་རྟགས་

ཡང་དག་གི་ཚུལ་འཇལ་བའི་བློ་ཡིན་དགོས་པ་གསུངས་པས། ཡོངས་འཛིན་བློ་

རིག་དང་སྡེ་བདུན་རྒྱན་དང་། རྣམ་བཤད་ཐར་ལམ་གསལ་བྱེད་སོགས་དང་སྦྱར་

ནས་དཔྱད་དགོས།

སྡེ་བདུན་རྒྱན་ ༣༦༠ ལས་གསུངས་ཚུལ་ནི། མཚན་ཉིད་ནི། དེ་སྒྲུབ་ཀྱི་



  19  

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཚུལ་གསུམ་འཇལ་བའི་ཚད་མས་དྲངས་ནས་སྐྱེས་པའི་དེ་སྒྲུབ་ཀྱི་ཚུལ་གསུམ་ག་

དུས་གཅིག་ཏུ་དྲན་པའི་ཤེས་པ་ཞེས་དང་། ཡང་དེ་ཉིད་ ༣༥༩ ལས། དེ་སྒྲུབ་ཀྱི་

ཚུལ་གསུམ་ག་དུས་གཅིག་ཏུ་དྲན་པའི་ཤེས་པ་ཚད་མའི་སྟོབས་ལས་སྐྱེས་པ་ཉིད། 

རྟགས་འཛིན་སེམས་ཡིན་ལ་ཞེས་སོགས་གསུངས་པ་ལྟར་རྟགས་འཛིན་སེམས་ལ་

དྲན་པ་དཔྱད་ཤེས་ཡིན་དགོས་པ་དང་དེ་ལ་ཚད་མ་མི་འདོད་ཅིང་། སློབ་དཔོན་

ཡབ་སྲས་ཀྱིས་རྟགས་འཛིན་སེམས་མངོན་སུམ་ལྟར་སྣང་དུ་གསུངས་པས་དེ་ལ་

མངོན་སུམ་ཡང་མི་བཞེད་པ་དང་། རྗེས་དཔག་གི་མིང་གིས་བཏགས་ནས་བསྟན་

པ་ཙམ་ཡིན་པས་རྗེས་དཔག་ཡང་མི་བཞེད་པ་དང་། དེ་བཞིན་དུ་ཕྱོགས་ཆོས་རྐྱང་

པ་འཇལ་བའི་བློ་དང་། རྗེས་ཁྱབ་རྐྱང་པ་འཇལ་བའི་བློ་རྟགས་འཛིན་སེམས་མི་

བཞེད་པས། རྟགས་འཛིན་སེམས་ལ་ཕྱོགས་ཆོས་འཇལ་བའི་རྟགས་འཛིན་སེམས་

དང་། ཁྱབ་པ་འཇལ་བའི་རྟགས་འཛིན་སེམས་སོགས་ཀྱི་རྣམ་དབྱེ་སོགས་མི་

བཞེད་པ་མ་ཟད། དེ་སྒྲུབ་ཀྱི་ཚུལ་གསུམ་ག་མ་ཤེས་པ་ཤེས་པའི་ཆེད་དུ་རྟགས་

བཀོད་ཅིང་། དེའི་སྐབས་སུ་ཚུལ་གསུམ་འཇལ་བའི་བློ་སྐྱེས་ལ། ཚུལ་གསུམ་དུས་

གཅིག་ཏུ་དྲན་པའི་ཆེད་དུ་སྒྲུབ་ངག་བཀོད་ཅིང་། དེའི་སྐབས་རྟགས་འཛིན་སེམས་

སྐྱེས་པ་ལ། དེ་ནས་བསྒྲུབ་བྱ་གྲུབ་པར་གསུངས་སོ། །

མཁས་གྲུབ་རིན་པོ་ཆེ་ལ། རྟགས་འཛིན་སེམས་ལ་དྲན་པ་དཔྱད་ཤེས་སུ་

བཞེད་པའི་ཁུངས་གང་ཡོད་ཅེ་ན། དེ་ནི་འོས་མེད་ཀྱི་རིགས་པས་གྲུབ་སྟེ། ཕྱོགས་

གླང་ཡབ་སྲས་ཀྱིས་རྟགས་འཛིན་སེམས་རྗེས་དཔག་གི་མིང་གིས་བཏགས་པ་ཡིན་

གྱི་རྗེས་དཔག་དངོས་མིན་པར་གསུངས་པས་དེ་རྗེས་དཔག་ཏུ་མི་འཐད་ཅིང་། 

སེར་བྱེས་དགེ་བཤེས་བསོད་ནམས་ཆོས་གྲགས།

མངོན་སུམ་ལྟར་སྣང་དུ་བསྟན་པས་མངོན་སུམ་དུ་ཡང་མི་འཐད་པས། དེ་ལྟར་ན་

དྲན་པ་དཔྱད་ཤེས་སུ་འཇོག་པ་ལས་འོས་མེད་དེ་ཞེས་འོས་མེད་ཀྱི་རིགས་པས་

གྲུབ་བོ། །རྟགས་འཛིན་སེམས་ལ་མངོན་སུམ་དང་རྗེས་དཔག་ཁས་ལེན་པ་རྣམས་

ལ་ཁུངས་གང་ཡོད་དཔྱད་དགོས།

རྣམ་བཤད་ཐར་ལམ་གསལ་བྱེད་ལས་གསུངས་ཚུལ་ནི། རྟགས་འཛིན་

སེམས་ལ་ཚད་མ་མ་ཡིན་པས་ཁྱབ་པ་གཞུང་འགྲེལ་ཁུངས་མ་གང་ན་ཡང་མི་

སྣང་བས་ཕྱོགས་ཆོས་འཇལ་བའི་ཚད་མ་དང་འབྲེལ་པ་འཇལ་བའི་ཚད་མ་

རྟགས་འཛིན་སེམས་སུ་བཞག་པ་ལ་འགལ་བ་མེད་པར་སེམས་སོ་ཞེས་

གསུངས་པས། རྟགས་འཛིན་སེམས་ལ་དཔྱད་ཤེས་ཡོད་པ་མ་ཟད་ཚད་མ་ཡང་

འཇོག་པར་གསུངས་ཤིང་། རྟགས་འཛིན་སེམས་ལ་དཔྱད་ཤེས་ཡིན་དགོས་པ་

ལ་ཁུངས་མེད་པར་གསུངས་སོ། །ཕྱོགས་གླང་ཡབ་སྲས་ཀྱིས་རྟགས་འཛིན་

སེམས་མངོན་སུམ་མིན་པ་དང་། རྗེས་དཔག་མིན་པར་གསུངས་པ་ནི་རྣམ་

བཤད་རྗེས་འབྲང་དང་བཅས་པ་རྣམས་ཀྱིས་རྟགས་འཛིན་སེམས་བྱེ་བྲག་པ་

གཅིག་ལ་སྦྱར་བ་ཡིན་གྱི་ཐམས་ཅད་ལ་མིན་ནོ་ཞེས་དགོངས་པ་འགྲེལ་ཞིང་། 

གཞུང་དེ་དག་དགོངས་པ་འགྲེལ་ཚུལ་མཁས་གྲུབ་ཐམས་ཅད་མཁྱེན་པ་དང་མི་

འདྲ་བ་ཡོད་དོ། །རྣམ་བཤད་ལས་འབྲེལ་པ་ངེས་པའི་བློ་རྟགས་འཛིན་སེམས་

སུ་གསུངས་ལ། དེའི་རྒྱུ་མཚན་ཡང་། རྩ་བར། དངོས་གང་ཅི་ལྟ་བུ་གྱུར་པ། །དེ་

འདྲ་དེ་ནི་རྟགས་སེམས་ཀྱི། །རྒྱུ་ཡིན་དེ་ལས་དེ་ལྟ་ཡི། །དངོས་ལ་དེ་བསྐྱེད་

རྟགས་ཅན་བློ། །ཞེས་པའི་གཞུང་འདིས་སྒྲུབ་རྟགས་ལ་བརྟེན་པའི་རྗེས་དཔག་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

རང་མཚན་ལ་རག་ལས་པར་བསྟན་པའི་སྐབས་འདིར་འབྲེལ་པ་ལ་རག་ལས་

པ་ནི་བསྟན་དགོས་ལ། བསྟན་ཚུལ་ཡང་། འབྲེལ་པ་ལ་རག་ལས་པ་བསྟན་པའི་

གཞུང་དངོས་སུ་མེད་ཅིང་རྟགས་འཛིན་སེམས་ལ་རག་ལས་པ་དངོས་སུ་བསྟན་

པས་འབྲེལ་པ་ལ་རག་ལས་པར་སྒྲུབ་དགོས་ལ་དེ་ལྟར་ན་འབྲེལ་པ་ངེས་པའི་བློ་

རྟགས་འཛིན་སེམས་སུ་གྲུབ་ཅིང་། བསྟན་ཚུལ་ཡང་རྟགས་རྩོད་གཞི་ལ་འཛིན་

པའི་རྟགས་འཛིན་སེམས་གཙོ་བོ་དང་འབྲེལ་བ་ངེས་པའི་བློ་རྟགས་འཛིན་

སེམས་ཕལ་པའི་ཚུལ་དུ་གནས་པ་གསུངས་སོ། །

མངོན་སུམ་ལེའུའི་བརྗེད་བྱང་ ༣༦༩ ལས། རྟགས་འཛིན་སེམས་ཀྱིས་

རྟགས་གཅིག་པུ་ཡུལ་དུ་བྱེད་པ་མ་ཡིན་གྱི་རྟགས་དང་བསྒྲུབ་བྱའི་ཆོས་ཀྱི་འབྲེལ་

བའང་འཇལ་བར་བྱེད་པས་འབྲེལ་ཡུལ་མི་རྟག་པ་ལའང་མི་སླུ་བས། སྔར་བཤད་

པའི་སྐྱོན་མེད་ལ། སྐབས་སུ་མ་བབ་པའི་སྐྱོན་ཡང་མེད་དེ། རྟགས་ཅན་རྗེས་དཔག་

མི་སླུ་བར་བསྒྲུབ་པ་ལ་དེ་རྟགས་འཛིན་སེམས་ལ་འབྲེལ། དེ་རྟགས་ལ་འབྲེལ། དེ་

བསྒྲུབ་བྱའི་ཆོས་ལ་འབྲེལ་བ་ངེས་པ་ལ་རག་ལས་པའི་ཕྱིར། ཞེས་གསུངས་སོ། །

ཡོངས་འཛིན་བློ་རིག་ ༢༢༦ ལས་གསུངས་ཚུལ་ནི། རང་ཉིད་སྒྲ་བྱས་པ་

དང་བྱས་ན་མི་རྟག་པས་ཁྱབ་པ་གང་རུང་ལ་མི་སླུ་བ་ཡང་ཡིན། རང་གི་རྒྱུ་རྐྱེན་

བྱས་པ་བརྟེན་ནས་བྱུང་བའི་བྱས་པའི་རྟགས་ཀྱིས་སྒྲ་མི་རྟག་རྟོགས་ཀྱི་རྗེས་དཔག་

གི་རྒྱུ་ཡང་ཡིན་པའི་གཞི་མཐུན་པར་གྱུར་པའི་བྱས་པའི་རྟགས་ཀྱིས་སྒྲ་མི་རྟག་

པར་སྒྲུབ་པའི་ཕྱི་རྒོལ་ཡང་དག་གི་རྒྱུད་ཀྱི་རིག་པ་དེ། རང་ཉིད་བྱས་པའི་རྟགས་

ཀྱིས་སྒྲ་མི་རྟག་པར་སྒྲུབ་པའི་རྟགས་འཛིན་སེམས་ཀྱི་མཚན་ཉིད་ཅེས་གསུངས་

སེར་བྱེས་དགེ་བཤེས་བསོད་ནམས་ཆོས་གྲགས།

སོ། །གསུངས་ཚུལ་འདི་ནི་ཕལ་ཆེར་ཚད་མ་རིགས་རྒྱན་དང་འདྲ་ལ། རྟགས་འཛིན་

སེམས་ལ་ཕྱི་རྒོལ་ཡང་དག་གི་རྒྱུད་ཀྱི་རིག་པ་ཡིན་དགོས་ན། རང་དོན་སྐབས་ཀྱི་

རྟགས་ཡང་དག་ལ་རྟགས་འཛིན་སེམས་ཡོད་མེད་དང་། སྔ་རྒོལ་ཡང་དག་དང་ཕྱི་

རྒོལ་ལྟར་སྣང་གི་རྒྱུད་ཀྱི་རྗེས་ཁྱབ་འཇལ་བའི་བློ་སོགས་རྟགས་འཛིན་སེམས་

ཡིན་མིན་དཔྱད་དགོས། སྤྱིར་རྗེས་དཔག་ཡིན་ན་རང་རྒྱུ་རྟགས་འཛིན་སེམས་ལ་

བརྟེན་ནས་བྱུང་བ་ནི་ཁས་ལེན་དགོས་སོ། །

གཞན་ཡང་སྤྱི་དོན་རིགས་རྒྱན་ ༡༢༤ དང་། སྡེ་བདུན་རྒྱན་ ༣༤༥ 

བཅས་སུ་རྟགས་འཛིན་སེམས་ཀྱི་སྐོར་ལ་སློབ་དཔོན་མཁས་པའི་འདོད་པ་དག་

བཀོད་ནས་དགག་སྒྲུབ་རྒྱས་པར་གནང་འདུག་པ་རྣམས་ངེས་པར་གཟིགས་

གལ་ཆེའོ། །

མངོན་སུམ་ལེའུའི་ཊཱིཀྐ་ ༨༢༠ ལས། དེ་ལྟར་ན་རྟགས་ཡང་དག་གི་ཚུལ་

གསུམ་འཇལ་བའི་ཚད་མ་དང་། ཚད་མ་དེ་དག་གིས་དྲངས་པའི་ཚུལ་གསུམ་དྲན་

པའི་དཔྱད་ཤེས་རྣམས་ཀྱང་སྦྱོར་བ་དེ་སྐོར་གྱི་རྟགས་འཛིན་སེམས་སུ་བསྟན་པ་

ཡིན་ནོ་ཞེས་རྟགས་ཡང་དག་གང་ཡིན་གྱི་ཚུལ་གསུམ་འཇལ་བའི་ཚད་མ་དང་། དེ་

འདྲའི་ཚུལ་གསུམ་དྲན་པའི་དཔྱད་ཤེས་རྣམས་རྟགས་དེའི་རྟགས་འཛིན་སེམས་སུ་

གསུངས་སོ། །

ཡང་མངོན་སུམ་ལེའུའི་ཊཱིཀྐ་ ༨༢༡ ལས། གཞན་ཡང་། འདི་ལྟར་བསམ་

པར་བྱ་སྟེ། ཅི་སྒྲ་རྟག་པར་བསྒྲུབ་པ་ལ་བྱས་པ་རྟགས་སུ་བཀོད་པའི་ཚེ། བྱས་པ་

སྒྲ་ལ་འགོད་ཚུལ་དང་མཐུན་པར་ཡོད་པར་ངེས་པའི་ཚད་མ་དེ་དེ་སྒྲུབ་ཀྱི་རྟགས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འཛིན་སེམས་ཡིན་ནམ་མ་ཡིན། མ་ཡིན་ཏེ། དེ་སྒྲུབ་ཀྱི་རྟགས་ཅན་རྗེས་དཔག་གི་

རྒྱུ་མི་བྱེད་པའི་ཕྱིར་ཏེ། རྟགས་འཛིན་སེམས་ནི་རྟགས་ཅན་གྱི་རྗེས་དཔག་གི་རྒྱུར་

བཤད་པའི་ཕྱིར་རོ་ཞེ་ན། འོ་ན་དེ་སྒྲུབ་ལ་ཕྱོགས་ཆོས་ཚད་མས་ངེས་པ་མེད་པར་

ཐལ། ཕྱོགས་ཆོས་ཚད་མས་ངེས་པ་རྗེས་དཔག་གི་རྒྱུར་བཤད་པའི་ཕྱིར་

རོ། །རྟགས་ཡང་དག་གི་ཕྱོགས་ཆོས་ཚད་མས་ངེས་པ་བསྒྲུབ་བྱ་རྟོགས་པའི་རྗེས་

དཔག་གི་རྒྱུར་བཤད་པ་ཡིན་གྱི། ཕྱོགས་ཆོས་ངེས་པའི་ཚད་མ་ཡིན་ན་དེའི་རྒྱུ་

ཡིན་པས་ཁྱབ་པར་མ་བཤད་དོ་ཞེ་ན། རྟགས་ཡང་དག་གི་རྟགས་འཛིན་སེམས་

རྟགས་ཅན་རྗེས་དཔག་གི་རྒྱུར་བཤད་པ་ཡིན་གྱི། རྟགས་འཛིན་སེམས་ཡིན་ན་

རྗེས་དཔག་གི་རྒྱུ་ཡིན་པས་ཁྱབ་པ་གང་དུ་བཤད། ཅེས་རྟགས་འཛིན་སེམས་ལ་

བསྒྲུབ་བྱ་རྟོགས་པའི་རྗེས་དཔག་གི་རྒྱུ་ཡིན་མི་དགོས་པ་དང་། རྟགས་ལྟར་སྣང་

ལའང་རྟགས་འཛིན་སེམས་འཇོག་ཏུ་ཡོད་པར་གསུངས་སོ། །

ཡང་དེ་ཉིད་ ༨༢༡ ལས། གཞན་ཡང་རྟགས་འཛིན་སེམས་ཡིན་ན། རྟགས་

ཡང་དག་གི་རྟགས་འཛིན་སེམས་ཡིན་པས་ཁྱབ་པའི་སྒྲུབ་བྱེད་ཅིའང་བསྟན་དུ་མེད་

དོ། །དེས་ན་བྱས་པས་སྒྲ་རྟག་པར་བསྒྲུབ་པ་ལ་ཕྱོགས་ཆོས་འཇལ་བའི་རྟགས་

འཛིན་སེམས་ཡོད་ཀྱང་ཁྱབ་པ་འཇལ་བའི་རྟགས་འཛིན་སེམས་གྲོགས་སུ་མེད་

པས་རྟགས་ཅན་རྗེས་དཔག་བསྐྱེད་མི་ནུས་ལ། མིག་གི་གཟུང་བྱས་སྒྲ་མི་རྟག་པར་

བསྒྲུབ་པའི་ཁྱབ་པ་འཇལ་བའི་རྟགས་འཛིན་སེམས་ཡོད་ཀྱང་ཕྱོགས་ཆོས་འཇལ་

བའི་རྟགས་འཛིན་སེམས་གྲོགས་སུ་མེད་པས་རྟགས་ཅན་རྗེས་དཔག་བསྐྱེད་པར་

མ་ནུས་པ་ཡིན་པས། རྟགས་ཅན་རྗེས་དཔག་བསྐྱེད་པ་ལ་དེ་སྒྲུབ་ཀྱི་ཚུལ་གསུམ་

སེར་བྱེས་དགེ་བཤེས་བསོད་ནམས་ཆོས་གྲགས།

འཇལ་བའི་རྟགས་འཛིན་ཚད་མ་གསུམ་དང་། དེས་དྲངས་པའི་དཔྱད་ཤེས་གསུམ་

གྲངས་ཚང་བ་རྒྱུ་ཚོགས་སུ་དགོས་པ་ཡིན་ནོ། །ཞེས་རྟགས་འཛིན་སེམས་ལ་

རྟགས་ཡང་དག་གི་རྟགས་འཛིན་སེམས་ཡིན་པས་ཁྱབ་པའི་སྒྲུབ་བྱེད་མེད་པ་དང་། 

སྒྲ་ཆོས་ཅན། རྟག་སྟེ། བྱས་པའི་ཕྱིར་ཞེས་པའི་འགལ་བའི་གཏན་ཚིགས་ལ་

ཕྱོགས་ཆོས་འཇལ་བའི་རྟགས་འཛིན་སེམས་ཡོད་ཀྱང་། ཁྱབ་པ་འཇལ་བའི་རྟགས་

འཛིན་སེམས་གྲོགས་སུ་མེད་པས་རྟགས་དེ་ལ་བརྟེན་ནས་རྟགས་ཅན་རྗེས་དཔག་

འཇོག་ཏུ་མེད་པ་དང་། སྒྲ་ཆོས་ཅན། མི་རྟག་སྟེ། མིག་ཤེས་ཀྱི་གཟུང་བྱ་ཡིན་པའི་

ཕྱིར། ཞེས་པའི་མ་གྲུབ་པའི་གཏན་ཚིགས་ཡོད་ཀྱང་། ཕྱོགས་ཆོས་འཇལ་བའི་

རྟགས་འཛིན་སེམས་གྲོགས་སུ་མེད་པས་རྟགས་དེ་ལ་རྟགས་ཅན་རྗེས་དཔག་

བཞག་ཏུ་མེད་པ་དང་། རྟགས་དེའི་རྟགས་ཅན་རྗེས་དཔག་བསྐྱེད་པ་ལ་རྟགས་དེའི་

ཚུལ་གསུམ་འཇལ་བའི་ཚད་མ་གསུམ་ཀ་དང་། ཚུལ་གསུམ་དྲན་པའི་དཔྱད་ཤེས་

རྣམས་རྒྱུ་ཚོགས་གྲངས་ཚང་དགོས་པར་གསུངས་སོ། །

ཡང་དེ་ཉིད་ ༨༢༢ ལས། དེས་ན་ཆོས་མཆོག་གི་ལུགས་འདི་རང་ལུགས་

ལ་ཁས་ལེན་པ་ནའང་། རང་འབྲས་རྗེས་དཔག་གི་རྒྱུར་གྱུར་པའི་ཚུལ་གསུམ་གང་

རུང་འཛིན་པའི་ཚད་མ་དང་ཚུལ་གསུམ་གང་རུང་འཛིན་པའི་དཔྱད་ཤེས་གང་རུང་

ཡིན་པ། ཞེས་པ་རྟགས་འཛིན་སེམས་ཀྱི་མཚན་ཉིད་དུ་འདོད་པ་ནི་མ་ཁྱབ་པའི་

སྐྱོན་དང་བཅས་པའོ། །དེའི་ཕྱིར་རྟགས་ཡང་དག་གི་རྟགས་འཛིན་སེམས་ཀྱི་

མཚན་ཉིད་ལ་དེ་ལྟར་འཇོག་པ་ལ་ནི་སྐྱོན་མེད་པར་ཤེས་པར་བྱའོ། །ཞེས་གསུངས་

པས་རང་འབྲས་རྗེས་དཔག་གི་རྒྱུར་གྱུར་པའི་ཚུལ་གསུམ་གང་རུང་འཇལ་བའི་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཚད་མ་དང་། ཚུལ་གསུམ་གང་རུང་འཛིན་པའི་དཔྱད་ཤེས་གང་རུང་ཡིན་པ་དེ། 

རྟགས་འཛིན་སེམས་ཀྱི་མཚན་ཉིད་དུ་བཞག་ན་མཚན་ཉིད་ཁྱབ་ཆུང་བའི་སྐྱོན་ཡོད་

པ་དང་། དེ་རྟགས་འཛིན་སེམས་ཀྱི་མཚན་ཉིད་དུ་བཞག་ན་འཐད་པར་གསུངས་

སོ། །གོང་དུ་དྲངས་པའི་རྟགས་འཛིན་སེམས་ཀྱི་མཚན་ཉིད་རྣམས་ཀྱང་འདིར་དྲན་

པར་བྱའོ། །

ཡང་མངོན་སུམ་ལེའུའི་བརྗེད་བྱང་ ༣༦༩ ལས། རྟགས་འཛིན་སེམས་ནི་

ཚུལ་གསུམ་འཇལ་བའི་ཚད་མ་དང་དེའི་སྟོབས་ཀྱིས་དྲངས་པའི་དཔྱད་ཤེས་ཡིན་

པས་དེ་ཚུལ་གསུམ་ལ་མི་སླུ་བར་ངེས་པར་བསྒྲུབ་དགོས་པའི་ཕྱིར་རོ། །རྟགས་

འཛིན་རྗེས་དཔག་ཡོད་ན་རྟགས་ཅན་ལས་ལོགས་སུ་བསྟན་པ་དོན་མེད་པར་ཐལ། 

རྟགས་ཅན་རྗེས་དཔག་གི་ནང་དུ་འདུས་པའི་ཕྱིར། ཞེས་པའི་ཉེས་པའང་མི་གནས་

ཏེ། རྟགས་འཛིན་རྗེས་དཔག་རྩ་བའི་བསྒྲུབ་བྱ་རྟོགས་པའི་རྗེས་དཔག་གི་ནང་དུ་

འདུས་པས་དེ་ལས་ལོགས་སུ་བསྟན་པ་དོན་མེད་པར་ཐལ་བ་ནི་རྟགས་མ་གྲུབ་སྟེ། 

སྤྱིར་རྗེས་དཔག་གི་ནང་དུ་འདུས་པས་སྔ་མ་དེ་ལས་ཐ་དད་དུ་བྱས་པ་དོན་མེད་དུ་

ཐལ་བ་ནི་ཁྱབ་པ་མ་གྲུབ་པས་སུན་འབྱིན་ལྟར་སྣང་ཁོ་ནའོ། །ཞེས་གསུངས་སོ། །

མངོན་སུམ་ལྟར་སྣང་གི་དབྱེ་བསྡུ་དང་ཕྱེ་བའི་དགོས་པ།

མངོན་སུམ་ལྟར་སྣང་གི་དབྱེ་ཚུལ་ནི། སློབ་དཔོན་ཕྱོགས་གླང་གིས་མངོན་

སུམ་ལྟར་སྣང་བདུན་གསུངས་ཏེ། ཀུན་བཏུས་ལས། འཁྲུལ་དང་ཀུན་རྫོབ་ཤེས་པ་

དང་། །རྗེས་དཔག་རྗེས་སུ་དཔག་ལས་བྱུང་། །དྲན་དང་མངོན་འདོད་ཅེས་

བྱའོ། །མངོན་སུམ་ལྟར་སྣང་རབ་རིབ་བཅས། །ཞེས་སྨིག་རྒྱུ་ལ་ཆུར་འཛིན་པའི་

སེར་བྱེས་དགེ་བཤེས་བསོད་ནམས་ཆོས་གྲགས།

རྟོག་པ་འཁྲུལ་བའི་རྟོག་པ་དང་། རགས་པ་དང་རྒྱུན་ལ་རྟོག་པའི་བློ་ཀུན་རྫོབ་པའི་

རྟོག་པ་དང་། རྟགས་འཛིན་སེམས་སུ་གྱུར་པའི་རྟོག་པ་ལྟ་བུ་རྗེས་དཔག་གི་རྟོག་

པ་དང་། རྟགས་ཅན་རྗེས་དཔག་ལྟ་བུ་རྗེས་སུ་དཔག་པ་ལས་བྱུང་བའི་རྟོག་པ་དང་། 

འདས་ཟིན་གྱི་དོན་རྣམས་དྲན་པ་ལྟ་བུ་དྲན་པའི་རྟོག་པ་དང་། མ་འོངས་པའི་དོན་

རྣམས་མངོན་པར་འདོད་པ་ལྟ་བུ་མངོན་འདོད་ཀྱི་རྟོག་པ་སྟེ་རྟོག་པ་མངོན་སུམ་

ལྟར་སྣང་དྲུག་དང་། སྨིག་རྒྱུ་ལ་ཆུར་འཛིན་པའི་དབང་ཤེས་ལྟ་བུ་རབ་རིབ་ཅན་གྱི་

མངོན་སུམ་ལྟར་སྣང་སྟེ་མངོན་སུམ་ལྟར་སྣང་བདུན་གསུངས་སོ། །

སློབ་དཔོན་ཆོས་ཀྱི་གྲགས་པ་ནི། ཚད་མ་རྣམ་འགྲེལ་ལས། མངོན་སུམ་

ལྟར་སྣང་རྣམ་པ་བཞི། །རྟོག་པའི་ཤེས་པ་རྣམ་གསུམ་དང་། །རྟེན་བསླད་པ་ལས་

བྱུང་བ་ཅན། །རྟོག་པ་མེད་པ་གཅིག་ཡིན་ནོ། །ཞེས་མངོན་སུམ་ལྟར་སྣང་ལ། བརྡ་

ཡི་རྟེན་ཅན་གྱི་རྟོག་པ་དང་། དོན་གཞན་ལ་སྒྲོ་འདོགས་པའི་རྟོག་པ་དང་། ལྐོག་ཏུ་

གྱུར་པའི་དོན་ཅན་གྱི་རྟོག་པ་སྟེ། རྟོག་པ་མངོན་སུམ་ལྟར་སྣང་གསུམ་དང་། བསླད་

པ་མངོན་སུམ་ལྟར་སྣང་སྟེ་རྟོག་མེད་མངོན་སུམ་ལྟར་སྣང་གཅིག་བཅས་མངོན་

སུམ་ལྟར་སྣང་བཞིར་གསུངས་སོ། །

མངོན་སུམ་ལྟར་སྣང་ཕྱེ་བའི་དགོས་པ་ནི། སྤྱིར་མངོན་སུམ་ལྟར་སྣང་

གསུངས་པའི་དགོས་པ་ནི། རིགས་སྒོ་ནས་གསུངས་པ་བཞིན་ཡང་དག་པའི་ལམ་

གྱི་གོལ་ས་མི་མཐུན་ཕྱོགས་ཤེས་པའི་ཆེད་དུ་ཡིན་ལ། བྱེ་བྲག་སྐབས་འདིར་མངོན་

སུམ་ལྟར་སྣང་གསུངས་པའི་དགོས་པ་ནི། མངོན་སུམ་གྱི་མཚན་ཉིད་ཀྱི་ཟུར་

གཅིག་རྟོག་པ་དང་བྲལ་ཞེས་པའི་གཅད་བྱ་ངོས་བཟུང་བའི་ཆེད་དུ་རྟོག་པ་མངོན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

སུམ་ལྟར་སྣང་གསུངས་ཤིང་། མི་སླུ་བའི་གཅད་བྱ་ངོས་བཟུང་བའི་ཆེད་དུ་རྟོག་

མེད་མངོན་སུམ་ལྟར་སྣང་གསུངས་པ་ཡིན་ལ། ཁྱད་པར་རྟོག་པ་མངོན་སུམ་ལྟར་

སྣང་ལ་དྲུག་ལས་དང་པོ་གཉིས་གསུངས་པའི་དགོས་པ་ནི། རྣམ་འགྲེལ་ལས། 

དབང་སྐྱེས་མིན་པར་གྲུབ་དོན་དུ། །གཉིས་བཤད་འཁྲུལ་པ་མཐོང་ཕྱིར་རོ། །ཞེས་

གསུངས་པ་ལྟར་རིགས་པ་ཅན་པས་དེ་གཉིས་དབང་ཤེས་སུ་འདོད་པས་དེ་འགོག་

པའི་རྩོད་གཞི་ཤེས་པའི་ཆེད་རྟོག་པ་དང་པོ་གཉིས་གསུངས་ལ། རྟོག་པ་ཕྱི་མ་བཞི་

གསུངས་པའི་དགོས་པ་ནི། རྣམ་འགྲེལ་ལས། རྗེས་དཔག་སོགས་གྲུབ་བརྗོད་པ་

ནི། །སྔ་མ་གཉིས་ཉིད་བསྒྲུབ་ཕྱིར་རོ། །ཞེས་གསུངས་པ་ལྟར་རིགས་པ་ཅན་པས་

དེ་བཞི་མངོན་སུམ་མ་ཡིན་པར་གྲུབ་ཟིན་ཡང་། རྟོག་པ་སྔ་མ་གཉིས་དབང་ཤེས་

མིན་པར་སྒྲུབ་པའི་མཐུན་དཔེར་ཤེས་པའི་ཆེད་དུ་བསྟན་པ་ཡིན་ནོ། །

རྟོག་པ་ཕྱི་མ་བཞི་གཅིག་ཏུ་བསྡུ་བའི་དགོས་པ་ནི། རྣམ་འགྲེལ་ལས། ཇི་

ལྟར་ལྐོག་ཏུ་གྱུར་དོན་ཅན། །དྲན་པ་ལ་སོགས་རྟོག་པ་འདི། །བརྡ་ལ་ལྟོས་པའི་ངང་

ཚུལ་ཅན། །མངོན་སུམ་དོན་ལ་འཛིན་མི་བྱེད། །ཅེས་གསུངས་པ་ལྟར་ཀུན་བཏུས་

ལས་གསུངས་པའི་རྟོག་པ་ཕྱི་མ་བཞི་པོ་དེ། རྣམ་འགྲེལ་དུ་ལྐོག་ཏུ་གྱུར་པའི་དོན་

ཅན་ཞེས་པའི་རྟོག་པ་གཅིག་ཏུ་བསྡུས་ནས་བསྟན་པའི་རྒྱུ་མཚན་ཡོད་དེ། རྟོག་པ་

བཞི་པོ་དེ་རང་ཡུལ་ལྐོག་ཏུ་གྱུར་པའི་ཚུལ་གྱིས་འཇལ་བ་དང་། རྟོག་པ་མངོན་སུམ་

ལྟར་སྣང་དུ་སྒྲུབ་པའི་མཐུན་དཔེར་རིགས་གཅིག་པའི་རྒྱུ་མཚན་གྱིས་དེ་ལྟར་

བསྡུས་པའི་ཕྱིར། འོ་ན་རྟོག་པ་སྔ་མ་གཉིས་ཀྱང་གཅིག་ཏུ་བགྲང་དགོས་ཏེ། དེ་ལ་

ཡང་རྒྱུ་མཚན་མཚུངས་སོ་སྙམ་ན། དེ་གཉིས་ལྟར་སྣང་དུ་སྒྲུབ་པའི་ཆོས་ཅན་ཙམ་

སེར་བྱེས་དགེ་བཤེས་བསོད་ནམས་ཆོས་གྲགས།

དུ་མཚུངས་ཀྱང་། རིགས་པ་ཅན་པས་འཁྲུལ་པའི་རྟོག་པ་དེ་མངོན་སུམ་མ་ཡིན་

ཡང་དབང་ཤེས་སུ་འདོད་ལ། ཀུན་རྫོབ་པའི་རྟོག་པ་སྟེ་བུམ་འཛིན་རྟོག་པ་དེ་མངོན་

སུམ་དུ་ཡང་འདོད་པས་རྟོག་པ་མངོན་སུམ་ལྟར་སྣང་དུ་སྒྲུབ་པའི་རྩོད་གཞི་མི་འདྲ་

བའི་ཆ་གཉིས་ཡོད་པ་ཤེས་པའི་ཕྱིར་དུ་ཡིན་ཞེས་རིགས་རྒྱན་ལས་གསུངས་པ་

ལྟར་དང་། ཡང་ན་སྔ་མ་དབང་ཤེས་མིན་པ་ཙམ་སྒྲུབ་ཅིང་གཉིས་པ་དབང་པོའི་

མངོན་སུམ་མ་ཡིན་པར་སྒྲུབ་པས་སྒྲུབ་ཚུལ་མི་འདྲ་བའི་ཆ་ནས་སོ་སོར་ཕྱེ་བ་ཡིན་

ཟེར་དགོས་སམ་དཔྱད། འོ་ན་རྣམ་འགྲེལ་དུ་རྟོག་པ་ཕྱི་མ་བཞི་གྲངས་གཅིག་ཏུ་

འདྲེན་པ་བཞིན་ཀུན་བཏུས་སུ་ཡང་གཅིག་ཏུ་བགྲངས་རིགས་ལ། དེ་ལྟར་མ་བགྲང་

པ་སོ་སོར་བགྲང་བའི་རྒྱུ་མཚན་གང་ཞེ་ན། དེའི་རྒྱུ་མཚན་ཡོད་དེ། སྔ་མ་གཉིས་

དབང་ཤེས་མིན་པར་སྒྲུབ་པའི་མཐུན་དཔེའི་དབྱེ་བའི་རྣམ་གྲངས་བསྟན་པའི་ཆེད་

ཡིན་པའི་ཕྱིར་ཟེར་དགོས་སམ།

རིགས་པ་ཅན་པ་རྟོག་པ་དང་པོ་གཉིས་དབང་ཤེས་སུ་འཁྲུལ་པའི་རྒྱུ་ནི། 

རྣམ་འགྲེལ་ལས། བརྡ་རྟེན་ཅན་དང་དོན་གཞན་ལ། །སྒྲོ་འདོགས་རྣམ་པར་རྟོག་པ་

དག །མངོན་སུམ་ཉེར་འཇུག་ཅན་ཉིད་ཕྱིར། །འགའ་ཚེ་འཁྲུལ་པའི་རྒྱུ་ཡིན་

ནོ། །ཞེས་གསུངས་སོ། །དོན་ནི། བརྡའི་རྟེན་ཅན་གྱི་རྟོག་པ་དང་། དོན་གཞན་ལ་

སྒྲོ་འདོགས་པའི་རྟོག་པ་དག་ཆོས་ཅན། དུས་འགའ་ཞིག་གི་ཚེ་རིགས་པ་ཅན་པ་

ཁྱོད་དབང་ཤེས་སུ་འཁྲུལ་པའི་རྒྱུ་ཡོད་པ་ཡིན་ཏེ། དོན་རང་མཚན་འཛིན་པའི་

མངོན་སུམ་དང་ཡུལ་དུས་ཉེ་བར་འཇུག་པ་ཉིད་ཡིན་པས་དེ་ལྟར་འཁྲུལ་བའི་ཕྱིར།

རྟོག་པ་སྔ་མ་གཉིས་རྩོད་གཞི་དང་ཕྱི་མ་བཞི་དཔེར་བྱས་པའི་གཏན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཚིགས་ནི། རྣམ་འགྲེལ་ལས། ཇི་ལྟར་ལྐོག་ཏུ་གྱུར་དོན་ཅན། །དྲན་པ་ལ་སོགས་

རྟོག་པ་འདི། །བརྡ་ལ་ལྟོས་པའི་ངང་ཚུལ་ཅན། །མངོན་སུམ་དོན་ལ་འཛིན་མི་

བྱེད། །དེ་ལྟར་ཉམས་མྱོང་དྲན་མེད་པར། །བུམ་པ་ལ་སོགས་དེ་དག་ལ། །ཤེས་

ཡོད་མིན་པས་དེ་ཡང་ནི། །མངོན་སུམ་ལས་ནི་ཡོངས་ཉམས་འགྱུར། །ཞེས་

གསུངས། དོན་ནི། སྨིག་རྒྱུ་ལ་ཆུར་འཛིན་པའི་སྒྲོ་འདོགས་པའི་རྟོག་པ་དང་། ལྟོ་

ལྡིར་བ་ལ་བུམ་པར་འཛིན་པའི་ཀུན་རྫོབ་པའི་རྟོག་པ་གཉིས་པོ་འདི་ཆོས་ཅན། 

དབང་པོ་མངོན་སུམ་ལས་ནི་ཡོངས་སུ་ཉམས་པར་འགྱུར་བ་ཡིན་ཏེ། སྔོན་ཉམས་

སུ་མྱོང་བའི་བུམ་གཟུགས་དང་ཆུ་ལ་སོགས་པ་དྲན་པ་མེད་པར་བུམ་པ་དང་སྨིག་

རྒྱུ་ལ་སོགས་པ་དག་ལ་འདི་བུམ་པའོ། །འདི་ཆུའ་ོཞེས་ཤེས་པ་ཡོད་པར་མིན་པས་

སོ་སྟེ་མིན་པའི་ཕྱིར། དཔེར་ན་རིགས་པ་ཅན་པ་ཁྱོད་རང་གི་ལུགས་ལ་ཇི་ལྟར་

ལྐོག་ཏུ་གྱུར་པའི་དོན་ཅན་གྱི་དྲན་པ་ལ་སོགས་པའི་རྟོག་པ་ཕྱི་མ་བཞི་པོ་འདི་བརྡ་

ལ་བལྟོས་པའི་ངང་ཚུལ་ཅན་ཡིན་པས། མངོན་སུམ་གྱི་དོན་ལ་འཛིན་པར་མི་བྱེད་

པ་བཞིན་ནོ། །དེ་བཞིན་དུ་རྟོག་པ་དང་པོ་གཉིས་སོ་སོར་ཕྱེ་སྟེ་ཆོས་ཅན་སོ་སོ་བ་

དང་། རྟོག་པ་ཕྱི་མ་བཞི་སོ་སོར་ཕྱེ་སྟེ་དཔེ་རེ་རེ་བ་དང་། རྟགས་ཆོས་ལའང་སོ་

སོར་ཕྱེ་སྟེ་གཏན་ཚིགས་བརྒྱད་ལ་སོགས་པ་འགོད་ཆོག་པ་འདྲའོ། །

རྟོག་མེད་མངོན་སུམ་ལྟར་སྣང་ལོགས་སུ་སྨོས་པའི་རྒྱུ་མཚན་ནི། ཚད་མ་

རྣམ་འགྲེལ་ལས། འདི་ནི་བཞི་པ་དམིགས་བསལ་ཏེ། །ཞེས་གསུངས་པ་བཞིན་མི་

སླུ་བ་མངོན་སུམ་གྱི་མཚན་ཉིད་ཀྱི་ཟུར་དུ་བསྟན་པའི་ཆེད་དུ་ཡིན་ལ། དེ་ཡང་

དཔེར་ན་མདོའི་གླེང་གཞིའི་སྐབས་ཐམས་ཅད་ཀྱང་དགྲ་བཅོམ་པ་ཞེས་སྤྱིར་བཏང་

སེར་བྱེས་དགེ་བཤེས་བསོད་ནམས་ཆོས་གྲགས།

ནས་དང་གང་ཟག་གཅིག་མ་གཏོགས་ཞེས་དམིགས་ཀྱིས་བསལ་བ་བཞིན། མིང་

དང་རིགས་སོགས་སྦྱོར་བ་ཡི། །རྟོག་པ་དང་བྲལ་མངོན་སུམ་མོ། །ཞེས་སྤྱིའི་ཆ་

ནས་རྟོག་པ་དང་བྲལ་བ་མངོན་སུམ་གྱི་ངོ་བོར་བསྟན་ནས། མངོན་སུམ་ལྟར་སྣང་

རབ་རིབ་བཅས་ཞེས་དམིགས་བསལ་སྨིག་རྒྱུ་ཆུར་སྣང་བའི་དབང་ཤེས་ལྟ་བུ་རྟོག་

པ་དང་བྲལ་ཡང་མངོན་སུམ་མ་ཡིན་ནོ་ཞེས་དམིགས་ཀྱིས་བསལ་ཏེ། བློ་མངོན་

སུམ་པ་ལ་མ་འཁྲུལ་པ་གཅིག་དགོས་པར་བསྟན་པའི་སྒོ་ནས་མ་འཁྲུལ་པ་མངོན་

སུམ་གྱི་མཚན་ཉིད་ཟུར་དུ་བསྟན་པའི་ཆེད་དུ་ཡིན་པའི་ཕྱིར། 

རྣམ་ངེས་དར་ཊཱིཀ་ ༢༠༠ ན་མངོན་སུམ་ལྟར་སྣང་གཉིས་སུ་དབྱེ་ཚུལ་དང་

བསྡུ་ཚུལ་བཅས་ཡོད་པས་གཟིགས། 

འཇུག་པ་མྱུར་བ་ཅིག་ཅར་དུ་འཁྲུལ་པའི་རྒྱུ་ཡིན་མིན་དཔྱད་པ།

འཇུག་པ་མྱུར་བ་ཅིག་ཅར་དུ་འཁྲུལ་པའི་རྒྱུ་ཡིན་མིན་དཔྱད་པ་ལ། འཇུག་

པ་རང་འགྲེལ་ ༡༥༧ ལས། རྣམ་པར་ཤེས་པ་ཨུཏྤལའི་འདབ་མ་བརྒྱ་འབིགས་པ་

ལྟར་རིམ་གྱིས་འབྱུང་བ་རྣམས་འཇུག་པ་མྱུར་བས་ཅིག་ཅར་དུ་འཇུག་པ་ལྟ་བུར་

མངོན་པ་ཡིན་ནོ། །དེའི་ཕྱིར་ཐུག་པ་མེད་པའི་སྐྱོན་ཡོངས་སུ་སྤང་བར་བྱ་བའི་ཕྱིར་

གདོན་མི་ཟ་བར་རང་རིག་ཁས་བླང་བར་བྱ་དགོས་སོ། །ཞེས་གསུངས།

དགོངས་པ་རབ་གསལ་ ༢༢༣ ལས། དེ་རྣམས་འཇུག་པ་མྱུར་བས་ཅིག་

ཅར་དུ་འཁྲུལ་པའི་རྒྱུ་ཡིན་པ་ཡང་རྣམ་འགྲེལ་དུ་བཀག་པས་ན། གཞུང་འདི་དེ་

གཉིས་ཀྱི་ལུགས་སུ་འཇོག་དཀའ་བར་སྣང་སྟེ་ཕལ་ཆེར་རྒྱ་དཔེ་མ་དག་པའི་སྐྱོན་

ཡིན་ནམ་འོན་ཀྱང་བློ་གྲོས་དང་ལྡན་པ་རྣམས་ཀྱིས་དཔྱད་པར་བྱའོ་ཞེས་གཞུང་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འདི་རྒྱ་དཔེ་ཡི་གེ་མ་དག་པ་དང་། རང་རིག་འདོད་མཁན་གྱི་མདོ་སེམས་དེ་གཉིས་

ཀྱིས་འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུར་མི་བཞེད་པར་གསུངས་སྙམ་

ཡང་དཔྱད་དགོས།

རྒྱ་དཔེ་ཡི་གེ་མ་དག་ཅེས་པའི་དོན་ལ། འགའ་ཞིག །རང་འགྲེལ་དུ་རྣམ་

པར་ཤེས་པ་ཞེས་པ་ནས་ལྟ་བུར་མངོན་པ་ཡིན་ནོ་ཞེས་པའི་བར་ཐམས་ཅད་རང་

འགྲེལ་གྱི་གཞུང་མ་ཡིན་པས་དེ་ཐམས་ཅད་མ་དག་ཅེས་ཟེར་བ་དང་། ཡང་འགའ་

ཞིག །རྒྱ་དཔེ་མ་དག་ཅེས་པ་གཞུང་དེ་ཆ་ཚང་ལ་མིན་གྱི་འཇུག་པ་མྱུར་བས་ཞེས་

པའི་བྱེད་སྒྲ་སྦྱར་བ་རྒྱ་དཔེ་མ་དག་ཅེས་པའི་དོན་དང་། དེ་ཡང་འཇུག་པ་མྱུར་བ་

ཅིག་ཅར་དུ་འཁྲུལ་བའི་སྐྱེད་བྱེད་ཀྱི་རྒྱུ་དང་ཤེས་བྱེད་ཀྱི་རྒྱུ་གཉིས་ཀྱི་ནང་ནས་

སྐྱེད་བྱེད་ཀྱི་རྒྱུ་ཡིན་གྱི་དེ་རྣམ་འགྲེལ་དུ་མ་བཀག་ལ། ཤེས་བྱེད་ཀྱི་རྒྱུ་མ་ཡིན་

པས་དེ་ཤེས་བྱེད་ཀྱི་རྒྱུ་ཡིན་པ་དེ་རྣམ་འགྲེལ་དུ་བཀག་གོ །འཇུག་པ་མྱུར་བ་ཅིག་

ཅར་དུ་འཁྲུལ་བའི་ཤེས་བྱེད་ཀྱི་རྒྱུ་མ་ཡིན་ཏེ། འཇུག་པ་མྱུར་བ་ལ། ཅིག་ཅར་དུ་

འཁྲུལ་བས་ཁྱབ་པ་མ་ངེས་པའི་ཕྱིར་ཞེས་ཟེར། འོ་ན་འཇུག་པ་མྱུར་བ་ཅིག་ཅར་དུ་

འཁྲུལ་བའི་སྐྱེད་བྱེད་ཀྱི་རྒྱུ་ཡང་མ་ཡིན་པར་ཐལ། ཅིག་ཅར་དུ་འཁྲུལ་བ་ལ་འཇུག་

པ་མྱུར་བ་སྔོན་དུ་འགྲོ་མི་དགོས་པའི་ཕྱིར། དེ་སྔོན་དུ་མ་སོང་བར་མཐོང་རྟོག་ཅིག་

ཅར་དུ་འཁྲུལ་བ་སྐྱེ་བ་ཡོད་པའི་ཕྱིར། ཁྱབ་སྟེ། རྣམ་འགྲེལ་ལས། རྒྱུ་ལ་རང་བཞིན་

ཇི་སྙེད་ཅིག །ཅེས་སོགས་དང་། རྣམ་འགྲེལ་རང་འགྲེལ་ ༤ ལས། དེ་མེད་པར་

འབྱུང་བ་ནི་དེར་འཁྲུལ་བའི་ཕྱིར་རོ་ཞེས་སོགས་གསུངས་སོ་ཞེས་སོགས་ཀྱིས་

དཔྱད་པར་བྱའོ། །

སེར་བྱེས་དགེ་བཤེས་བསོད་ནམས་ཆོས་གྲགས།

ཊཱིཀ་ཆེན་ ༡༠༥ ལས། མིག་ཤེས་ཀྱིས་གཟུགས་མཐོང་བའི་ཚེ་འདི་

གཟུགས་སོ་སྙམ་དུ་རྟོག་པ་ན་བློ་དེ་གཉིས་ཐ་དད་དུ་མ་མཐོང་བ་ནི་འཁྲུལ་རྒྱུའི་

དབང་གིས་མཐོང་རྟོག་གཅིག་ཏུ་འཁྲུལ་བ་ཡིན་གྱི། བློ་དེ་གཉིས་གཅིག་ཏུ་ཡོད་པ་

མ་ཡིན་ནོ། །མཐོང་རྟོག་གཅིག་ཏུ་འཁྲུལ་བའི་རྒྱུ་དེ་ཡང་འདི་ལྟར། རྒྱུད་གཅིག་གི་

རྟོག་བཅས་རྟོག་པ་མེད་པའི་ཡིད་ཁ་ཅིག་ཡུལ་གཅིག་ལ་ཅིག་ཅར་དུ་ནི་འཇུག་པའི་

ཕྱིར་བླུན་པོ་དག་དེ་དག་ལ་ནི་གཅིག་ཏུ་ཞེན་པ་ཡིན་ལ། རམ་ཞེས་པས་འཁྲུལ་རྒྱུ་

གཞན་ཡང་སྟོན་ཏེ། བློ་ཁ་ཅིག་རིམ་གྱིས་འབྱུང་ཡང་སྐད་ཅིག་གཞན་གྱིས་བར་མ་

ཆོད་པས་འཇུག་པ་མྱུར་བའི་ཕྱིར་གཅིག་ཏུ་འཁྲུལ་ལོ་ཞེས་པའོ། །

འདིར་ལྷ་དབང་བློས་ལན་སྔ་མ་རྣམ་ཤེས་དུ་མ་ཅིག་ཅར་རྒྱུད་གཅིག་ལ་

སྐྱེ་བར་འདོད་པའི་ལན་དང་། ཕྱི་མ་རྒྱུད་གཅིག་ལ་བློ་དུ་མ་ཅིག་ཅར་སྐྱེ་མི་སྲིད་

པར་འདོད་པའི་ཕྱོགས་ལ་བརྟེན་པའི་ལན་དུ་བྱས་ནས་དོན་དམ་པར་ཁོ་བོ་ཅག་

ལན་འདི་འདོད་པ་མ་ཡིན་ནོ། །དེ་ཉིད་ཀྱི་ཕྱིར་ཁོ་བོ་འདི་ལ་མགུ་བ་མི་སྟོན་

པས་ཕྱིས་རྣམ་ཤེས་ཅིག་ཅར་འཇུག་པ་སྟོན་པར་འགྱུར་རོ་ཞེས་བཤད་ལ། དེའི་

རྗེས་སུ་འབྲངས་ནས་བོད་ཀྱི་ཊཱིཀ་བྱེད་དག་ཀྱང་དེ་ལྟར་སྨྲ་ཞིང་། འཇུག་པ་མྱུར་

བ་གཅིག་གི་འཁྲུལ་རྒྱུར་རང་ལུགས་ལ་མི་བཞེད་དོ་ཞེས་སྨྲ་མོད། འཇུག་པ་

མྱུར་བ་ཞེས་པ་ནི་སྐད་ཅིག་སྔ་ཕྱི་བར་མ་ཆད་དུ་བྱུང་བ་ལ་ཟེར་བ་ཡིན་པས་དེ་

སྔ་ཕྱི་གཅིག་ཏུ་འཁྲུལ་བའི་རྒྱུར་རང་ལུགས་ལ་མི་བཞེད་ན། འདྲ་བ་གཞན་ནི་

ཡོད་པའི་ཕྱིར། །ལ་ལར་ཡོངས་སུ་མི་ཤེས་ཏེ། །འཁྲུལ་ཕྱིར་སྒོང་གི་ཐ་དད་

བཞིན། །ཞེས་པ་དང་དངོས་སུ་འགལ་བ་ཇི་ལྟར་སྤོང་། འཇུག་པ་མྱུར་བས་



  33  

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གཅིག་ཏུ་འཁྲུལ་བ་རང་ལུགས་ལ་ཁས་མི་ལེན་པར་འདོད་པས་ནི། སྐད་ཅིག་

སྔ་ཕྱི་གཅིག་ཏུ་འཁྲུལ་ནས་རྟག་པར་སྒྲོ་འདོགས་པའི་ཚུལ་ལ་ཡིད་མ་གཏད་

པར་ཟད་དོ། །འོ་ན། ཡི་གེའང་ཅིག་ཅར་ཐོས་པར་འགྱུར། །ཞེས་སོགས་ཀྱིས་

འཇུག་པ་མྱུར་བས་གཅིག་ཏུ་འཁྲུལ་བ་འགོག་པ་མ་ཡིན་ནམ་ཞེ་ན། དེ་ནི་

འཇུག་པ་མྱུར་བ་མངོན་སུམ་གྱིས་གཅིག་ཏུ་མཐོང་བའི་རྒྱུར་སྨྲ་བ་འགོག་པ་

ཡིན་གྱི། གཅིག་ཏུ་འཁྲུལ་བའི་རྒྱུར་སྨྲ་བ་འགོག་པ་ག་ལ་ཡིན། དེ་གཉིས་མ་

ཕྱེད་པས་ནོངས་པ་ཡིན་ནོ། །ཞེས་གསུངས་སོ། །

དཔལ་ལྡན་ཆོས་རྗེའི་གྲུབ་མཐའི་མཆན་འགྲེལ་ ༣༠༩ ལས། རྣམ་ཤེས་ཀྱི་

འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུ་ཡིན་པ་རྣམ་འགྲེལ་དུ་བཀག་ཅེས་

འཇུག་ཊཱིཀ་ཆེན་མོར་གསུངས་པའང་ཚད་མའི་མདོའི་དར་ཊཱིཀ་ཏུ་བཤད་པ་ལྟར། 

རིམ་བཞིན་འབབ་པ་དེ་ཉིད་ལ། །ཞེས་སོགས་ཀྱི་གཞུང་དེ་ལ་བྱེད་དགོས་ཀྱི། རྟོག་

བཅས་རྟོག་པ་མེད་པའི་ཡིད། །གཅིག་ཅར་དུ་ནི་འཇུག་ཕྱིར་རམ། །ཞེས་སོགས་

དང་། མགལ་མེ་ལ་སོགས་མྱུར་འཇུག་པའི། །རྗེས་སུ་འགྲོ་བའི་གནོད་པ་

ཅན། །ཞེས་སོགས་ཀྱི་གཞུང་ལ་མི་བྱེད་པའི་ཕྱིར་ཏེ། གཞུང་ཕྱི་མ་དེས་འཇུག་པ་

མྱུར་བ་ཅིག་ཅར་དུ་འཁྲུལ་བའི་རྒྱུར་བཤད་པ་ཡིན་གྱི་བཀག་པ་མ་ཡིན་པའི་ཕྱིར། 

ཊཱིཀ་ཆེན་དང་རྣམ་བཤད་སོགས་སུ་བལྟས་ན་གསལ་ལོ། །འདི་དག་ཞིབ་ཆ་དང་

བཅས་པ་ཁོ་བོས་གཞན་དུ་བཤད་ཟིན་པས་འདིར་མ་སྤྲོས་སོ། །ཞེས་གསུངས།

ཡང་དཔལ་ལྡན་ཆོས་རྗེའི་འཇུག་པའི་ཚིག་འགྲེལ་ ༣༢༨ ལས། རང་རིག་

འདོད་པའི་གཞན་ལུགས་བརྗོད་པའི་སྐབས་ཀྱི་འཇུག་འགྲེལ་ལས། རྣམ་པར་ཤེས་



  34  

སེར་བྱེས་དགེ་བཤེས་བསོད་ནམས་ཆོས་གྲགས།

པ་ཨུཏྤལའི་འདབ་མ་བརྒྱ་འབིགས་པ་ལྟར། རིམ་གྱིས་འབྱུང་བ་རྣམས་ཅིག་ཆར་

འཇུག་པ་ལྟ་བུར་མངོན་པ་ཡིན་ནོ། །ཞེས་པའི་དོན་འགྲེལ་བཤད་དང་བོད་མང་

པོས་བཤད་པ་ནི་མི་འཐད་པར་རྣམ་བཤད་དང་ཡིག་ཆར་གསལ་བར་གསུངས་

པས་འདིར་མ་བཀོད་ལ། རྣམ་བཤད་ལས། དེས་ན་རྣམ་ཤེས་རིགས་མཐུན་ཅིག་

ཆར་དུ་སྐྱེ་བར་བརྩད་པའི་ལན་དུ། དེ་རྣམས་འཇུག་པ་མྱུར་བས་རིམ་གྱིས་སྐྱེ་ཡང་

ཅིག་ཆར་དུ་སྐྱེ་བར་མངོན་ཞེས་འཆད་དགོས་པ་འདྲ་བ་ཞིག་སྣང་ཡང་། རང་རིག་

སྒྲུབ་མཁན་དེ་གཉིས་ཀྱིས་འཇུག་པ་མྱུར་བ་ཅིག་ཆར་དུ་འཁྲུལ་བའི་རྒྱུ་ཡིན་པ་རྣམ་

འགྲེལ་དུ་བཀག་པས་ན། གཞུང་དེ་དེ་གཉིས་ཀྱི་ལུགས་སུ་འཇོག་དཀའ་བར་སྣང་

སྟེ། ཕལ་ཆེར་རྒྱ་དཔེ་མ་དག་པའི་སྐྱོན་ཡིན་ནམ་འོན་ཀྱང་བློ་གྲོས་དང་ལྡན་པ་

རྣམས་ཀྱིས་དཔྱད་པར་བྱའ།ོ །ཞེས་གསུངས་པའི་དོན་ལ་དོགས་པ་དཔྱོད་ཚུལ་ཅུང་

ཟད་འགོད་ན། གཞུང་འདི་སྐབས་འདིའི་རང་རིག་སྒྲུབ་མཁན་མདོ་སེམས་གཉིས་

ཀྱི་ལུགས་སུ་འཇོག་མི་རུང་སྟེ། སྐབས་འདིའི་རང་རིག་སྒྲུབ་མཁན་མདོ་སེམས་

གཉིས་ཀྱིས་ཁྲ་འཛིན་མིག་ཤེས་ཀྱིས་ཁྲ་བོ་ལ་ལྟ་བའི་ཚེ་ཁྲ་བོའི་སྟེང་གི་སྔོ་སེར་

དཀར་དམར་གྱི་གྲངས་དང་མཉམ་པའི་མིག་གི་རྣམ་ཤེས་དུ་མ་མི་སྐྱེ་བར་ཁྲ་བོ་

ཙམ་འཛིན་པའི་རྣམ་ཤེས་གཅིག་པུ་སྐྱེ་བར་འདོད་པ་གང་ཞིག །དེ་མ་ཟད་དེ་གཉིས་

ཀྱིས་འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུ་ཡིན་པ་ཡང་རྣམ་འགྲེལ་དུ་བཀག་

པའི་ཕྱིར། དང་པོ་གྲུབ་སྟེ། དེ་གཉིས་ཀྱིས་རྣམ་ཤེས་གཅིག་གིས་དོན་དུ་མ་ཅིག་

ཅར་འཛིན་པ་འཐད་པར་འདོད་པའི་ཕྱིར་ཏེ། རྣམ་འགྲེལ་ལས། ཏིལ་སོགས་ཐ་དད་

ལ་ཇི་ལྟར། །ཅིག་ཅར་འཛིན་པར་སྣང་བ་ཡིན། །འདི་ལ་མགྱོགས་པར་བཤད་ཟིན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཏོ། །ཞེས་བློ་གཅིག་གིས་དོན་དུ་མ་འཛིན་པ་མེད་ན་ཏིལ་སོགས་ཐ་དད་དུ་མའི་ཕུང་

པོ་ལ་ཇི་ལྟར་ཅིག་ཅར་འཛིན་པར་སྣང་བ་ཡིན། འདི་ལ་འཇུག་པ་མགྱོགས་པས་

ཅིག་ཅར་འཛིན་པའི་འཁྲུལ་བ་ཡིན་གྱི། ཅིག་ཅར་འཛིན་པ་ནི་མ་ཡིན་ནོ་ཞེས་པའི་

སྐྱོན་སྤོང་མི་འཐད་པར་སྔར་བཤད་ཟིན་པར་གསུངས་པའི་ཕྱིར་དང་། ཕྱེ་མ་ལེབ་ཁྲ་

ལ་སོགས་གཟུགས། །དུ་མའང་ཇི་ལྟར་སྣང་བར་འགྱུར། །ཞེས་དང་། སྣ་ཚོགས་

སྣང་ཅན་དོན་རྣམས་ལ། །ཞེས་སོགས་རྩོད་ཚུལ་གྱིས་ཀྱང་ཤེས་པའི་ཕྱིར་

རོ། །གཉིས་པ་གྲུབ་སྟེ། དེ་ཉིད་ལས། རིམ་བཞིན་འབབ་པ་དེ་ཉིད་ལ། །ཇི་ལྟར་

རིམ་མིན་འཛིན་མི་འགྱུར། །བློ་རྣམས་དག་ནི་ཐམས་ཅད་ཀྱང་། །དུས་མཚུངས་ཅི་

ལྟར་དེ་དག་ལ། །འགའ་ཞིག་རིམ་མིན་སྣང་བ་དང་། །གཞན་ནི་རིམ་ལྡན་སྣང་བར་

འགྱུར། །དེ་ཕྱིར་དོན་ཀུན་འཛིན་པ་ལ། །འདི་ནི་རིམ་མིན་ཐལ་བར་འགྱུར། །ཞེས་

འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུར་འདོད་པ་བཀག་པའི་ཕྱིར་རོ། །འདིའི་

དོན་ཞིབ་ཏུ་བཤད་ན་འདི་ལྟར་ཡིན་ཏེ། ཁ་ཅིག་ན་རེ། ཁྲ་བོ་ལ་ལྟ་བའི་ཚེ་ཁྲ་བོའི་

སྟེང་གི་སྔོ་སེར་དཀར་དམར་གྱི་གྲངས་དང་མཉམ་པའི་མིག་གི་རྣམ་ཤེས་དུ་མ་

རིམ་གྱིས་སྐྱེ་ཡང་འཇུག་པ་མྱུར་བས་ཅིག་ཅར་སྐྱེ་བར་སྣང་བ་ཡིན་ནོ་ཟེར་བ་ལ། 

འོ་ན་ཏིལ་ལ་སོགས་པའི་འབྲུའི་རྒྱུན་མ་ཆད་པར་འབྱུང་ཁུངས་ནས་རིམ་བཞིན་

འབབ་པ་དེ་ཉིད་ལ་ཡང་འབྲུའི་གྲངས་དང་མཉམ་པའི་རྣམ་ཤེས་དུ་མ་རིམ་མིན་ཏེ་

ཅིག་ཅར་སྐྱེ་བར་སྣང་བར་ཇི་ལྟར་མི་འགྱུར་ཏེ་ཅིག་ཅར་སྐྱེ་བར་སྣང་བར་ཐལ། 

རྣམ་ཤེས་དེ་དག་ཐམས་ཅད་དུས་མྱུར་བར་མཚུངས་པའི་ཕྱིར་ཏེ། དུས་མྱུར་བར་

མཚུངས་པ་ལ་འགའ་ཞིག་རིམ་མིན་ཏེ་ཅིག་ཅར་དུ་སྐྱེ་བར་སྣང་བ་དང་། གཞན་ནི་

སེར་བྱེས་དགེ་བཤེས་བསོད་ནམས་ཆོས་གྲགས།

རིམ་ལྡན་དུ་སྐྱེ་བར་སྣང་བར་ཇི་ལྟར་འགྱུར་ཏེ་མི་འགྱུར་རོ། །དེའི་ཕྱིར་འབྲུའི་ཕུང་

པོ་ལ་ལྟ་བའམ། འབྲུའི་རྒྱུན་བར་མ་ཆད་པར་རིམ་བཞིན་འབབ་པ་ལ་ལྟ་བ་གཉིས་

ཀའི་ཚེ་རྣམ་ཤེས་དུ་མ་ཅིག་ཅར་སྐྱེ་བར་སྣང་བར་ཐལ་བར་འགྱུར་བས་མི་འཐད་དོ་

ཞེས་པའོ། །གཞན་ཡང་རྣམ་འགྲེལ་དུ་འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུ་

ཡིན་པ་བཀག་པར་ཐལ། ཡི་གེའང་ཅིག་ཅར་ཐོས་པར་འགྱུར། །ཞེས་པའི་སྐབས་

སུ། ས་རཿར་སཿཞེས་བརྗོད་པའི་ཚེ་ཡང་ཅིག་ཅར་ཐོས་པར་འཁྲུལ་བར་འགྱུར་བར་

ཐལ། ཐོས་པ་ཆེས་མྱུར་བའི་ཕྱིར། འདོད་ན། དང་པོར་ས་དང་དེའི་རྗེས་སུ་ར་ཐོས་

པའི་རིམ་པ་ལས་མཚོ་གོ་ཞིང་། དང་པོར་ར་དང་དེའི་རྗེས་སུ་ས་ཐོས་པའི་རིམ་པ་

ལས་རོ་གོ་བའི་ཁྱད་པར་མེད་པར་ཐལ། ས་རཿདང་ར་སཿཞེས་བརྗོད་པ་གཉིས་ཀ་

ལ་ས་དང་ར་ཅིག་ཅར་ཐོས་པར་འཁྲུལ་བར་འགྱུར་བའི་ཕྱིར་ཏེ། འཇུག་པ་ཆེས་

མྱུར་བའི་ཕྱིར་ཞེས་བཀག་པའི་ཕྱིར་རོ། །དེས་ན་འཇུག་འགྲེལ་དུ་གཞུང་དེ་སྐབས་

འདིའི་རང་རིག་འདོད་མཁན་གྱི་རང་ལུགས་ལྟ་བུར་བཀོད་པ་ནི་རྒྱ་དཔེ་མ་དག་

པའི་སྐྱོན་ཡིན་ནོ་ཞེས་པ་ནི་རྗེ་བདག་ཉིད་ཆེན་པོའི་དགོངས་པ་ཡིན་ནོ། །དེ་ལ་ཁ་

ཅིག་ན་རེ། རྣམ་འགྲེལ་ལས་འཇུག་པ་མྱུར་བ་ཅིག་ཅར་དུ་འཁྲུལ་པའི་རྒྱུ་ཡིན་པ་

བཀག་པ་མ་ཡིན་པར་ཐལ། དེར་འཇུག་པ་མྱུར་བ་དེ་ཅིག་ཆར་དུ་འཁྲུལ་པའི་རྒྱུར་

བཤད་པའི་ཕྱིར་ཏེ། དེ་ཉིད་ལས། རྟོག་བཅས་རྟོག་པ་མེད་པའི་ཡིད། །ཅིག་ཅར་དུ་

ནི་འཇུག་ཕྱིར་རམ། །འཇུག་པ་མྱུར་ཕྱིར་བླུན་པོ་དག །དེ་དག་ལ་ནི་གཅིག་ཏུ་

ཞེན། །ཞེས་དང་། མགལ་མེ་ལ་སོགས་མྱུར་འཇུག་པའི། །རྗེས་སུ་འགྲོ་བའི་གནོད་

པ་ཅན། །མིག་ལས་འཁོར་ལོར་འཁྲུལ་སྐྱེ་ཡི། །དེ་མཐོང་མཚམས་སྦྱོར་ལས་མ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཡིན། །ཞེས་གསུངས་པའི་ཕྱིར་ན་མ་ཁྱབ་སྟེ། ལུང་དང་པོས་འཇུག་པ་མྱུར་བ་དེ་

མཐོང་རྟོག་གཅིག་ཏུ་འཁྲུལ་བའི་རྒྱུར་བཤད་ཀྱི་ཅིག་ཅར་དུ་འཁྲུལ་བའི་རྒྱུར་མ་

བཤད་ལ། གཉིས་པས་ནི་མགལ་མེ་སྔ་ཕྱི་བར་མ་ཆད་པར་འབྱུང་བར་འཁྲུལ་བའི་

རྒྱུར་བཤད་ཀྱི། མགལ་མེ་སྔ་ཕྱི་ཅིག་ཅར་དུ་འབྱུང་བར་འཁྲུལ་བའི་རྒྱུར་མ་བཤད་

པའི་ཕྱིར་རོ། །ལུང་དང་པོའི་དོན་ནི། རིགས་པ་ཅན་གྱིས་དབང་ཤེས་རྟོག་པར་

འདོད་པ་ནི། གཟུགས་མཐོང་བའི་དབང་ཤེས་དང་གཟུགས་སོ་སྙམ་དུ་འཛིན་པའི་

རྟོག་པ་གཉིས་གཅིག་ཏུ་འཛིན་པ་ཡིན་ལ། དེ་ལྟར་འཛིན་པའི་འཁྲུལ་རྒྱུ་ནི། རྒྱུད་

གཅིག་གི་རྟོག་བཅས་དང་རྟོག་པ་མེད་པའི་ཡིད་ཅིག་ཅར་དུ་ཡུལ་གཅིག་ལ་འཇུག་

པའི་ཕྱིར་རམ། དེ་གཉིས་རིམ་གྱིས་འབྱུང་ཡང་སྐད་ཅིག་གཞན་གྱིས་བར་མ་ཆོད་

པས་འཇུག་པ་མྱུར་བའི་ཕྱིར་གཅིག་ཏུ་འཁྲུལ་ལོ་ཞེས་པ་ཡིན་ལ། ཡིག་ཆར་ལུང་

འདི་འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུ་ཡིན་པ་བཀག་པའི་ཤེས་བྱེད་དུ་

དྲངས་པ་ནི་ཡི་གེ་ནོར་རམ་དཔྱད་པར་བྱའོ། །ལུང་གཉིས་པའི་དོན་ནི། རིགས་པ་

ཅན་གྱི་ལུགས་ལ། ཤེས་པ་དུ་མ་ཅིག་ཅར་མི་སྐྱེ་བས། དབང་ཤེས་ཀྱིས་གཟུགས་

མཐོང་བཞིན་པའི་སྐབས་སུ་འདས་པའི་དོན་ལ་རྣམ་པར་རྟོག་པའི་ཚེ་རྟོག་པས་བར་

དུ་ཆད་ཅིང་ཆད་ཅིང་འཇུག་པ་ཡིན་ཀྱང་། དངོས་པོ་འཛིན་པའི་དབང་ཤེས་ཀྱི་

ཕྱོགས་སྟོབས་དང་ལྡན་པས་བར་མ་ཆད་པ་ལྟར་སྣང་ཞིང་ཞེན་པ་ཡིན་ཏེ། དཔེར་

ན་མགལ་མེ་སྔ་ཕྱི་བར་དུ་ཆོད་ཀྱང་འཇུག་པ་མྱུར་བས་རྟོག་པས་བར་མ་ཆད་དུ་

མཚམས་སྦྱོར་བ་སྟོབས་དང་ལྡན་པས་འཁོར་ལོའི་རྣམ་པར་མཐོང་བ་བཞིན་

ནོ། །ཞེས་པའི་དཔེ་འགོག་པ་ནི། མགལ་མེ་ལ་སོགས་མྱུར་འཇུག་པའི། །ཞེས་



  38  

སེར་བྱེས་དགེ་བཤེས་བསོད་ནམས་ཆོས་གྲགས།

སོགས་འདི་ཡིན་ལ། མགལ་མེ་ལ་སོགས་མྱུར་དུ་འཇུག་པའི་རྗེས་སུ་འགྲོ་བའི་

གནོད་པ་ཅན་གྱི་མིག་དབང་བསླད་པ་ལས་འཁོར་ལོར་འཁྲུལ་བའི་དབང་ཤེས་སྐྱེ་

བ་ཡིན་གྱི། མགལ་མེ་བསྐོར་བ་དེ་འཁོར་ལོར་མཐོང་བ་རྟོག་པས་སྔ་ཕྱི་མཚམས་

སྦྱར་བའི་དབང་ལས་མ་ཡིན་ནོ་ཞེས་པའོ། །དེ་དག་ནི་རྣམ་ངེས་ཊཱིཀ་ཆེན་དང་ཐར་

ལམ་གསལ་བྱེད་ལྟར་བྲིས་པ་ཡིན་ལ། རྣམ་འགྲེལ་ཊཱིཀ་ཆེན་ལས། འོ་ན་ཡི་གེའང་

ཅིག་ཆར་ཐོས་པར་འགྱུར། །ཞེས་སོགས་ཀྱིས་འཇུག་པ་མྱུར་བས་གཅིག་ཏུ་འཁྲུལ་

པ་འགོག་པ་མ་ཡིན་ནམ་ཞེ་ན། དེ་ནི་འཇུག་པ་མྱུར་བ་མངོན་སུམ་གྱིས་གཅིག་ཏུ་

མཐོང་བའི་རྒྱུར་སྨྲ་བ་འགོག་པ་ཡིན་གྱི། གཅིག་ཏུ་འཁྲུལ་བའི་རྒྱུར་སྨྲ་བ་འགོག་པ་

ག་ལ་ཡིན། དེ་གཉིས་མ་ཕྱེད་པས་ནོངས་པ་ཡིན་ནོ། །ཞེས་གསུངས་ཤིང་། རིམ་

བཞིན་འབབ་པ་དེ་ཉིད་ལ། །ཞེས་སོགས་ཀྱི་དོན་ཡང་དེ་ལྟར་བཤད་དོ། །བཤད་

ཚུལ་འདི་ལྟར་ན་འཇུག་ཊཱིཀ་ཆེན་མོ་དང་འགལ་བ་སྤོང་ཚུལ་དཀའ་བར་སྣང་ཞིང་། 

ཁོ་བོས་སྔར་སྒོ་བློའི་ཡིག་ཆའི་འགལ་འདོད་དུ་འཇུག་ཊཱིཀ་ཆེན་མོ་དང་རྣམ་འགྲེལ་

ཊཱིཀ་ཆེན་གཉིས་མི་འགལ་བར་བཤད་ཁུལ་བྱས་ཀྱང་། འདིར་བཤད་པ་ལྟར་ཁས་

བླངས་ན་ལེགས་སམ་སྙམ་མོ། །ཞེས་གསུངས་སོ། །

ཀུན་མཁྱེན་འཇམ་དབྱངས་བཞད་པའི་གྲུབ་མཐའ་ཆེན་མོ་ ༣༣༤ ལས། 

གཉིས་པ་གཟུང་འཛིན་གྲངས་མཉམ་འདོད་པ་ལ། མདོ་སྡེའི་སྐབས་ཀྱི་གཟུང་འཛིན་

རིམ་འབྱུང་བ་ལྟ་བུར་འདོད་པའི་སེམས་ཙམ་རྣམ་བདེན་པ་ཡང་ཡོད་པར་མངོན་ཏེ་

སེམས་ཙམ་རྣམ་བདེན་འགོག་པའི་སྐབས་སུ་འཐད་ལྡན་ཆེ་བ་ལས། དེའི་ཕྱིར་དེ་

ལྟར་ཤེས་པའི་ཆ་གསུམ་དུ་སྣང་བ་ཡིན་ཏེ། ཞེས་སོགས་ཀྱིས་རྣམ་བདེན་ཕྱོགས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

སྔར་བཀོད་ནས་དེ་དག་དགག་པའི་སྐབས་སུ། དེ་ཉིད་ལས། དུས་ཐ་དད་པ་ཡང་མ་

ཡིན་ཏེ། ཅིག་ཅར་ཉམས་སུ་མྱོང་བའི་ཕྱིར། མྱུར་དུ་འཇུག་པ་ལས་ཅིག་ཅར་སྣང་

བར་འཁྲུལ་བའང་མིན་ཏེ། ཤེས་པ་ཐམས་ཅད་སྐད་ཅིག་མ་ཉིད་ཀྱིས་མྱུར་བར་ཁྱད་

པར་མེད་པའི་ཕྱིར། རིམ་གྱིས་སྣང་བ་མེད་པར་ཐལ་བའི་ཕྱིར་རོ། །ཞེས་གསུངས་

པ་འདིའི་ཕྱོགས་སྔས་སྔོན་པོ་རགས་པར་སྣང་བ་གཅིག་པུའི་རྣམ་རྟོག་ལ། སྔོན་

པོའི་རྣམ་པ་ཉམས་མྱོང་ལ་ལྡོག་པས་ཕྱེ་བའི་གཟུང་བ་དང་། འཛིན་པ་དང་། རིག་

པའི་ཆ་གསུམ་བརྟགས་པའི་དེ་གསུམ་དུས་གཅིག་ཏུ་མ་མྱོང་བར་བཤད་པ་ལ། 

ཅིག་ཅར་ཉམས་སུ་མྱོང་བར་སྣང་དུས་ཐ་དད་མིན་པར་གྲུབ་པ་ལ་ཕྱོགས་སྔས་དུས་

ཕྱིར་མྱོང་ཡང་འཇུག་པ་མྱུར་བར་ཅིག་ཅར་སྣང་བས་ན་དེ་འཁྲུལ་ཟེར་བར། འོ་ན་

རིམ་གྱིས་སྣང་བ་མེད་པར་ཐལ་བས་བཀག་པ་སོགས་ཀྱི་ཕྱིར། ཁྲ་བོའི་སྔོ་སེར་

སོགས་ཁ་དོག་གི་གྲངས་ལྟར་གྱི་རྣམ་པ་རིམ་གྱིས་འབྱུང་བར་འདོད་པ་གཅིག་

དང་། ཞེས་གསུངས་པ་བཞིན། མདོ་སྡེ་པ་ལྟར་སེམས་ཙམ་རྣམ་བདེན་པ་ལའང་

གཟུང་འཛིན་རིམ་འབྱུང་བ་འདོད་པ་གཅིག་ཡོད་པ་དང་། དེའི་འཇུག་པ་མྱུར་བ་

ཅིག་ཅར་དུ་འཁྲུལ་བའི་རྒྱུར་ཁས་ལེན་པ་དང་། སློབ་དཔོན་ཆོས་མཆོག་གིས། དུས་

ཐ་དད་པ་ཡང་མ་ཡིན་ཏེ། ཅིག་ཅར་ཉམས་སུ་མྱོང་བའི་ཕྱིར། མྱུར་དུ་འཇུག་པ་ལས་

ཅིག་ཅར་སྣང་བར་འཁྲུལ་བའང་མིན་ཏེ། ཤེས་པ་ཐམས་ཅད་སྐད་ཅིག་མ་ཉིད་ཀྱིས་

མྱུར་བར་ཁྱད་པར་མེད་པའི་ཕྱིར། རིམ་གྱིས་སྣང་བ་མེད་པར་ཐལ་བའི་ཕྱིར་རོ་

ཞེས་རིམ་གྱིས་སྣང་བ་འབྱུང་བ་མེད་པར་ཐལ། ཤེས་པ་ཐམས་ཅད་སྐད་ཅིག་མ་

ཉིད་ཀྱིས་འཇུག་པ་མྱུར་བར་ཁྱད་པར་མེད་པའི་ཕྱིར་ཞེས་པའི་རིགས་པས་འཇུག་

སེར་བྱེས་དགེ་བཤེས་བསོད་ནམས་ཆོས་གྲགས།

པ་མྱུར་བ་ཅིག་ཅར་དུ་འཁྲུལ་བའི་རྒྱུ་ཡིན་པ་བཀག་པ་དང་། སློབ་དཔོན་ཆོས་

མཆོག་འཇུག་པ་མྱུར་བ་ཅིག་ཅར་འཁྲུལ་བའི་རྒྱུར་མི་བཞེད་པ་གསལ་ལོ། །དེར་

མ་ཟད། སློབ་དཔོན་ལྷ་དབང་བློ་ཡང་འཇུག་པ་མྱུར་བ་ཅིག་ཅར་དུ་འཁྲུལ་བའི་རྒྱུར་

མི་བཞེད་པ་ནི། ཊཱིཀ་ཆེན་ ༡༠༥ དུ་གསལ་ལོ། །

རྣམ་བཤད་ཐར་ལམ་གསལ་བྱེད་ ༡༥༥ ལས། དེས་ན་དབང་ཤེས་ལ་

ཕྱི་རོལ་གྱི་དོན་མེད་བཞིན་དུ་གསལ་བར་སྣང་ན་བདག་རྐྱེན་དབང་པོ་བསླད་པ་

སོགས་འཁྲུལ་བའི་རྒྱུ་བཞི་པོ ་གང་རུང་ལས་སྐྱེས་པར་འགྱུར་ལ། ཞེས་

གསུངས་སོ། །

ཡོངས་འཛིན་བློ་རིག་ ༢༢༤ ལས། གཉིས་པ་ལ་ཡང་བཞི་ཡོད་དེ། འཁྲུལ་

རྒྱུ་རྟེན་ལ་ཡོད་པ། འཁྲུལ་རྒྱུ་གནས་ལ་ཡོད་པ། འཁྲུལ་རྒྱུ་ཡུལ་ལ་ཡོད་པ། འཁྲུལ་

རྒྱུ་དེ་མ་ཐག་རྐྱེན་ལ་ཡོད་པ་དང་བཞི་ཡོད་པའི་ཕྱིར། དང་པོ་ནི། མིག་རབ་རིབ་

ཀྱིས་བསླད་པ་ལྟ་བུ་ཡིན་ཏེ། དེ་ལ་བརྟེན་ནས་ཟླ་གཅིག་ཟླ་གཉིས་སུ་སྣང་བའི་

དབང་ཤེས་སྐྱེས་པའི་ཕྱིར། གཉིས་པ་ནི། གྲུར་ཞུགས་པ་ལྟ་བུ་ཡིན་ཏེ། དེ་ལ་བརྟེན་

ནས་ལྗོན་ཤིང་འགྲོ་བར་སྣང་བའི་དབང་ཤེས་སྐྱེ་བའི་ཕྱིར། གསུམ་པ་ནི། མགལ་

མེ་མྱུར་དུ་བསྐོར་བ་ལྟ་བུ་ཡིན་ཏེ། དེ་ལ་བརྟེན་ནས་མགལ་མེ་འཁོར་ལོར་སྣང་བའི་

དབང་ཤེས་སྐྱེས་པའི་ཕྱིར། བཞི་པ་ནི། ཡིད་ཞེ་སྡང་གིས་དཀྲུག་པ་ལྟ་བུ་ཡིན་ཏེ། 

དེ་ལ་བརྟེན་ནས་ས་གཞི་དམར་པོར་སྣང་བའི་དབང་ཤེས་སྐྱེས་པའི་ཕྱིར། རྟོག་མེད་

ལོག་ཤེས། རྟོག་མེད་མངོན་སུམ་ལྟར་སྣང་། མེད་པ་གསལ་སྣང་ཅན་གྱི་ཤེས་པ་

རྣམས་དོན་གཅིག་གོ་ཞེས་གསུངས་སོ། །

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཊཱིཀ་ཆེན་ ༡༠༧ ལས། དེ་བས་ན་རང་ལུགས་ལའང་མཐོང་རྟོག་ཅིག་ཅར་

བ་ལ་གཅིག་ཏུ་འཁྲུལ་པ་དང་། མཐོང་རྟོག་རིམ་གྱིས་བ་ལ་གཅིག་ཏུ་འཁྲུལ་པ་

གཉིས་ཡོད་པ་ལས། དང་པོར་འཁྲུལ་རྒྱུ་ཡུལ་གཅིག་ལ་དུས་མཉམ་དུ་འཇུག་པ་

ཡིན་ལ། གཉིས་པའི་འཁྲུལ་རྒྱུ་འཇུག་པ་མྱུར་བ་ཡིན་ཞེས་པའོ། །བཤད་པར་བྱ་བ་

མང་ཡང་མངས་པར་འགྱུར་བས་མཚོན་པ་ཙམ་ལས་མ་བྲིས་ཤིང་། ཁོ་བོ་འབའ་

ཞིག་སྨྲ་བའི་ཁྱུ་མཆོག་སྟེ། གཞན་དག་ནི་སྐབས་འདིར་གྲུབ་པའི་མཐའ་ལ་བདག་

གཞན་བརྗེ་བའི་ལྷག་བསམ་འཛིན་ཏོ། །ཞེས་གསུངས་སོ། །

ཡིད་མངོན་སྒྲུབ་ཚུལ།

ཡིད་མངོན་སྒྲུབ་ཚུལ་ནི། ཁ་ཅིག །ཡིད་མངོན་མེད་དེ། མིག་གཟུགས་ལ་

བལྟ་བ་ལ་མངོན་དུ་ཕྱོགས་པའི་དུས་ཀྱི་གཟུགས་གསལ་བར་སྣང་བའི་ཤེས་པ་ནི་

དབང་ཤེས་ཁོ་ན་ཡིན་ལ། མིག་གཟུགས་ལ་ལྟ་བ་མི་ཕྱོགས་པའི་དུས་སུ་གཟུགས་

གསལ་བར་སྣང་བའི་ཤེས་པ་མེད་པའི་ཕྱིར། ཞེས་པའི་ཡིད་མངོན་མེད་པའི་སྒྲུབ་

བྱེད་གཅིག་དང་། གཞན་ཡང་ཡིད་མངོན་མེད་དེ། ཡིད་མངོན་གྱི་སྒྲུབ་བྱེད་ལུང་

ཙམ་དུ་ཟད་ཀྱི་དངོས་སྟོབས་ཀྱི་ཚད་མས་མ་གྲུབ་པའི་ཕྱིར་ཏེ། ཆོས་མཆོག་གིས་

ཡིད་ཀྱི་མངོན་སུམ་སྒྲུབ་པ་ལ་ཚད་མ་གཞན་ནི་བཙལ་བར་བྱ་བ་མ་ཡིན་ནོ། །ཞེས་

གསུངས་པའི་ཕྱིར་ཞེས་སྒྲུབ་བྱེད་གཅིག་སྟེ་སྒྲུབ་བྱེད་ལྟར་སྣང་གཉིས་འགོད།

རང་ལུགས་ནི་དེ་གཉིས་རིམ་པ་བཞིན་འགོག་པ་ལ། ཚད་མ་རིགས་རྒྱན་ 

༥༩ ལས། ཤེས་བྱ་ཆོས་ཅན། སྔར་མྱོང་བ་ནི་འཛིན་པ་ན་ཞེས་སོགས་རང་ལུགས་

དང་། དེའི་ཕྱིར་དབང་པོའི་རྣམ་པར་ཤེས་ཞེས་སོགས་གཞན་ལུགས་ཡིན་པར་

སེར་བྱེས་དགེ་བཤེས་བསོད་ནམས་ཆོས་གྲགས།

ཐལ། ཡིད་མངོན་མེད་པའི་ཕྱིར། རྟགས་ཁས། ཞེས་སོགས་སྒྲུབ་བྱེད་སྔ་མ་དེ་

འགོག་ལ། ཡང་དེ་ཉིད་ ༥༩ ལས། སྦྱིན་པ་བཏང་བ་ལས་ལོངས་སྤྱོད་འབྱུང་བ་

ཆོས་ཅན། ཁྱོད་ཚད་མས་མ་གྲུབ་པར་ཐལ། ཁྱོད་ཀྱི་སྒྲུབ་བྱེད་ལུང་ཙམ་དུ་ཟད་ཀྱི་

དངོས་སྟོབས་ཀྱི་ཚད་མས་མ་གྲུབ་པའི་ཕྱིར་ཏེ། ཤིན་ཏུ་ལྐོག་གྱུར་ཡིན་པའི་ཕྱིར་

རོ། །ཁྱབ་པ་སྔ་མ་ཁས། གཞན་ཡང་། གཟུགས་ཤེས་པ་ནི་རྣམ་གཉིས་ཏེ། །མིག་

དང་ཡིད་ལ་བརྟེན་པའོ། །ཞེས་པའི་ལུང་བསྟན་བྱའི་དོན་ལ་མི་བསླུ་བ་མ་ཡིན་པར་

ཐལ། ཡིད་མངོན་མེད་པའི་ཕྱིར་ཞེས་སྒྲུབ་བྱེད་ཕྱི་མ་དེ་འགོག་གོ །

རང་ལུགས་ཡིད་མངོན་སྒྲུབ་ཚུལ་ནི། གཟུགས་ཤེས་པ་ནི་རྣམ་གཉིས་

ཏེ། །མིག་དང་ཡིད་ལ་བརྟེན་པའོ། །ཞེས་པའི་ལུང་ཆོས་ཅན། རང་གི་བསྟན་བྱའི་

དོན་ལ་མི་བསླུ་བ་ཡིན་ཏེ། དཔྱད་པ་གསུམ་གྱིས་དག་པའི་ལུང་ཡིན་པའི་ཕྱིར། 

ཞེས་པའི་ཡིད་ཆེས་ལུང་གི་རྟགས་ཀྱིས་བསྒྲུབ་དགོས་ཏེ། སློབ་དཔོན་ཆོས་མཆོག་

གིས། ཡིད་ཀྱི་མངོན་སུམ་སྒྲུབ་པ་ལ་ཚད་མ་གཞན་བཙལ་བར་བྱ་བ་མ་ཡིན་ནོ་

ཞེས་གསུངས་པའི་ཕྱིར། ཚད་མ་རིགས་རྒྱན་ ༦༣ ལས། ཁ་ཅིག་ན་རེ། ཡིད་

མངོན་ཡོད་པར་དངོས་སྟོབས་ཀྱི་ཚད་མས་གྲུབ་སྟེ། རང་རིག་མངོན་སུམ་ཚད་

མས་གྲུབ་པའི་ཕྱིར་ཏེ། ཤེས་པ་ཡིན་པའི་ཕྱིར། ཞེས་ཟེར་ཡང་འཐད་པར་དཀའ་

བས། གཟུགས་ཤེས་པ་ནི་རྣམ་པ་གཉིས་ཏེ་མིག་དང་ཡིད་ལ་བརྟེན་པའོ། །ཞེས་

པའི་ལུང་ཆོས་ཅན། རང་གི་བསྟན་བྱའི་དོན་ལ་མི་བསླུ་སྟེ། དཔྱད་པ་གསུམ་གྱིས་

དག་པའི་ལུང་ཡིན་པའི་ཕྱིར། ཞེས་པའི་རྟགས་ལ་བརྟེན་པའི་ཡིད་ཆེས་རྗེས་དཔག་

གིས་གྲུབ་སྟེ། ཆོས་མཆོག་གིས། ཡིད་ཀྱི་མངོན་སུམ་སྒྲུབ་པ་ལ་ཚད་མ་གཞན་ནི་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བཙལ་བར་བྱ་བ་མ་ཡིན་ནོ། །ཞེས་གསུངས་པའི་ཕྱིར། ཞེས་གསུངས།

མངོན་སུམ་རྟོག་བྲལ་སྒྲུབ་ཚུལ།

མངོན་སུམ་རྟོག་བྲལ་སྒྲུབ་ཚུལ་ལ་གཉིས། རྟགས་ལ་མ་བརྟེན་པར་སྒྲུབ་

ཚུལ་དང་། རྟགས་ལ་བརྟེན་ནས་སྒྲུབ་ཚུལ་ལོ། །དང་པོ་ནི། ཚད་མ་རྣམ་འགྲེལ་

ལས། མངོན་སུམ་རྟོག་དང་བྲལ་བ་ནི། །མངོན་སུམ་ཉིད་ཀྱིས་འགྲུབ་པར་

འགྱུར། །ཞེས་གསུངས་སོ། །དོན་ནི། ལོག་རྟོག་སོགས་མི་ལྡན་པའི་མཁས་པ་

འགའ་ཞིག་ནི། སྔོ་འཛིན་དབང་མངོན་ལྟ་བུ་རྟོག་བྲལ་ཡིན་པ་རྟགས་ཀྱིས་སྒྲུབ་མི་

དགོས་པར་སྔོ་འཛིན་ཉམས་མྱོང་གི་རང་རིག་མངོན་སུམ་གྱིས་འགྲུབ་པར་

གསུངས་སོ། །

གཉིས་པ་རྟགས་ལ་བརྟེན་ནས་སྒྲུབ་ཚུལ་ལ་གཉིས། རང་རིག་མངོན་སུམ་

ལ་བརྟེན་ནས་སྒྲུབ་ཚུལ་དང་། རང་མཚན་སྣང་ཡུལ་དུ་བྱེད་པའི་བློ་ཡི་རྟགས་ཀྱིས་

སྒྲུབ་ཚུལ་ལོ། །དང་པོ་རང་རིག་མངོན་སུམ་ལ་བརྟེན་ནས་སྒྲུབ་ཚུལ་ནི། རྣམ་

འགྲེལ་ལས། མངོན་སུམ་རྟོག་དང་བྲལ་བ་ནི། །མངོན་སུམ་ཉིད་ཀྱིས་འགྲུབ་པར་

འགྱུར། །ཀུན་གྱི་རྣམ་རྟོག་མིང་དོན་ཅན། །སོ་སོ་རང་གི་རིག་བྱ་ཡིན། །ཞེས་

གསུངས།

དེའི་སྐབས་ཀྱི་རིགས་པ་ནི། སྔོ་འཛིན་དབང་མངོན་ཆོས་ཅན། སྒྲ་དོན་སྣང་

ཡུལ་དུ་བྱེད་པའི་རྟོག་པ་དང་བྲལ་བ་ཡིན་ཏེ། དབང་ཤེས་དང་རྟོག་པ་ཐ་དད་པ་རང་

གི་མྱོང་བྱེད་རང་རིག་རྣམས་ལ་སྣང་བའི་ཕྱིར་ཞེས་བཀོད་པར་བྱའོ། །འདི་ལེའུ་

དང་པོར། བྱས་མི་རྟག་གི་ཐ་དད་རང་རིག་མངོན་སུམ་གྱིས་འགྲུབ་པར་གསུངས་

སེར་བྱེས་དགེ་བཤེས་བསོད་ནམས་ཆོས་གྲགས།

པ་དང་འདྲའོ། །དེ་ལྟར་ཡང་། ཊཱིཀ་ཆེན་རིགས་པའི་རྒྱ་མཚོ་ ༡༠༠ ལས། དེས་ན་

འདིར་མངོན་སུམ་ཉིད་ཀྱིས་འགྲུབ་པར་འགྱུར་ཞེས་པ་ནི། དབང་ཤེས་རྟོག་བྲལ་

ཡིན་ཏེ། དབང་ཤེས་དང་རྟོག་པ་རྣམ་པ་ཐ་དད་པར་རང་རང་གི་མྱོང་བྱེད་རང་རིག་

རྣམས་ལ་སྣང་བའི་ཕྱིར་ཞེས་པའི་ཚུལ་གྱིས་འགྲུབ་པར་འགྱུར་རོ་ཞེས་བྱ་བའི་དོན་

ཏེ་ངག་དོན་ཡང་དེ་ཉིད་དོ། །དེ་ལྟ་མིན་པར་རང་རང་གི་མྱོང་བྱེད་རང་རིག་གིས་

རྟོག་བྲལ་དུ་གཞལ་བ་ལ་བྱས་ན་སུ་ཡང་དབང་ཤེས་རྟོག་པར་སྒྲོ་འདོགས་མི་སྲིད་

པར་ཐལ་ལོ། །འདི་ཙམ་ལ་བློ་ཁ་ཕྱོགས་པའང་སུ་ཡོད་སྨྲོས་ཤིག །ཞེས་པའི་བར་

གསུངས་སོ། །

དེ་ཡང་རང་རིག་གིས་རྟོག་བྲལ་དུ་འགྲུབ་ཚུལ་ནི། མངོན་སུམ་རྟོག་བྲལ་མ་

ཡིན་པ་སྒྲ་སྤྱི་དང་དོན་སྤྱི་གཟུང་ཡུལ་དུ་བྱེད་ན། རང་མྱོང་བྱེད་ཀྱི་རང་རིག་མངོན་

སུམ་གྱིས་གྲུབ་དགོས་པ་ལས་མ་གྲུབ་པའི་ཕྱིར། ཞེས་པའོ། །

རྣམ་བཤད་ཐར་ལམ་གསལ་བྱེད་ ༡༡༦ ལས། རྟོག་པ་རྣམས་ཀྱི་གཟུང་

ཡུལ་རང་རིག་མངོན་སུམ་གྱི་གཞལ་བྱར་རིགས་པ་སྨྲ་བས་ཡང་དང་ཡང་དུ་

གསུངས་པའི་ཕྱིར་རོ། །ཞེས་གསུངས་སོ། །

ཡང་ལེའུ་དང་པོའི་རྣམ་བཤད་ཐར་ལམ་གསལ་བྱེད་ ༨༣ ལས། དེ་ཡང་

དབང་པོ་རྣོ་ན་གློ་བུར་དུ་བ་མངོན་སུམ་དུ་མཐོང་བ་ཙམ་དང་། དབང་པོ་རྟུལ་ན་རྟག་

ཏུ་ཡོད་པ་དང་རྟག་ཏུ་མེད་པ་ལ་གནོད་པ་རྒྱས་པར་བསྟན་པ་ལ་བལྟོས་སོ་ཞེས་

དབང་པོ་རྣོན་པོས་རྒྱུ་མེད་དུ་འཛིན་པའི་ལོག་རྟོག་རྟགས་ལ་བརྟེན་མི་དགོས་པར་

གློ་བུར་དུ་བ་མཐོང་བ་ཙམ་གྱིས་ལོག་རྟོག་འགོག་པར་གསུངས་སོ། །

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གཉིས་པ་རང་མཚན་སྣང་ཡུལ་དུ་བྱེད་པའི་རྟགས་ཀྱིས་སྒྲུབ་པའི་ཚུལ་ནི། 

ཚད་མ་རྣམ་འགྲེལ་ལས། གཅིག་ཏུ་མཐོང་བའི་ཁྱད་པར་ནི། །གཞན་འགའ་ཞིག་ཏུ་

མཐོང་མི་འགྱུར། །དེ་ལས་སྤྱི་གཞན་ཐ་དད་པ། །ཡོད་མིན་ཐ་དད་བློ་མིན་

ཕྱིར། །ཞེས་གསུངས། དེའི་རྩ་བའི་རྟགས་ནི་དོན་ལ་གནས་ཤིང་། དེ་ཡང་གང་ཞེ་

ན། ཐུན་མོང་མ་ཡིན་པའི་དབང་པོ་བདག་རྐྱེན་གཟུགས་ཅན་པ་ལ་བརྟེན་ནས་སྐྱེས་

པའི་དབང་ཤེས་རྣམས་ཆོས་ཅན། མིང་སོགས་སྤྱི་གཟུང་དོན་དུ་བྱེད་པའི་ཤེས་པ་

མ་ཡིན་ཏེ། ཁྱད་པར་རང་མཚན་སྣང་ཡུལ་དུ་བྱེད་པ་ཅན་གྱི་ཤེས་པ་ཡིན་པའི་ཕྱིར། 

ཞེས་པའོ། །

འདིའི་རྟགས་སྒྲུབ་ཀྱི་རིགས་པ་ལ་གཉིས་ཏེ། དེའི་ཚུལ་ནི། སྔར་གྱི་རྟགས་

དེ་ལ་ཁ་ཅིག །རྟགས་མ་གྲུབ་སྟེ། དབང་པོ་ཤེས་པས་སྤྱི་གཟུང་དོན་དུ་བྱེད་དོ་ཞེ་

ན། འོ་ན་དེ་འདྲའི་སྤྱི་དེ་གསལ་བ་རྣམས་དང་རྫས་གཅིག་གམ་ཐ་དད་ཡིན། དེ་ལ་

གྲངས་ཅན་ལྟ་བུས་རྫས་གཅིག་ཏུ་འདོད་དོ་ཞེ་ན། དེ་འགོག་པ་ལ། གཅིག་ཏུ་མཐོང་

བའི་ཁྱད་པར་ནི། །ཞེས་སོགས་རྐང་པ་གཉིས་གསུངས། དོན་ནི། ཤེས་བྱ་ཆོས་

ཅན། གསལ་བ་རང་མཚན་དང་རྫས་གཅིག་པའི་སྤྱི་རྟག་དངོས་གཅིག་མེད་པར་

ཐལ། གསལ་བ་རྣམས་ཕན་ཚུན་རྗེས་འགྲོ་མི་བྱེད་པའི་ཕྱིར་ཞེས་པའོ། །འདི་ནི་

ལེའུ་དང་པོར་གསལ་བ་རྣམས་ནི་རྗེས་མི་འགྲོ །ཞེས་གསུངས་པ་དང་འདྲའོ། །

ཡང་ན་རྣམ་བཤད་ཐར་ལམ་གསལ་བྱེད་ ༩༤ ལས། བརྡའི་དུས་གཅིག་

ཏུ་མཐོང་བའི་ཁྱད་པར་རང་མཚན་གཞན་ཐ་སྙད་ཀྱི་དུས་འགའ་ཞིག་ཏུ་མཐོང་བར་

མི་འགྱུར་བར་ཐལ། དངོས་པོ་སྔ་ཕྱི་ཕན་ཚུན་རྗེས་འགྲོ་མི་བྱེད་པའི་ཕྱིར། ཞེས་

སེར་བྱེས་དགེ་བཤེས་བསོད་ནམས་ཆོས་གྲགས།

གསུངས་པ་ལྟར་རོ། །

རྟགས་སྒྲུབ་ཀྱི་རིགས་པ་གཉིས་པ་ནི། བྱེ་བྲག་པ་ལྟ་བུས་དེ་འདྲའི་སྤྱི་དེ་

གསལ་བ་རྣམས་དང་རྫས་ཐ་དད་དུ་འདོད་ཞེ་ན། དེ་འགོག་པ་ལ། དེ་ལས་སྤྱི་གཞན་

ཐ་དད་པ། །ཞེས་སོགས་རྐང་པ་གཉིས་གསུངས། དོན་ནི། ཤེས་བྱ་ཆོས་ཅན། 

གསལ་བ་རང་མཚན་ལས་རྫས་ཐ་དད་པའི་སྤྱི་དོན་གཞན་ཡོད་པ་མ་ཡིན་པར་ཐལ། 

དེ་ཡོད་ན་ཚད་མས་དམིགས་དགོས་པ་ལས་མ་དམིགས་པའི་ཕྱིར། ཞེས་

པའོ། །འདི་ནི་ལེའུ་དང་པོར་རྗེས་འགྲོ་གཞན་ནི་སྣང་བ་མེད། །ཅེས་གསུངས་པ་

དང་འདྲའོ། །

ཡང་ན་རྣམ་བཤད་ཐར་ལམ་གསལ་བྱེད་ ༩༤ ལས། གསལ་བ་དེ་ལས་

སྤྱི་གཞན་རྫས་ཐ་དད་པ་ཡོད་པ་མིན་པར་ཐལ། དེ་ལྟར་ཡོད་ན་རྫས་ཐ་དད་དུ་

དམིགས་པའི་བློ་ཡོད་དགོས་པ་ལས། བློ་དེ་འདྲ་མེད་པའི་ཕྱིར། ཞེས་གསུངས་པ་

ལྟར་རོ། །

མདོ་སྡེ་པའི་ལུགས་ཀྱི་རྐྱེན་གསུམ།

མདོ་སྡེ་པའི་ལུགས་ཀྱི་རྐྱེན་གསུམ་ནི། མདོ་སྡེ་པའི་ལུགས་ལ་དབང་

མངོན་གྱི་རྐྱེན་གསུམ་ནི་རིམ་བཞིན། གཟུགས་འཛིན་དབང་མངོན་ལྟ་བུར་མཚོན་

ན། གཟུགས་འཛིན་དབང་མངོན་གྱི་སྟེང་ན། མྱོང་ཙམ་གྱི་ཆ་དང་། ཡུལ་གྱི་རྣམ་

ལྡན་དུ་སྐྱེས་པའི་ཆ་དང་། ཡུལ་འཛིན་ནུས་སུ་སྐྱེད་པའི་ཆ་གསུམ་ཡོད་པ་ལས་

རིམ་བཞིན་དེ་དག་གི་ལག་རྗེས་འཇོག་བྱེད་ཀྱི་རྐྱེན་རྣམས་ལ། གཟུགས་འཛིན་

དབང་མངོན་གྱི་བདག་རྐྱེན་དང་། དམིགས་རྐྱེན་དང་། དེ་མ་ཐག་རྐྱེན་དུ་བཞག་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གོ །དེ་ལྟར་ཡང་སྤྱི་དོན་རིགས་རྒྱན་ ༥༣ ལས། གཟུགས་འཛིན་དབང་ཤེས་ཀྱི་

སྟེང་ན་མྱོང་ཙམ་དང་ཡུལ་གྱི་རྣམ་ལྡན་དུ་སྐྱེས་པ་དང་ཡུལ་འཛིན་ནུས་སུ་སྐྱེས་

པའི་ཆ་གསུམ་ཡོད་པ་ལས། ཞེས་གསུངས་སོ། །

གཞན་ཡང་སྤྱི་དོན་རིགས་རྒྱན་ ༥༤ ལས། མིག་དབང་གི་ངོ་བོ་གང་ཞེ་ན། 

འབྱུང་བ་ལས་གྱུར་པ་གང་ཞིག །མིག་ཤེས་ཀྱི་བདག་རྐྱེན་གྱི་རིགས་སུ་གྱུར་པའི་

གཟུགས་ཅན་དང་བ་ཞིག་གོ་ཞེས་དང་། རང་ལུགས་ནི་དབང་ཤེས་ཀྱི་དམིགས་

རྐྱེན་གྱི་མཚན་ཉིད། དབང་ཤེས་ཡུལ་གྱི་རྣམ་ལྡན་དུ་གཙོ་བོར་དངོས་སུ་སྐྱེད་བྱེད། 

དབང་ཤེས་ཀྱི་གཟུང་དོན་གྱི་མཚན་ཉིད། དབང་ཤེས་རང་འདྲའི་རྣམ་ལྡན་དུ་གཙོ་

བོར་དངོས་སུ་སྐྱེད་བྱེད་ཅེས་དང་། གསུམ་པ་ནི། གཟུགས་འཛིན་དབང་ཤེས་ཀྱི་

སྔ་ལོགས་སུ་བྱུང་བའི་གཟུགས་ཡིད་ལ་བྱེད་པ་དེ་མཚན་གཞི། གཟུགས་འཛིན་

དབང་ཤེས་ཀྱི་མཚུངས་པ་དེ་མ་ཐག་རྐྱེན་དུ་མཚོན། གཟུགས་འཛིན་དབང་ཤེས་

མྱོང་ཙམ་དུ་གཙོ་བོར་དངོས་སུ་སྐྱེད་བྱེད་ཡིན་པ་ཞེས་རྐྱེན་གསུམ་རིམ་པ་བཞིན་

གསུངས་ཡོད།

སྡེ་བདུན་རྒྱན་ ༡༤༧ ལས། དེ་ཡང་མིག་ཤེས་ལྟ་བུ་ཡང་། རང་གི་ངོ་བོ་

མྱོང་བ་གསལ་རིག་གི་ཆ་དང་། གཟུགས་ཀྱི་རྣམ་ལྡན་དུ་སྐྱེས་པའི་ཆ་དང་། 

གཟུགས་ཁོ་ན་འཛིན་པར་ངེས་ཀྱི་སྒྲ་སོགས་གཏན་འཛིན་མི་སྲིད་པའི་ཁྱད་པར་

གསུམ་ཡོད་ལ། དང་པོ་ནི། རང་གི་དེ་མ་ཐག་རྐྱེན་གྱིས་གཙོ་བོར་བསྐྱེད་པ་ཡིན་

མོད་ཀྱི། ཞེས་སོགས་གསུངས། ཡང་དེ་ཉིད་ལས། དབང་ཤེས་ཀྱི་བདག་རྐྱེན་གྱི་

མཚན་ཉིད། རང་འབྲས་དབང་ཤེས་ཀྱི་ཐུན་མོང་མ་ཡིན་པའི་ཁྱད་པར་ལ་ལྷག་པར་

སེར་བྱེས་དགེ་བཤེས་བསོད་ནམས་ཆོས་གྲགས།

དབང་བྱེད་པའི་དབང་པོ་ཞེས་དང་། ཡང་གཉིས་པ་དམིགས་རྐྱེན་ནི། རང་འཛིན་

ཤེས་པ་རང་གི་རྣམ་ལྡན་དུ་དངོས་སུ་སྐྱེད་པར་བྱེད་པ་གང་ཡིན་པ་སྟེ། དབང་ཤེས་

ཀྱི་དམིགས་རྐྱེན་དང་གཟུང་དོན་དོན་གཅིག་ཅེས་དང་། གསུམ་པ་དེ་མ་ཐག་རྐྱེན་

ནི། ཤེས་པ་གཞན་གྱིས་བར་མ་ཆད་པའི་རང་གི་སྔ་ལོགས་ཀྱི་ཤེས་པ་གང་། རང་

ཉིད་མྱོང་བའི་ངོ་བོར་སྐྱེད་བྱེད་གང་ཡིན་པའོ། །ཞེས་གསུངས་སོ། །

སྡེ་བདུན་ལ་འཇུག་པའི་སྒོ་དོན་གཉེར་ཡིད་ཀྱི་མུན་སེལ་ ༩༦ ལས། སྤྱིར་

རྐྱེན་ལ་དབྱེ་ན། དམིགས་རྐྱེན། བདག་རྐྱེན། དེ་མ་ཐག་རྐྱེན་གསུམ། མཚན་ཉིད་

རིམ་བཞིན། ཆོས་དེ་ཡུལ་གྱི་རྣམ་ལྡན་དུ་དངོས་སུ་སྐྱེད་བྱེད་ཀྱི་ཕྱི་དོན། ཆོས་དེ་

རང་དབང་དུ་སྐྱེད་བྱེད། ཆོས་དེ་གསལ་རིག་གི་ངོ་བོར་དངོས་སུ་སྐྱེད་བྱེད། ཅེས་

གསུངས་སོ། །

ཡོངས་འཛིན་བསྡུས་གྲྭ་ ༩༠ ལས། འདུས་བྱས་གང་དང་གང་གི་རྒྱུ་རྐྱེན་

དང་བདག་རྐྱེན་གཉིས་དོན་གཅིག་པར་འཇོག་དགོས་པ་ཡིན་པའི་ཕྱིར། ཞེས་དང་། 

ཡང་དེ་ཉིད་ལས། མིག་ཤེས་སུ་གྱུར་པའི་ཚད་མ་དག་གི་དམིགས་རྐྱེན་ལ་རང་གི་

གཞལ་བྱའི་གཟུགས་ཀྱི་སྐྱེ་མཆེད་དེ་འཇོག་དགོས་ལ། རྟོག་པ་རྣམས་ལ་དེ་ལྟར་

མ་ཡིན་པའི་ཕྱིར། དེར་ཐལ། རྟོག་པའི་དམིགས་རྐྱེན་ལ་རང་གི་དེ་མ་ཐག་རྐྱེན་གྱི་

སྟེང་གི་བག་ཆགས་ཤིག་འཇོག་དགོས་པ་ཡིན་པའི་ཕྱིར། ཞེས་དང་། ཡང་དེ་ཉིད་

ལས། རྣལ་འབྱོར་མངོན་སུམ་རྣམས་ཀྱི་དམིགས་རྐྱེན་ལ་རང་གི་རྒྱུར་གྱུར་པའི་ཞི་

ལྷག་ཟུང་འབྲེལ་གྱི་ཏིང་ངེ་འཛིན་དེ་འཇོག་དགོས་ལ། རྣམ་མཁྱེན་གྱི་དམིགས་རྐྱེན་

ལ་རང་གི་རྒྱུར་གྱུར་པའི་བསྐལ་ཆེན་གྲངས་མེད་གསུམ་གྱི་ཚོགས་འཇོག་དགོས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པ་གང་ཞིག་དབང་ཤེས་རྣམས་ལ་མི་འདྲ་བ་ཡིན་པའི་ཕྱིར། ཞེས་དང་། ཡང་དེ་ཉིད་

ལས། རྟོག་པ་ལོག་ཤེས་རྣམས་ཀྱི་དམིགས་རྐྱེན་ཕལ་ཆེར་ལ་རང་གི་དེ་མ་ཐག་

རྐྱེན་གྱི་སྟེང་གི་བག་ཆགས་ཤིག་འཇོག །རྟོག་མེད་ལོག་ཤེས་རྣམས་ཀྱི་དམིགས་

རྐྱེན་འཇོག་ཚུལ་མི་འདྲ་བ་དུ་མ་ཞིག་ཡོད་པའི་ཕྱིར། དེར་ཐལ། ཟླ་གཅིག་ཟླ་གཉིས་

སུ་སྣང་བའི་དབང་ཤེས་ཀྱི་དམིགས་རྐྱེན་ལ་ཟླ་བ་གཅིག་པོ་དེ་དང་བར་སྣང་

འཇོག །སྨིག་རྒྱུ་ཆུར་སྣང་བའི་དབང་ཤེས་ཀྱི་དམིགས་རྐྱེན་ལ་བྱེ་མ་སྐྱ་བོ་དང་ཉི་

འོད་འཇོག །སྒྱུ་མ་རྟ་གླང་དུ་སྣང་བའི་དབང་ཤེས་ཀྱི་དམིགས་རྐྱེན་ལ་སྒྱུ་མའི་

སྔགས་རྫས་འཇོག་པ་སོགས་མཐའ་ཡས་པ་ཡོད་པའི་ཕྱིར། ཞེས་གསུངས་སོ། །

རྣམ་རིག་པའི་ལུགས་ཀྱི་རྐྱེན་གསུམ།

རྣམ་རིག་པའི་ལུགས་ཀྱི་རྐྱེན་གསུམ་ནི། སྡེ་བདུན་རྒྱན་ ༡༧༢ ལས། འོ་

ན་འཐད་པའི་ཕྱོགས་གང་ཡིན་ཅེ་ན། བཤད་པར་བྱ་སྟེ། དེ་ཡང་སློབ་དཔོན་ཕྱོགས་

གླང་གིས་དམིགས་བརྟག་ཏུ། ནང་གི་ཤེས་བྱའི་ངོ་བོ་ནི། །ཕྱི་རོལ་ལྟར་སྣང་གང་

ཡིན་པ། །དོན་ཡིན་རྣམ་ཤེས་ངོ་བོའི་ཕྱིར། །དེ་རྐྱེན་ཉིད་ཀྱང་ཡིན་ཕྱིར་རོ། །ཞེས་

གསུངས་པས་བསྟན་པའི་དམིགས་རྐྱེན་དང་། ཡང་ན། ནུས་པ་འཇོག་ཕྱིར་རིམ་

གྱིས་ཡིན། །ཅེས་པའི་དམིགས་རྐྱེན་གཉིས་ལས། དང་པོའི་དོན་ནི་འདི་ཡིན་ཏེ། 

དབང་ཤེས་ལ་ཕྱི་རོལ་ལྟ་བུར་སྣང་བའི་སྔོན་པོ་སོགས་ནི་དབང་ཤེས་དེ་དང་དེའི་

དོན་ཏེ། དམིགས་པ་ཡང་ཡིན་ལ་དེའི་རྐྱེན་ཡང་ཡིན་པའི་ཕྱིར་དམིགས་རྐྱེན་ཡིན་

ནོ། །ཅིའི་ཕྱིར་དམིགས་པ་ཡིན་ཅེ་ན། རྣམ་ཤེས་ངོ་བོའི་ཕྱིར་ཅེས་སྨོས་ཏེ། དེའི་

དམིགས་པ་ཡིན་པར་ཐལ། དེའི་རྣམ་པར་ཤེས་པར་བྱ་བའི་ངོ་བོ་ཡིན་པའི་ཕྱིར་

སེར་བྱེས་དགེ་བཤེས་བསོད་ནམས་ཆོས་གྲགས།

ཅེས་པའོ། །ཅིའི་ཕྱིར་རྐྱེན་ཡིན་ཅེ་ན། གཅིག་ཆའང་མི་འཁྲུལ་ཕྱིར་ན་རྐྱེན་ཅེས་

སྨོས་ཏེ། དབང་ཤེས་ལ་སྣང་བའི་སྔོན་པོ་དེ་དབང་ཤེས་གཅིག་པོ་དེའི་བདག་ཉིད་

དུ་གྱུར་པའི་ཆ་ཡིན་པས། དུས་མཉམ་ཡིན་ནའང་རྐྱེན་དུ་འཐད་དེ། ཁོ་ཡུལ་དུ་ཡོད་

ན་སྐྱེ། མེད་ན་མི་སྐྱེ་བས། ཁོ་ལ་རྗེས་སུ་འགྲོ་ལྡོག་མི་འཁྲུལ་བའི་ཕྱིར། ཅེས་

པའོ། །ཞེས་དང་། ཡང་དེ་ཉིད་ ༡༩༣ ལས། ད་ནི་བདག་རྐྱེན་དང་དེ་མ་ཐག་རྐྱེན་

བཤད་པར་བྱ་སྟེ། དེ་ཡང་། དེ་མ་ཐག་རྐྱེན་གྱི་མཚན་ཉིད་ནི་སྔར་མདོ་སྡེ་པའི་

འདོད་པ་འཆད་པའི་སྐབས་སུ་བཤད་པ་ཇི་ལྟ་བ་བཞིན་དུ་རིགས་པར་བྱ་བ་ཡིན་

པས། སླར་ཡང་ཟློས་ཏེ་བཤད་པར་མི་བྱའོ། །བདག་པོའི་རྐྱེན་ལ་མདོ་སྡེ་པ་དང་

རྣམ་རིག་པ་དག་འདོད་པ་མི་འདྲ་བའི་ཁྱད་པར་ནི་འདི་ཡིན་ཏེ། གཉིས་ཀས་ཀྱང་

མིག་ཤེས་ཀྱི་བདག་རྐྱེན་དུ་གྱུར་པའི་མིག་གི་དབང་པོའི་ངོ་བོ་མིག་ཤེས་དོན་ལྔའི་

ནང་ནས་གཟུགས་ཁོ་ན་ལ་འཛིན་དུ་འཇུག་ལ། གཞན་ལ་མི་འཇུག་པའི་ཐུན་མོང་

མ་ཡིན་པའི་ཁྱད་པར་གང་ཡིན་པ་དེ་གཙོ་བོར་སྐྱེད་པའི་རྒྱུ་མིག་ཤེས་ཀྱི་རྐྱེན་

གཞན་གཉིས་ལས་ཐ་དད་དུ་གྱུར་པ་ཞིག་ལ་འདོད་པ་འདྲ་ཡང་། མདོ་སྡེ་པ་དེ་ཉིད་

བེམ་པོར་འདོད་པ་ཡིན་ལ། སེམས་ཙམ་པ་དེ་ཉིད་རང་གི་དེ་མ་ཐག་རྐྱེན་དུ་གྱུར་

པའི་ཤེས་པ་སྔ་མའི་སྟེང་ན་ཡོད་པའི་ནུས་པའི་ངོ་བོར་འདོད་པ་ནི་ཁྱད་པར་

རོ། །དེའི་ཕྱིར་སློབ་དཔོན་ཕྱོགས་གླང་གིས། ལྷན་ཅིག་བྱེད་དབང་ནུས་པ་ཡི། །ངོ་

བོ་གང་ཡིན་དབང་པོའང་ཡིན། །དེ་ཡང་རྣམ་རིག་ལ་མི་འགལ། །ཞེས་གསུངས་

སོ། །ཞེས་གསུངས། 

དབུ་མ་འཇུག་པ་ལས་ཀྱང་། རང་གི་རྣམ་ཤེས་སྟེང་གི་ནུས་དེ་ལ། །དབང་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པོ་གཟུགས་ཅན་མིག་ཅེས་བྱ་བ་རྟོག །ཅེས་སེམས་ཙམ་པས་མིག་གི་དབང་པོ་

ནུས་པ་ལ་འདོད་པ་གསུངས་སོ། །

སྤྱི་དོན་རིགས་རྒྱན་ ༥༧ ལས། གཉིས་པ་ནི། སྔོ་སྣང་དབང་ཤེས་ཀྱི་

དམིགས་རྐྱེན་ནི་གཉིས་ཏེ། སྣང་བའི་དམིགས་རྐྱེན་དང་ནུས་པ་འཇོག་པའི་

དམིགས་རྐྱེན་ནོ། །དང་པོ་ནི། སྔོ་སྣང་དབང་ཤེས་དང་དུས་མཉམ་པའི་སྔོན་པོ་ལྟ་

བུའོ་ཞེས་དང་། ནུས་པ་འཇོག་པའི་དམིགས་རྐྱེན་ནི། སྔོ་སྣང་དབང་ཤེས་ཀྱི་སྔ་

ལོགས་སུ་བྱུང་བའི་སྔོན་པོ་ལྟ་བུ་ཡིན་ལ། དེ་ལ་དམིགས་རྐྱེན་གྱི་ཆོས་གཉིས་ཚང་

སྟེ་རང་འཛིན་ཤེས་པས་དམིགས་པ་ཡང་ཡིན་ལ། སྔོ་སྣང་དབང་ཤེས་ཡུལ་གྱི་རྣམ་

ལྡན་དུ་གཙོ་བོར་དངོས་སུ་སྐྱེད་བྱེད་ཀྱང་ཡིན་པའི་ཕྱིར། ཞེས་དང་། དབང་ཤེས་

ཀྱི་བདག་རྐྱེན་ཇི་ལྟ་བུ་ཞེ་ན། དབང་ཤེས་ཡུལ་འཛིན་ནུས་སུ་གཙོ་བོར་དངོས་སུ་

སྐྱེད་བྱེད་ནི། དབང་ཤེས་ཀྱི་བདག་རྐྱེན་ཡིན་ལ། དེ་ཡང་ཤེས་པའི་བདག་ཉིད་ཡིན་

གྱི་བེམ་པོ་ནི་མ་ཡིན་ནོ། །དབང་ཤེས་སྔ་མའི་རྫས་ཀྱི་སྟེང་ན་དབང་ཤེས་ཕྱི་མ་

ཡུལ་གྱི་རྣམ་ལྡན་དུ་དངོས་སུ་སྐྱེད་པའི་ནུས་པ་དང་། མྱོང་ཙམ་དུ་དངོས་སུ་སྐྱེད་

པའི་ནུས་པ་དང་། ཡུལ་འཛིན་ནུས་སུ་དངོས་སུ་སྐྱེད་པའི་ནུས་པ་གསུམ་ཡོད་ལ། 

གསུམ་པོ་དེ་ངོ་བོ་གཅིག་ལ་ལྡོག་པ་ཐ་དད་པ་ཡིན་ནོ། །ཞེས་གསུངས་སོ། །

དོན་གཉེར་ཡིད་ཀྱི་མུན་སེལ་ ༡༠༧ ལས། སེམས་ཙམ་པའི་སྐབས་སུ་

དབང་ཤེས་ཀྱི་རྐྱེན་གསུམ་གྱི་གོ་དོན་ཇི་ལྟ་བུ་ཞེ་ན། དབང་ཤེས་ཀྱི་དམིགས་རྐྱེན་

གྱི་མཚན་ཉིད། རང་གིས་བསྒོས་པའི་བག་ཆགས་ཀྱི་དབང་གིས་རང་འབྲས་དབང་

ཤེས་ཡུལ་གྱི་རྣམ་ལྡན་དུ་གཙོ་བོར་སྐྱེད་བྱེད། དཔེར་ན་སྔོར་སྣང་དབང་ཤེས་སྔ་མ་

སེར་བྱེས་དགེ་བཤེས་བསོད་ནམས་ཆོས་གྲགས།

ནི་ཤེས་པ་གཞན་གྱིས་བར་ཆོད་དམ་མ་ཆོད་ཀྱང་རུང་། རང་གི་རིགས་འདྲ་སྔོར་

སྣང་དབང་ཤེས་ཕྱི་མའི་དམིགས་རྐྱེན་ཡིན་པ་བཞིན་ནོ། །གཟུང་རྣམ་དམིགས་རྐྱེན་

དུ་བཤད་པ་ནི་ཐ་སྙད་དུ་ཡིན་གྱི་སྤྱིར་མ་ཡིན་ནོ། །དབང་ཤེས་ཀྱི་བདག་རྐྱེན་གྱི་

མཚན་ཉིད། དབང་ཤེས་ཡུལ་འཛིན་དུ་གཙོ་བོར་སྐྱེད་བྱེད་ཀྱི་ས་བོན། དཔེར་ན། 

སྔོར་སྣང་དབང་ཤེས་སྔ་མའི་ནུས་པའི་དབང་གིས་སྔོར་སྣང་དབང་ཤེས་སྔོན་པོ་

འཛིན་ནུས་སུ་གཙོ་བོར་སྐྱེད་པའི་ཀུན་གཞིའི་སྟེང་གི་ནུས་པ་ལྟ་བུའོ། །དེ་མ་ཐག་

རྐྱེན་གྱི་མཚན་ཉིད་སྔར་བཞིན་ལ། དཔེར་ན་ཤེས་པ་སྔ་མའི་ནུས་པའི་དབང་གིས་

སྔོར་སྣང་དབང་ཤེས་མྱོང་བའི་ངོ་བོར་གཙོ་བོར་དངོས་སུ་སྐྱེད་པ་ཤེས་རྒྱུད་ཀྱི་

སྟེང་གི་ནུས་པ་ལྟ་བུའོ། །ཞེས་གསུངས་སོ། །

རྣམ་བཤད་ཐར་ལམ་གསལ་བྱེད་ ༢༩༤ ལས། སྔོ་སྣང་ཤེས་པ་ལ་

དཔེར་བརྗོད་ན། སྔོ་འཛིན་རང་དུས་ན་སྣང་བའི་སྔོན་པོ་དེ་དམིགས་རྐྱེན་དུ་

འདོད་པ་མི་འཐད་དེ། དེ་རྫས་སུ་མེད་ན་རྐྱེན་དུ་འགལ་ལ། རྫས་སུ་ཡོད་ན་རྫས་

ཐ་དད་མི་འཐད་པས་རྫས་གཅིག་ཏུ་འགྱུར་ལ་དེ་ལྟར་ན་བདག་སྐྱེ་ཁས་ལེན་

དགོས་པར་འགྱུར་བ་དང་། མེད་པར་སྔར་ནུས་མེད་པའི་ཕྱིར། །ཞེས་སོགས་

ཀྱི་རིགས་པ་ལྟར་སྣང་འབའ་ཞིག་ཏུ་འགྱུར་བའི་ཕྱིར་རོ་ཞེས་དང་། ཁོ་བོ་ཅག་

ལ་དམིགས་རྐྱེན་མི་འཐད་པའི་སྐྱོན་མེད་པར་ཐལ། སྔོ་འཛིན་གྱི་མཚུངས་པ་དེ་

མ་ཐག་རྐྱེན་གྱི་རྫས་ལ་ཡོད་པའི་སྔོ་འཛིན་སྔོན་པོའི་རྣམ་པ་ཅན་དུ་བསྐྱེད་པའི་

ནུས་པ་དེ་དེའི་དམིགས་རྐྱེན་དུ་ཁས་ལེན་རིགས་པའི་ཕྱིར་ཞེས་སོགས་དང་། 

ཡང་དེ་ཉིད་ ༢༩༥ ལས། དེས་ན་མིག་གི་དབང་པོ་བདག་པོའི་རྐྱེན་དང་། ཡིད་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བྱེད་སྔ་མ་དེ་མ་ཐག་པའི་རྐྱེན་དང་དེ་མ་ཐག་རྐྱེན་དང་རྫས་གཅིག་པའི་སྔོ་

འཛིན་སྔོན་པོའི་རྣམ་ལྡན་དུ་བསྐྱེད་པའི་ནུས་པ་ཞེས་སམ། དེ་དང་རྫས་གཅིག་

པའི་སྔོན་པོ་དམིགས་པའི་རྐྱེན་ནོ་ཞེས་གསུངས་སོ། །

གཞན་ཡང་། རྐྱེན་བཞི་དང་། དེ་མ་ཐག་རྐྱེན་དང་མཚུངས་པ་དེ་མ་ཐག་

རྐྱེན་དང་། རྐྱེན་དེ་དག་ཆོས་གང་དང་གང་ལ་འཇོག་པའི་ཚུལ་སོགས་དུ་མ་ཞིག་

གསུངས་སོ། །རྩ་ཤེ་རྣམ་བཤད་རིགས་པའི་རྒྱ་མཚོ་ ༨༢ ལས། རྐྱེན་བཞི་པོ་དེ་

གང་ལ་འཇོག་པ་ལ་སྡེ་པ་ཁ་ཅིག་ནི། རྒྱུ་རྐྱེན་ནི་མཛོད་ལས། རྒྱུ་ཞེས་བྱ་བ་རྒྱུ་ལྔ་

ཡིན། །ཞེས་བྱེད་རྒྱུ་མ་གཏོགས་པ་རྒྱུ་ལྔ་དང་། དམིགས་པའི་རྐྱེན་ནི། དམིགས་པ་

ཆོས་རྣམས་ཐམས་ཅད་དོ། །ཞེས་རྣམ་ཤེས་དྲུག་གི་དམིགས་ཡུལ་གྱི་ཆོས་ཐམས་

ཅད་དང་། དེ་མ་ཐག་རྐྱེན་ནི། སེམས་དང་སེམས་བྱུང་སྐྱེས་པ་རྣམས། །ཐ་མ་མིན་

མཚུངས་དེ་མ་ཐག །ཅེས་ལྷག་མེད་དུ་འཇུག་པ་ལས་གཞན་པའི་སེམས་སེམས་

བྱུང་སྔར་སྐྱེས་རྣམས་དང་། བདག་པོའི་རྐྱེན་ནི། བྱེད་རྒྱུ་ཞེས་བྱ་བདག་པོར་

བཤད། །ཅེས་བྱེད་རྒྱུ་ལ་བཤད་པ་ལྟར་འདོད་ལ། རྒྱུ་དྲུག་ནི་མཛོད་ལས། བྱེད་རྒྱུ་

ལྷན་ཅིག་འབྱུང་བ་དང་། །སྐལ་མཉམ་མཚུངས་པ་ལྡན་པ་དང་། །ཀུན་ཏུ་འགྲོ་དང་

རྣམ་སྨིན་དང་། །རྒྱུ་ནི་རྣམ་པ་དྲུག་ཏུ་འདོད། །ཅེས་སོ། །ཞེས་གསུངས་པ་ལྟར་འདི་

ནི་མཛོད་ལུགས་བྱེད་སྨྲའི་འདོད་པ་གསལ་ལ། ཡང་དེ་ཉིད་ ༨༣ ལས། སྡེ་པ་ཁ་

ཅིག་ནི། སྒྲུབ་པར་བྱེད་པ་ནི། རྒྱུ་ཡིན་ཞེས་མཚན་ཉིད་བསྟན་པ་ལས་ནི། གང་ཞིག་

གང་གི་སྐྱེད་བྱེད་ས་བོན་གྱི་ངོ་བོར་གནས་པ་དེ་ནི་དེའི་རྒྱུའི་རྐྱེན་ནོ། །རྒན་པོ་ལྡང་

བ་ལྟར་སེམས་སེམས་བྱུང་སྐྱེ་བཞིན་པ་རྣམས། རྟེན་འཁར་བ་དང་འདྲ་བའི་

སེར་བྱེས་དགེ་བཤེས་བསོད་ནམས་ཆོས་གྲགས།

དམིགས་པ་གང་གིས་སྐྱེད་པ་དེ་ནི་དེ་ཡི་དམིགས་པའི་རྐྱེན་ནོ། །རྒྱུ་འགགས་མ་

ཐག་པ་ནི། འབྲས་བུ་སྐྱེ་བའི་དེ་མ་ཐག་རྐྱེན་ཡིན་ཏེ། དཔེར་ན་ས་བོན་འགགས་མ་

ཐག་པ་མྱུ་གུ་འབྱུང་བའི་རྐྱེན་ཡིན་པ་བཞིན་ནོ། །འཇུག་འགྲེལ་ལས། ས་བོན་

འགགས་མ་ཐག་པ་མྱུ་གུའི་མཚུངས་པ་དེ་མ་ཐག་པའི་རྐྱེན་ཡིན་པ་ལྟ་བུའོ། །ཞེས་

གསུངས་ཤིང་། ཚིག་གསལ་ལས་ཀྱང་། དེ་མ་ཐག་རྐྱེན་འགོག་པའི་སྐབས་སུ། མྱུ་

གུའི་མཚུངས་པ་དེ་མ་ཐག་རྐྱེན་བཀག་པ་ལ་སངས་རྒྱས་བསྐྱངས་ཀྱང་དེ་བཞིན་དུ་

བཞེད་པས་འདི་ནི་གཟུགས་ལ་ཡང་མཚུངས་པ་དེ་མ་ཐག་པའི་རྐྱེན་འདོད་པའི་

ལུགས་སོ། །གང་ཞིག་ཡོད་ན་གང་འབྱུང་བ་འདི་ནི་དེའི་བདག་པོའི་རྐྱེན་ནོ། །ཞེས་

གསུངས་པ་བཞིན་གཟུགས་ལ་དེ་མ་ཐག་རྐྱེན་འདོད་པའི་ལུགས་གཅིག་དང་། ཡང་

དེ་ཉིད་ལས། སྔར་སྐྱེས་པ་དང་ལྷན་ཅིག་སྐྱེས་པ་དང་ཕྱིས་སྐྱེ་བ་ལ་སོགས་པ་ཡང་

འདི་དག་གི་ནང་དུ་འདུ་བ་གསུངས་པ་ནི། ཤེས་རབ་སྒྲོན་མ་ལས། སྡེ་པ་གཞན་

གྱིས་བརྟགས་པའི་སྐྱོན་མདུན་དུ་སྐྱེས་པ་དང་ཡོད་པ་དང་མེད་པ་རྣམས་ཞེས་

བསྒྱུར་བ་དང་དོན་གཅིག་ལ་འགྱུར་ཡང་དེ་ལྟར་ལེགས་སོ། །དེའི་དོན་ནི། འགྲེལ་

བཤད་ལས། གནས་བརྟན་པའི་སྡེ་པས་ཐ་སྙད་བཏགས་པ་མདུན་དུ་སྦྱོར་བའི་སྐྱོན་

ནི་དབང་པོ་རྣམས་ཀྱི་མངོན་སུམ་གྱི་མདུན་དུ་སྐྱེས་པ་དམིགས་རྐྱེན་ནོ། །ཡོད་པའི་

རྐྱེན་ནི་རྒྱུ་དང་བདག་པོའི་རྐྱེན་ནོ། །མེད་པའི་རྐྱེན་ནི་དེ་མ་ཐག་པའི་རྐྱེན་ལ་བཤད་

དོ་ཞེས་གསུངས་པ་བཞིན་རྐྱེན་བཞི་འདོད་ལུགས་གཅིག་གསུངས་ཡོད་ལ། དེ་

བཞིན་མཛོད་ལས། བཞི་ཡིས་སེམས་དང་སེམས་བྱུང་རྣམས། །གསུམ་གྱིས་

སྙོམས་པར་འཇུག་པ་གཉིས། །ཞེས་སོགས་གསུངས་པ་བཞིན་སེམས་མེད་སྙོམས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འཇུག་གཉིས་ལ་དེ་མ་ཐག་རྐྱེན་འཇོག་ཅིང་། ཡང་ཀུན་ལས་བཏུས་ལས། ཡན་

ལག་རྐྱེན་ཉིད་རྣམ་པར་བཞག་པ་ཇི་ལྟ་བུ་ཞེ་ན། བག་ཆགས་དང་། ཤུགས་དང་། 

ཡིད་ལ་བྱེད་པ་དང་། ལྷན་ཅིག་ཏུ་འབྱུང་བས་ཀྱང་ཡན་ལག་རྐྱེན་ཉིད་དུ་རྣམ་པར་

བཞག་པར་རིགས་པར་བྱའོ། །ཞེས་གསུངས་པ་དང་། 

གསེར་ཕྲེང་ ༣༥༦ ལས། ཀུན་བཏུས་ལས་ཡན་ལག་སྔ་མ་རྣམས་ཀྱིས་

ཕྱི་མ་ལ་ཅི་རིགས་པར་རྐྱེན་བཞི་བྱེད་པར་གསུངས་ཏེ། དེ་ཡང་རིག་པས་རིག་པ་

ལ་བྱ་བ་བྱེད་པའི་དབང་དུ་བྱས་ཀྱི་ངེས་པ་ནི་མིན་ཏེ། དེས་གཟུགས་ཅན་སྐྱེད་ན་

བདག་རྐྱེན་གཅིག་པུ་དང་གཟུགས་ཅན་གྱིས་རིག་པ་ལ་ནི་དེ་དང་དམིགས་རྐྱེན་

གཉིས་དང་། གཟུགས་ཅན་ལ་ནི་རྒྱུ་དང་བདག་རྐྱེན་གཉིས་བྱེད་དོ་ཞེས་སོགས་

གསུངས་ལ། དོན་ནི། རིག་པར་གྱུར་པའི་ཡན་ལག་སྔ་མས་རིག་པར་གྱུར་པའི་

ཡན་ལག་ཕྱི་མའི་རྐྱེན་བཞི་ཀ་བྱེད་པ་དང་། རིག་པར་གྱུར་པའི་ཡན་ལག་སྔ་མས་

གཟུགས་ཅན་གྱུར་པའི་ཡན་ལག་ཕྱི་མའི་བདག་རྐྱེན་གཅིག་པུ་དང་། གཟུགས་ཅན་

གྱི་ཡན་ལག་སྔ་མས་རིག་པར་གྱུར་པའི་ཡན་ལག་ཕྱི་མའི་བདག་རྐྱེན་དང་

དམིགས་རྐྱེན་གཉིས་བྱེད་པ་དང་། གཟུགས་ཅན་གྱི་ཡན་ལག་སྔ་མས་གཟུགས་

ཅན་གྱི་ཡན་ལག་ཕྱི་མའི་རྒྱུ་རྐྱེན་དང་བདག་རྐྱེན་གཉིས་བྱེད་པ་གསུངས་སོ། །

རྟེན་འབྲེལ་སྤྱི་དོན་ ༣༧༣ ལས། རིག་པར་གྱུར་པའི་ཡན་ལག་སྔ་མས་

རིག་པར་གྱུར་པའི་ཡན་ལག་ཕྱི་མའི་རྐྱེན་བཞི་ཀ་བྱེད་པ་ཡོད། དེས་གཟུགས་ཅན་

དུ་གྱུར་པའི་ཡན་ལག་ཕྱི་མའི་རྒྱུ་རྐྱེན་གཅིག་པུར་བྱེད་པ་ཡོད། གཟུགས་ཅན་དུ་

གྱུར་པའི་ཡན་ལག་སྔ་མས་གཟུགས་ཅན་དུ་གྱུར་པའི་ཡན་ལག་ཕྱི་མའི་རྒྱུ་རྐྱེན་

སེར་བྱེས་དགེ་བཤེས་བསོད་ནམས་ཆོས་གྲགས།

དང་བདག་རྐྱེན་གཉིས་ཀ་བྱེད་པ་ཡོད། དེས་རིག་པར་གྱུར་པའི་ཡན་ལག་ཕྱི་མའི་

དེ་མ་ཐག་རྐྱེན་མ་གཏོགས་བདག་རྐྱེན་དང་དམིགས་རྐྱེན་རྒྱུ་རྐྱེན་གསུམ་ཀ་བྱེད་པ་

ཡོད་པའི་ཕྱིར། དེ་ལྟར་ཡང་ཀུན་བཏུས་ལས་ཞེས་སོགས་གསུངས། དེ་ལྟར་སྡེ་

ཚན་མི་འདྲ་བ་དང་ཐ་སྙད་མི་འདྲ་བ་དུ་མ་ཞིག་གསུངས་སོ། །

མདོར་ན་ཆོས་དེའི་རྐྱེན་ལ་རྐྱེན་བཞི་པོ་གང་རུང་ངེས་ཤིང་རྐྱེན་བཞི་ལས་

རྐྱེན་ལྔ་པ་ཞིག་འཇོག་ཚུལ་མེད་དེ། མཛོད་ལས། བཞི་ཡིས་སེམས་དང་སེམས་

བྱུང་རྣམས། །གསུམ་གྱི་སྙོམས་པར་འཇུག་པ་གཉིས། །གཞན་ནི་གཉིས་པོ་དག་

ལས་སྐྱེ། །དབང་ཕྱུག་སོགས་མིན་རིམ་སོགས་ཕྱིར། །ཞེས་དང་། རྩ་བ་ཤེས་རབ་

ལས། རྐྱེན་རྣམ་བཞི་སྟེ་རྒྱུ་དང་ནི། །དམིགས་པ་དང་ནི་དེ་མ་ཐག །བདག་པོ་ཡང་

ནི་དེ་བཞིན་ཏེ། །རྐྱེན་ལྔ་པ་ནི་ཡོད་མ་ཡིན། །ཞེས་དང་། རྩ་ཤེ་རྣམ་བཤད་ ༨༤ 

ལས། དེ་འདྲའི་ཐ་སྙད་ཙམ་མི་མཐུན་པ་རྣམས་ནི་མཚན་ཉིད་ལ་བརྟགས་ན་བཞི་པོ་

འདིར་འདུ་ལ་དབང་ཕྱུག་ལ་སོགས་པ་ནི་རྐྱེན་མ་ཡིན་པས་རྐྱེན་ལྔ་པ་ནི་ཡོད་པ་མ་

ཡིན་ནོ་ཞེས་ངེས་པར་འཛིན་ཏེ་ཞེས་གསུངས་སོ། །དེ་བཞིན་དུ། རྐྱེན་གཅིག་ཁོ་

ནས་སྐྱེ་བ་ཡང་མེད་དེ། སྤྱོད་འཇུག་ལས། རྐྱེན་གཅིག་གིས་ནི་ཀུན་ནུས་པ། །གང་

ན་ཡང་ནི་ཡོད་མ་ཡིན། །ཞེས་དང་། སྐྱེས་རབས་ལས། རྒྱུ་གཅིག་གིས་ནི་ཀུན་

འགྲུབ་པ། །གང་ན་ཡང་ནི་ཡོད་མ་ཡིན། །ཞེས་དང་། འགྲེལ་པ་མངོན་པའི་རྒྱན་ ༢༥ 

ལས། རྒྱུ་གཅིག་ལས་སྐྱེ་བ་མེད་པས་རྒྱུ་རྐྱེན་དུ་མ་འདུས་ཤིང་ཕྲད་ནས་བྱས་པས་

ན་འདུས་བྱས། ཞེས་དང་། ཡང་དེ་ཉིད་ ༢༦ ལས། འདུས་བྱས་ནི་རྐྱེན་རྣམས་ཕྲད་

ཅིང་འདུས་ནས་བྱས་པ་སྟེ་རྐྱེན་གཅིག་གིས་བསྐྱེད་པ་ནི་འགལ་ཡང་མེད་དེ་ཞེས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གསུངས་པས། རྒྱུ་རྐྱེན་གཅིག་ཁོ་ན་ལ་བརྟེན་ནས་སྐྱེ་བ་ནི་ཆོས་འགའ་ཡང་ཡོད་

པ་མ་ཡིན་ནོ། །ཞེས་དང་། ཡང་འགྲེལ་པ་མངོན་པའི་རྒྱན་ ༣༤ ལས། ཡུལ་གྱིས་

རྣམ་ཤེས་སྐྱེད་པའི་ཚུལ་ལ་་་་་་་་མང་པོས་མང་པོ་སྐྱེད་པ་ནི་ཤེས་པར་སླའོ། །ཞེས་

གཅིག་གིས་གཅིག་སྐྱེད་པ་དང་། གཅིག་གིས་དུ་མ་སྐྱེད་པ་གསུངས་པ་ནི། རྒྱུ་

གཅིག་ལ་བརྟེན་ནས་འབྲས་བུ་གཅིག་དང་དུ་མ་སྐྱེ་བ་ཡོད་པར་སྟོན་པ་ཡིན་གྱི་རྒྱུ་

གཅིག་ཁོ་ན་ལ་བརྟེན་ནས་འབྲས་བུ་གཅིག་དང་དུ་མ་སྐྱེ་བ་ཡོད་པར་སྟོན་པ་མིན་

པས་འགལ་བ་མེད་དོ། །

བདེན་གཉིས་ལས། དུ་མས་གཅིག་གི་དངོས་མི་བྱེད། །དུ་མས་དུ་མ་བྱེད་

པའང་མིན། །གཅིག་གིས་དུ་མའི་དངོས་མི་བྱེད། །གཅིག་གིས་གཅིག་བྱེད་པའང་

མིན། །ཞེས་གཅིག་གིས་དུ་མ་དང་གཅིག་གིས་གཅིག་མི་སྐྱེད་པ་གསུངས་པ་ནི་

དགག་བྱའི་ཁྱད་པར་དང་སྦྱར་ནས་མི་སྐྱེད་པ་གསུངས་པ་ཡིན་པས་འགལ་མེད་དུ་

ཤེས་པར་བྱའོ། ། 

ཡིད་མངོན་གྱི་རྐྱེན་གསུམ།

ཡིད་མངོན་གྱི་རྐྱེན་གསུམ་ནི། འོ་ན་ཡིད་མངོན་གྱི་དམིགས་རྐྱེན་དང་

བདག་རྐྱེན་དེ་མ་ཐག་རྐྱེན་ཇི་ལྟར་འཇོག་ཅེ་ན། རྣམ་བཤད་ཐར་ལམ་གསལ་བྱེད་ 

༡༧༦ ལས། གཟུགས་འཛིན་དབང་པོའི་མངོན་སུམ་ལྟ་བུ་སྐྱེ་ཐབས་གཅིག་གིས་

དབང་མངོན་སྐད་ཅིག་ཐ་མ་དེ་ལ་ཡོད་པའི་ཡིད་མངོན་རང་དབང་དུ་བསྐྱེད་པའི་ཆ་

བདག་རྐྱེན་དང་། མྱོང་བར་བསྐྱེད་པའི་ཆ་དེ་མ་ཐག་རྐྱེན་ཡིན་པས་རྫས་གཅིག་ལ་

ལྡོག་པ་འགལ་བ་ཡིན་ནོ། །དབང་མངོན་ཐ་མ་དེའི་གཟུང་དོན་གྱི་རིགས་འདྲ་སྐད་

སེར་བྱེས་དགེ་བཤེས་བསོད་ནམས་ཆོས་གྲགས།

ཅིག་གཉིས་པ་ནི་ཡིད་མངོན་དེའི་དམིགས་རྐྱེན་ཡིན་ནོ། །ཞེས་གསུངས་སོ། །

ཡང་དེ་ཉིད་ ༡༧༩ ལས། ཡིད་ཀྱི་མངོན་སུམ་ཤིན་ཏུ་ལྐོག་ཏུ་གྱུར་པ་ན། 

དེས་ཁྱད་པར་དུ་བྱས་པའི་དེའི་རྐྱེན་གསུམ་ཡང་ཤིན་ཏུ་ལྐོག་ཏུ་གྱུར་པ་ལུང་ལ་

བརྟེན་ནས་དཔོག་པ་ཡིན་ནོ་ཞེས་སོགས་གསུངས་སོ། །

སྤྱི་དོན་རིགས་རྒྱན་ ༦༣ ལས། གསུམ་པ་ནི། ཡིད་མངོན་རང་གི་སྔ་

ལོགས་དེ་མ་ཐག་ཏུ་བྱུང་བའི་དབང་པོའི་མངོན་སུམ་ནི་དེ་མ་ཐག་རྐྱེན་དང་། དེ་དང་

དུས་མཉམ་པའི་དོན་དམིགས་རྐྱེན་དང་། དྲུག་པོ་འདས་མ་ཐག་པ་ཡི། །རྣམ་ཤེས་

གང་ཡིན་དེ་ཡིད་དོ། །ཞེས་གསུངས་པ་ལྟར། ཡིད་མངོན་རང་གི་སྔ་ལོགས་དེ་མ་

ཐག་ཏུ་བྱུང་བའི་རྣམ་ཤེས་བདག་རྐྱེན་ཡིན་ཏེ། སྡེ་བདུན་གྱི་གཞུང་གང་དུ་ཡང་ཡིད་

མངོན་གྱི་བདག་རྐྱེན་གཞན་གསལ་པོར་མ་བཤད་ཅིང་དེ་ཡིད་མངོན་གྱི་བདག་

རྐྱེན་ཡིན་པ་ལ་རིགས་པས་གནོད་པ་མེད་པའི་ཕྱིར་རོ། །ཞེས་གསུངས།

སྡེ་བདུན་རྒྱན་ ༡༩༧ ལས། ཁོ་བོ་ནི་འཐད་པར་མི་སེམས་ཏེ། འདི་ལྟར་

ཚུར་མཐོང་གི་རྒྱུད་ཀྱི་ཡིད་མངོན་ཆོས་ཅན། རང་རྒྱུད་ལྡན་ལ་ཁྱོད་མྱོང་བྱེད་རང་

རིག་མངོན་སུམ་ཚད་མ་མེད་པར་ཐལ། ཁྱོད་རང་རྒྱུད་ལྡན་གྱི་བློ་ལ་བལྟོས་ཏེ་ཤིན་

ལྐོག་ཡིན་པའི་ཕྱིར། འདོད་ན། ཤེས་པ་ཡིན་པ་ཉམས་སོ། །ཞེས་དང་། ཡང་དེ་ཉིད་

ལས། གཞན་ཡང་རང་བློ་ལྐོག་ཏུ་གྱུར་པ་སྲིད་པ་ཙམ་ཡང་སློབ་དཔོན་གྱིས་ལན་དུ་

མར་བཀག་ན་རང་བློ་རང་ལ་ཤིན་ཏུ་ལྐོག་ཏུ་གྱུར་པ་སྲིད་པ་ནི་དེ་བས་ཀྱང་ཐ་ཆད་

དོ་སྙམ་དུ་སེམས་སོ་ཞེས་སོགས་དང་། ཡང་དེ་ཉིད་ ༡༩༨ ལས། དེས་ན་ཡིད་

མངོན་ཤིན་ལྐོག་ཡིན་པ་དང་སྐད་ཅིག་མ་གཅིག་ཁོ་ནར་སྐྱེ་བ་སོགས་ནི་སྒྲུབ་བྱེད་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

མེད་པའི་དམ་བཅའ་ཙམ་དུ་ཟད་དོ། །ཞེས་གསུངས་སོ། །

རྣམ་བཤད་ཐར་ལམ་གསལ་བྱེད་ ༡༧༧ ལས། འོ་ན་སོ་སོ་སྐྱེ་བོའི་རྒྱུད་

ཀྱི་གཟུགས་འཛིན་ཡིད་ཀྱི་མངོན་སུམ་དེ་ཤེས་པ་མིན་ན་མངོན་སུམ་དུ་མི་རུང་

བས་ཤེས་པར་འགྱུར་ལ། དེ་ལྟ་ན་རང་མྱོང་བྱེད་རང་རིག་མངོན་སུམ་གྱིས་མྱོང་

དགོས་པས་མངོན་སུམ་ཚད་མས་གྲུབ་པར་འགྱུར་ལ། དེ་ལྟ་ན་གང་ཟག་དེ་ལ་ཤིན་

ཏུ་ལྐོག་གྱུར་དུ་འགལ་ལོ་ཞེ་ན། འོ་ན་དེ་སྐད་སྨྲ་བའི་གང་ཟག་ཁྱོད་རང་གི་རྒྱུད་ཀྱི་

ཤེས་པ་ཡང་ཡིན་ལ་དུས་ཀྱི་ཐུང་བའི་མཐར་ཐུག་པ་ཡིན་པའི་གཞི་མཐུན་དེ་ཁྱོད་

རང་གི་རྒྱུད་ཀྱི་རང་རིག་མངོན་སུམ་ཚད་མས་གྲུབ་པར་ཐལ། དེ་ཁྱོད་རང་གི་རྒྱུད་

ཀྱི་ཤེས་པ་ཡིན་པའི་ཕྱིར། འདོད་ན། འཕགས་པར་ཐལ་ལོ། །ཞེས་གསུངས་སོ། །

སྤྱི་དོན་རིགས་རྒྱན་ ༦༥ ལས་ཀྱང་། གསུམ་པ་རྩོད་པ་སྤང་བ་ལ། ཁོ་ན་

རེ། ཡིད་མངོན་ཆོས་ཅན། ཤིན་ཏུ་ལྐོག་གྱུར་མ་ཡིན་པར་ཐལ། རང་རིག་མངོན་

སུམ་ཚད་མས་གྲུབ་པའི་ཕྱིར་ཏེ། ཤེས་པ་ཡིན་པའི་ཕྱིར་ཞེ་ན། གང་ཟག་གི་བདག་

མེད་ཀྱིས་ཁྱད་པར་དུ་བྱས་པའི་སོ་སྐྱེའི་ཤེས་པ་ཆོས་ཅན། རང་རིག་མངོན་སུམ་

ཚད་མས་གྲུབ་པར་ཐལ། ཤེས་པ་ཡིན་པའི་ཕྱིར། འདོད་ན། སོ་སྐྱེ་ཆོས་ཅན། 

འཕགས་པར་ཐལ། རང་རྒྱུད་ཀྱི་མངོན་སུམ་གྱིས་གང་ཟག་གི་བདག་མེད་ཀྱིས་ཁྱད་

པར་དུ་བྱས་པའི་ཤེས་པ་གྲུབ་པའི་ཕྱིར། རྟགས་ཁས། ཞེས་གསུངས་སོ། །

སྡེ་བདུན་རྒྱན་ ༡༩༧ ལས། བོད་ཀྱི་མཁས་རྨོངས་མང་པོ་དག་སློབ་དཔོན་

ཆོས་མཆོག་གི་ལུགས་འཐད་ལྡན་དུ་བྱེད་པ་སྣང་མོད་ཀྱི། ཁོ་བོ་ནི་འཐད་པར་མི་

སེམས་ཏེ་འདི་ལྟར། ཚུར་མཐོང་གི་རྒྱུད་ཀྱི་ཡིད་མངོན་ཆོས་ཅན། རང་རྒྱུད་ལྡན་ལ་

སེར་བྱེས་དགེ་བཤེས་བསོད་ནམས་ཆོས་གྲགས།

ཁྱོད་མྱོང་བྱེད་རང་རིག་མངོན་སུམ་ཚད་མ་མེད་པར་ཐལ། ཁྱོད་རང་རྒྱུད་ལྡན་གྱི་

བློ་ལ་བལྟོས་ཏེ་ཤིན་ལྐོག་ཡིན་པའི་ཕྱིར། འདོད་ན། ཤེས་པ་ཡིན་པ་ཉམས་སོ་ཞེས་

སོགས་མང་དུ་གསུངས་སོ། །

ཡིད་མངོན་སྐྱེ་ཚུལ་གྱི་སྐོར།

ཡིད་མངོན་སྐྱེ་ཚུལ་ནི། སྐབས་འདིའི་ཡིད་མངོན་སྐྱེ་ཚུལ་ལ་འདོད་པ་ལྔ་

དང་བདུན་ལ་སོགས་པ་ཡོད་ལ། དེ་ཡང་དང་པོ་ནི་ཁ་ཅིག་གི་འདོད་ཚུལ་ཏེ། ཁ་

ཅིག །དང་པོ་ནི་གཟུགས་འཛིན་དབང་མངོན་སྐད་ཅིག་མ་དང་པོ་ཁོ་ན་སྐྱེ་ལ། 

གཟུགས་འཛིན་དབང་མངོན་སྐད་ཅིག་གཉིས་པ་ཕན་ཆད་ནི་དབང་མངོན་དང་ཡིད་

མངོན་གཉིས་ཀ་ཡིན་པས་ཡིད་མངོན་ནི་དབང་མངོན་གྱི་སྐད་ཅིག་གཉིས་པ་ནས་

སྐྱེའོ། །ཞེས་ཟེར།

དེ་འགོག་པ་ལ། སྤྱི་དོན་རིགས་རྒྱན་ལས། གཟུགས་འཛིན་དབང་མངོན་

སྐད་ཅིག་སྔ་ཕྱི་གཉིས་དབང་ཤེས་ཁོ་ན་ཡིན་མིན་ཁྱད་པར་མེད་པ་དང་། ཚད་མ་

མདོ་ལས་ཡིད་ཀྱང་དོན་ཞེས་པའི་ཀྱང་སྒྲ་སྨོས་པ་དོན་མེད་པར་ཐལ་བ་དང་། ཟླ་

གཅིག་ཟླ་གཉིས་སུ་སྣང་བའི་དབང་ཤེས་ཕྱི་མ་རྣམས་ཡིད་བློ་འཁྲུལ་པ་ཡིན་པར་

ཐལ་བ་དང་། ཡིད་མི་གསལ་ལ་མིག་ཤིན་ཏུ་གསལ་བའི་གང་ཟག་མེད་པར་ཐལ་

བ་བཅས་རིགས་པ་བཞིས་བཀག་གོ །དེ་ལྟར་ཡང་། ཚད་མ་རིགས་རྒྱན་ ༥༩ 

ལས། ཁ་ཅིག་ན་རེ། གཟུགས་འཛིན་དབང་པོའི་མངོན་སུམ་སྐད་ཅིག་དང་པོ་དབང་

མངོན་ཁོ་ན་ཡིན་ལ། སྐད་ཅིག་གཉིས་པ་ཕན་ཆད་དབང་མངོན་དང་ཡིད་མངོན་

གཉིས་ཀ་ཡིན་ནོ། །དབང་མངོན་ལ་ཡིད་མངོན་གྱི་ཐ་སྙད་བྱས་པ་ཡོད་དམ་ཞེ་ན། 

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཡོད་དེ། རྟོག་བཅས་རྟོག་པ་མེད་པའི་ཡིད། །ཅེས་དང་། ཡིད་ཀྱང་དེ་དང་མཚུངས་

པ་ཡིན། །ཞེས་གསུངས་པའི་ཕྱིར། ཞེས་ཟེར། གཟུགས་འཛིན་དབང་ཤེས་སྐད་

ཅིག་སྔ་མ་དང་ཕྱི་མ་ཆོས་ཅན། ཁྱོད་གཉིས་དབང་ཤེས་ཁོ་ན་ཡིན་མིན་གྱི་ཁྱད་པར་

མེད་པར་ཐལ། ཁྱོད་གཉིས་རང་གི་བདག་རྐྱེན་དབང་པོ་གཟུགས་ཅན་ལས་དངོས་

སུ་སྐྱེས་པའི་གཞན་རིག་གི་ཤེས་པར་མཚུངས་པའི་ཕྱིར། གསལ་བ་ཁས། གཞན་

ཡང་། ཚད་མ་མདོར། ཡིད་ཀྱང་དོན་དང་ཞེས་པའི་ཀྱང་སྒྲ་སྨོས་པ་དོན་མེད་པར་

ཐལ། ཁྱོད་ལྟར་ན་ཡིད་ཀྱང་དོན་དང་ཞེས་པའི་དོན། དབང་མངོན་གཟུང་དོན་ལ་མ་

འཁྲུལ་བར་མ་ཟད་དབང་མངོན་ཡང་གཟུང་དོན་ལ་མ་འཁྲུལ་ཞེས་པར་འགྱུར་བའི་

ཕྱིར། རྟགས་ཁས། གཞན་ཡང་། ཟླ་གཉིས་གསལ་བར་སྣང་བའི་དབང་ཤེས་ཕྱི་མ་

རྣམས་ཡིད་བློ་འཁྲུལ་བར་ཐལ། དབང་མངོན་སྐད་ཅིག་གཉིས་པ་ཕན་ཆད་ཡིད་

མངོན་ཡིན་པའི་ཕྱིར། རྟགས་ཁས། འདོད་མི་ནུས་ཏེ། སྔོ་དང་ཟླ་གཉིས་ལ་སོགས་

བློའི། །ཞེས་པའི་གཞུང་དང་འགལ་བའི་ཕྱིར་རོ། །གཞན་ཡང་། ཡིད་ཤིན་ཏུ་མི་

གསལ་ལ་མིག་ཤིན་ཏུ་གསལ་བའི་གང་ཟག་མི་སྲིད་པར་ཐལ། དབང་མངོན་སྐད་

ཅིག་གཉིས་པ་ཕན་ཆད་ཡིད་མངོན་ཡིན་པའི་ཕྱིར། ཞེས་པའི་བར་གསུངས་སོ། །

འདོད་ཚུལ་གཉིས་པ་ནི་རྒྱན་མཁན་པོའི་ལུགས་ཏེ། དེའི་ཚུལ་ཡང་། འདོད་

ཚུལ་དེ་ནི་མངོན་སུམ་འགྲོས་གསུམ་པའི་སྐྱེ་ཚུལ་དེ་ཡིན་པ་པཎ་ཆེན་བསོད་ནམས་

གྲགས་པའི་རྣམ་འགྲེལ་ ༣༣༠ དུ་གསལ། སྤྱི་དོན་རིགས་རྒྱན་ ༦༢ ལས། ཆོས་

མཆོག་གི་རྗེས་སུ་འབྲངས་ནས་གཞན་ལུགས་དེ་རྣམས་དགག་པར་བྱ་སྟེ་དབང་

མངོན་སྐད་ཅིག་གཉིས་པ་ཕན་ཆད་ཡིད་མངོན་དུ་འདོད་པ་དང་། དབང་མངོན་དང་

སེར་བྱེས་དགེ་བཤེས་བསོད་ནམས་ཆོས་གྲགས།

ཡིད་མངོན་སྤེལ་མར་སྐྱེ་བ་དང་། མངོན་སུམ་འགྲོས་གསུམ་པ་དང་། རྒྱན་གྱིས་

ཡིད་མངོན་འདོད་ཚུལ་རྣམས་མི་འཐད་པར་ཐལ་ཞེས་རྒྱན་གྱིས་ཡིད་མངོན་འདོད་

ཚུལ་དང་མངོན་སུམ་འགྲོས་གསུམ་པ་སོ་སོར་བཤད་ཅིང་། ཡང་དེ་ཉིད་ ༦༤ 

ལས། ཡིད་མངོན་དེ་དབང་མངོན་གྱི་རྒྱུན་མཐར་སྐྱེ་བ་ཡིན་ཏེ། དེ་སྐྱེ་བ་གང་

ཞིག །དབང་མངོན་སྐད་ཅིག་གཉིས་པ་ཕན་ཆད་ཡིད་མངོན་ཡིན་པ་དང་། སྤེལ་

མར་སྐྱེ་བ་དང་འགྲོས་གསུམ་པ་དང་། རྒྱན་མཁན་པོའི་ལུགས་ཀྱི་ཡིད་མངོན་སྐྱེ་

ཚུལ་རྣམས་མི་འཐད་པར་བསྒྲུབས་ཟིན་པའི་ཕྱིར་ཞེས་འགྲོས་གསུམ་པའི་སྐྱེ་ཚུལ་

དང་། རྒྱན་མཁན་པོའི་འདོད་ཚུལ་སོ་སོར་ཕྱེ་ནས་གསུངས་པས་ཡང་ཡང་དཔྱད་

པར་བྱའོ། །

གསུམ་པ་ནི་ཁ་ཅིག་གི་འདོད་ཚུལ་ཏེ། ཁ་ཅིག་ཡིད་མངོན་སྐྱེ་ཚུལ་ནི། 

སྤེལ་མར་སྐྱེ་བ་ཡིན་ཏེ། ཚུར་མཐོང་གི་རྒྱུད་ལ་དང་པོར་གཟུགས་འཛིན་དབང་

མངོན་སྐྱེ། དེ་ནས་གཉིས་པར་གཟུགས་འཛིན་ཡིད་མངོན་སྐྱེ། དེ་ནས་གསུམ་པར་

གཟུགས་འཛིན་དབང་མངོན་སྐྱེ་ལ། ཚུལ་དེ་ལྟར་དུ་སྤེལ་ནས་སྐྱེ་བས་ཡིད་མངོན་

ནི་དབང་མངོན་དང་སྤེལ་ནས་སྐྱེ་བར་འདོད་དེ། དེ་ལྟར་ཡང་སྤྱི་དོན་རིགས་རྒྱན་ 

༦༠ ལས། ཁ་ཅིག་རྒྱན་མཁན་པོའི་དགོངས་པར་བསམས་ནས། དང་པོར་དབང་

མངོན་སྐད་ཅིག་མ་གཅིག་སྐྱེ། དེ་ནས་ཡིད་མངོན་སྐད་ཅིག་མ་གཅིག་སྐྱེ། དེ་ནས་

དབང་མངོན་སྐད་ཅིག་མ་གཅིག་སྐྱེ་སྟེ། མདོར་ན་དབང་མངོན་གྱིས་འགོ་དྲངས་

ཡིད་མངོན་གྱིས་མཇུག་བསྡུས་ཏེ། དབང་མངོན་ཡིད་མངོན་སྤེལ་མར་སྐྱེའོ། །ཞེས་

ཟེར་ཞེས་གསུངས།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ལུགས་དེ་འགོག་ཚུལ་ནི། གཟུགས་འཛིན་དབང་མངོན་སྐད་ཅིག་སྔ་ཕྱི་

གཉིས་ཆོས་ཅན། རང་ཡུལ་གཟུགས་ལ་འཇུག་པ་དེའི་ཚེ་ཤེས་པ་གཞན་གྱིས་བར་

མ་ཆད་དུ་འཇུག་པ་མ་ཡིན་པར་ཐལ། ཁྱེད་གཉིས་ཀྱི་བར་དུ་ཡིད་མངོན་གྱིས་ཆོད་

པའི་ཕྱིར། རྟགས་གྲུབ་སྟེ། ཡིད་མངོན་དབང་མངོན་དང་སྤེལ་མར་སྐྱེ་བ་འདོད་པ་

དེའི་ཕྱིར། གོང་དུ་ཁྱབ་སྟེ། རྣམ་འགྲེལ་ལས། རིམ་གྱིས་འཛིན་ན་དེ་མྱོང་བ། །རྣམ་

ཆད་མེད་པར་སྣང་མི་འགྱུར། །ཞེས་གསུངས་པའི་ཕྱིར། ཞེས་འགོག་གོ །

དེ་ལྟར་ཡང་སྤྱི་དོན་རིགས་རྒྱན་ ༦༠ ལས། དབང་མངོན་ཆོས་ཅན། རང་

ཡུལ་བར་མ་ཆད་དུ་འཛིན་པ་མ་ཡིན་པར་ཐལ། རང་ཡུལ་འཛིན་པའི་བར་དུ་ཡིད་

མངོན་གྱིས་ཆོད་པའི་ཕྱིར། རྟགས་ཁས། ཁྱབ་སྟེ། རིམ་གྱིས་འཛིན་ན། ཞེས་

སོགས་གསུངས་སོ། །

བཞི་པ་འགྲོས་གསུམ་པའི་སྐྱེ་བ་འདོད་ཚུལ་ནི། འདི་ཡང་ཁ་ཅིག་གི་

ལུགས་ཏེ། དེ་ཡང་ཁ་ཅིག །ཡིད་མངོན་ནི་དབང་མངོན་དང་འགྲོས་གསུམ་པའི་སྒོ་

ནས་སྐྱེ་བ་ཡིན་ཏེ། དུས་དང་པོ་གཟུགས་འཛིན་དབང་མངོན་སྐད་ཅིག་མ་གཅིག་ཁོ་

ན་ཟླ་མེད་དུ་སྐྱེ། དེ་ནས་དེ་མ་ཐག་ཏུ་གཟུགས་འཛིན་དབང་མངོན་སྐད་ཅིག་གཉིས་

པ་དང་གཟུགས་འཛིན་ཡིད་མངོན་སྐད་ཅིག་དང་པོ་དང་དེ་དག་མྱོང་བའི་རང་རིག་

མངོན་སུམ་བཅས་གསུམ་པོ་དེ་རྣམས་དུས་གཅིག་ཏུ་སྐྱེའོ། །མདོར་ན་སྐད་ཅིག་

གཉིས་པའི་ཕན་ཆད་དུ་སྐྱེ་ཚུལ་ནི་འགྲོས་གསུམ་པའི་སྐྱེ་ཚུལ་ལོ། །ཞེས་ཟེར།

འགྲོས་གསུམ་པ་ཞེས་པ་ནི། ཕྱིར་ལྟ་དོན་རིག་གི་འགྲོས་གཉིས་ནང་ལྟ་

རང་རིག་གི་འགྲོས་གཅིག་བཅས་གསུམ་ཞེས་ཟེར་རོ། །དེ་ལྟར་ཡང་སྤྱི་དོན་རིགས་

སེར་བྱེས་དགེ་བཤེས་བསོད་ནམས་ཆོས་གྲགས།

རྒྱན་ ༦༠ ལས། ཁ་ཅིག་དང་པོར་གཟུགས་འཛིན་དབང་མངོན་སྐད་ཅིག་མ་གཅིག་

སྐྱེ། དེས་དེ་མ་ཐག་རྐྱེན་དང་། དེ་དང་དུས་མཉམ་པའི་གཟུགས་ཀྱིས་དམིགས་རྐྱེན་

དང་མིག་གི་དབང་པོས་བདག་རྐྱེན་བྱས་ནས་གཟུགས་འཛིན་དབང་མངོན་སྐད་

ཅིག་གཉིས་པ་སྐྱེ། དེ་དང་དུས་མཉམ་དུ་གཟུགས་འཛིན་དབང་མངོན་སྐད་ཅིག་དང་

པོ་དེས་དེ་མ་ཐག་རྐྱེན་དང་དེ་དང་དུས་མཉམ་པའི་གཟུགས་དང་ཡིད་དབང་གིས་

དམིགས་རྐྱེན་དང་བདག་རྐྱེན་བྱས་ནས་གཟུགས་འཛིན་ཡིད་མངོན་སྐད་ཅིག་དང་

པོ་སྐྱེ། དེ་ཕན་ཆད་དབང་མངོན་དང་ཡིད་མངོན་གྲངས་མཉམ་དུ་སྐྱེ་ལ། དེ་ལྟར་ན་

ནང་ལྟ་རང་རིག་གི་འགྲོས་གཅིག་དང་། ཕྱིར་ལྟ་དོན་རིག་གི་འགྲོས་གཉིས་ཏེ། 

མངོན་སུམ་འགྲོས་གསུམ་པ་ཡིན་ཞིང་ཞེས་སོགས་གསུངས་སོ། །

ལུགས་དེ་འགོག་པའི་ཚུལ་ནི། འགྲོས་གསུམ་པ་ཞེས་པ་མི་འཐད་དེ། ཡང་

ན་འགྲོས་གཉིས་པར་འགྱུར་ལ། ཡང་ན་འགྲོས་བཞི་པར་འགྱུར་བའི་ཕྱིར་ཞེས་

འགོག་གོ། །དེའི་ཚུལ་ཡང་། འགྲོས་གཉིས་པར་འགྱུར་ཚུལ་ནི། ནང་ལྟ་རང་རིག་

གི་འགྲོས་གཅིག་པའི་དོན་རང་རིག་གཉིས་པོ་དེ་ཁ་ནང་ལྟ་མཚུངས་པས་ཡིན་ན། 

གཞན་རིག་གཉིས་པོ་དེ་ཡང་ཁ་ཕྱིར་ལྟ་ཡིན་པར་མཚུངས་པས། དེ་ལྟར་ན་ནང་ལྟ་

རང་རིག་གི་འགྲོས་གཅིག་དང་། ཕྱིར་ལྟ་དོན་རིག་གི་འགྲོས་གཅིག་སྟེ་གཉིས་སུ་

འགྱུར་རོ། །འགྲོས་བཞི་པར་འགྱུར་ཚུལ་ནི། དོན་རིག་གཉིས་པོ་དེ་འགྲོས་གཉིས་

སུ་འགྱུར་བའི་དོན། དོན་རིག་ཐ་དད་པ་གཉིས་ཡོད་པས་ཡིན་ན་དེ་གཉིས་མྱོང་བྱེད་

ཀྱི་རང་རིག་ཀྱང་ཐ་དད་པ་གཉིས་ཡོད་པས་རང་རིག་གི་འགྲོས་གཉིས་སུ་འགྱུར་

ལ། དེ་ལྟར་ན། ནང་ལྟ་རང་རིག་གི་འགྲོས་གཉིས་དང་ཕྱིར་ལྟ་དོན་རིག་གི་འགྲོས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གཉིས་བཅས་མངོན་སུམ་འགྲོས་བཞི་པར་འགྱུར་རོ། །

ཡང་ན་རང་རིག་འགྲོས་གཅིག་པའི་དོན་རང་རིག་གཉིས་ཁ་ནང་ལྟ་

མཚུངས་པས་ཡིན་ནམ། དེ་གཉིས་ལ་མྱོང་བྱེད་རང་རིག་གཅིག་ཁོ་ན་ངེས་པའི་

དོན་ཡིན། དང་པོ་ལྟར་ན། གཞན་རིག་གཉིས་ཀྱང་ཁ་ཕྱིར་ལྟ་མཚུངས་པས་འགྲོས་

གཅིག་ཏུ་འགྱུར་ལ། གཉིས་པ་ལྟར་དེ་འདྲའི་དབང་མངོན་དང་ཡིད་མངོན་གཉིས་ལ་

མྱོང་བྱེད་རང་རིག་གཅིག་ལས་མེད་པའི་དོན་ཡིན་ཟེར་ན་མི་འཐད་དེ། རྫས་ཐ་དད་

པའི་ཤེས་པ་ཡིན་པའི་ཕྱིར། ཞེས་བཀག་གོ །

དེ་ལྟར་ཡང་སྤྱི་དོན་རིགས་རྒྱན་ ༦༠ ལས། འོ་ན་ནང་ལྟ་རང་རིག་གི་

འགྲོས་གཅིག་པའི་དོན། རང་རིག་མངོན་སུམ་གཉིས་པོ་དེ་ཁ་ནང་དུ་ཕྱོགས་པར་

མཚུངས་པའི་སྒོ་ནས་འཇོག་པ་ཡིན་ནམ། མངོན་སུམ་གཉིས་པོ་དེ་རང་རིག་མངོན་

སུམ་གཅིག་གིས་མྱོང་བའི་སྒོ་ནས་འཇོག་པ་ཡིན། དང་པོ་ལྟར་ན། ཕྱིར་ལྟ་དོན་

རིག་གི་འགྲོས་ཀྱང་གཅིག་ཏུ་ཐལ། མངོན་སུམ་དེ་གཉིས་ཁ་ཕྱིར་ལྟས་སུ་མཚུངས་

པའི་ཕྱིར། འཁོར་གསུམ། གཉིས་པ་ལྟར་ན། གཟུགས་འཛིན་དབང་མངོན་དང་

གཟུགས་འཛིན་ཡིད་མངོན་ཆོས་ཅན། རང་རིག་མངོན་སུམ་གཅིག་གིས་ཉམས་སུ་

མྱོང་བྱ་མ་ཡིནཔར་ཐལ། རྫས་ཐ་དད་ཡིན་པའི་ཕྱིར། ཞེས་སོགས་གསུངས་

སོ། །པཎ་ཆེན་བསོད་ནམས་གྲགས་པའི་རྣམ་འགྲེལ་ ༣༣༡ ལས། འགྲོས་གསུམ་

པ་འདི་ལ། ཐ་སྙད་མི་འཐད་པ་དང་། དོན་མི་འཐད་པ་གཉིས་ཀྱི་སྒོ་ནས་བཀག་ཡོད།

ལྔ་པ་རྒྱུན་མཐར་སྐྱེ་བ་འདོད་པའི་ཚུལ་ནི། རང་ལུགས་ལ་རྒྱུན་མཐར་སྐྱེ་

བར་འདོད་ལ། དེའི་ཚུལ་ཡང་འདིར་བསྟན་ཡིད་མངོན་དེ་དབང་མངོན་གྱི་རྒྱུན་

སེར་བྱེས་དགེ་བཤེས་བསོད་ནམས་ཆོས་གྲགས།

མཐར་སྐྱེ་བ་ཡིན་ཏེ། སོ་སྐྱེའི་རྒྱུད་ལ་ཡིད་མངོན་སྐྱེ་བ་ནི་གང་ཞིག །དབང་མངོན་

སྐད་ཅིག་གཉིས་པ་ཕན་ཆད་ཡིད་མངོན་དུ་མི་འཐད། དབང་མངོན་དང་སྤེལ་མར་

སྐྱེ་བ་མི་འཐད་ཅིང་། འགྲོས་གསུམ་པར་སྐྱེ་བ་ཡང་མི་འཐད། གཞན་ཡང་རྒྱན་

མཁན་པོའི་ལུགས་ཀྱི་ཡིད་མངོན་སྐྱེ་ཚུལ་རྣམས་མི་འཐད་པ་ཡིན་པའི་ཕྱིར། ཞེས་

མཐའ་གཞན་བཀག་པའི་རིགས་པས་གྲུབ་པ་ཡིན་ནོ། །དེ་ལྟར་ཡང་སྤྱི་དོན་རིགས་

རྒྱན་ ༦༤ ལས། བཞི་པ་ནི། ཡིད་མངོན་དེ་དབང་མངོན་གྱི་རྒྱུན་མཐར་སྐྱེ་བ་ཡིན་

ཏེ། དེ་སྐྱེ་བ་གང་ཞིག །དབང་མངོན་སྐད་ཅིག་གཉིས་པ་ཕན་ཆད་ཡིད་མངོན་ཡིན་

པ་དང་སྤེལ་མར་སྐྱེ་བ་དང་འགྲོས་གསུམ་པ་དང་། རྒྱན་མཁན་པོའི་ལུགས་ཀྱི་ཡིད་

མངོན་སྐྱེ་ཚུལ་རྣམས་མི་འཐད་པར་བསྒྲུབས་ཟིན་པའི་ཕྱིར། དེས་ན་ཡིད་མངོན་

རྒྱུན་མཐར་སྐྱེ་ཚུལ་ནི་མཐའ་གཞན་འགོག་པའི་རིགས་པས་གྲུབ་པ་ཡིན་ནོ། །ཞེས་

གསུངས་སོ། །

འཐད་ལྡན་ལས། ཡིད་ཀྱི་རྣམ་པར་ཤེས་པ་དེ་ཡང་། མིག་གི་བྱ་བ་འདས་

པའི་ཚེ་མངོན་དུ་བྱེད་དོ་ཞེས་གསུངས་ལ། རྣམ་བཤད་ཐར་ལམ་གསལ་བྱེད་ ༡༧༦ 

ལས། དེས་ན་དབང་མངོན་རྫོགས་པའི་རྗེས་དེར་ཡིད་མངོན་དུས་ཀྱི་ཐུང་བའི་སྐད་

ཅིག་མ་གཅིག་སྐྱེ་བ་ཡིན་ནོ། །ཞེས་གསུངས་སོ། །

པཎ་ཆེན་བསོད་ནམས་གྲགས་པའི་རྣམ་འགྲེལ་ ༣༣༡ ལས། གསུམ་པ་

རྒྱུན་མཐར་སྐྱེ་བ་འཐད་པ་ནི། དེ་ཡང་དབང་མངོན་གྱི་རྒྱུན་མཐར་སྐྱེ་བའི་ཡིད་

མངོན་དེ་ཡིད་མངོན་མཐའ་དག་ལ་མ་ཡིན་གྱི་དོན་རིག་ཡིད་མངོན་ཡིན། དོན་རིག་

ཀྱང་ཚུར་མཐོང་གི་རྒྱུད་ཀྱིས་བསྡུས་པ་རྣམས་ལ་བྱ་ཡི། འཕགས་རྒྱུད་ཀྱིས་བསྡུས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པ་ལ་མ་ཡིན་ཏེ། འཕགས་པའི་མིག་ཤེས་གཟུགས་ལ་བྱེད་པ་དང་ལྡན་བཞིན་པའི་

ཚེ་གཟུགས་འཛིན་ཡིད་མངོན་སྐྱེས་པ་ཡོད་པའི་ཕྱིར། ཚུར་མཐོང་གི་རྒྱུད་ལའང་

གཟུགས་འཛིན་དབང་མངོན་ལྟ་བུའི་རྒྱུན་མཐར་གཟུགས་འཛིན་ཡིད་མངོན་དངོས་

སུ་སྐྱེ་བར་མ་ངེས་ཏེ། ཚུར་མཐོང་གི་རྒྱུད་ལ་གཟུགས་འཛིན་དབང་མངོན་ནས་རེག་

བྱ་འཛིན་པའི་དབང་མངོན་གྱི་བར་ལྔ་ཅིག་ཆར་དུ་སྐྱེས་པའི་རྒྱུན་མཐར་ཡིད་ཡུལ་

གང་ལ་གོམས་པ་ཤས་ཆེ་བའི་དོན་རིག་ཡིད་མངོན་གཅིག་མ་གཏོགས་གཞན་བཞི་

དངོས་སུ་སྐྱེ་བ་མེད་པའི་ཕྱིར། དེས་ན་ཚུར་མཐོང་གི་རྒྱུད་ལ་སྔར་བཤད་པ་ལྟ་བུའི་

དོན་ལྔ་འཛིན་པའི་དབང་མངོན་ཅིག་ཆར་སྐྱེས་པ་མ་ཡིན་པར་གཟུགས་འཛིན་

དབང་མངོན་རྐྱང་པ་སྐྱེས་པའི་ཚེ་རྒྱུན་མཐར་གཟུགས་འཛིན་ཡིད་མངོན་དངོས་སུ་

སྐྱེ་བ་ཡིན་ལ། ཞེས་གསུངས་སོ། །

རྣམ་ངེས་དར་ཊཱིཀ་ ༡༣༠ ལས། འོ་ན་དབང་པོ་མངོན་སུམ་ལྔ་དུས་གཅིག་

ཏུ་འགགས་པའི་ཚེ་ཡིད་མངོན་ལྔ་ཅིག་ཅར་དུ་སྐྱེའམ་གཅིག་ཁོ་ནར་སྐྱེ། དང་པོ་

ལྟར་ན། གང་ཟག་གཅིག་རྒྱུད་དུ་མར་འགྱུར་ལ། ཕྱི་མ་ལྟར་ན་འབྲས་བུའི་འཕེལ་

འགྲིབ་རྒྱུའི་འཕེལ་འགྲིབ་རྗེས་སུ་མི་བྱེད་པར་འགྱུར་རོ་ཞེ་ན། ཕྱོགས་དང་པོ་ཁས་

མི་ལེན་ལ། གཉིས་པ་ལྟར་ན་ཡང་སྐྱོན་མེད་དེ། དབང་མངོན་གྱི་གཟུང་དོན་གྱི་སྐད་

ཅིག་གཉིས་པ་ལ་གཏོད་པར་བྱེད་པའི་ཡིད་གཅིག་ལས་མེད་པས་ཡིད་ཀྱི་མངོན་

སུམ་དུ་མ་ཅིག་ཅར་དུ་མི་སྐྱེའོ་ཞེས་གསུངས་སོ། །

སྤྱི་དོན་རིགས་རྒྱན་ ༦༥ ལས། འོ་ན་འཇུག་ཤེས་ལྔ་ཅིག་ཅར་འགགས་

པའི་ཚེ་ཡིད་མངོན་ལྔ་ཅིག་ཅར་སྐྱེའམ་མི་སྐྱེ་ཞེ་ན། དེའི་ཚེ་ཡིད་མངོན་གང་རུང་

སེར་བྱེས་དགེ་བཤེས་བསོད་ནམས་ཆོས་གྲགས།

ཅིག་སྐྱེ་བ་སྲིད་ཀྱི་ལྔ་ཅིག་ཅར་སྐྱེ་བ་མ་ཡིན་ལ། དེ་ཡང་ཡུལ་གང་ལ་འདྲིས་པ་

ཤས་ཆེ་བ་དེའི་ཡིད་མངོན་སྐྱེ་བ་ཡིན་གྱི་གོམས་པ་ཆ་མཉམ་ན་མི་སྐྱེ་བ་ཡིན་

ནོ། །སྐྱེ་ན་སྐྱོན་ཅི་ཡོད་ཅེ་ན། སྐྱེས་བུ་གཅིག་རྒྱུད་ཐ་དད་པ་ལྔར་ཐལ་བ་དང་། རྣམ་

ཤེས་ཚོགས་དྲུག་ཏུ་གྲངས་མ་ངེས་པའི་སྐྱོན་ཡོད་ཅེས་གསུངས་སོ། །ཞེས་

གསུངས་སོ། །

སྡེ་བདུན་ཡིད་ཀྱི་མུན་སེལ་ ༡༩༨ ལས། དབང་མངོན་གྱི་རྒྱུན་མཐར་ཁོ་

ནར་སྐྱེ་བའི་ཤེས་བྱེད་མིག་བྱེད་པ་དང་ལྡན་པའི་ཚེ་གཟུགས་གསལ་བར་སྣང་བའི་

ཤེས་པ་ཡིན་ན་མིག་ཤེས་ལས་གཞན་དུ་མི་འཐད་ཅེས་པ་ཡང་མི་རིགས་ཏེ། མིག་

བྱེད་དང་ལྡན་པའི་ཚེ་རང་རྒྱུད་ཀྱི་ཏིང་ངེ་འཛིན་གྱི་ཤེས་པ་ལ་གཟུགས་གསལ་བར་

སྣང་བ་སོ་སྐྱེ་དང་འཕགས་པ་གཉིས་ཀ་ལ་མང་དུ་ཡོད་པའི་ཕྱིར་རོ། །ཞེས་

གསུངས་སོ། །

སྡེ་བདུན་རྒྱན་ ༢༠༣ ལས། སྐྱེ་ཚུལ་ནི། དང་པོ་དབང་མངོན་སྐད་ཅིག་

མ་གཅིག་སྐྱེ་ཞེས་པ་ནས། འགྲོས་དུ་ཡོད་བརྩི་དགོས་པའི་ངེས་པ་མེད་ལ། ཅི་

ནས་རྩི་ན་ཆོས་རྗེའི་བཞེད་པ་ལྟར་འགྲོས་གསུམ་དུ་བྱེད་པ་ཉིད་འཐད་པར་

རྟོགས་སོ་ཞེས་གསུངས་པས། འགྲོས་གསུམ་པར་སྐྱེ་བ་འདོད་པའི་ཚུལ་དེ་

འཐད་པར་གསུངས་སོ། །

དེ་ལྟར་ཡིད་མངོན་སྐྱེ་ཚུལ་འདོད་པ་དུ་མ་ཡོད་པ་ལས། རྣམ་བཤད་ཐར་

ལམ་གསལ་བྱེད་དང་། ཚད་མ་རིགས་རྒྱན་སོགས་པཎ་ཆེན་ཆོས་མཆོག་གི་རྗེས་

སུ་འབྲངས་ནས་ཡིད་མངོན་རྒྱུན་མཐར་སྐྱེ་བའི་འདོད་ཚུལ་དེ་འཐད་པར་གསུངས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ལ། ཊཱིཀ་ཆེན་དང་སྡེ་བདུན་རྒྱན་སོགས་བྲམ་ཟེ་ཆེན་པོ་དང་ས་པཎ་གྱི་རྗེས་སུ་

འབྲངས་ནས་འགྲོས་གསུམ་པའི་སྐྱེ་ཚུལ་འཐད་པར་གསུངས་ཞེས་བཞེད་ཚུལ་ཡོད་

དེ། དེ་ཡང་དང་པོ་ནི། འཐད་ལྡན་ལས། ཡིད་ཀྱི་རྣམ་པར་ཤེས་པ་དེ་ཡང་མིག་གི་

བྱ་བ་འདས་པའི་ཚེ་མངོན་དུ་བྱེད་དོ། །ཞེས་གསུངས། རྣམ་བཤད་ཐར་ལམ་གསལ་

བྱེད་ ༡༧༦ ལས། དེས་ན་དབང་མངོན་རྫོགས་པའི་རྗེས་དེར་ཡིད་མངོན་གྱི་མཐར་

ཐུག་པའི་སྐད་ཅིག་མ་གཅིག་སྐྱེ་བ་ཡིན་ནོ། །ཞེས་གསུངས་སོ། །

ཚད་མ་རིགས་རྒྱན་ ༦༤ ལས། དེས་ན་ཡིད་མངོན་རྒྱུན་མཐར་སྐྱེ་ཚུལ་ནི། 

མཐའ་གཞན་འགོག་པའི་རིགས་པས་གྲུབ་པ་ཡིན་ནོ། །ཞེས་གསུངས་སོ། །

བཞེད་ཚུལ་གཉིས་པ་ནི། སྡེ་བདུན་ཡིད་ཀྱི་མུན་སེལ་ ༢༠༣ ལས། སྐྱེ་

ཚུལ་ནི། དང་པོར་དབང་མངོན་སྐད་ཅིག་མ་གཅིག་སྐྱེ་ལ། དེའི་རྗེས་སུ་དེ་ཉིད་ཀྱིས་

དེ་མ་ཐག་རྐྱེན་བྱས་ཤིང་། དེ་དང་དུས་མཉམ་པའི་དབང་པོ་གཟུགས་ཅན་པས་

བདག་རྐྱེན་དང་། དེའི་གཟུང་དོན་གྱི་སྐད་ཅིག་གཉིས་པས་དམིགས་རྐྱེན་བྱས་པ་

ལས་དབང་མངོན་སྐད་ཅིག་གཉིས་པ་སྐྱེ་ཞིང་། དེ་དང་དུས་མཉམ་དུ་ཡིད་མངོན་

སྐད་ཅིག་དང་པོ་སྐྱེ་ལ། དེའི་དེ་མ་ཐག་རྐྱེན་དང་དམིགས་རྐྱེན། དབང་ཤེས་སྐད་

ཅིག་གཉིས་པ་དང་ཁྱད་པར་མེད་ཅིང་། བདག་རྐྱེན་ནི་དབང་མངོན་སྐད་ཅིག་དང་

པོའི་དུས་ཀྱི་ཡིད་དབང་ལས་སྐྱེ་ཞིང་། དབང་པོ་གཟུགས་ཅན་ལས་མི་སྐྱེ་བ་ཁྱད་

པར་རོ། །དེ་ལྟ་ན། ཡིད་དབང་སྐད་ཅིག་གཉིས་པ་དང་། དབང་མངོན་སྐད་ཅིག་

གཉིས་པ་དུས་མཉམ་པ་ནས། མཐར་གཉིས་ཀ་ཡང་དུས་མཉམ་དུ་འགག་པའི་བར་

སྔར་བཞིན་བཤད་པར་བྱའོ། །འདི་བྲམ་ཟེ་ཆེན་པོའི་བཞེད་པ་ཡིན་ཅེས་སྔ་མ་དག་

སེར་བྱེས་དགེ་བཤེས་བསོད་ནམས་ཆོས་གྲགས།

ལ་གྲགས་པ་ཙམ་མ་གཏོགས། བྲམ་ཟེའི་བོད་དུ་འགྱུར་བའི་གཞུང་ལུགས་གང་ན་

ཡང་ཁུངས་མེད་ཅིང་། རིགས་གཏེར་གྱི་དགོངས་པ་དེ་ཉིད་དང་མཐུན་པར་གསལ་

ལ། དེའང་རིགས་གཏེར་ལས། སྐྱེ་ཚུལ་འདི་ལ་མངོན་སུམ་འགྲོས་གསུམ་པ་ཞེས་

པའི་ཐ་སྙད་མཛད་དེ། དེ་ཡང་དབང་ཡིད་གཉིས་དུས་མཉམ་དུ་སྐྱེ་བ་ན་ཕྱིར་ལྟ་དོན་

རིག་གི་འགྲོས་གཉིས་དང་། ནང་ལྟ་རང་རིག་གི་འགྲོས་གཅིག་རྣམས་སུ་ཡོད་པས་

སོ་ཞེས་དགོངས་པ་ཡིན་ནོ། །སྐྱེ་ཚུལ་འདི་ལ་འགྲོས་དུ་ཡོད་བརྩིས་པ་ལ་དགོས་པ་

ཆེན་པོ་ཡོད་པར་མ་གོ་བས། འགྲོས་དུ་ཡོད་བརྩི་དགོས་པའི་ངེས་པ་མེད་ལ། ཅི་

ནས་རྩི་ན་ཆོས་རྗེའི་བཞེད་པ་ལྟར་འགྲོས་གསུམ་དུ་བྱེད་པ་ཉིད་འཐད་པར་རྟོགས་

སོ། །ཞེས་གསུངས།

ཊཱིཀ་ཆེན་རིགས་པའི་རྒྱ་མཚོ་ ༢༠༩ ལས། དེ་ལྟར་སློབ་དཔོན་ཕྱོགས་གླང་

གི་སློབ་མ་ཁ་ཅིག །ཡིད་མངོན་གྱིས་རང་གི་དེ་མ་ཐག་རྐྱེན་དབང་མངོན་གྱིས་

བཟུང་བའི་དོན་དེ་ཁོ་ན་འཛིན་པར་འདོད་པ་བཀག་ནས། དེའི་ཕྱིར་ཡིད་མངོན་ནི། 

རང་དབང་དུ་གཞལ་བྱ་ཡོངས་སུ་གཅོད་པ་དེ་མ་ཡིན་ནོ་ཞེས་སྨྲས་པ་དེ་འགོག་པ་

ནི། དབང་མངོན་སྐད་ཅིག་དང་པོས་ཡོངས་སུ་གཅོད་པའི་བྱ་བ་བསྒྲུབས་ཟིན་པ་

ཅན་གྱི་ལས་སུ་བྱ་བར་གྱུར་པའི་གཞལ་བྱ་ལ་ནི། དེའི་དེ་མ་ཐག་འབྲས་སུ་གྱུར་

པའི་ཡིད་མངོན་གྱིས་རང་དབང་དུ་ཡོངས་སུ་གཅོད་པའི་ཁྱད་པར་ཅུང་ཟད་ཀྱང་མི་

བྱེད་ན་དབང་པོ་ལས་སྐྱེས་པ་ཅན་གྱི་ཤེས་པ་དབང་མངོན་སྐད་ཅིག་གཉིས་པའམ། 

གཞན་ཡིད་མངོན་དག་ནི་གཞལ་བྱ་དེ་སྒྲུབ་པར་བྱེད་པར་ཇི་ལྟར་འདོད་དེ། གཞལ་

བྱ་དེ་ལ་ཚད་མ་མ་ཡིན་པར་ཐལ་ལོ། །

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འདི་ནི་དབང་མངོན་སྐད་ཅིག་དང་པོ་དེ་དེ་མ་ཐག་འབྲས་སུ་གྱུར་པའི་ཡིད་

མངོན་གྱིས་དེ་མ་ཐག་རྐྱེན་དབང་མངོན་གྱི་གཟུང་དོན་འཛིན་ན་དབང་མངོན་ཕྱི་

མས་ཀྱང་འཛིན་དགོས་ཏེ། གཉི་གའང་དབང་མངོན་སྔ་མ་དེ་མ་ཐག་རྐྱེན་དུ་བྱས་པ་

ལས་སྐྱེ་ཞིང་གཟུང་དོན་གཅིག་ལ་དུས་མཉམ་དུ་དམིགས་པའི་ཕྱིར། དེས་ན་དེ་

གཉིས་ཚད་མ་ཡིན་མིན་སོགས་མཚུངས་སོ་སྙམ་དུ་དགོངས་ནས། དབང་པོ་ཅན་

ནམ་གཞན་དག་ནི། །ཞེས་གསུངས་པ་ཡིན་གྱི། གཞན་དུ་ན། ཡིད་མངོན་གྱིས་རང་

གི་དེ་མ་ཐག་རྐྱེན་དབང་མངོན་གྱིས་གཟུང་ཟིན་འཛིན་པར་ཁས་བླངས་པ་ལ། 

དབང་མངོན་ཕྱི་མ་དབང་མངོན་སྔ་མའི་གཞལ་ཟིན་ལ་ཚད་མ་མ་ཡིན་པར་ཐལ། དེ་

ལ་ཁྱད་པར་ཅུང་ཟད་ཀྱང་མི་བྱེད་པའི་ཕྱིར། ཞེས་པའི་ཐལ་འགྱུར་འཕངས་ཀྱང་

ཁས་བླངས་མེད་པའི་ཐལ་འགྱུར་དུ་འགྲོའོ། །དེས་ན་གཞུང་འདིས་ཡིད་མངོན་

འགྲོས་གསུམ་པ་ཆེས་གསལ་བར་བསྟན་ནོ། །ཞེས། བྱ་བ་བསྒྲུབས་ཅན་ལས་ལ་

ནི། །ཁྱད་པར་ཅུང་ཟད་མི་བྱེད་ལ། །དབང་པོ་ཅན་ནམ་གཞན་དག་ནི། །སྒྲུབ་པར་

བྱེད་པར་ཇི་ལྟར་འདོད། །ཅེས་པའི་རྣམ་འགྲེལ་གྱི་རྩ་བའི་གཞུང་དེས་ཡིད་མངོན་

སྐྱེ་ཚུལ་འགྲོས་གསུམ་པ་དེ་ཆེས་གསལ་བར་གསུངས་པ་གསུངས་སོ། །

དེ་ལྟར་སྲས་མཆོག་རྣམ་གཉིས་ཡིད་མངོན་སྐྱེ་ཚུལ་མི་འདྲ་བ་གཉིས་བྱུང་

བ་ནི། སློབ་དཔོན་ཆོས་མཆོག་དང་བྲམ་ཟེ་ཆེན་པོ་གཉིས་ཀྱི་ལུགས་སོ་སོར་

བཀྲལ་བའི་དབང་གིས་བྱུང་བ་ཡིན་ཞེས་གསུངས་རྒྱུན་ཡོད་ཀྱང་། བྲམ་ཟེ་ཆེན་

པོའི་གཞུང་བོད་དུ་འགྱུར་བ་རྣམས་ལ་དེ་ལྟར་བཞེད་པའི་ཁུངས་མེད་པ་མཁས་

གྲུབ་ཐམས་ཅད་མཁྱེན་པས་ཚད་མ་ཡིད་ཀྱི་མུན་སེལ་དུ་གསུངས་སོ། །པཎ་ཆེན་

སེར་བྱེས་དགེ་བཤེས་བསོད་ནམས་ཆོས་གྲགས།

བསོད་ནམས་གྲགས་པའི་རྣམ་འགྲེལ་ ༣༣༠ ལས། གཉིས་པ་ནི། རིགས་གཏེར་

བ་རྣམས་བྲམ་ཟེ་ཆེན་པོའི་བཞེད་པ་མཛད་ནས་ཚུར་མཐོང་གི་རྒྱུད་ལ་ཞེས་སོགས་

གསུངས་སོ། །

དེ་ལྟར་ཡིད་མངོན་གྱི་སྐྱེ་ཚུལ་ལྔ་ཙམ་གསལ་ལ། སྤེལ་མ་དང་། འགྲོས་

གསུམ་པ་དང་། རྒྱུན་མཐར་སྐྱེ་ཚུལ་གསུམ་ཡོངས་གྲགས་ལྟར་དང་། གཞན་ཡང་

རང་སྡེ་ཁ་ཅིག་དབང་མངོན་སྐད་ཅིག་གཉིས་པ་ཕན་ཆད་ཡིད་མངོན་དུ་འདོད་པ་

དང་། དེ་བཞིན་རྒྱན་མཁན་པོའི་འདོད་པའི་སྐྱེ་ཚུལ་གཅིག་བཅས་ལྔ་དང་། འནོ་ཀྱང་

རྒྱན་གྱི་འདོད་ཚུལ་དེ་སྔར་གྱི་གསུམ་ལས་ལོགས་སུ་ཡོད་མེད་དཔྱད་པར་བྱ་སྟེ། 

རྒྱན་རང་ལས་ནི། དབང་པོ་ཡིད་ཀྱི་ཤེས་པ་ལས། །ཡིད་ཀྱི་ཤེས་པའང་དེ་ལས་

ཡིན། །དེ་ལས་ཀྱང་ནི་དེ་འགྱུར་ཕྱིར། །སྲིད་པ་ཐོག་མཐའ་མེད་པར་གནས། །ཞེས་

གསུངས་པས་གསུངས་ཚུལ་འདི་ལྟ་ན་ཡིད་མངོན་དབང་མངོན་གྱི་རྗེས་སུ་སྐྱེ་མི་

དགོས་པ་དང་། དེ་གཉིས་ཕན་ཚུན་གཅིག་གིས་གཅིག་སྐྱེ་བ་དང་ཐོག་མ་འདི་སྐྱེ་

ཞེས་པའི་ངེས་བཟུང་མེད་པར་ལྟ་བུ་གསུངས་འདུག་སྙམ་ཡང་མཁས་པའི་ཚིག་

བརླིང་བས་ཡང་ཡང་དཔྱད་པར་བྱའོ། །

དེའི་སྟེང་དུ་དཔལ་ལྡན་ཆོས་རྗེའི་གྲུབ་མཐའི་མཆན་འགྲེལ་ ༣༤༠ ལས། 

ལུང་གི་རྗེས་འབྲང་གི་སེམས་ཙམ་པས་དབང་མངོན་དང་ཡིད་མངོན་གཅིག་ཆར་

སྐྱེ་བར་འདོད་པ་དང་། ཐལ་འགྱུར་བས་དབང་མངོན་གྱིས་དྲངས་པའི་ངེས་ཤེས་

ཡིད་མངོན་དུ་འདོད་པ་སོགས་འདིར་བསྟན་ཡིད་མངོན་འདོད་ཚུལ་མང་ངོ་ཞེས་

གསུངས་སོ། །

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

དེ་ལྟར་ན་ཡིད་མངོན་སྐྱེ་ཚུལ་དུ་མ་ཞིག་ཡོད་དེ། དབང་མངོན་ཡིད་མངོན་

གཉིས་ཐོག་མ་ནས་གཅིག་ཆར་དུ་སྐྱེ་བ་འདོད་ཚུལ་གཅིག་དང་འདི་ནི་རིགས་པའི་

རྗེས་འབྲང་གི་སེམས་ཙམ་པའི་ལུགས་ཞེས་གསལ་ལ། ཡང་དབང་མངོན་དང་ཡིད་

མངོན་སྔ་ཕྱི་གོ་རིམ་ངེས་མེད་ཀྱི་ཚུལ་དུ་སྐྱེ་བ་འདོད་ཚུལ་གཅིག་དང་འདི་ནི་རྒྱན་

མཁན་པོའི་ལུགས་ཏེ། རྒྱན་ལས། དབང་པོ་ཡིད་ཀྱི་ཤེས་པ་ལས། །ཡིད་ཀྱི་ཤེས་

པའང་དེ་ལས་ཡིན། །དེ་ལས་ཀྱང་ནི་དེ་འགྱུར་ཕྱིར། །སྲིད་པ་ཐོག་མ་མེད་པར་

གནས། །ཞེས་པས་བསྟན་ནམ་སྙམ་ཡང་དཔྱད་པར་བྱའོ། །

ཡང་དང་པོ་དབང་མངོན་སྐད་ཅིག་མ་གཅིག་དང་དབང་མངོན་སྐད་ཅིག་

གཉིས་པ་ཕྱིན་ཆད་ཡིད་མངོན་ཡང་ཡིན་པའི་འདོད་ཚུལ་གཅིག་དང་། འདི་ནི་རྒྱལ་

དཔོག་པ་ལ་སོགས་པའི་འདོད་ཚུལ་ལོ། །

ཡང་དབང་མངོན་ཐམས་ཅད་དང་པོ་ཉིད་ནས་རྟོག་པའི་ངོ་བོ་ཉིད་དུ་སྐྱེ་བ་

འདོད་ཚུལ་གཅིག་སྟེ་འདི་ནི། རིགས་པ་ཅན་པ་སོགས་ཀྱི་འདོད་ཚུལ་ལོ། །

ཡང་དང་པོ་དབང་མངོན་སྐད་གཅིག་མ་གཅིག་དང་། དེ་ནས་ཡིད་མངོན། 

ཡང་དབང་མངོན། ཡང་ཡིད་མངོན་བཅས་ཚུལ་དེ་ལྟར་དུ་སྤེལ་མར་སྐྱེ་བའི་འདོད་

ཚུལ་གཅིག་དང་། ཡང་འགྲོས་གསུམ་པའི་སྐྱེ་ཚུལ་གཅིག་སྟེ། འདི་ནི་ཆོས་རྗེ་ས་

པཎ་དང་མཁས་གྲུབ་ཐམས་ཅད་མཁྱེན་པ་སོགས་བཞེད་དོ། །

ཡང་དབང་མངོན་གྱི་རྒྱུན་མཐར་སྐྱེ་བར་འདོད་ཚུལ་གཅིག་སྟེ། འདི་ནི་པཎ་

ཆེན་ཆོས་མཆོག་དང་རྒྱལ་ཚབ་ཐམས་ཅད་མཁྱེན་པ་སོགས་བཞེད་དོ། །

ཡང་དབང་མངོན་གྱིས་དྲངས་པའི་ངེས་ཤེས་ལ་ཡིད་མངོན་དུ་འདོད་ཚུལ་

སེར་བྱེས་དགེ་བཤེས་བསོད་ནམས་ཆོས་གྲགས།

གཅིག་སྟེ། འདི་དབུ་མ་ཐལ་འགྱུར་བས་འདོད་པ་གསུངས་སོ། །འོན་ཀྱང་ཐལ་

འགྱུར་བས་ངེས་ཤེས་ལས་གཞན་པའི་ཡིད་མངོན་མི་འདོད་པ་མིན་ནོ། །

རང་རིག་སྒྲུབ་བྱེད་ཀྱི་རིགས་པའི་སྐོར།

དགོངས་པ་རབ་གསལ་ ༢༢༡ ལས། འདིས་ནི་སྔར་གྱི་སྔོ་འཛིན་དེ་ལ་མྱོང་

བ་ཡོད་པར་ཕྱིས་དེ་དྲན་པའི་རྟགས་ལས་སྒྲུབ་པ་ཡིན་ཏེ། སྔར་གྱི་སྔོ་འཛིན་ལ་རང་

མྱོང་བའི་རང་རིག་ཡོད་དེ་ཞེས་སྒྲུབ་ན་ནི། གཞན་ལ་གྲུབ་པའི་དཔེ་མི་རྙེད་པས་དེ་

ལྟར་མི་སྒྲུབ་བོ་ཞེས་གསུངས་པ་བཞིན། རང་རིག་སྒྲུབ་མཁན་གྱི་མདོ་སེམས་དག་

གིས་ཕྱོགས་སྔ་ཐལ་འགྱུར་བ་ལྟ་བུ་ལ་རང་རིག་སྒྲུབ་ཚུལ་ནི། དངོས་སུ་རང་རིག་

ཡོད་དེ་ཞེས་སྒྲུབ་ན་རྒོལ་ཕྱི་རྒོལ་གཉིས་ལ་མཐུན་སྣང་དུ་གྲུབ་པའི་དཔེ་མི་རྙེད་

པས་སྒྲུབ་ཚུལ་གཞན་གྱི་སྒོ་ནས་སྒྲུབ་པ་ཡིན་ལ། དེ་ལ་རིགས་པ་དུ་མ་ཞིག་ཡོད་

དེ། རིགས་པ་དང་པོ། ཡུལ་ཤེས་པ་དང་དེ་ཤེས་པའི། །ཞེས་སོགས་ཀྱི་སྐབས་

ནས་བསྟན་པའི་རང་རིག་སྒྲུབ་བྱེད་ཀྱི་བློ་ཚུལ་གཉིས་སྒྲུབ་པའི་རིགས་པ་ནི། ཚད་

མ་ཀུན་བཏུས་ ༢ ལས། ཡུལ་ཤེས་པ་དང་དེ་ཤེས་པའི། །དབྱེ་བ་བློ་ཡི་ཚུལ་གཉིས་

ཉིད། །ཅེས་དང་། རྣམ་བཤད་ཐར་ལམ་གསལ་བྱེད་ལས། དེའི་སྐབས་ཀྱི་རིགས་

པ་ནི། སྔོ་འཛིན་མིག་ཤེས་ཆོས་ཅན། གཟུང་རྣམ་དང་འཛིན་རྣམ་གྱི་ཚུལ་གཉིས་པ་

ཅན་ཡིན་ཏེ། ཡུལ་སྔོན་པོ་ཤེས་པའི་ཤེས་པ་དང་ཡུལ་ཅན་སྔོ་འཛིན་དྲན་པའི་དྲན་

ཤེས་གཉིས་ཡུལ་སོ་སོར་མཐོང་བའི་བྱེ་བྲག་ཡོད་པའི་ཕྱིར། ཞེས་པའོ། །

དེ་ལྟར་ཡང་རྣམ་བཤད་ཐར་ལམ་གསལ་བྱེད་ ༢༨༧ ལས། ཡུལ་ཤེས་པ་

སྔོ་འཛིན་དང་། དེ་ཤེས་པ་སྔོ་འཛིན་དྲན་པའི་ཤེས་པ་གཉིས། ཡུལ་སོ་སོར་མཐོང་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བའི་བྱེ་བྲག་ལས་སྔར་གྱི་སྔོ་འཛིན་དེ་གཟུང་རྣམ་དང་འཛིན་རྣམ་གྱི་ཚུལ་གཉིས་པ་

ཅན་དུ་གྲུབ་པའི་དོན་ཏོ་ཞེས་གསུངས་སོ། །ཀུན་བཏུས་རང་འགྲེལ་ ༢༧ ལས། 

གང་ཚེ་རྣམ་པར་དེ་གཞལ་བྱ། །ཚད་མ་དང་དེའི་འབྲས་བུ་ནི། །འཛིན་རྣམས་

རིགས་པ་དེའི་ཕྱིར། །དེ་གསུམ་ཐ་དད་དུ་མ་བྱས། །ཅི་སྟེ་ཤེས་པ་ཚུལ་གཉིས་

སོ། །ཞེས་ཇི་ལྟར་རྟོགས་པར་བྱ་ཞེ་ན། ཡུལ་ཤེས་པ་དང་དེའི་ཤེས་པའོ། །དབྱེ་

བས་བློ་ཡི་ཚུལ་གཉིས་ནི། །ཡུལ་ནི་གཟུགས་ལ་སོགས་པ་སྟེ་གང་གིས་དེ་ཤེས་པ་

ནི་དོན་དང་རང་སྣང་བའོ། །ཡུལ་ཤེས་པ་ནི་གང་ཡུལ་དང་རྗེས་སུ་མཐུན་པའི་ཤེས་

པ་སྟེ། ཤེས་པ་སྟེ་སྣང་བ་དང་། རང་སྣང་བའོ། །དེ་ལྟར་མ་ཡིན་ཏེ། གལ་ཏེ་

གཟུགས་ཉིད་རང་ཤེས་པའང་རང་གི་ངོ་བོར་འགྱུར་བ་ནི་ཞེས་པ་ཡང་ཡུལ་ཤེས་པ་

དང་ཁྱད་པར་མེད་པར་འགྱུར་རོ། །ཕྱིས་རྗེས་ལ་སྐྱེ་བའི་ཤེས་པ་ལ་ཡང་སྔར་རིང་

དུ་འདས་པའི་ཡུལ་སྣང་བར་མི་འགྱུར་ཏེ། གང་གི་ཕྱིར་ཞེ་ན། དེ་ཡུལ་མ་ཡིན་པའི་

ཕྱིར་རོ། །དེའི་ཕྱིར་ཤེས་པ་ལ་ཚུལ་གཉིས་ཡོད་པར་གྲུབ་བོ། །ཞེས་གསུངས།

རིགས་པ་གཉིས་པ། དུས་ཕྱིས་དྲན་པ་ལས་ཀྱང་སྟེ། །ཞེས་སོགས་ཀྱི་

སྐབས་ནས་བསྟན་པའི་རང་རིག་སྒྲུབ་བྱེད་ཀྱི་བློ་ཚུལ་གཉིས་སྒྲུབ་པའི་རིགས་པ་ནི། 

ཚད་མ་ཀུན་བཏུས་ ༢ ལས། དུས་ཕྱིས་དྲན་པ་ལས་ཀྱང་སྟེ། །ཚུལ་གཉིས་དང་ནི་

རང་རིག་སྒྲུབ། །ཅེས་གསུངས། དེའི་སྐབས་ཀྱི་རིགས་པ་ནི། སྔར་གྱི་སྔོ་འཛིན་

མིག་ཤེས་ཆོས་ཅན། གཟུང་འཛིན་གྱི་རྣམ་པའི་ཚུལ་གཉིས་དང་ལྡན་ཏེ། དུས་ཕྱིས་

ངས་སྔོན་པོ་མཐོང་སྙམ་དུ་ཡུལ་མྱོང་དང་ཡུལ་ཅན་མྱོང་བ་གཉིས་ཀ་དྲན་པའི་ཕྱིར། 

ཞེས་པའོ། །དེ་ལྟར་ཡང་ཀུན་བཏུས་རང་འགྲེལ་ ༢༧ ལས། དུས་ཕྱིས་དྲན་པ་ལས་

སེར་བྱེས་དགེ་བཤེས་བསོད་ནམས་ཆོས་གྲགས།

ཀྱང་སྟེ། །ཚུལ་གཉིས་ཉིད་དོ་ཞེས་འབྲེལ་ཏོ། །གང་གི་ཕྱིར་ཡུལ་གཞན་དུ་ཤེས་པ་

ལ་ཡང་དུས་ཕྱིས་མྱོང་བའི་དྲན་པ་སྐྱེ་སྟེ། དེའི་ཕྱིར་ཡང་ཤེས་པའི་ཚུལ་གཉིས་ཉིད་

དུ་གྲུབ་པ་ཡིན་ནོ། །ཞེས་གསུངས།

རིགས་པ་གསུམ་པ། དམིགས་མྱོང་སོ་སོར་འབྱེད་པའི་རིགས་པ་ནི། ཚད་

མ་རྣམ་འགྲེལ་ལས། དེས་ན་ཤེས་པ་ཐམས་ཅད་ཀྱི། །དམིགས་མྱོང་དག་ནི་ཐ་དད་

ཡིན། །དོན་དང་འདྲ་བ་དམིགས་པ་སྟེ། །རང་ཉིད་གསལ་བ་བདག་མྱོང་ཡིན། །ཞེས་

གསུངས། དེའི་སྐབས་ཀྱི་རིགས་པ་ནི། སྔོན་འཛིན་མིག་ཤེས་ཆོས་ཅན། དམིགས་

མྱོང་ཐ་དད་པ་ཅན་ཡིན་ཏེ། དམིགས་བྱའི་ངོ་བོར་མ་སྐྱེས་ཀྱང་དོན་དང་འདྲ་བས་དེ་

ལས་དངོས་སུ་དམིགས་པར་འཇོག་ཅིང་། རང་ཉིད་རང་ཉིད་ཀྱི་ངོ་བོ་གསལ་བར་

སྐྱེས་པའི་སྒོ་ནས་མྱོང་བྱའི་བདག་ཉིད་མྱོང་བར་འཇོག་པའི་ཕྱིར། ཞེས་པའོ། །

དེ་ལྟར་ཡང་རྣམ་བཤད་ཐར་ལམ་གསལ་བྱེད་ ༣༣༥ ལས། དེས་ན་

ཤེས་པ་ཐམས་ཅད་ཀྱི་དམིགས་མྱོང་དག་ནི་འཇོག་བྱེད་ཐ་དད་པ་ཅན་ཡིན་པར་

ཐལ། དམིགས་བྱའི་ངོ་བོར་མ་སྐྱེས་ཀྱང་དམིགས་བྱའི་དོན་དང་འདྲ་བས་དོན་

དེ་དངོས་སུ་དམིགས་པར་འཇོག་ལ་མྱོང་བྱེད་རང་ཉིད་མྱོང་བའི་ངོ་བོར་གསལ་

བར་སྐྱེ་བའི་སྒོ་ནས་མྱོང་བྱའི་བདག་ཉིད་མྱོང་བར་འཇོག་པ་ཡིན་པའི་ཕྱིར། 

ཞེས་གསུངས་སོ། །

རིགས་པ་བཞི་པ། དྲན་པའི་རྟགས་ཀྱིས་རང་རིག་སྒྲུབ་བྱེད་ཀྱི་རིགས་པ་

ནི། རྣམ་འགྲེལ་ལས། དུས་ཕྱིས་དྲན་པ་ལས་ཀྱང་སྟེ། །ཞེས་དང་། དྲན་པ་ལས་ཀྱང་

བདག་རིག་སྒྲུབ། །ཅེས་གསུངས།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

དེའི་སྐབས་ཀྱི་རིགས་པ་ནི། སྔོན་འཛིན་མིག་ཤེས་ཆོས་ཅན། མྱོང་བ་ཡོད་

དེ། དུས་ཕྱིས་དྲན་པ་ཡོད་པའི་ཕྱིར། ཞེས་པའོ། །དེ་ལྟར་ཡང་རྣམ་བཤད་ཐར་ལམ་

གསལ་བྱེད་ ༣༤༨ ལས། དྲན་པའི་རྟགས་ལས་ཀྱང་ཤེས་པ་བདག་ཉིད་རིག་པར་

གྲུབ་པའི་ཕྱིར། ཞེས་གསུངས། དེ་བཞིན་དུ། དགོངས་པ་རབ་གསལ་ ༢༢༡ ལས། 

འདིས་ནི་སྔར་གྱི་སྔོ་འཛིན་དེ་ལ་མྱོང་བ་ཡོད་པར་ཕྱིས་དེ་དྲན་པའི་རྟགས་ལས་

སྒྲུབ་པ་ཡིན་ཏེ། སྔར་གྱི་སྔོ་འཛིན་ལ་རང་མྱོང་བའི་རང་རིག་ཡོད་དེ་ཞེས་སྒྲུབ་ན་

ནི། གཞན་ལ་གྲུབ་པའི་དཔེ་མི་རྙེད་པས་དེ་ལྟར་མི་སྒྲུབ་བོ། །སྔོ་འཛིན་ལ་མྱོང་བ་

ཡོད་པར་གྲུབ་ན་ནི། དེའི་མྱོང་བ་ལ་རང་གིས་དང་གཞན་གྱིས་མྱོང་བ་གཉིས་སུ་ཁ་

ཚོན་བཅད་ནས་དང་པོ་ཁྱོད་ལ་མི་རུང་ལ། གཉིས་པ་རང་ལུགས་ཀྱིས་བཀག་པ་ན་

མྱོང་བའི་ཁྱབ་བྱེད་ཁེགས་པ་ན། མྱོང་བ་ཙམ་ཡང་མི་འཐད་པར་འགྱུར་རོ་ཞེས་

འགོག་པ་ཡིན་ཏེ། རང་རིག་སྒྲུབ་པའི་རིགས་པ་དྲག་ཤོས་ཡིན་ནོ། །ཞེས་གསུངས།

རིགས་པ་ལྔ་པ། དྲན་ཚུལ་ཁྱད་པར་བ་ལ་བརྟེན་ནས་རང་རིག་སྒྲུབ་བྱེད་ཀྱི་

རིགས་པ་ནི། རྣམ་བཤད་དགོངས་པ་རབ་གསལ་ ༢༢༧ ལས། དེ་ཡང་སྔར་ང་རང་

གིས་མཐོང་བ་དེ་ཉིད་ང་རང་གིས་དྲན་སྙམ་པ་ནི་དྲན་ཚུལ་ཁྱད་པར་བ་ཡིན་ལ། 

ཞེས་སོགས་གསུངས།

རིགས་པ་ནི། སྔོན་འཛིན་ཆོས་ཅན། མྱོང་བ་ཡོད་དེ། དུས་ཕྱིས་སྔར་

མཐོང་བ་དེ་ཉིད་རང་གིས་མཐོང་སྙམ་དུ་དྲན་པ་ཡོད་པའི་ཕྱིར། ཞེས་པའོ། །དེ་

ལྟར་ཡང་དྲང་ངེས་རྣམ་འབྱེད་ ༡༦༧ ལས། རང་རིག་མེད་ན་དྲན་པ་སྐྱེ་བ་

འགལ་ལོ་སྙམ་དུ་འཛིན་པའི་རྒྱུ་མཚན་སྔར་བཤད་པ་དེ་འདིས་སེལ་བ་མིན་ཏེ། 

སེར་བྱེས་དགེ་བཤེས་བསོད་ནམས་ཆོས་གྲགས།

འདི་ནི་དྲན་པ་སྐྱེ་བའི་དྲན་ཚུལ་ཁྱད་པར་བ་ལ་བརྟེན་ནས་སྔ་མ་རང་རིག་ཏུ་

འཛིན་པ་ཞིག་གོ །ཞེས་གསུངས།

རིགས་པ་དྲུག་པ། གསལ་བའི་རང་བཞིན་གྱི་རིགས་པ་ནི། ཚད་མ་རྣམ་

འགྲེལ་ལས། དེའི་ཕྱིར་ངེད་ཀྱི་བློ་རང་ཉིད། །གསལ་བའི་ངོ་བོར་རབ་གསལ་

ཞིང་། །གཞན་དེར་ངོ་བོ་འཕོ་བ་ཡིས། །གསལ་བ་ན་ནི་རབ་གསལ་བྱེད། །ཅེས་

གསུངས། དེའི་སྐབས་ཀྱི་རིགས་པ་ནི། སྔོན་འཛིན་ཆོས་ཅན། གསལ་བའི་བདག་

ཉིད་དུ་འཇོག་པའི་ཚུལ་གཉིས་ཡོད་དེ། རང་ཉིད་གསལ་བའི་ངོ་བོར་རབ་ཏུ་སྐྱེས་

པས་རང་ཉིད་གསལ་ཞིང་། སྔོ་སོགས་ཤེས་པ་དེ་ཡི་རྣམ་པའི་ངོ་བོར་འཕོ་བ་ཡིས་

ཡུལ་རབ་ཏུ་གསལ་བར་བྱེད་པའི་ཕྱིར་ཞེས་འགོད་ཚུལ་ཡོད་དོ། །

ཚད་མའི་གྲངས་སོགས་ཆོས་བཞི་ལས་གྲངས་ལ་ལོག་པར་རྟོག་པའི་སྐོར།

ཚད་མའི་གྲངས་སོགས་ཆོས་བཞི་ལས་གྲངས་ལ་ལོག་པར་རྟོག་པའི་སྐོར་

ནི། གྲངས་མང་བ་གསུམ་དུ་འདོད་པའི་ལོག་རྟོག་ནི། ཕྱོགས་སྔ་གྲངས་ཅན་པ་ན་

རེ། ཚད་མ་ལ་གསུམ་དུ་འདོད་དེ། མངོན་རྗེས་གཉིས་དང་། སྒྲ་བྱུང་ཚད་མ་སྟེ་

གསུམ་དུ་འདོད་དོ། །སྒྲ་བྱུང་ཚད་མ་ནི་སྒྲ་ལ་བརྟེན་ནས་ལྐོག་གྱུར་གྱི་དོན་འཛིན་

པའི་ཤེས་པ་སྟེ། དབྱེ་ན་སྐྱེས་བུས་མ་བྱས་པའི་སྒྲས་བསྐྱེད་པ་དང་། ཡིད་ཆེས་

པའི་སྐྱེས་བུས་ཚིག་གིས་བསྐྱེད་པ་གཉིས་སུ་འདོད་ལ། དཔེར་བརྗོད་རིམ་པ་

བཞིན། ཆུའི་སྒྲ་གོ་བ་ལ་བརྟེན་ནས་རྡོའི་འོག་ཏུ་ཆུ་ཡོད་པར་ཤེས་པ་ལྟ་བུ་དང་པོ་

དང་། དམ་པའི་གསུང་ལས་ལྷ་ཡུལ་གྱི་སྣོད་བཅུད་བསྟན་པར་ཡིད་ཆེས་པ་ལྟ་བུ་

གཉིས་པའི་དཔེར་བརྗོད་དུ་འཇོག་ཚུལ་ཡོད།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གྲངས་མང་བ་བཞིར་འདོད་པའི་ལོག་རྟོག་ནི། ཕྱོགས་སྔ་རིགས་པ་ཅན་པ་

ན་རེ། སྔར་གྱི་གསུམ་གྱི་སྟེང་དུ། ཉེ་བར་འཇལ་བའི་ཚད་མ་བསྣན་པས་ཚད་མ་

བཞིར་འདོད་དེ། དེ་ལ་ཉེ་བར་འཇལ་བའི་ཚད་མ་ནི། བ་མེན་གྱི་ནོག་དང་ལྐོག་ཤལ་

སོགས་མཐོང་བའི་གང་ཟག་གིས་བ་ལང་ཅི་འདྲ་ཞེས་དྲིས་པ་ན། བ་མེན་ནི་དེ་དང་

འདྲའོ་ཞེས་བསྟན་པ་ལས་འདྲ་བར་འཛིན་པའི་བློ་ལྟ་བུའོ། །

གྲངས་མང་བ་དྲུག་ཏུ་འདོད་པའི་ལོག་རྟོག་ནི། ཕྱོགས་སྔ་རྒྱལ་དཔོག་པ་ན་

རེ། སྔར་གྱི་བཞིའི་སྟེང་དུ། དོན་གྱིས་གོ་བ་དང་། དངོས་པོ་མེད་པའི་ཚད་མ་གཉིས་

བསྣན་པས་དྲུག་ཏུ་འདོད་དོ། །དེ་ལ་དོན་གྱིས་གོ་བ་ནི། ལྷས་བྱིན་གསོན་པོ་ཁྱིམ་

ན་མེད་པས་ཕྱི་རོལ་ན་ཡོད་པར་རྟོགས་པ་ལྟ་བུའོ། །དེ་ལ་དབྱེ་ན་མངོན་སུམ་སྔོན་

དུ་འགྲོ་བའི་དོན་གྱིས་གོ་བ་སོགས་དྲུག་ཏུ་འདོད་ལ། དངོས་པོ་མེད་པའི་ཚད་མ་ནི། 

ཚད་མ་གཞན་ལྔ་གང་ཡང་འཇལ་བྱེད་དུ་མ་སྐྱེས་པའི་གནས་སྐབས་ཀྱི་ཡུལ་

རྟོགས་པ་ལྟ་བུ་ལ་འདོད་ཅིང་། ཡུལ་དེ་ལ་དབྱེ་ན། སྔ་ནས་མེད་པ། ཞིག་ནས་མེད་

པ། ཕན་ཚུན་མེད་པ། ཤིན་ཏུ་མེད་པ་བཞིར་འདོད་ལ། དེ་ཡང་རིམ་པ་བཞིན་འོ་མ་

ལ་ཞོ་མེད་པ་ལྟ་བུ་སྔ་ནས་མེད་པ་དང་། ཞོ་ལ་འོ་མ་མེད་པ་ལྟ་བུ་ཞིག་ནས་མེད་པ་

དང་། རྟ་ལ་བ་ལང་མེད་པ་ལྟ་བུ་ཕན་ཚུན་མེད་པ་དང་། རི་བོང་ལ་རྭ་མེད་པ་ལྟ་བུ་

ཤིན་ཏུ་མེད་པར་འདོད་དོ། །

གྲངས་མང་བ་བཅུ་གཅིག་ཏུ་འདོད་པའི་ལོག་རྟོག་ནི།ཕྱོགས་སྔ་ཙ་ར་ཀ་

པའམ། སྨན་དཔྱད་པ་ན་རེ། སྔར་གྱི་དྲུག་གི་སྟེང་དུ་རིགས་པ་དང་། མ་དམིགས་པ་

དང་། ཞེས་གྲགས་པ་དང་། སྲིད་པ་དང་། སྙམ་སེམས་ཞེས་བྱ་བའི་ཚད་མ་གཞན་

སེར་བྱེས་དགེ་བཤེས་བསོད་ནམས་ཆོས་གྲགས།

ལྔ་བསྣན་པས་ཚད་མ་བཅུ་གཅིག་ཏུ་འདོད་དོ། །དེ་ཡང་རིགས་པའི་ཚད་མ་ནི། དེ་

ཡོད་ན་ཡོད་པས་དེའི་འབྲས་བུ་རྟོགས་པ་སྟེ། དཔེར་ན། རྒྱུ་ཡོད་ན་འབྲས་བུ་ཡོད་

པར་རྟོགས་པ་ལྟ་བུ་ལ་འཇོག་ཚུལ་ཡོད། མ་དམིགས་པའི་ཚད་མ་ནི། དམིགས་པ་

མེད་པར་རྟོགས་པ་ལྟ་བུ་ལ་འཇོག་ཟེར། ཞེས་གྲགས་ཀྱི་ཚད་མ་ནི། སྨྲ་བ་པོ་སྔ་མ་

དག་གིས་བསྟན་པའི་གྲགས་པ་རྒྱུད་པ་ནི་ཞེས་གྲགས་ཀྱི་ཚད་མ་སྟེ། དཔེར་ན་ལྗོན་

ཤིང་འདི་ལ་གནོད་སྦྱིན་གནས་སོ་ཞེས་དང་། ཆུ་མིག་འདི་ལ་ཀླུ་གནས་སོ་ཞེས་

གྲགས་པས་དེ་ལྟར་རྟོགས་པ་ལྟ་བུའོ་ཞེས་ཟེར། སྲིད་པའི་ཚད་མ་ནི། ཚོགས་པ་

ཡོད་པར་རྟོགས་པ་ན་ཚོགས་པ་ཅན་ཡོད་པར་རྟོགས་པ་ལྟ་བུ་སྟེ། དཔེར་ན་སྟོང་

ཡོད་པར་ཤེས་པ་ན་བརྒྱ་ཡོད་པར་རྟོགས་པ་བཞིན་ནོ་ཞེས་ཟེར་རོ། །སྙམ་སེམས་

པའི་ཚད་མ་ནི། རྒྱུ་མཚན་གཞན་གང་ཡང་མེད་པར་འདི་ལྟ་བུ་འབྱུང་ངོ་སྙམ་དུ་

སེམས་པ་ལས་དེ་ལྟར་བྱུང་བར་རྟོགས་པ་སྟེ། དཔེར་ན། གཞོན་ནུ་དག་དེ་རིང་

བདག་གི་མིང་པོ་འོང་སྙམ་པ་ན་འོང་བ་ལྟ་བུའོ་ཞེས་འདོད་དོ། །གྲངས་ཉུང་བ་

གཅིག་ཏུ་འདོད་པའི་ལོག་རྟོག་ནི། ཕྱོགས་སྔ་རྒྱང་འཕེན་པ་ན་རེ། ཚད་མ་ནི་མངོན་

སུམ་གཅིག་པུ་ཡིན་གྱི་རྗེས་དཔག་ནི་མེད་དོ་ཞེས་ལོག་པར་བལྟའོ། །

ཚད་མའི་གྲངས་སོགས་ཆོས་བཞི་ལས་སྤྱོད་ཡུལ་ལ་ལོག་པར་རྟོག་ཚུལ།

ཚད་མའི་གྲངས་སོགས་ཆོས་བཞི་ལས་སྤྱོད་ཡུལ་ལ་ལོག་པར་རྟོག་ཚུལ་

ནི། ཕྱི་རོལ་རིགས་པ་ཅན་པ་ན་རེ། སྤྱི་དངོས་པོ་བ་མངོན་སུམ་གྱི་སྣང་ཡུལ་དུ་

འདོད་པ་ལྟ་བུ་མངོན་སུམ་གྱི་སྤྱོད་ཡུལ་ལ་ལོག་པར་རྟོག་པ་དང་། ཕྱི་རོལ་གྲངས་

ཅན་པ་ན་རེ། གང་ཟག་གི་བདག་རྟག་པ་བ་རྗེས་དཔག་གི་སྣང་ཡུལ་དུ་འདོད་པ་ལྟ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བུ་རྗེས་དཔག་གི་སྤྱོད་ཡུལ་ལ་ལོག་པར་རྟོག་པ་སྟེ། མདོར་ན་དོན་དམ་པར་གྲུབ་

པའི་ཆོས་དག་ཀྱང་ཀུན་རྫོབ་ཙམ་དུ་ཟད་དོ་ཞེས་སྐུར་བ་འདེབས་པ་ཆད་པར་ལྟ་

བའི་མཐའ་དང་། ཀུན་རྫོབ་ཙམ་གྱི་ཆོས་དག་ཀྱང་དོན་དམ་པའི་དངོས་པོར་ཁས་

ལེན་པའི་སྒྲོ་འདོགས་པའི་མཐའ་དང་། དེ་བཞིན་དུ་ཡོད་པ་ལ་མེད་པར་ལྟ་བའི་ཆད་

མཐའ་དང་། མེད་པ་ལ་ཡོད་པར་ལྟ་བའི་སྒྲོ་འདོགས་པ་སོགས་ཐམས་ཅད་ཚད་

མའི་སྤྱོད་ཡུལ་ལ་ལོག་པར་རྟོག་པ་ཡིན་ལ། དཔེར་ན་སེམས་ཙམ་པའི་ལུགས་

གཞིར་བྱས་ཚེ། མདོ་སྡེ་པས་གཟུགས་ཕྱི་རོལ་དོན་དུ་གྲུབ་པ་འདོད་པའི་སྒྲོ་

འདོགས་ཀྱི་མཐར་ལྟ་བ་དང་། དབུ་པ་མས་གཟུགས་དོན་དམ་པར་མ་གྲུབ་པར་

འདོད་པའི་ཆད་པའི་མཐར་ལྟ་བ་སོགས་ཐམས་ཅད་ཚད་མའི་སྤྱོད་ཡུལ་ལ་ལོག་

པར་རྟོག་པ་ཡིན་ལ། དེ་བཞིན་དུ་གཞན་རྣམས་ལའང་རིགས་འགྲེས་ཀྱིས་ཤེས་

པར་བྱའོ། །

གྲངས་སོགས་ཆོས་བཞི་ལས་ངོ་བོ་ལ་ལོག་པར་རྟོག་པའི་ཚུལ།

གྲངས་སོགས་ཆོས་བཞི་ལས་ངོ་བོ་ལ་ལོག་པར་རྟོག་པའི་ཚུལ་ནི། རིགས་

པ་ཅན་པ་ན་རེ། མངོན་སུམ་ཐམས་ཅད་རྟོག་པ་ཁོ་ན་ཡིན་ནོ་ཞེས་འདོད་པའི་ལོག་

རྟོག་གཅིག་དང་།རྒྱལ་དཔོག་པ་ན་རེ། མངོན་སུམ་སྐད་ཅིག་དང་པོ་རྟོག་མེད་ཡིན་

ལ། མངོན་སུམ་སྐད་གཅིག་གཉིས་པ་ཕན་ཆད་རྟོག་པ་ཡིན་ནོ་ཞེས་འདོད་པའི་

ལོག་རྟོག་གཅིག་དང་།སྒྲ་ཡི་ཚངས་པ་འགྱུར་བར་སྨྲ་བ་ན་རེ། ཤེས་པའི་རིགས་

ཐམས་ཅད་སྒྲའི་རྗེས་སུ་འཇུག་པས་མངོན་སུམ་ཡང་སྒྲ་དོན་འཛིན་པ་ཡིན་ནོ་ཞེས་

འདོད་པའི་ལོག་རྟོག་གཅིག་སྟེ་དེ་རྣམས་ནི་མངོན་སུམ་རྟོག་བཅས་སུ་སྨྲ་བ་ཤ་

སེར་བྱེས་དགེ་བཤེས་བསོད་ནམས་ཆོས་གྲགས།

སྟག་ཡིན་ལ། དེ་ཡང་རྒོལ་བ་འདི་དག་ཡིད་མངོན་དང་རང་རིག་ཁས་མི་ལེན་པས་

དེ་དག་ལ་སྐུར་བ་འདེབས་པའི་སྒོ་ནས་ལོག་པར་རྟོག་པར་མ་ཟད་མངོན་སུམ་རྟོག་

བཅས་སུ་འདོད་པས་དེ་ལ་སྒྲོ་འདོགས་པའི་སྒོ་ནས་ལོག་པར་རྟོག་པར་ཡིན་ལ། དེ་

བཞིན་དུ་མུ་སྟེགས་རྣ་བ་མ་ཕུག་པ་ལ་སོགས་པ་ན་རེ། ཡིད་མངོན་མེད་དོ་ཞེས་

ཡིད་མངོན་ལ་ལོག་པ་རྟོག་པ་དང་། གྲངས་ཅན་པ་དང་རང་སྡེ་བྱེ་བྲག་སྨྲ་བ་སོགས་

ན་རེ། རང་རིག་མེད་དོ་ཞེས་རང་རིག་ལ་ལོག་པར་རྟོག་པ་དང་།རྒྱང་འཕེན་པ་ན་

རེ། རྣལ་འབྱོར་མངོན་སུམ་མེད་དོ་ཞེས་རྣལ་འབྱོར་མངོན་སུམ་ལ་ལོག་པར་རྟོག་

པ་སྟེ་དེ་དག་ཐམས་ཅད་ནི་མངོན་སུམ་ཡིན་པ་ལ་མ་ཡིན་པར་བལྟ་བའི་ལོག་པར་

ཞུགས་པ་གསུངས་སོ། །

ཀུན་བཏུས་ཀྱི་འགྲེལ་བྱེད་སྲིད་པའི་བདག་པོ་སོགས་ཁ་ཅིག་ན་རེ། དབང་

ཤེས་འཁྲུལ་པའང་མངོན་སུམ་དུ་འདོད་པའི་ལོག་རྟོག་གཅིག་དང་།ཡང་གྲངས་ཅན་

པ་ན་རེ། རྣ་བ་ལ་སོགས་པ་དབང་པོའི་འཇུག་པ་ཚད་མར་འདོད་པའི་ལོག་རྟོག་

གཅིག་དང་།བྱེ་བྲག་པ་ན་རེ། དབང་དོན་ཕྲད་པའི་འབྲེལ་པ་ཚད་མར་འདོད་པའི་

ལོག་པར་རྟོག་པ་གཅིག་དང་། རང་སྡེ་བྱེ་བྲག་སྨྲ་བ་ན་རེ། རྟེན་བཅས་ཀྱི་མིག་གི་

དབང་པོ་གཟུགས་ཅན་པ་མངོན་སུམ་གྱི་ཚད་མར་འདོད་པའི་ལོག་པར་རྟོག་པ་

སོགས་ནི། མངོན་སུམ་མ་ཡིན་པ་ལ་མངོན་སུམ་དུ་འདོད་པའི་ལོག་པར་རྟོག་པ་

ཡིན་པར་གསུངས་སོ། །

ཚད་མའི་གྲངས་སོགས་ཆོས་བཞི་ལས་ཚད་མའི་འབྲས་བུ་ལ་ལོག་པར་རྟོག་པའི་

སྐོར།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཚད་མའི་གྲངས་སོགས་ཆོས་བཞི་ལས་ཚད་མའི་འབྲས་བུ་ལ་ལོག་པར་

རྟོག་པའི་སྐོར་ནི། འདིར་ཚད་འབྲས་ཀྱི་སྐབས་སུ། འབྲས་བུ་ནི་གཞལ་བྱ་རྟོགས་

པ་དང་། ཚད་མ་ནི་གང་གི་སྒོ་ནས་གཞལ་བྱ་རྟོགས་པར་འཇོག་པའི་འཇོག་བྱེད་

ཉིད་ལ་འཇོག་ཅིང་། རང་གཞན་གྱི་སྡེ་པ་དུ་མ་ཞིག་བྱ་བྱེད་རྫས་ཐ་དད་དུ་འདོད་པ་

དང་། བློ་རྣམ་མེད་ཚད་མར་འདོད་པ་དང་། ཤེས་པ་ལས་རྫས་ཐ་དད་པའི་ཕྱི་དོན་

རྟོགས་པའི་ཚད་འབྲས་ཁས་ལེན་པ་སོགས་ལོག་པར་རྟོག་པ་དུ་མ་ཡོད་དེ། དེ་ཡང་

དཔེར་ན། ཕྱི་རོལ་བྱེ་བྲག་པ་དག་གཟུགས་སོགས་གཞལ་བྱ། དབང་དོན་ཕྲད་ཅིང་

འབྲེལ་བ་ཚད་མ། དེ་ལས་སྐྱེས་པའི་དོན་རྟོགས་འབྲས་བུར་བྱེད་པའི་ཚད་འབྲས་

ལོག་པ་གཅིག་དང་། ཕྱི་རོལ་སྤྱོད་པ་བ་དག །གཟུགས་སོགས་གཞལ་བྱ། དང་པོ་

དོན་ལ་ལྟ་བའི་ཤེས་པ་རྟོག་པ་མེད་པ་ཚད་མ། དེ་ལས་སྐྱེས་པའི་དོན་རྟོགས་

འབྲས་བུར་བྱེད་པའི་ཚད་འབྲས་ལོག་པ་གཅིག་དང་།ཕྱི་རོལ་རིགས་པ་ཅན་པ་

དག །གཟུགས་སོགས་གཞལ་བྱ། སྤྱི་སོགས་ཁྱད་པར་འཛིན་པའི་བློ་ཚད་མ། ཁྱད་

པར་རྫས་འཛིན་གྱི་བློ་འབྲས་བུར་བྱེད་པའི་ཚད་འབྲས་ལོག་པ་གཅིག་དང་།ཕྱི་

རོལ་གྲངས་ཅན་པ་དག །གཟུགས་དང་སྒྲ་ལ་སོགས་པ་གཞལ་བྱ། རྣ་བ་ལ་སོགས་

པའི་དབང་པོའི་འཇུག་པ་ཚད་མ། དེ་ལས་སྐྱེས་པའི་དོན་རྟོགས་འབྲས་བུར་བྱེད་

པའི་ཚད་འབྲས་ལོག་པ་གཅིག་དང་།

རང་སྡེ་བྱེ་བྲག་སྨྲ་བ་དག །གཟུགས་སོགས་གཞལ་བྱ། རྟེན་བཅས་ཀྱི་

དབང་པོ་གཟུགས་ཅན་པ་ཚད་མ། དེ་ལས་སྐྱེས་པའི་དོན་རྟོགས་འབྲས་བུར་བྱེད་

པའི་ཚད་འབྲས་ལོག་པ་གཅིག་ལ་སོགས་པའི་ལོག་པར་རྟོག་པ་དུ་མ་ཡོད་ལ། དེ་

སེར་བྱེས་དགེ་བཤེས་བསོད་ནམས་ཆོས་གྲགས།

ཡང་མདོ་སེམས་ལྟ་བུ་གཞིར་བྱས་ཚེ་དེ་དག་ལོག་པར་རྟོག་པར་འདོད་པ་ཡིན་གྱི་

གྲུབ་མཐའ་རང་རང་གི་ལུགས་ལ་རང་རང་གི་ཚད་འབྲས་རྣམས་ཡང་དག་དང་

གཞན་གྱི་ཐུན་མོང་མ་ཡིན་པའི་ཚད་འབྲས་རྣམས་ལོག་པར་འདོད་ཅིང་། དེ་ཡང་

སེམས་ཙམ་པའི་ལུགས་གཞིར་བྱས་ཚེ་མདོ་སྡེ་པས་ཕྱི་རོལ་དོན་གྱི་གཟུགས་

སོགས་གཞལ་བྱ། དེ་ལ་གསར་དུ་མི་སླུ་བའི་རིག་པ་ཚད་མ། དེས་དེ་རྟོགས་པ་

འབྲས་བུར་བྱས་པའི་མདོ་སེམས་གཉིས་ཀྱི་མདོ་སྡེ་པའི་ཐུན་མོང་མ་ཡིན་པའི་ཚད་

འབྲས་དེ་དག་ཀྱང་ལོག་པར་འདོད་ལ། དེ་བཞིན་དུ་བདེན་མེད་ཀྱི་གཟུགས་གཞལ་

བྱ་དང་། དེ་ལ་གསར་དུ་མི་བསླུ་བའི་རིག་པ་ཚད་མ་དང་། དེས་དེ་རྟོགས་པ་འབྲས་

བུར་བྱས་པའི་དབུ་མའི་ལུགས་ཀྱི་ཚད་འབྲས་རྣམས་ཀྱང་ལོག་པར་འདོད་པ་

སོགས་གྲུབ་མཐའ་གོང་འོག་ཀུན་ལ་སྦྱར་ནས་རིགས་འགྲེས་ཀྱིས་ཤེས་པར་བྱའོ། །

སྤྱིར་ཚད་འབྲས་གཞལ་གསུམ་ཞེས་པ། སྔོ་འཛིན་མིག་ཤེས་ལྟ་བུ་ལ་སྦྱར་

ན། ཡུལ་སྔོན་པོ་ནི་གཞལ་བྱ་དང་། མཚན་ཉིད་སྔོན་པོ་ལ་གསར་དུ་མི་སླུ་བའི་རིག་

པ་ནི་ཚད་མ་དང་། མཚོན་བྱ་སྔོ་འཛིན་ཚད་མ་ནི་འབྲས་བུར་འཇོག་དགོས་སོ། །དེ་

ཡང་དཔེར་མཚོན་ཙམ་ཡིན་གྱི་གཞན་ཡང་ཚད་མའི་འབྲས་བུ་ལ་མངོན་མཐོ་ངེས་

ལེགས་སོགས་སྐྱེས་བུའི་འདོད་དོན་དུ་མ་ཞིག་ཡོད་པ་འོག་ཏུ་གསལ་ལོ། །

འབྲས་རྟོག་དང་པོ་དང་གཉིས་པ་གསུམ་པ་གསུམ་གྱི་སྐབས་སུ་ཉེར་མཁོ།

ཚད་འབྲས་དང་པོ་དང་གཉིས་པ་གསུམ་པ་བཅས་ཀྱི་རྣམ་གཞག་བཤད་པ་

ལ། ཐོག་མར་ཚད་འབྲས་སྤྱི་ཡི་ཚུལ་ནི། དེ་ལ་སྤྱིར་ཚད་མའི་འབྲས་བུ་ཞེས་བྱ་བ་

ནི་གཉིས་ཏེ། ཚད་མའི་ཆད་པའི་འབྲས་བུ་དང་། མ་ཆད་པའི་འབྲས་བུའོ། །ཚད་མ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

དང་འབྲས་བུ་གཉིས་ཀྱི་བར་དུ་བྱེད་པ་གཞན་གྱིས་ཆད་པ་ནི། ཚད་མའི་ཆད་པའི་

འབྲས་བུ་སྟེ། དེ་ཡང་གཙོ་བོར་སྐྱེས་བུའི་འདོད་དོན་མངོན་མཐོ་དང་ངེས་ལེགས་

ཀྱིས་བསྡུས་པ་རྣམས་དང་། བདེན་བཞི་བླང་དོར་ཐབས་དང་བཅས་པ་རྟོགས་ནས་

དེ་དག་ལ་འཇུག་ལྡོག་བྱེད་པ་སྟེ། དོན་དེ་ཡང་། རྣམ་འགྲེལ་ལས། བླང་དང་དོར་

བྱའི་དངོས་པོ་ཡི། །འཇུག་ལ་དེ་གཙོ་ཡིན་ཕྱིར་དང་། །ཞེས་སོགས་ཀྱིས་བསྟན་

ཏོ། །དེ་འདྲའི་འབྲས་བུ་ནི་ཚད་མའི་སྟོབས་ཀྱིས་སྐྱེད་པ་ཡིན་པས་ཚད་མའི་འབྲས་

བུ་ཞེས་བྱ་ལ། བྱེད་པ་གཞན་གྱིས་ཆད་པའི་ཕྱིར་ཆད་པའི་འབྲས་བུ་ཞེས་

བྱའོ། །ཚད་མའི་མ་ཆད་པའི་འབྲས་བུ་ནི། ཚད་མ་རང་གི་བདག་ཉིད་དུ་མ་གྱུར་པ་

དང་། གྱུར་པ་གཉིས་སུ་ཡོད་ལ། དེ་གཉིས་ནི་ཚད་མ་རང་དང་འབྲས་བུའི་བར་དུ་

བྱེད་པ་གཞན་གྱིས་མ་ཆད་པའི་ཕྱིར། ཚད་མའི་མ་ཆད་པའི་འབྲས་བུ་ཞེས་

བྱའོ། །དེ་ཡང་དང་པོ་རང་གི་བདག་ཉིད་དུ་མ་གྱུར་པ་ནི། ཚད་མ་རང་གིས་དངོས་

སུ་དྲངས་པའི་ངེས་ཤེས་ལྟ་བུ་སྟེ། དེ་ཡང་ཚད་མས་དངོས་སུ་སྐྱེད་པའི་ཕྱིར་བསྐྱེད་

པའི་འབྲས་བུ་ཞེས་བྱ་ལ། བྱེད་པ་གཞན་གྱིས་མ་ཆད་པའི་ཕྱིར་མ་ཆད་པའི་འབྲས་

བུ་ཞེས་བྱའོ། །དེ་ཡང་ཡུལ་གྱི་རྣམ་པར་སྐྱེས་པའི་ཚད་མ་རང་ཉིད་ཀྱིས་རྣམ་པར་

གཞག་པར་བྱ་བ་ཡིན་པའི་ཕྱིར། རྣམ་པར་གཞག་པའི་འབྲས་བུ་ཡིན་པས་འབྲས་

བུར་བརྗོད་ཀྱི་འབྲས་བུ་དངོས་ནི་ཡིན་མི་དགོས་སོ། །

ཚད་འབྲས་དང་པོའི་གཞུང་གི་གཙོ་བོ་ནི། ཀུན་བཏུས་ལས། བྱ་དང་བཅས་

པ་རྟོགས་པའི་ཕྱིར། །འབྲས་བུ་ཉིད་ཡིན་འཇལ་བྱེད་ལ། །ཚད་མ་ཉིད་དུ་འདོགས་

པ་སྟེ། །བྱས་པ་མེད་པའང་མ་ཡིན་ནོ། །ཞེས་སོགས་དང་། རྣམ་འགྲེལ་ལས། བྱ་

སེར་བྱེས་དགེ་བཤེས་བསོད་ནམས་ཆོས་གྲགས།

བ་སྒྲུབ་པར་བྱེད་ཅེས་ཏེ། །ལས་ཀུན་གྱི་ནི་སྒྲུབ་བྱེད་དག །ཐམས་ཅད་མ་ཡིན་གང་

ལས་འབྲས། །གང་ཡིན་དེ་ནི་དེ་སྒྲུབ་བྱེད། །ཅེས་སོགས་གསུངས།

གཞུང་དེ་དག་གིས་གཙོ་བོར་ཚད་འབྲས་གཞལ་གསུམ་ལས་གང་བསྟན་

པ་ནི། སྔར་གྱི་གཞུང་དེ་དག་གིས། ཚད་འབྲས་གཞལ་གསུམ་ལས་ཚད་མ་དང་

འབྲས་བུ་གཙོ་བོར་བསྟན་ཏོ། །

གྲུབ་མཐའ་གང་གི་ཚད་འབྲས་བསྟན་པ་ནི། ཚད་འབྲས་དང་པོའི་སྐབས་

སུ་མདོ་སེམས་ཐུན་མོང་གི་ཚད་འབྲས་སྐོར་གཅིག་དང། མདོ་སྡེ་པའི་ཐུན་མོང་མ་

ཡིན་པའི་ཚད་འབྲས་སྐོར་གཅིག་སྟེ་ཚད་འབྲས་སྐོར་གཉིས་སུ་གསུངས་སོ། །

ཚད་འབྲས་དང་པོའི་རྣམ་གཞག་ངོས་བཟུང་བ་ནི། གཟུགས་གཞལ་བྱ། 

རང་ཡུལ་གྱི་རྣམ་པ་ཤར་ནས་གཟུགས་ལ་གསར་དུ་མི་བསླུ་བའི་ཤེས་པ་ཚད་མ། 

གཟུགས་རྟོགས་པའི་ཚད་མ་འབྲས་བུར་བྱས་པའི་མདོ་སེམས་ཐུན་མོང་བའི་ཚད་

འབྲས་དང་། ཕྱི་རོལ་གྱི་གཟུགས་གཞལ་བྱ། རང་ཡུལ་གྱི་རྣམ་པར་ཤར་ནས་ཕྱི་

རོལ་གྱི་གཟུགས་ལ་གསར་དུ་མི་བསླུ་བའི་ཤེས་པ་ཚད་མ། ཕྱི་རོལ་གྱི་གཟུགས་

རྟོགས་པའི་ཚད་མ་འབྲས་བུར་བྱས་པའི་མདོ་སྡེ་པའི་ལུགས་ཀྱི་ཚད་འབྲས་སྟེ་

སྐོར་གཉིས་སོ། །

ཚད་འབྲས་གཉིས་པའི་གཞུང་གི་གཙོ་བོ་རྣམས་ནི། ཀུན་བཏུས་ལས། 

ཡང་ན་རང་རིག་འབྲས་བུ་སྟེ། །ཞེས་དང་། རྣམ་འགྲེལ་ལས། དེས་ན་གཞན་རིག་

མེད་པའི་ཕྱིར། །རང་རིག་འབྲས་བུ་ཡིན་པར་འདོད། །ཅེས་དང་། མྱོང་བ་ཉིད་ནི་

འབྲས་བུ་ཡིན། །ཞེས་སོགས་སོ། །

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

གཞུང་དེ་དག་གིས་གཙོ་བོར་ཚད་འབྲས་གཞལ་གསུམ་ལས་གང་བསྟན་

པ་ནི། སྔར་གྱི་ཚད་འབྲས་གཉིས་པའི་གཞུང་དེ་དག་གིས་ཚད་འབྲས་གཞལ་

གསུམ་ལས་འབྲས་བུ་གཙོ་བོར་བསྟན་པ་གསུངས་སོ། །གྲུབ་མཐའ་གང་གི་ཚད་

འབྲས་བསྟན་པ་ནི། མདོ་སེམས་གཉིས་ལས་སེམས་ཙམ་པའི་ཐུན་མོང་མ་ཡིན་

པའི་ཚད་འབྲས་བསྟན་པར་གསུངས་སོ། །

ཚད་འབྲས་གཉིས་པའི་རྣམ་གཞག་ངོས་བཟུང་བ་ནི། གཞན་རིག་གི་ཚད་

འབྲས་དང་། རང་རིག་གི་ཚད་འབྲས་གཉིས་ལས། དང་པོ་ནི། ཤེས་པའི་བདག་

ཉིད་དུ་གྱུར་པའི་སྔོན་པོ་གཞལ་བྱ། རང་ཡུལ་གྱི་རྣམ་པར་ཤར་ནས་ཤེས་པའི་

བདག་ཉིད་དུ་གྱུར་པའི་སྔོན་པོ་ལ་གསར་དུ་མི་བསླུ་བའི་ཤེས་པ་ཚད་མ། ཤེས་པའི་

བདག་ཉིད་དུ་གྱུར་པའི་སྔོན་པོ་རྟོགས་པའི་ཚད་མ་འབྲས་བུ་ཞེས་པ་བསྟན་བྱའི་

གཙོ་བོ་དང་། གཉིས་པ་ནི། ཤེས་པའི་བདག་ཉིད་དུ་གྱུར་པའི་སྔོན་པོ་རྟོགས་པའི་

གཟུང་རྣམ་གཞལ་བྱ། དེ་ལ་ངེས་པ་གསར་དུ་འདྲེན་ནུས་ཀྱི་འཛིན་རྣམ་ཚད་མ། དེ་

ཡོངས་སུ་གཅོད་བྱེད་ཀྱི་རང་རིག་ཚད་མ་འབྲས་བུར་བྱས་པའོ། །རྣམ་བཤད་ཐར་

ལམ་གསལ་བྱེད་ ༢༣༢ ལས། སྤྱིར་རང་རིག་གི་ཚད་འབྲས་ལ་མདོ་སེམས་ཐུན་

མོང་བར་ཡོད་པར་གསུངས་སོ། །

ཚད་འབྲས་གསུམ་པའི་གཞུང་གི་གཙོ་བོ་ནི། ཀུན་བཏུས་ལས། ཡུལ་གྱི་

སྣང་བ་ཉིད་དེ་འདིའི། །ཚད་མ་དེ་ཡིས་འཇལ་བྱ་བྱེད། །ཅེས་སོགས་གསུངས། 

རྣམ་འགྲེལ་ལས། ཕྱི་རོལ་དོན་ནི་ཡོད་ན་ཡང་། །ཇི་ལྟར་ཉམས་སུ་མྱོང་ཉིད་

དེ། །ཞེས་དང་། དེ་ཕྱིར་ཕྱི་རོལ་གཞལ་བྱ་ལའང། །རང་ཉིད་ཉམས་མྱོང་འབྲས་

སེར་བྱེས་དགེ་བཤེས་བསོད་ནམས་ཆོས་གྲགས།

ཡིན་རིགས། །ཞེས་སོགས་སོ། །

གཞུང་དེ་དག་གིས་གཙོ་བོར་ཚད་འབྲས་གཞལ་གསུམ་གང་བསྟན་པ་ནི། 

ཚད་འབྲས་གསུམ་པའི་གཞུང་འདི་རྣམས་ཀྱིས་ཚད་འབྲས་གཞལ་གསུམ་ལས་

ཚད་མ་དང་འབྲས་བུ་གཙོ་བོར་བསྟན་པ་གསུངས་སོ། །

གྲུབ་མཐའ་གང་གི་ཚད་འབྲས་བསྟན་པ་ནི། མདོ་སེམས་གཉིས་ལས་

སེམས་ཙམ་པའི་ཐུན་མོང་མ་ཡིན་པའི་ཚད་འབྲས་བསྟན་པ་ཡིན་ནོ། །

ཚད་འབྲས་གསུམ་པའི་རྣམ་གཞག་ངོས་བཟུང་བ་ནི། མདོ་སྡེ་པས་ཕྱི་རོལ་

དོན་དུ་འདོད་པའི་གཟུགས་གཞལ་བྱ། རང་ཡུལ་གྱི་རྣམ་པར་ཤར་ནས་གཟུགས་ལ་

གསར་དུ་མི་བསླུ་བའི་ཤེས་པ་ཚད་མ། ཤེས་པའི་བདག་ཉིད་དུ་གྱུར་པའི་གཟུགས་

རྟོགས་པའི་ཚད་མ་འབྲས་བུ་ཞེས་བྱའོ། །

རྗེས་དཔག་གི་ཚད་འབྲས་ཀྱི་སྐོར།

རྗེས་དཔག་གི་ཚད་འབྲས་ཀྱི་རྣམ་གཞག་ནི། དོན་གཉེར་ཡིད་ཀྱི་མུན་སེལ་ 

༡༠༧ ལས། རྗེས་དཔག་གི་ཚད་འབྲས་ནི། སྒྲ་མི་རྟག་པ་གཞལ་བྱ། སྒྲ་མི་རྟག་པར་

སྒྲུབ་པའི་ཚུལ་གསུམ་ཚང་བའི་རྟགས་ལས་སྒྲ་མི་རྟག་པའི་རྣམ་པ་ཤར་ནས་སྒྲ་མི་

རྟག་པ་ལ་གསར་དུ་མི་སླུ་བའི་ཤེས་པ་ཚད་མ། སྒྲ་མི་རྟག་པར་དངོས་སུ་རྟོགས་

པའི་རྗེས་དཔག་འབྲས་བུ། ཞེས་གསུངས།

རྗེས་དཔག་གི་ཚད་འབྲས་ལ་ལོག་པར་རྟོག་ཚུལ་ནི། ཁ་ཅིག་ཚུལ་གཅིག་

དང་། ཁ་ཅིག་ཚུལ་གཉིས་དང་། ཁ་ཅིག་ཚུལ་བཞི་དང་། ཁ་ཅིག་ཚུལ་ལྔ་དང་། ཁ་

ཅིག་ཚུལ་དྲུག་རྟགས་ཡང་དག་གི་མཚན་ཉིད་དུ་འདོད་པ་དང་། དེ་དག་ལ་བརྟེན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པའི་རྗེས་དཔག་དང་དེའི་གཞལ་བྱ་སོགས་ཡོད་པར་འདོད་པ་དང་། རྒྱང་ཕན་ལྟ་བུ་

རྗེས་དཔག་མེད་པར་འདོད་པ་རྣམས་ནི་རྗེས་དཔག་གི་ངོ་བོ་དང་སྤྱོད་ཡུལ་སོགས་

ལ་ལོག་པར་རྟོག་པ་ཡིན་ནོ། །

ཚུལ་གཅིག་རྟགས་ཡང་དག་གི་མཚན་ཉིད་དུ་འདོད་མཁན་ནི། མུ་སྟེགས་

ཀྱི་སྟོན་པ་གནོད་ཀྱི་རྗེས། གཞན་དུ་མི་འཐད་པ་ཞེས་པའི་ཚུལ་གཅིག་རྟགས་ཡང་

དག་གི་མཚན་ཉིད་དུ་འདོད་པ་དང་། ཡང་ཚད་མ་ཀུན་བཏུས་ལས། ཚུལ་རེ་རེ་དང་

གཉིས་གཉིས་པ། །རྟགས་དོན་མིན་པར་དོན་གྱིས་བྱས། །ཞེས་གསུངས་པ་བཞིན། 

ཕྱོགས་ཆོས་གཅིག་པུ་ཅན་དང་། རྗེས་ཁྱབ་གཅིག་པུ་ཅན་དང་། ལྡོག་ཁྱབ་གཅིག་

པུ་ཅན་གྱི་རྟགས་ཡང་དག་འདོད་པ་དང་། དེ་དག་གི་མཚན་གཞི་ནི། ཀུན་མཁྱེན་

གྲུབ་མཐའ་ཆེན་མོ་ ༢༢༥ ལས། མཚན་གཞི་སྒྲ་ཆོས་ཅན། རྟག་སྟེ། བྱས་པའི་ཕྱིར་

དང་། ལུས་ཅན་ཡིན་པའི་ཕྱིར། གཞལ་བྱ་མ་ཡིན་པའི་ཕྱིར། ཞེས་པ་གསུམ་རིམ་

བཞིན་ནོ། །ཞེས་གསུངས་སོ། །

ཚུལ་གཉིས་པའི་གཏན་ཚིགས་འདོད་མཁན་ནི། མུ་སྟེགས་པ་ཁ་

ཅིག །ཕྱོགས་ཆོས་དང་རྗེས་འགྲོ་མེད་པའི་ལྡོག་པའམ་ལྡོག་པ་མེད་པའི་རྗེས་འགྲོ་

སྟེ་ཚུལ་གཉིས་རྟགས་ཡང་དག་གི་མཚན་ཉིད་དུ་འདོད་ཅིང་། ཡང་ཚད་མ་ཀུན་

བཏུས་ལས། ཚུལ་རེ་རེ་དང་གཉིས་གཉིས་པ། །རྟགས་དོན་མིན་པར་དོན་གྱིས་

བྱས། །ཞེས་གསུངས་པ་བཞིན། ཕྱོགས་ཆོས་དང་རྗེས་ཁྱབ་གཉིས་ཙམ་དང་། 

ཕྱོགས་ཆོས་དང་མི་མཐུན་ཕྱོགས་ལ་མ་མཐོང་བ་ཙམ་གྱི་ལྡོག་ཁྱབ་གཉིས་ཙམ་

དང་། རྗེས་ཁྱབ་དང་ལྡོག་ཁྱབ་གཉིས་ཙམ་གྲུབ་པ་སྟེ་ཚུལ་གཉིས་པ་ཅན་གསུམ་

སེར་བྱེས་དགེ་བཤེས་བསོད་ནམས་ཆོས་གྲགས།

དང་། དེ་དག་གི་མཚན་གཞི་ནི། ཀུན་མཁྱེན་གྲུབ་མཐའ་ཆེན་མོ་ ༢༢༥ ལས། 

མཚན་གཞི་ནི། སྒྲ་ཆོས་ཅན། རྟག་སྟེ། ལུས་ཅན་མ་ཡིན་པའི་ཕྱིར་དང་། མཉན་བྱ་

ཡིན་པའི་ཕྱིར་དང་། སྒྲ་ཆོས་ཅན། མི་རྟག་སྟེ། མིག་ཤེས་ཀྱི་གཟུང་བྱ་ཡིན་པའི་

ཕྱིར་ཞེས་པ་གསུམ་མོ། །ཞེས་གསུངས།

ཚུལ་བཞི་རྟགས་ཀྱི་མཚན་ཉིད་དུ་འདོད་ཚུལ་ནི། རིགས་གཏེར་གྱི་རང་

འགྲེལ་དུ་གྲགས་པ་ལས། ཡང་རིག་པ་ཅན་པ་འགའ་ཞིག །ཆོས་ཅན་མ་གྲུབ་པ་སྔ་

མ་དང་མཐུན་ཕྱོགས་ལ་ཡོད་པ་ལྷག་མ་ཅན་དང་། མི་མཐུན་ཕྱོགས་ལ་མེད་པ་སྤྱི་

ལ་མཐོང་བ་མངོན་སུམ་དང་ལུང་གཉིས་ཀྱིས་མི་གནོད་པ་སྟེ་ཚུལ་བཞིར་འདོད་པ་

དང་། ཡང་ཚུལ་གསུམ་དང་། གྲངས་སོ་སོར་ངེས་པ་དང་། གནོད་པ་མེད་པའི་ཡུལ་

ཅན་ཞེས་གསུངས་པ་བཞིན་ཚུལ་བཞི་འདོད་ཚུལ་མི་འདྲ་བ་གསུམ་གསལ་ལ། དེ་

ལྟར་ཡང་ཀུན་མཁྱེན་གྲུབ་མཐའ་ཆེན་མོ་ ༢༢༦ ལས། རིགས་གཏེར་དར་ཊཱིཀ་

ལེགས་བཤད་སྙིང་པོར་སོ་སོར་མ་བཤད་མོད། རིག་པ་ཅན་གྱི་ལྷག་ལྡན་དང་། སྔ་

མ་ཅན་སོགས་ཀྱི་དོན་དེ་ལྟར་མིན་པ་སྔར་བཤད་ཟིན་པ་དེར་མ་ཟད། ཤཱཀྱ་བློའི་

འགྲེལ་བཤད་ལས་ཀྱང་། རིག་པ་ཅན་པའི་མཚན་ཉིད་ནི་སྔ་མ་དང་ལྡན་པ་དང་། 

ལྷག་མ་དང་ལྡན་པ་དང་། སྤྱིར་མཐོང་བ་ཞེས་སྨྲས་པ་ལ། རྒྱྱུ་ལས་འབྲས་བུ་རྗེས་

སུ་དཔག་པ་ནི་སྔ་མ་དང་ལྡན་པ་སྟེ། རྒྱུ་ནི་སྔ་ན་ཡོད་པའི་ཕྱིར་རོ། །རྒྱུ་ལས་ལུས་

པ་ནི་ལྷག་མ་སྟེ་འབྲས་བུའོ། །དེ་གང་ལ་ཡོད་པ་ནི་ནི་ལྷག་མ་དང་ལྡན་པ་སྟེ། 

འབྲས་བུ་ལས་རྒྱུ་རྗེས་སུ་དཔོག་པ་ཡིན་ནོ་ཞེས་ཟེར་རོ། །ཞེས་གསུངས་པའི་ཕྱིར། 

རྟགས་ཐ་དད་པའི་མིང་ཡིན་གྱི་ཚུལ་ཐ་དད་ཀྱི་མིང་མིན་ནོ་ཞེས་གསུངས་ཤིང་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འདོད་ཚུལ་དང་པོ་དེ་རིག་པ་ཅན་པའི་འདོད་པ་མི་འཐད་པར་གསུངས་སོ། །རྣམ་

བཤད་ཐར་ལམ་གསལ་བྱེད་ ༤༢ ལས། གསུམ་པ་ནི། རིགས་པ་ཅན་པ་དག་རྒྱུ་

ལས་འབྲས་བུ་དཔོག་པ་སྔ་མ་དང་ལྡན་པ་དང་། འབྲས་བུ་ལས་རྒྱུ་དཔོག་པ་ལྷག་

མ་དང་ལྡན་པའོ་ཞེས་ལྷག་ལྡན་གྱི་མིང་དོན་གཞན་དུ་རྟོག་པ་དགག་པ་ནི་ཞེས་སྔ་

མ་དང་ལྡན་པ་དང་། ལྷག་མ་དང་ལྡན་པ་གཉིས་རྟགས་སོ་སོ་ལ་གསུངས་ཀྱི་གཏན་

ཚིགས་གཅིག་ལ་དེ་གཉིས་མི་སྦྱར་བ་གསལ་ལོ། །

ཚུལ་དྲུག་རྟགས་ཡང་དག་གི་མཚན་ཉིད་དུ་འདོད་མཁན་ནི། དབང་ཕྱུག་སྡེ་

ལ་སོགས་པ་འགའ་ཞིག་ཚུལ་དྲུག་རྟགས་ཡང་དག་གི་མཚན་ཉིད་དུ་འདོད་པ་ཡིན་

ཏེ། ལེའུ་དང་པོའི་མཐའ་དཔྱོད་ ༡༢༤ ལས། དེས་ན། ཕྱོགས་ཆོས་དང་མི་མཐུན་

ཕྱོགས་ལ་མ་མཐོང་བ་ཙམ་གྱིས་ལྡོག་ཁྱབ་དང་། མཐུན་ཕྱོགས་ལ་མཐོང་བ་ཙམ་

གྱིས་རྗེས་འགྲོ་དང་། ལྡོག་ཕྱོགས་སྒྲུབ་པའི་ཚད་མ་མེད་པར་བརྗོད་པར་འདོད་པའི་

གྲངས་གཅིག་པ་ཅན་དང་། དམ་བཅའ་ལ་ཚད་མས་གནོད་པ་མེད་པ་དང་ལྔ་པོ་དེ་

བློ་ཡུལ་དུ་ངེས་པའི་ཤེས་པ་ཉིད་ཀྱི་ཚུལ་དང་། ཚུལ་དྲུག་རྟགས་ཡང་དག་གི་

མཚན་ཉིད་ཡིན་ཞེས་ཟེར། ཞེས་གསུངས་སོ། །

ལྷན་ཅིག་དམིགས་ངེས་ཀྱི་རྟགས་ཀྱི་དོན་གནད་གལ་ཆེ་བ་འགའ་ཞིག །

ལྷག་ཅིག་དམིགས་ངེས་ཀྱི་རྟགས་ཀྱི་རྣམ་གཞག་བཤད་པ་ལ། 

ལྷན་ཅིག་དམིགས་ངེས་ཀྱི་རྟགས་འགོད་པ།

ལྷག་ཅིག་དམིགས་ངེས་ཀྱི་རྟགས་འགོད་ཚུལ་ནི། རིགས་རྒྱན་ ༡༠༣ 

སེར་བྱེས་དགེ་བཤེས་བསོད་ནམས་ཆོས་གྲགས།

ལས། སྔོན་པོ་དང་སྔོན་འཛིན་ཤེས་པ་གཉིས་ཆོས་ཅན། རྫས་གཞན་མིན་ཏེ། ལྷན་

ཅིག་དམིགས་ངེས་ཡིན་པའི་ཕྱིར། དཔེར་ན་ཟླ་བ་གཉིས་སུ་སྣང་བ་བཞིན་ནོ་ཞེས་

གསུངས། རྣམ་ངེས་དར་ཊཱིཀ་ལས། རྟགས་འདི་འགལ་དམིᨵས་དང། དེ་ལས་ཁྱབ་

བྱེད་འགལ་དམᨑᨵས་དང། དོན་སྒྲུབ་དང་ཐ་སྙད་གཉིས་ཀ་ཡིན་པར་གསུངས་ཏེ། དེ་

ཉིད་ ༢༧༩ ལས། དང་པོ་ནི། འགལ་ཟླ་བསྒྲུབས་ནས་འགོག་པ་འགལ་དམིགས་

དང་། དེའི་ནང་ནས་ཀྱང་ཁྱབ་བྱེད་འགལ་དམིགས་ཀྱི་གཏན་ཚིགས་ཡིན་ལ། དོན་

དང་ཐ་སྙད་གཉིས་ཀ་སྒྲུབ་པར་ཤེས་པར་བྱའོ། །ཞེས་གསུངས།

རྟགས་དེའི་ཕྱོགས་ཆོས་སྒྲུབ་པ།

རྟགས་དེའི་ཕྱོགས་ཆོས་སྒྲུབ་ཚུལ་ནི། རིགས་རྒྱན་ ༡༠༣ ལས། སྔོན་པོ་

ཆོས་ཅན། སྔོན་འཛིན་ཤེས་པ་དང་ལྷན་ཅིག་དམིགས་ངེས་ཡིན་ཏེ། སྔོན་འཛིན་

ཤེས་པ་དང་ཐ་དད་གང་ཞིག་ཁྱོད་དམིགས་ན་སྔོན་འཛིན་ཤེས་པ་དམིགས་པའི་

བདག་ཉིད་དུ་སྐྱེས་པས་ཁྱབ། དེ་དམིᨵས་ན་ཡང་ཁྱོད་དམིགས་བྱེད་ཀྱི་བདག་ཉིད་

དུ་སྐྱེས་པས་ཁྱབ་པའི་ཕྱིར། འདི་ནི་ཆོས་མཆོག་གི་དགོངས་པ་ཡིན་ཏེ་ཞེས་

སོགས་གསུངས།

རྣམ་ངེས་དར་ཊཱིཀ་ ༢༨༠ ལས། སྔོན་པོ་དམིᨵས་བྱེད་མྱོང་བའི་རང་རིག་

མངོན་སུམ་དང་སྔོ་འཛིན་དམིགས་བྱེད་མྱོང་བའི་རང་རིག་མངོན་སུམ་གཉིས་ཀ་ཆ་

ཤས་སུ་ལྡན་པའི་ཆ་ཅན་རང་རིᨵ་མངོན་སུམ་ཚད་མ་དེས་སྔོན་པོ་དམིགས་པ་དང་

སྔོ་འཛིན་དམིགས་པ་ཡ་བྲལ་དུ་ཡོད་པ་ཁེᨵས་ཤིང་དུས་གཅིག་ཏུ་དམིᨵས་པ་ལ་

བརྟེན་ནས་འགྲུབ་བོ་ཞེས་གསུངས་ཤིང།  དེ་བཞིན་དུ་ཐར་ལམ་གསལ་བྱེད་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

༢༥༨དང་། སྡེ་བདུན་རྒྱན་༡༩༠སོགས་ལས་ཀྱང་རང་རིག་མངོན་སུམ་གྱིས་འགྲུབ་

པར་གསུངས།

རྟགས་དེའི་རྗེས་ཁྱབ་སྒྲུབ་པ།

རྟགས་དེའི་རྗེས་ཁྱབ་སྒྲུབ་ཚུལ་ནི། སྡེ་བདུན་རྒྱན་༡༩༠ལས། རྗེས་ཁྱབ་

ཚུལ་ནི། ལྷན་ཅིག་དམིᨵས་ངེས་ཡིན་ན་རྫས་གཞན་མ་ཡིན་པས་ཁྱབ་སྟེ། ཕན་ཚུན་

ཐ་དད་གཅིག་དམིགས་ན་གཅིག་ཤོས་དམིᨵས་དགོས་ན་འབྲེལ་པ་འགྲུབ་པས་

ཁྱབ་ཅིང། ལྷན་ཅིག་གམ་དུས་མཉམ་དུ་དམིགས་དགོས་པས་དེ་བྱུང་འབྲེལ་ཁེགས་

པས་ལྷན་ཅིག་དམིགས་ངེས་ཡིན་ན་བདག་གཅིག་ཏུ་འབྲེལ་བར་གྲུབ་ལ།ཕན་ཚུན་

བདག་ཉིད་གཅིག་ཡིན་ན་རྫས་གཞན་ཡིན་པར་འགལ་བའི་ཕྱིར་རོ་ཞེས་གསུངས།

རྟགས་དེའི་ལྡོག་ཁྱབ་སྒྲུབ་པ།

རྟགས་དེའི་ལྡོག་ཁྱབ་སྒྲུབ་ཚུལ་ནི། སྡེ་བདུན་རྒྱན་༡༩༡ལས། དེ་ཡང་རྫས་

གཞན་ཡིན་ན་ལྷན་ཅིག་དམིᨵས་ངེས་ཡིན་པར་འགལ་བར་ཐལ། རྫས་གཞན་ལྷན་

ཅིག་དམིགས་ངེས་ཡིན་པ་ཡོད་ན་སྣང་དུ་རུང་བ་ལས་དེ་འདྲ་མ་དམིགས་པའི་ཕྱིར་

ཞེས་གསུངས།

རྟགས་དེའི་ཆོས་ཅན་ངོས་བཟུང་ཚུལ་ལ་དཔྱད་པ།

རྟགས་དེའི་ཆོས་ཅན་ངོས་བཟུང་ཚུལ་ནི། རིགས་རྒྱན་ ༡༠༢ ལས། བྱེ་

སྨྲས་ཁས་མི་ལེན་པ་དང། མདོ་སྡེ་པས་དེ་གཉིས་རྫས་གཅིག་ཏུ་འདོད་པའི་རྒྱུ་

སེར་བྱེས་དགེ་བཤེས་བསོད་ནམས་ཆོས་གྲགས།

མཚན་གྱིས། སྔོ་སྣང་དབང་ཤེས་དང་དེ་ལ་ཤར་བའི་རྣམ་པ་གཉིས་རྫས་གཞན་

མ་ཡིན་པར་སྒྲུབ་མི་དགོས་པས་སྔོ་སྣང་དབང་ཤེས་ལ་ཤར་བའི་རྣམ་པ་ཆོས་

ཅན་དུ་བཟུང་བ་མི་འཐད་པར་གསུངས་པ་དང། མདོ་སྡེ་པས་སྔོན་པོར་སྣང་བ་

དངོས་པོར་མི་འདོད་པས་དེའི་ངོར་སྔོན་པོར་སྣང་བ་དང་། སྔོ་སྣང་དབང་ཤེས་

རྫས་གཞན་མ་ཡིན་པར་སྒྲུབ་མི་དགོས་པས་སྔོན་པོར་སྣང་བ་ཆོས་ཅན་དུ་

བཟུང་བ་མི་འཐད་པར་གསུངས་པ་དང།སྔོན་པོ་དང་སྔོ་སྣང་དབང་ཤེས་གཉིས་

ལྷན་ཅིག་དམིགས་ངེས་མིན་པས་སྔོ་སྣང་དབང་ཤེས་ཆོས་ཅན་དུ་བཟུང་བ་ཡང་

མི་འཐད་པར་གསུངས་པ་དང། རང་ལུགས་ཆོས་ཅན་གྱི་དོན་ནི་སྔོན་པོ་དང་སྔོ་

འཛིན་ཤེས་པ་ལྟ་བུ་སྟེ་ཞེས་གསལ།

གསེར་ཕྲེང་སྨད་ཆ་ ༣༣༤ ལས།གལ་ཏེ་འདི་ཙམ་ཞིག་གཟུང་བ་

བདེན་མེད་ཀྱི་དོན་ཡིན་ན། མདོ་སྡེ་པས་ཀྱང་གཟུང་བ་བདེན་མེད་དུ་འདོད་པར་

འགྱུར་ཞེ་ན། ཉེས་པ་མེད་དེ། མདོ་སྡེ་པས་དོན་སྣང་དེ་དབང་པོའི་རྣམ་རིག་

ལས་གཞན་དུ་མི་འདོད་ཀྱང་། རྣམ་པ་དེ་ཕྱི་རོལ་གྱིས་གཏོད་པར་འདོད་ལ། 

འདིར་ནི་བག་ཆགས་ཀྱི་མཐུས་ཤེས་པ་ལ་ཡུལ་གྱི་རྣམ་པ་ཅན་དུ་སྐྱེ་བར་འདོད་

པས་སོ། །ཞེས་གསུངས་སོ། །

སྡེ་བདུན་རྒྱན་ ༡༧༧ ལས། བྱེ་སྨྲས་དེ་འདྲའི་རྣམ་པ་གཞི་མ་གྲུབ་པ་འདོད་

པ་དང་། མདོ་སྡེ་པས་སྔོན་པོའི་རྣམ་པ་སྔོན་འཛིན་མིག་ཤེས་དང་རྫས་གཞན་མ་

ཡིན་པར་གྲུབ་ཟིན་པས་སྔོན་པོའི་རྣམ་པ་ཆོས་ཅན་དུ་འཛིན་པ་མི་འཐད་པ་དང། 

སྔོན་པོར་སྣང་བ་དང་སྔོན་འཛིན་མིག་ཤེས་ལྷན་ཅིག་དམིགས་ངེས་མིན་པས་སྔོན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པོར་སྣང་བ་ཡང་ཆོས་ཅན་དུ་མི་འཐད་པ་དང།  བྱེ་སྨྲས་དབང་པོས་ཡུལ་འཛིན་

པར་འདོད་ཀྱི།  མིག་ཤེས་ཀྱི་ཡུལ་འཛིན་པ་མི་འདོད་པས་སྔོན་འཛིན་མིག་ཤེས་

ལ་སྔོན་པོར་སྣང་བ་ཡང་ཆོས་ཅན་དུ་མི་འཐད་པ་དང། རང་ལུགས། གཟུགས་

སོགས་ཡུལ་ལྔ་པོ་དེ་དོན་སྨྲ་བ་དང་རྣམ་རིག་པ་གཉིས་ཀས་མཐུན་སྣང་དུ་གྲུབ་

ཅིང། དེ་རྣམས་རང་འཛིན་ཚུར་མཐོང་གི་དབང་ཤེས་ལས་ཕྱི་རོལ་ཏུ་གྲུབ་མ་གྲུབ་

རྩོད་གཞིར་བྱས་ནས། དོན་སྨྲ་བས་དེ་རྣམས་ཕྱི་རོལ་དོན་དུ་སྒྲུབ་པར་བྱེད་ཅིང།  

རྣམ་རིག་པས་ལྷན་ཅིག་དམིགས་ངེས་ཀྱི་རྟགས་ཀྱིས་རང་འཛིན་དབང་ཤེས་དང་

རྫས་གཅིག་ཏུ་སྒྲུབ་པར་བྱེད་པ་ཡིན་པས། གཟུᨵས་སོགས་ལྔ་པོ་དེ་རང་རང་གི་

རང་འཛིན་དབང་ཤེས་དང་རྫས་གཅིག་ཏུ་སྒྲུབ་པའི་ལྷན་ཅིག་དམིགས་ངེས་ཀྱི་

རྟགས་ཀྱི་ཆོས་ཅན་ཡིན་ལ་ཞེས་གསལ།   

རྣམ་ངེས་དར་ཊཱིཀ་ ༢༧༨ ལས། སྔོན་པོའི་རྣམ་པ་ཆོས་ཅན་དུ་མི་བཟུང་

བའི་རྒྱུ་མཚན་དང་བཅས་པ་སྡེ་བདུན་རྒྱན་དང་འདྲ་ལ། ཉན་ཐོས་སྡེ་གཉིས་ཀས་

དབང་ཤེས་མ་འཁྲུལ་པ་ལ་སྔོན་པོར་སྣང་བ་སྔོན་པོ་ཉིད་དུ་ཁས་བླངས་པའི་ཕྱིར་

སྔོན་པོར་སྣང་བ་རྩོད་གཞིར་འཐད་པ་དང། སྔོན་པོར་སྣང་བ་རྩོད་གཞིར་མི་འདོད་

པ་ནི། སྔོན་པོ་སྣང་བ་དང་སྔོན་པོར་སྣང་བ་གཉིས་ཁྱད་པར་མ་ཕྱེད་པའི་གཏམ་

ཡིན་པ་དང། དེ་ལྟར་ན་ཡང་རྟགས་བཀོད་པའི་ཚེ་སྔོན་པོ་རྩོད་གཞིར་བཟུང་དགོས་

པ་གསལ་ལོ། །

ལེགས་བཤད་གསེར་ཕྲེང་ ༣༣༣ ལས། སྦྱོར་བ་འདིའི་ཆོས་ཅན་གྱི་དོན་

ནི། སྣང་བ་དང་དེ་སྣང་གི་བློ་གཉིས་སོ་ཞེས་གསུངས།

སེར་བྱེས་དགེ་བཤེས་བསོད་ནམས་ཆོས་གྲགས།

སྐབས་ལྔ་པའི་མཐའ་དཔྱོད་༣༧༩ལས། སྔོན་པོ་དང་དེའི་བློ་དག་ལྷན་ཅིག་

དམིགས་པ་ངེས་པའི་ཕྱིར། ཞེས་སོགས་ཀྱི་སྐབས་སུ་གཉིས་ལས། དང་པོ་ནི། 

སྔོན་པོ་དང་སྔོ་འཛིན་དབང་མངོན་གཉིས་ཆོས་ཅན། རྫས་གཞན་མ་ཡིན་ཏེ། ལྷག་

ཅིག་དམིགས་ངེས་ཡིན་པའི་ཕྱིར། མཐའ་དཔྱད་པ་ལ། ཁ་ཅིག །སྔོན་པོ་དང་སྔོན་

པོ་འཛིན་པའི་བློ་གཉིས་ཆོས་ཅན། རྫས་གཞན་མ་ཡིན་ཏེ། ལྷག་ཅིག་དམིགས་ངེས་

ཡིན་པའི་ཕྱིར་ཟེར་ན། འོ་ན་སྔོན་པོ་འཛིན་པའི་བློ་ཡོད་ན་སྔོན་པོ་ཡོད་པས་ཁྱབ་

པར་ཐལ། སྔོན་པོ་དང་སྔོན་པོ་འཛིན་པའི་བློ་གཉིས་ལྷན་ཅིག་དམིགས་ངེས་ཡིན་

པའི་ཕྱིར། འདོད་ན། སྔོན་པོོ་ཚད་མས་མ་དམིགས་པའི་ས་ཕྱོགས་ཆོས་ཅན། དེར་

ཐལ། དེའི་ཕྱིར། ཞེས་སྔོ་འཛིན་དབང་མངོན་ཆོས་ཅན་དུ་བཟུང་ཡོད་ལ། སྔོན་པོ་

འཛིན་པའི་བློ་ཡོད་ན་སྔོན་པོ་ཡོད་པས་མ་ཁྱབ་པས་སྔོན་པོ་འཛིན་པའི་བློ་ཆོས་

ཅན་དུ་མི་འཐད་པར་གསུངས། 

དྲང་ངེས་སྤྱི་དོན་ལས། གཟུགས་དང་གཟུགས་འཛིན་པའི་ཚད་མ་རྫས་

གཞན་དུ་གྲུབ་པ་འཛིན་པའི་བློ་དེ་གཟུགས་རང་གི་མཚན་ཉིད་ཀྱིས་གྲུབ་པ་འཛིན་

པའི་བློ་མིན་པ་དང་། གཟུགས་རང་གི་མཚན་ཉིད་ཀྱིས་གྲུབ་པ་འཛིན་པའི་བློ་ཡིན་

ན་བློ་དོན་མཐུན་ཡིན་དགོས་པ་གསུངས་ལ། དེ་བཞིན་གཟུགས་དང་གཟུགས་

འཛིན་རྟོག་པའང་ལྷན་ཅིག་དམིགས་ངེས་མིན་པ་གསུངས།

རྗེ་བཙུན་རྣམ་འགྲེལ་ ༤༡༡ ལས། གཟུགས་དང་གཟུགས་འཛིན་དབང་

མངོན་གཉིས་ལྷན་ཅིག་དམིགས་ངེས་སུ་གསུངས་ཡོད།

རྟགས་དེའི་བསྒྲུབ་བྱའི་ཆོས་ངོས་བཟུང་ཚུལ་ལ་དཔྱད་པ།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

རྟགས་དེའི ་བསྒྲུབ་བྱའི ་ཆོས་ངོས་བཟུང་ཚུལ་ནི། རིགས་རྒྱན་

༡༠༣ལས།བསྒྲུབ་བྱའི་ཆོས་ཀྱི་དོན་ནི་རྫས་གཞན་བཀག་པ་ཙམ་ཡིན་ནོ་ཞེས་

གསུངས་ཤིང། ཡང་དེ་ཉིད་༡༠༣ལས། ཁ་ཅིག་ལྷན་ཅིག་དམིགས་ངེས་ཀྱི་རྟགས་

ཀྱིས་སྔོན་པོ་དང་སྔོ་སྣང་དབང་ཤེས་གཉིས་རྫས་གཅིག་ཏུ་སྒྲུབ་པ་ཡིན་ཟེར་བའང་

མི་འཐད་དེ། བུམ་འཛིན་རྟོག་པ་དང་བུམ་འཛིན་རྟོག་པ་ལ་བུམ་པར་སྣང་བ་ཆོས་

ཅན། རྫས་གཅིག་ཡིན་པར་ཐལ། ལྷག་ཅིག་དམིགས་ངེས་ཡིན་པའི་ཕྱིར། ཞེས་

ལྷན་ཅིག་དམིགས་ངེས་ལ་རྫས་གཅིག་ཡིན་མི་དགོས་ཤིང་དེ་དགོས་ན་བུམ་པ་

དང་བུམ་འཛིན་རྟོག་པ་ལ་བུམ་པར་སྣང་བ་གཉིས་རྫས་གཅིག་ཏུ་ཐལ་བར་

གསུངས་སོ། །

རྗེ་བཙུན་རྣམ་འགྲེལ་ ༤༡༡ ལས། ལྷན་ཅིག་དམིགས་ངེས་ལ་ཡུལ་དུས་

རང་བཞིན་གང་ལ་བལྟོས་ཏེ་གྲུབ་བདེ་རྫས་གཅིག་ཡིན་དགོས་པར་གསུངས་ཡོད།  

ལེགས་བཤད་གསེར་ཕྲེང་ ༣༣༣ ལས། དམ་བཅའི་དོན་ནི་དེ་གཉིས་

རྫས་ཐ་དད་དུ་མེད་པ་སྟེ། དེ་ཡང་རྣམ་རྫུན་པ་ལྟར་ན་ཐ་དད་བཀག་ཙམ་ཡིན་གྱི། 

རྣམ་བདེན་པ་ལྟར་ན་རྫས་གཅིག་ཏུ་སྒྲུབ་པར་འདོད་དེ་ཞེས་གསུངས། 

སྡེ་བདུན་རྒྱན་ལས། རྣམ་བདེན་རྫུན་སོ་སོ་ནས་འབྱེད་པ་མི་འཐད་ཅིང་

གཉིས་ཀའི་ལུགས་ལ་རྫས་གཅིག་ཏུ་སྒྲུབ་པ་དང་། རྫས་གཞན་མ་ཡིན་པར་སྒྲུབ་པ་

གཉིས་ཀ་གང་ལྟར་ཡང་མི་འཐད་པ་མེད་པར་གསུངས་ཏེ། དེ་ཉིད་ ༡༨༥ ལས། ད་

ནི་བསྒྲུབ་བྱའི་ཆོས་ཀྱི་དོན་བཤད་པར་བྱ་སྟེ། དེ་ཡང་གཞན་དག་ན་རེ། རྣམ་བདེན་

པ་ལྟར་ན་རྫས་གཅིག་ཏུ་སྒྲུབ་པར་བྱེད་པ་ཡིན་ལ། རྣམ་རྫུན་པ་ལྟར་ན་རྫས་གཞན་

སེར་བྱེས་དགེ་བཤེས་བསོད་ནམས་ཆོས་གྲགས།

མ་ཡིན་པ་ཙམ་དུ་སྒྲུབ་པ་ཡིན་ནོ་ཞེས་ཟེར་བ་ནི་རྣམ་པ་ཆོས་ཅན་དུ་འཛིན་ན་བདེན་

ཡང་། རྣམ་པ་ཆོས་ཅན་ཡིན་པ་ལ་གོང་དུ་སྐྱོན་བསྟན་ཟིན་ཏོ། །དེས་ན་སྔོན་པོ་

སོགས་ནི་སྔོན་འཛིན་མིག་ཤེས་སོགས་དང་རྫས་གཅིག་ཏུ་འདོད་པ་ལ་རྣམ་བདེན་

རྫུན་གཉིས་ཀ་མཐུན་པའི་ཕྱིར་དང་། ཆོས་ཅན་དུ་ཡང་སྔོ་སོགས་ཉིད་གཟུང་བྱ་

ཡིན་པར་བཤད་ཟིན་པའི་ཕྱིར། རྫས་གཅིག་ཏུ་སྒྲུབ་པ་དང་རྫས་གཞན་མ་ཡིན་པར་

སྒྲུབ་པ་གཉིས་ཀ་ལྟར་ཡང་མི་འཐད་པ་མེད་ལ། གང་དུ་བསྒྲུབས་ཀྱང་འདོད་པའི་

དོན་འགྲུབ་པ་ལ་ཡང་ཁྱད་པར་མེད་དེ།དེ་གཉིས་གང་ཡིན་ཀྱང་ཕྱི་དོན་ཡིན་པ་

འགལ་བའི་ཕྱིར། ཞེས་གསུངས།

མཁས་གྲུབ་ཊཱིཀ་ཆེན་༣༠༥ལས།དེས་ན་རྗེས་དཔག་དེ་ལ་དེ་གཉིས་རྫས་

གཅིག་ཏུ་འཛིན་པའི་འཛིན་སྟངས་ཡོད་ན། རྗེས་དཔག་དེའི་རྒྱུ་ལས་གོམས་པར་

བྱས་པ་ལས་སྐྱེས་པའི་འཕགས་པའི་ཡེ་ཤེས་ལའང་འཛིན་སྟངས་དེ་ཡོད་མི་དགོས་

ཏེ། སྦྱོར་ལམ་ལ་རྟོགས་པའི་འཛིན་སྟངས་ཡོད་ཀྱང་མཐོང་ལམ་ལ་ཡོད་མི་དགོས་

པ་བཞིན་ནོ། །ཞེས་རྫས་གཅིག་ཏུ་སྒྲུབ་ཀྱང་རྟགས་ཅན་རྗེས་དཔག་གིས་དེ་གཉིས་

རྫས་གཅིག་ཏུ་རྟོགས་པ་ལྟར་དེ་གོམས་པར་བྱས་པའི་རྣལ་འབྱོར་མངོན་སུམ་གྱི་

མཉམ་བཞག་གི་འཛིན་སྟངས་ལ་དེ་ཡོད་མི་དགོས་ཏེ། སྦྱོར་ལམ་ལ་རྟོག་པའི་

འཛིན་སྟངས་ཡོད་ཀྱང་མཐོང་ལམ་ལ་ཡོད་མི་དགོས་པར་གསུངས་སོ། །

ལྕང་སྐྱ་གྲུབ་མཐའི་ཚིག་ཟིན་ ༢༠༦ དུ། བུམ་པའི་དོན་སྤྱི་རྫས་སུ་མ་གྲུབ་

པས། བུམ་འཛིན་རྟོག་པ་དང་བུམ་པའི་དོན་སྤྱི་གཉིས་རྫས་གཞན་གྱིས་སྟོང་པར་

སྒྲུབ་པ་ན་དེ་གཉིས་རྫས་གཅིག་ཏུ་སྒྲུབ་མི་དགོས་པ། སྔོན་པོ་དང་སྔོན་འཛིན་ཤེས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པ་གཉིས་རྫས་གཞན་མ་ཡིན་པར་སྒྲུབ་ནའང། རྫས་གཅིག་དང་ཐ་དད་དངོས་འགལ་

ཡིན་པས། རྫས་གཞན་མ་ཡིན་པར་སྒྲུབ་པས་རྫས་གཅིག་ཏུ་སྒྲུབ་པ་དང་། རྣམ་

རིག་པའི་ལུགས་ལ་བདེན་མེད་སྒྲུབ་པའི་རྟགས་ཀྱི་བསྒྲུབ་བྱ་ལ་མེད་འགག་ཡིན་

དགོས་པ་སེམས་ཙམ་པའི་རང་གཞུང་དུ་མི་སྣང་བ་དང་། རྗེ་ཡབ་སྲས་རྣམས་ཀྱིས་

ཀྱང་དེ་ལྟར་གསུངས་ཚུལ་མི་སྣང་ཞེས་སོགས་གསལ་ལོ། །  

རིགས་རྒྱན་ ༡༡༠ ལས། རྣམ་བདེན་རྫུན་གཉིས་ཀ་དེ་གཉིས་དེ་གཉིས་

རྫས་གཅིག་ཏུ་འདོད་པར་འདྲ་ལ། རྣམ་བདེན་པའི་ལུགས་ལ་ཡང་ལྷན་ཅིག་

དམིགས་ངེས་ཡིན་ན་རྫས་གཅིག་ཡིན་པས་མ་ཁྱབ་པའི་ཕྱིར། རྟགས་མ་གྲུབ་ན། 

བུམ་འཛིན་རྟོག་པ་དང་བུམ་འཛིན་རྟོག་པ་ལ་བུམ་པ་སྣང་བ་ཆོས་ཅན། རྫས་གཅིག་

ཡིན་པར་ཐལ། ལྷན་ཅིག་དམིགས་ངེས་ཡིན་པའི་ཕྱིར། ཁྱབ་པ་ཁས་སོ་ཞེས་རྣམ་

བདེན་པའི་ལུགས་ལའང་སྔོན་པོ་དང་སྔོན་འཛིན་ཤེས་པ་གཉིས་རྫས་གཞན་གྱིས་

སྟོང་པར་བསྒྲུབ་ན་དེ་གཉིས་རྫས་གཅིག་ཏུ་སྒྲུབ་མི་དགོས་པར་གསུངས་སོ། །

རྣམ་ངེས་དར་ཊཱིཀ་ ༢༧༨ ལས། སྔོན་པོ་དེ་སྔོ་སྣང་དབང་ཤེས་དང་རྫས་ཐ་

དད་རྣམ་པར་བཅད་ཙམ་གྱི་མེད་པར་དགག་པ་སྒྲུབ་པ་ཡིན་གྱི། མ་ཡིན་དགག་དང་

རྫས་གཅིག་པ་སོགས་དངོས་ཀྱི་བསྒྲུབ་བྱར་འཛིན་པ་མིན་ནོ་ཞེས་གསུངས་སོ། །  

རྟགས་དེའི་གཏན་ཚིགས་ངོས་བཟུང་ཚུལ་ལ་དཔྱད་པ།

རྟགས་དེའི་གཏན་ཚིགས་ངོས་བཟུང་ཚུལ་ལ་དཔྱད་པ་ནི། རིགས་རྒྱན་

༡༠༣ལས།ལྷན་ཅིག་པ་ནི་དུས་གཅིག་པ། དམིགས་པ་ནི་རྟོགས་པ། ངེས་པ་ནི་

ཁྱབ་པའོ། །ཞེས་དང་། ཡང་དེ་ཉིད་ ༡༠༣ ལས། སྔོན་པོ་ཆོས་ཅན། སྔོན་འཛིན་

སེར་བྱེས་དགེ་བཤེས་བསོད་ནམས་ཆོས་གྲགས།

ཤེས་པ་དང་ལྷན་ཅིག་དམིགས་ངེས་ཡིན་ཏེ། སྔོན་འཛིན་ཤེས་པ་དང་ཐ་དད་གང་

ཞིག་ཁྱོད་དམིགས་ན་སྔོན་འཛིན་ཤེས་པ་དམིགས་པའི་བདག་ཉིད་དུ་སྐྱེས་པས་

ཁྱབ། དེ་དམིགས་ན་ཡང་ཁྱོད་དམིགས་བྱེད་ཀྱི་བདག་ཉིིད་དུ་སྐྱེས་པས་ཁྱབ་པའི་

ཕྱིར། འདི་ནི་ཆོས་མཆོག་གི་དགོངས་པ་ཡིན་ཏེ་ཞེས་སོགས་གསུངས།

སྡེ་བདུན་རྒྱན་ ༡༨༩ ལས། དེ་བས་ན་ལྷན་ཅིག་དམིགས་པར་ངེས་པའི་

དོན་ནི་འདི་ཡིན་ཏེ། ལྷན་ཅིག་ཅེས་པ་ནི་སྐབས་འདིར་ཡུལ་དུས་གཅིག་པའི་དོན་

ཡིན་ལ། དམིགས་པ་ནི་ཚད་མས་དམིགས་པ་དང་། ངེས་པ་ནི་ཁྱབ་པའི་དོན་ཡིན་

པས། གཅིག་ཚད་མས་དམིགས་པའི་དུས་དེའི་ཚེ་ཡང་ཅིག་ཤོས་ཀྱང་ཚད་མས་

དམིགས་པས་ཁྱབ་ལ། ཅིག་ཤོས་ཚད་མས་དམིགས་པའི་དུས་དེའི་ཚེ་ཡང་གཅིག་

ཚད་མས་དམིགས་པས་ཁྱབ། ངེས་པར་ཤེས་པར་བྱ་སྟེ། དཔེར་ན། སྔོན་པོ་སྔོན་

འཛིན་མངོན་སུམ་ཚད་མས་ནམ་དམིགས་པ་དང་དུས་མཉམ་དུ་སྔོན་འཛིན་མངོན་

སུམ་ཡང་རང་མྱོང་བའི་རང་རིག་མངོན་སུམ་ཚད་མས་དམིགས་པས་ཁྱབ་ལ། 

སྔོན་འཛིན་མངོན་སུམ་ཚད་མ་རང་རིག་མངོན་སུམ་ཚད་མས་དམིགས་པའི་ཚེ་

སྔོན་པོ་ཡང་སྔོན་འཛིན་མངོན་སུམ་ཚད་མས་དམིགས་པས་ཁྱབ་ཅེས་པ་ལྟ་བུའོ་

ཞེས་གསུངས། 

ཐར་ལམ་གསལ་བྱེད་ ༢༥༨ དང་། རིགས་རྒྱན་ ༡༠༤ སོགས་ལས། 

གཅིག་དམིགས་ན་གཅིག་ཤོས་ཀྱང་དམིགས་པས་ཁྱབ་པ་ཁྱབ་པའི་དོན་མིན་

པར་གསུངས། 

ལེགས་བཤད་གསེར་ཕྲེང་ ༣༣༤ ལས། རྟགས་ཀྱི་དོན་ནི། དེ་གཉིས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

དུས་གཅིག་པས་ན་ལྷན་ཅིག་དམིགས་པ་ནི་རྟོགས་པ།ངེས་པ་ནི་གཅིག་རྟོགས་པ་

ལ་ཅིག་ཤོས་རྟོགས་པས་ཁྱབ་པའོ་ཞེས་གསུངས།

རྣམ་ངེས་དར་ཊཱིཀ་༢༧༩ལས།ལྷན་གཅིག་པ་ནི་དུས་གཅིག་པ་དང། 

དམིགས་པ་ནི་རྟོགས་པ་དང། ངེས་པ་ནི་སྔོན་པོ་རྟོགས་ན་སྔོ་འཛིན་རྟོགས་པ་དང་

གྲུབ་བདེ་རྫས་གཅིག་ལ། སྔོ་འཛིན་རྟོགས་ན་སྔོན་པོ་རྟོགས་པ་དང་གྲུབ་བདེ་རྫས་

གཅིག་ཏུ་སྐྱེས་པ་ངེས་པར་དེའི་རིགས་ལ་གནས་པས་ཁྱབ་པའི་དོན་ཡིན་གྱི་ཞེས་

གསུངས་སོ། །

རྣམ་བཤད་ཐར་ལམ་གསལ་བྱེད་༢༥༨ལས།དེས་ན་སྔོན་པོ་དམིགས་པའི་

ཚེ། སྔོ་འཛིན་དམིགས་བྱེད་གྲུབ་བདེ་རྫས་གཅིག་ཏུ་ཡོད་པར་ངེས་པས་ཁྱབ་པ་

དང། སྔོ་འཛིན་དམིགས་པའི་ཚེ་བློ་དེ་ལ་སྔོ་འཛིན་ཁྱབ་མཉམ་གྲུབ་བདེ་རྫས་གཅིག་

ཏུ་ཡོད་པར་ངེས་པས་ཁྱབ་པ་ཡིན་ནོ། །ཞེས་གསུངས།

གཉལ་སྟོན་དཀའ་འགྲེལ་༨༥ལས། དེའི་དོན་གཞི་ལ་བཀར་ན་སྔོན་པོ་དང་

སྔོ་འཛིན་མངོན་སུམ་གཉིས་ལྷན་ཅིག་དམིགས་ངེས་ཡིན་ཏེ། སྔོན་པོ་དམིགས་བྱེད་

ཀྱི་ཚད་མ་དང། སྔོན་འཛིན་མངོན་སུམ་དམིགས་བྱེད་ཀྱི་ཚད་མ་གཉིས་གྲུབ་བདེ་

རྫས་གཅིག་ཡིན་པའི་ཕྱིར། ཞེས་གསུངས་སོ། །

རྟ་ནག་རྣམ་འགྲེལ་༣༣༤ལས།སྔོན་པོ་དང་སྔོ་འཛིན་དབང་མངོན་གཉིས་

དུས་མཉམ་ཕན་ཚུན་ཐ་དད་པ་གང་ཞིག་སྔོན་པོ་ཡོད་ན་སྔོ་འཛིན་དབང་མངོན་ཡོད་

དགོས། དེ་ཡོད་ན་སྔོན་པོ་ཡོད་དགོས་པ་དེ། སྔོན་པོ་དང་སྔོ་འཛིན་དབང་མངོན་

གཉིས་ལྷན་ཅིག་དམིགས་ངེས་ཡིན་པའི་མཚན་ཉིད་ཡིན་ནོ། །ཞེས་གསུངས།

སེར་བྱེས་དགེ་བཤེས་བསོད་ནམས་ཆོས་གྲགས།

པཎ་ཆེན་བསོད་ནམས་གྲགས་པའི་རྣམ་འགྲེལ་༣༨༦ལས།སྔོན་པོ་དང་སྔོ་

འཛིན་དབང་མངོན་ཕན་ཚུན་ཐ་དད། སྔོན་པོ་དམིགས་བྱེད་ཀྱི་ཚད་མ་དང་སྔོ་འཛིན་

དབང་མངོན་དམིགས་བྱེད་ཀྱི་ཚད་མ་གཉིས་འབྲལ་མི་རུང་དུ་ལྷན་ཅིག་གནས་པ་

དེ། སྔོན་པོ་དང་སྔོ་འཛིན་དབང་མངོན་གཉིས་ལྷན་ཅིག་དམིགས་ངེས་ཡིན་པའི་

མཚན་ཉིད་ཡིན་ནོ། །ཞེས་གསུངས། 

རྗེ་བཙུན་རྣམ་འགྲེལ་༤༡༡ལས།དེ་གཉིས་ལྷན་ཅིག་དམིགས་ངེས་ཡིན་ན་

དེ་གཉིས་ཡུལ་དུས་རང་བཞིན་གང་ལ་ལྟོས་ཀྱང་གྲུབ་བདེ་རྫས་གཅིག་ཡིན་དགོས་

པར་གསལ་ལ། འོན་ཀྱང་དེ་གཟུགས་དང་གཟུགས་འཛིན་དབང་མངོན་གཉིས་ལ་

སྒེར་ཁྱབ་ཏུ་གོ་རྒྱུ་ཡིན་མིན་དཔྱད་དགོས་ལ།

ཚད་མ་རིགས་རྒྱན་༡༠༣ལས།བུམ་འཛིན་རྟོག་པ་དང་། བུམ་འཛིན་རྟོག་

པ་ལ་བུམ་པར་སྣང་བ་གཉིས་ལྷན་ཅིག་དམིགས་ངེས་ཡིན་པར་གསུངས་སོ། །

སྡེ་བདུན་རྒྱན་༡༧༩ལས།གཟུགས་སོགས་ཡུལ་ལྔ་པོ་རང་རང་གི་རང་

འཛིན་དབང་ཤེས་དང་རྫས་གཅིག་ཏུ་སྒྲུབ་པས་ལྷན་ཅིག་དམིགས་ངེས་ཀྱི་རྟགས་

ཀྱི་ཆོས་ཅན་ཡིན་ལ། ཞེས་གསུངས།

རིགས་རྒྱན་ལས།སྔོན་པོ་དང་སྔོ་སྣང་དབང་ཤེས་ལྷན་ཅིག་དམིགས་ངེས་

མ་ཡིན་པར་གསུངས་ཏེ། དེ་ཉིད་ ༡༠༢ ལས། སྔོན་པོ་དང་སྔོ་སྣང་དབང་ཤེས་

གཉིས་ལྷན་ཅིག་དམིགས་ངེས་ཀྱི་རྟགས་ཀྱིས་རྫས་གཞན་མ་ཡིན་པར་སྒྲུབ་པའང་

མི་འཐད་དེ། དེ་གཉིས་ལྷན་ཅིག་དམིགས་ངེས་མ་ཡིན་པའི་ཕྱིར། རྟགས་མ་གྲུབ་ན། 

སྔོན་འཛིན་ཡིད་ཀྱི་མངོན་སུམ་ཆོས་ཅན། སྔོ་སྣང་དབང་ཤེས་དམིགས་བྱེད་ཀྱི་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བདག་ཉིད་དུ་སྐྱེས་པར་ཐལ། སྔོན་པོ་དམིགས་པའི་ཕྱིར། ཁྱབ་པ་ཁས། ཞེས་

གསུངས་སོ། །

མངོན་སུམ་ལེའུའི་བརྗེད་བྱང་ ༣༩༢ ལས། གཏན་ཚིགས་ཀྱི་དོན་ནི། སྔོན་

པོ་དམིགས་ན་སྔོ་འཛིན་དམིགས་པ་དང་། སྔོ་འཛིན་དམིགས་ན། སྔོན་པོ་དམིགས་

པའི་དོན་མ་ཡིན་ཏེ། སྔོ་འཛིན་གྱིས་སྔོན་པོ་དམིགས་ཀྱང་དེ་དམིགས་པའི་རང་

རིག་གིས། སྔོན་པོ་མ་དམིགས་པའི་ཕྱིར་རོ། །དེས་ན་སྔོན་པོ་དམིགས་ན། སྔོ་

འཛིན་དམིགས་པའི་བདག་ཉིད་དང་། དེ་བཞིན་དུ་ཅིག་ཤོས་ལའང་སྦྱར་ཏེ། ཡུལ་

གཞན་གཉིས་གྲུབ་པ་དེ་རྫས་གཅིག་པས། ཡུལ་གཉིས་པོ་དོན་གཞན་འགོག་པ་

ཡིན་པར་ཤེས་པར་བྱའོ། །སྔ་མ་ཁ་ཅིག་སེམས་ཙམ་འགོག་པ་ན། དྲུག་གི་གཅིག་

སྦྱར་བའི་རིགས་པས་ཕྱི་རོལ་བདེན་པ་འགོག་ནུས་ཀྱི་ཕྱི་རོལ་ཙམ་འགོག་མི་ནུས་

ཏེ། དེ་ལྟ་ན་དུས་ཆ་ལ་བརྟགས་པའི་འགལ་བའི་ཆོས་དུ་མ་འདུས་པས་ཤེས་པ་

ཙམ་ཡང་འགོག་ནུས་པར་འགྱུར་རོ། །ཞེས་ཟེར་བ་ནི་རྣམ་པ་ཐམས་ཅད་དུ་མི་

མཚུངས་ཏེ། དབང་ཤེས་ལ། ཡུལ་རགས་པ་ཆ་དང་བཅས་པ་སྣང་བས་ཁྱབ་པས། 

ཤེས་པ་མྱོང་བའི་རང་རིག་ལ་གཉིས་སྣང་ནུབ་པས་ཤེས་པ་ཆ་བཅས་སུ་སྣང་བ་མི་

སྲིད་པའི་ཕྱིར་རོ། །གར་ལ་སོགས་པ་ལ་སྐྱེས་བུ་དུ་མས་ཐུན་མོང་དུ་བལྟ་བ་ལ། ལྷ་

སྦྱིན་གྱི་མིག་ཤེས་ཀྱིས་དམིགས་ཚོད་ཀྱི་ཤེས་བྱ་གར་དམིགས་པར་མི་འགྱུར་བའི་

ལྷ་སྦྱིན་མིག་ཤེས་དམིགས་པའི་བདག་ཉིད་འགའ་ཡང་མེད་པས། དེས་མ་ངེས་པ་

མེད་དོ། །ལྷ་སྦྱིན་གྱིས་སྔོ་འཛིན་དང་དེ་ཡིས་དམིགས་ཚོད་ཀྱི་སྔོན་པོ་གཉིས་ལྷན་

ཅིག་དམིགས་ངེས་སུ་གྲུབ་པ་ཉིད་ཀྱིས་སྔོན་པོ་དང་། སྔོར་སྣང་ཤེས་པ་ལྷན་ཅིག་

སེར་བྱེས་དགེ་བཤེས་བསོད་ནམས་ཆོས་གྲགས།

དམིགས་ངེས་སུ་གྲུབ་པ་ལ་གནོད་པ་ཅུང་ཟད་ཀྱང་མེད་དེ། ཞེས་ལྷས་བྱིན་གྱི་སྔོ་

འཛིན་དང་དེས་དམིགས་ཚད་ཀྱི་སྔོན་པོ་གཉིས་ལྷན་ཅིག་དམིགས་ངེས་ཡིན་པར་

གསུངས་སོ། །

རྟགས་དེའི་མཐུན་དཔེ་ངོས་བཟུང་ཚུལ་ལ་དཔྱད་པ།

རྟགས་དེའི་མཐུན་དཔེ་ངོས་བཟུང་ཚུལ་ལ་དཔྱད་པ་ནི། རིགས་རྒྱན་

༡༠༣ལས། དཔེར་ན་ཟླ་བ་གཉིས་སུ་སྣང་བ་བཞིན་ནོ་ཞེས་བཀོད།

རྣམ་ངེས་དར་ཊཱིཀ་༢༨༠ལས།ཁ་ཅིག་མཐུན་དཔེ་གཞུང་དུ་གསུངས་པ་

སོར་བཞག་བྱས་ནས་དབང་ཤེས་འཁྲུལ་པ་ལ་སྣང་བའི་ཟླ་བ་གཉིས་དཔེར་བྱེད་པ་

མི་འཐད་དེ། མཐུན་ཕྱོགས་ལ་རྟགས་མཐོང་བ་ཙམ་ཡང་མེད་པའི་ཕྱིར་ཏེ། དེ་

གཉིས་ཚད་མས་མ་གྲུབ་པའི་ཕྱིར་དང་། འབྲེལ་པ་མེད་པའི་ཕྱིར་རོ་ཞེས་གསུངས།

སྡེ་བདུན་རྒྱན་༡༨༩ ལས།གཞན་དག་ལྷན་ཅིག་དམིགས་ཞེས་པའི་

དམིགས་པ་ཚད་མས་དམིགས་པ་ལ་བྱས་ནས།ལྷན་ཅིག་དམིགས་ངེས་ཀྱི་རྟགས་

ཀྱི་མཐུན་དཔེར།ཟླ་གཉིས་དང་ཟླ་གཉིས་སྣང་བའི་དབང་ཤེས་འཁྲུལ་པ་བཞིན་ཞེས་

འགོད་པ་ནི་དྲན་པ་རྣལ་དུ་མ་བཞག་པ་སྟེ། ཟླ་གཉིས་ཚད་མས་᩶᪱ᨑགས་པར་ཐལ་

བའི་ཕྱིར་རོ་ཞེས་སོགས་གསུངས།

རྣམ་ངེས་དར་ཊཱིཀ་༢༨༡ལས།དཔེར་ན་དབང་ཤེས་འཁྲུལ་པ་ལ་ཟླ་བ་

གཉིས་སུ་སྣང་བ་ལ་སོགས་པ་བཞིན་ནོ། །ཞེས་དཔེར་བཀོད།

སྡེ་བདུན་རྒྱན་༡༧༧ལས།དཔེར་ན་སྒྲ་དང་མཉན་བྱ་བཞིན་ཞེས་བཀོད་

ཡོད། འདི་ལ་ལྷན་ཅིག་དམིགས་ངེས་ཡིན་མིན་དཔྱད་དགོས།

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ལེགས་བཤད་གསེར་ཕྲེང་༣༣༣ལས། བདེ་བ་དང་དེ་མྱོང་བའི་རིག་པ་

བཞིན་ཞེས་བཀོད།

སེམས་དང་སེམས་བྱུང་རྫས་གཅིག་དང་ཐ་དད་ལ་དཔྱད་པ།

སེམས་དང་དེའི་འཁོར་དུ་བྱུང་བའི་སེམས་བྱུང་རྣམས་རྫས་ལྷན་ཅིག་

དམིགས་ངེས་ཡིན་ནམ་མིན། དེ་རྣམས་རྫས་གཅིག་གམ་ཐ་དད་ཞེ་ན། སྡེ་བདུན་

ཡིད་ཀྱི་མུན་སེལ་ ༡༩༡ ལས། འོ་ན་གཙོ་བོ་སེམས་དང་དེའི་འཁོར་དུ་བྱུང་བའི་

སེམས་བྱུང་རྣམས་རྫས་གཅིག་ཡིན་པ་འདོད་པ་ཡིན་ཏེ། གཙོ་བོ་སེམས་དང་དེའི་

འཁོར་གྱི་སེམས་བྱུང་རྣམས་རྫས་ཐ་དད་ཡིན་ན་བདག་གཅིག་འབྲེལ་མེད་ཅིང་། 

དུས་མཉམ་ཡིན་པའི་ཕྱིར་དེ་བྱུང་འབྲེལ་མེད་པས་འབྲེལ་མེད་དོན་གཞན་དུ་འགྱུར་

ལ། དེ་འདོད་ན། རྟེན་དང་བརྟེན་པ་མ་ཡིན་པར་ཐལ་ལོ། །དེ་འདོད་ན། གཙོ་བོ་དང་

འཁོར་གྱི་རྣམ་གཞག་བཏགས་པ་ཙམ་དུ་འགྱུར་རོ། །གཞན་ཡང་། ཤེས་བྱ་ཆོས་

ཅན། རྒྱུད་གཅིག་ལ་རྟོག་པ་རིགས་མཐུན་རྫས་ཐ་དད་དུ་མ་ཅིག་ཅར་འབྱུང་བ་ཡོད་

པར་ཐལ། གཙོ་བོ་ཡིད་ཤེས་རྟོག་པ་དང་དེའི་འཁོར་དུ་བྱུང་བའི་སེམས་བྱུང་རྟོག་

པ་རྣམས་རྫས་ཐ་དད་ཡིན་པའི་ཕྱིར་རོ། །ཞེས་སེམས་དང་དེའི་འཁོར་དུ་བྱུང་བའི་

སེམས་བྱུང་རྣམས་རྫས་གཅིག་ཡིན་པ་དང་། དེ་ལྟར་མིན་ན། དེ་དག་རྟེན་དང་

བརྟེན་པ་མ་ཡིན་པར་ཐལ་བ་དང་། རྒྱུད་གཅིག་ལ་རྟོག་པ་རིགས་རྫས་ཐ་དད་པ་དུ་

མ་ཅིག་ཅར་དུ་འབྱུང་བར་ཐལ་བའི་སྐྱོན་གསུངས་སོ། །དེ་བཞིན་དུ། སེམས་དང་

སེམས་བྱུང་རྫས་གཅིག་ཏུ་འདོད་པའི་མཁས་པ་དང་ལུང་མང་ངོ་། །

མཛོད་ཀྱི་འགྲེལ་པ་མངོན་པའི་རྒྱན་ ༤༡ ལས་ནི། དེ་དག་ལ་འཕགས་པ་

སེར་བྱེས་དགེ་བཤེས་བསོད་ནམས་ཆོས་གྲགས།

ཐོགས་མེད་ཀྱིས་བསྡུ་བ་ལས། དགེ་སྦྱོང་དང་བྲམ་ཟེ་ལ་ལ་མིང་ལས་སེམས་ཙམ་

ཞིག་རྫས་སུ་འདོད་ལ་སེམས་ལས་བྱུང་བའི་ཆོས་རྣམས་ནི་མི་འདོད་པ་གང་དག་

ཡོད་པ་དེ་ཡང་མི་འཐད་དོ། །ཅིའི་ཕྱིར་ཞེ་ན། ལྔ་ཉིད་འཐད་པ་མིན་ཕྱིར་དང་། །དེ་

ཡི་གནས་སྐབས་སྐྱོན་ཕྱིར་དང་། །བྱེད་རྒྱུ་བྱེད་བྲག་མེད་ཕྱིར་དང་། །ལུང་དང་

འགལ་བར་འགྱུར་ཕྱིར་རོ། །ཞེས་སྐྱོན་བརྗོད་པར་མཛད་དེ། དེའི་དོན་ནི་ཚོར་བ་ལ་

སོགས་པ་སེམས་ལས་གཞན་དུ་མ་གྲུབ་ན་ཕུང་པོ་ལྔར་གསུངས་པ་མི་འཐད་པར་

ཐལ་བའི་ཕྱིར་དང་། སེམས་ཀྱི་གནས་སྐབས་ལ་ཚོར་བ་ལ་སོགས་པའི་ཕུང་པོར་

བཏགས་པར་འདོད་ནའང་སེམས་དང་ཚོར་བ་ལ་སོགས་པ་ལ་མཚན་ཉིད་དང་བྱེད་

པ་ཐ་དད་ཡོད་ན་དངོས་པོ་ཐ་དད་དུ་ཐལ་བ་དང་། ཐ་དད་མེད་ན་གནས་སྐབས་དང་

གནས་སྐབས་ཅན་གྱི་དབྱེ་བ་ཉིད་མི་འཐད་པའི་སྐྱོན་ཡོད་པའི་ཕྱིར་དང་། སེམས་

སེམས་བྱུང་དེ་དག་ཡུལ་དང་དབང་པོ་དང་ཡིད་ལ་བྱེད་པ་ལ་སོགས་པ་བྱེད་རྒྱུ་ལ་

བྱེ་བྲག་མེད་པ་ལ་འབྲས་བུ་ལ་ཁྱད་པར་མི་འཐད་པའི་ཕྱིར་དང་། མདོ་ལས་ཀྱང་། 

སེམས་དང་ལྷན་ཅིག་སྐྱེས་པའི་ཚོར་བ་དང་འདུ་ཤེས་དང་སེམས་པ་དང་རེག་པ་

དང་ཡིད་ལ་བྱེད་པ་ཞེས་བྱ་བ་ལ་སོགས་པ་དང་། འདོད་ཆགས་ཀྱིས་ཀུན་ནས་ཉོན་

མོངས་པར་བྱས་པའི་སེམས་མི་འགྲོལ་ལོ། །གཏི་མུག་གིས་ཀུན་ནས་ཉོན་མོངས་

པར་བྱས་པའི་རིག་པ་མི་མཐོང་ཞེས་བྱ་བ་དང་། སེམས་ནི་འདདོ་ཆགས་ཀྱིས་ཀུན་

ནས་ཉོན་མོངས་པར་བྱེད་དོ། །དད་པས་རྣམ་པར་བྱང་བར་བྱེད་དོ་ཞེས་བྱ་བ་ལ་

སོགས་པ་གསུངས་པའི་ལུང་དང་འགལ་བའི་ཕྱིར་རོ་ཞེས་བྱ་བ་འདི་ཡིན་

ནོ། །གཞན་ཡང་། སྐྱོན་འདི་དག་ཀྱང་བརྗོད་པར་བྱ་སྟེ། སེམས་དང་སེམས་བྱུང་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

རྫས་གཅིག་ཏུ་འདོད་ན་མཚུངས་ལྡན་གྱི་རྒྱུ་མི་སྲིད་པར་འགྱུར་ཏེ། སེམས་དང་

སེམས་བྱུང་དག་དེར་བཤད་པ་ན་གཅིག་ཏུ་འདོད་པའི་ཕྱིར་རོ། །གལ་ཏེ་དེ་དག་སྔ་

ཕྱི་བ་དག་མཚུངས་ལྡན་གྱི་རྒྱུ་ཡིན་གྱི་དུས་མཉམ་པ་གཅིག་ཡིན་པས་མ་ཡིན་ནོ་ཞེ་

ན། དེ་དག་ནི་དུས་མི་མཚུངས་པའི་ཕྱིར་མཚུངས་ལྡན་མ་ཡིན་ནོ། །གཞན་ཡང་

སེམས་དད་པ་ལ་སོགས་པའི་དགེ་བ་དང་ཁོང་ཁྲོ་ལ་སོགས་པའི་མི་དགེ་བ་དང་

གཅིག་ཡིན་ན་དེའི་ཚེ་སེམས་དེ་དག་ངོ་བོ་ཉིད་ཀྱིས་དགེ་མི་དགེར་འགྱུར་ཏེ། ངོ་བོ་

ཉིད་ཀྱི་དགེ་མི་དགེ་དེ་དག་གི་བདག་ཉིད་ཡིན་པའི་ཕྱིར་རོ། །དེ་ལྟ་ནའང་མཚུངས་

ལྡན་གྱི་དགེ་མི་དགེ་མི་སྲིད་པར་ཐལ་བར་འགྱུར་རོ། །གཞན་ཡང་ཚོར་བ་ལ་

སོགས་པ་སེམས་ལས་བྱུང་བ་ཉིད་དུའང་མི་འགྱུར་ཏེ། དེ་དང་གཅིག་ཡིན་པའི་ཕྱིར་

རོ། །རྒྱུ་འབྲས་གཅིག་ཏུ་འདོད་པ་ནི་སེར་སྐྱ་བའི་ལུགས་ཡིན་ནོ། །སེམས་སྔ་མ་

ལས་ཚོར་བ་ལ་སོགས་པ་ཕྱི་མ་བྱུང་བས་ཞེས་བྱ་བའང་རིགས་པ་མ་ཡིན་ཏེ། དེ་

དག་མཚུངས་ལྡན་ལྔས་མཚུངས་པར་གནས་པ་ལས་སྔ་ཕྱི་བ་ལ་དེ་མེད་པའི་ཕྱིར། 

དེས་ན་སེམས་དང་སེམས་བྱུང་ནི་ཐ་དད་པ་ཉིད་དུ་ཤེས་པར་བྱའོ། །ཞེས་གསུངས་

ཤིང་། ལེགས་བཤད་རིན་པོ་ཆེ་གསེར་གྱི་ཕྲེང་བ་ ༡༥༡ ལས། དེ་ལྟར་ན་རྩོད་ལན་

འདི་གཉིས་ཀས་སེམས་དང་སེམས་བྱུང་རྫས་ཐ་དད་པར་འདོད་པ་སྣང་ཞིང་། 

ཐོགས་མེད་སྐུ་མཆེད་ལ་སོགས་པ་འཕགས་ཡུལ་གྱི་ཤིང་རྟ་ཆེན་པོ་དུ་མས་ཀྱང་དེ་

ལྟར་བཀྲལ་ལོ། །ཚུལ་འདི་ལ་ཡང་བརྗོད་པར་བྱ་བ་དུ་མ་ཞིག་ཡོད་མོད་ཡི་གེ་

མངས་པས་འཇིགས་ནས་མ་བྲིས་སོ། །ཞེས་གསུངས་ལ། སྡེ་བདུན་ཡིད་ཀྱི་མུན་

སེལ་ ༡༩༢ ལས། འོ་ན། སློབ་དཔོན་ཐོགས་མེད་ཀྱིས། ལྔ་ཉིད་འཐད་པ་མེད་ཕྱིར་

སེར་བྱེས་དགེ་བཤེས་བསོད་ནམས་ཆོས་གྲགས།

དང་། །ཞེས་སོགས་ཀྱི་སྒོ་ནས་སེམས་སེམས་བྱུང་རྫས་གཅིག་ཡིན་པ་ལ་ཕུང་པོ་

ལྔའི་གྲངས་ངེས་མི་འཐད་པར་ཐལ། རྣམ་ཤེས་ཀྱི་ཕུང་པོ་དང་ཚོར་བའི་ཕུང་པོ་

སོགས་རྫས་གཅིག་ཡིན་པའི་ཕྱིར། ཅེས་སོགས་གནོད་བྱེད་མང་དུ་གསུངས་པ་ཅི་

ཞེ་ན། དེ་ནི་རྫས་གཅིག་ཡིན་པ་ལ་གནོད་བྱེད་སྟོན་པ་མ་ཡིན་གྱི། ཡིན་ན་རང་ཉིད་

ལ་དེ་མ་ཐག་མཚུངས་པར་འགྱུར་ཏེ། འདི་ལྟར་གཟུགས་སོགས་དང་རྣམ་ཤེས་རྫས་

གཅིག་གམ། ཐ་དད། ཐ་དད་ན། ཕྱི་དོན་གྲུབ་པར་ཐལ་ལོ། །གཅིག་ན། ཤེས་བྱ་

ཆོས་ཅན། ཕུང་པོ་ལྔའི་གྲངས་ངེས་མི་འཐད་པར་ཐལ། གཟུགས་ཕུང་དང་རྣམ་

ཤེས་ཀྱི་ཕུང་པོ་རྫས་གཅིག་ཡིན་པའི་ཕྱིར། ཞེས་བརྗོད་ན་འཁོར་གསུམ་ལ་ལན་

མེད་པ་ཉིད་དུ་འགྱུར་རོ། །དེས་ན་འཕགས་པ་ཐོགས་མེད་སྐུ་མཆེད་དང་། རིགས་

པའི་དབང་ཕྱུག་རྣམ་གཉིས་སོགས་ཕལ་ཆེ་བ་གཙོ་བོ་སེམས་དང་དེའི་འཁོར་

སེམས་བྱུང་རྣམས་རྫས་གཅིག་ཏུ་བཞེད་པ་ཡིན་ལ། འོན་ཀྱང་འདི་དག་ལ་བརྗོད་

པར་བྱ་བ་ཤིན་ཏུ་མང་ཡང་རེ་ཞིག་བཞག་གོ །ཞེས་གསུངས་སོ། །

སེམས་ཙམ་རྣམ་བདེན་རྫུན་གཉིས་ཀྱི་ཁྱད་པར་འཇོག་ཚུལ།

སེམས་ཙམ་རྣམ་བདེན་རྫུན་གཉིས་ཀྱི་ཁྱད་པར་འཇོག་པའི་ཚུལ་ནི། རྣམ་

ངེས་དར་ཊཱིཀ་ ༢༦༦ ལས། སེམས་ཙམ་རྣམ་བདེན་པ་རྣམས་དབང་པོའི་མངོན་

སུམ་ལ་ཕྱི་རོལ་དོན་དུ་སྣང་བའི་ཆ་ལ་བསླད་པ་ཞུགས་ཀྱང། རགས་པ་སྣང་བའི་ཆ་

ལ་མ་རིག་པའི་བསླད་པ་ཅུང་ཟད་མ་ཞུགས་པར་འདོད་པ་ཡིན་ནོ། །སེམས་ཙམ་

རྣམ་རྫུན་པ་རྣམས་ནི་རང་རིག་པའི་མངོན་སུམ་ཚད་མ་ནི་རང་གི་མྱོང་བྱ་དང། 

ཡུལ་ཡུལ་ཅན་གཉིས་སུ་སྣང་བ་ནུབ་ཅིང་ཆུ་ལ་ཆུ་བཞག་པའི་ཚུལ་དུ་རིག་པ་ཡིན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

པས་དེའི་འཛིན་སྟངས་ལ་མ་རིག་པའི་བསླད་པ་ཅུང་ཟད་ཀྱང་མ་ཞུགས་པས། དེ་

མ་གཏོགས་པའི་སོ་སོ་སྐྱེ་བོའི་རྒྱུད་ལ་མ་རིག་པའི་བསླད་པ་མ་ཞུགས་པའི་ཤེས་

པ་མེད་པར་བཞེད་དོ་ཞེས་དང་། ཡང་དེ་ཉིད་ ༢༦༧ ལས། ལུགས་རྣམ་པར་དག་

པ་འདི་ནི། སྡེ་སྣོད་གསུམ་དང་རྒྱུད་སྡེ་བཞི་དགོངས་འགྲེལ་དང་བཅས་པ་མཐའ་

དག་ཐུགས་སུ་ཆུད་ཅིང་སེམས་ཅན་ཐམས་ཅད་ལ་བུ་གཅིག་པ་ལྟར་བརྩེ་བས་ཀུན་

ནས་བསླངས་ནས་རྣམ་གྲོལ་དོན་དུ་གཉེར་བ་རྣམས་ལ་ལེགས་པར་འདོན་པའི་སྒོ་

ནས། རྒྱལ་བ་རྣམས་ཀྱི་དམ་པའི་ཆོས་འཛིན་པའི་སྨོན་ལམ་ལེགས་པར་གྲུབ་པའི་

སེམས་དཔའ་ཆེན་པོ་སྙིང་རྗེ་དང་སྨོན་ལམ་གྱི་དབང་གིས་སྐུའི་བཀོད་པ་སྣ་ཚོགས་

པ་བཟུང་ནས་སེམས་ཅན་སྲིད་པའི་རྒྱ་མཚོ་ལས་སྒྲོལ་བར་བྱེད་པ། རྗེ་རིན་པོ་ཆེ་

ཐམས་ཅད་མཁྱེན་པ་བློ་བཟང་གྲགས་པའི་དཔལ་བཟང་པོའི་ཞལ་སྔ་ནས། ལེགས་

པར་གསུངས་པའི་ཕྱོགས་ཙམ་བཀོད་པ་སྟེ། རྒྱས་པར་གཞན་དུ་ཤེས་པར་

བྱའོ། །ཞེས་གསུངས།

རྣམ་བདེན་རྫུན་གྱི་ཁྱད་པར་ལ་རྣམ་པ་རྫས་སུ་འདོད་མི་འདོད་ཀྱིས་འཇོག་

པ་གཞུང་དག་ལས་བྱུང་། རྣམ་བདེན་རྫུན་གཉིས་ཀས་སྔོན་པོ་ཕྱི་དོན་དུ་མ་གྲུབ་

པར་འདོད་པ་མཐུན་ལ། སྔོན་པོ་ཤེས་པ་མ་ཡིན་པར་འདོད་པ་ཡང་མཐུན་ནོ། །འོ་

ན་དེ་གཉིས་ཀྱི་ཁྱད་པར་གང་ཞེ་ན། དེའི་ཚུལ་ཡོད་དེ། རྣམ་པ་གང་ཡིན་ཐམས་ཅད་

མིན་གྱི་རགས་པའི་རྣམ་པ་ལྟ་བུ་ལ་གོ་དགོས། དེ་ལྟར་རྣམ་རྫུན་པས་སྔོན་པོ་ཕྱི་

དོན་མ་ཟད་རགས་པ་ཙམ་དུ་ཡང་མི་འདོད་པར་སྔོན་པོ་རགས་པ་རྟོག་བཏགས་

ཙམ་ལས་རྫས་སུ་མེད་པར་འདོད། རྣམ་བདེན་པ་བས། སྔོན་པོ་རགས་པར་གྲུབ་ན་

སེར་བྱེས་དགེ་བཤེས་བསོད་ནམས་ཆོས་གྲགས།

ཕྱི་དོན་དུ་གྲུབ་མི་དགོས་པས་སྔོན་པོ་རགས་པར་རྫས་སུ་གྲུབ་པར་འདོད་དོ། །དེ་

ནི་ཡུལ་གྱི་ཆ་ནས་ཡིན་ལ། ཡུལ་ཅན་སྔོན་འཛིན་གྱི་ཆ་ནས་བཤད་ན། རྣམ་བདེན་

རྫུན་གཉིས་སྔོན་འཛིན་མིག་ཤེས་དེ་ལ་སྔོན་པོ་ཕྱི་དོན་དུ་སྣང་བའི་ཆ་ནས་འཁྲུལ་

བར་འདོད་པ་འདྲ་ལ། སྔོན་པོ་ཤེས་པའི་རྫས་སུ་སྣང་བའི་ཆ་ནས་མ་འཁྲུལ་བར་

འདོད་པ་ཡང་འདྲའོ། །འོ་ན་གང་མི་འདྲ་ཞེ་ན། སྔོན་འཛིན་མིག་ཤེས་ལ་སྔོན་པོ་

རགས་པར་སྣང་བའི་ཆ་ལ་འཁྲུལ་མ་འཁྲུལ་གྱི་ཆ་ནས་འདོད་པ་མི་འདྲ་སྟེ། རྣམ་

བདེན་པས་རགས་པ་སྣང་བའི་ཆ་ལ་མ་རིག་བག་ཆགས་ཀྱིས་མ་བསླད་པ་དང་མ་

འཁྲུལ་བར་འདོད་ལ། རྣམ་རྫུན་པས་སྔོན་འཛིན་མིག་ཤེས་དེ་སྔོན་པོ་རགས་པ་སྣང་

བའི་ཆ་ལ་མ་རིག་པས་བསླད་པ་ཞུགས་པ་དང་འཁྲུལ་བར་འདོད་དོ། །དེའི་ཕྱིར་

གཞུང་རྣམས་སུ་རྣམ་པ་རྫས་གྲུབ་ཏུ་འདོད་པ་དང་མི་འདོད་པ་ཞེས་པ་དེ་རྣམ་པ་

གང་ཡིན་ཐམས་ཅད་ལ་མི་བྱ་ཡི་རགས་པའི་རྣམ་པ་ཉིད་ལ་བྱའོ། །

ཡང་གཞུང་རྣམས་སུ་རྣམ་བདེན་རྫུན་གཉིས་ཀྱིས་ལྷན་ཅིག་དམིགས་ངེས་

ཀྱི་རྟགས་ཀྱིས། སྔོན་འཛིན་དང་དེ་ཡི་སྣང་བ་གཉིས་རྫས་གཅིག་ཏུ་གྲུབ་པར་འདོད་

པ་དང་མི་འདོད་པའི་ཆ་ནས་རྣམ་བདེན་རྫུན་གྱི་ཁྱད་པར་འཇོག་པ་གསུངས་པའི་

དོན་ནི། སྔོན་པོ་དང་སྔོན་འཛིན་མིག་ཤེས་ཆོས་ཅན། རྫས་གཞན་གྱིས་སྟོང་སྟེ། 

ལྷན་ཅིག་དམིགས་ངེས་ཡིན་པའི་ཕྱིར། ཞེས་པའི་རྟགས་དེས་དེ་གཉིས་རྫས་གཞན་

གྱིས་སྟོང་ཙམ་དུ་སྒྲུབ་པ་ལས་རྫས་གཅིག་ཏུ་མི་སྒྲུབ་པར་འདོད་པ་མཐུན་ལ། དེ་

བཞིན་སྔོན་པོ་དང་སྔོན་འཛིན་མིག་ཤེས་གཉིས་ཆོས་ཅན། རྫས་གཅིག་ཡིན་ཏེ། 

ལྷན་ཅིག་དམིགས་ངེས་ཡིན་པའི་ཕྱིར་ཞེས་པའི་རྟགས་དེས། དེ་གཉིས་རྫས་གཅིག་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཏུ་སྒྲུབ་པའང་འདོད་པ་མཚུངས་སོ། །

འོ་ན་གཞུང་ལས་གསུངས་པ་དེའི་དོན་གང་ཞེ་ན། ལྷན་ཅིག་དམིགས་ངེས་

ཀྱི་རྟགས་ཐམས་ཅད་ལ་མིན་གྱི་རྟགས་བྱེ་བྲག་པ་གཅིག་གི་སྟེང་ནས་ཡིན་ལ། དེ་

ཡང་གང་ཞེ་ན། འདི་ལྟ་སྟེ། སྔོན་འཛིན་མིག་ཤེས་དང་དེ་ལ་སྣང་བའི་སྔོན་པོ་

རགས་པ་གཉིས་ཆོས་ཅན། རྫས་གཅིག་ཡིན་ཏེ། ལྷན་ཅིག་དམིགས་ངེས་ཡིན་པའི་

ཕྱིར། ཞེས་པའི་རྟགས་འདི་ཡི་སྟེང་ནས་ཡིན་ལ། དེ་ཡང་རྣམ་བདེན་པས་རྟགས་

དེས་སྔོན་འཛིན་དང་དེ་སྣང་གི་རགས་པ་གཉིས་རྫས་གཅིག་ཏུ་སྒྲུབ་པའི་རྟགས་

ཡང་དག་ཏུ་འདོད་ཅིང་། རྣམ་རྫུན་པ་ནི་སྔར་གྱི་རྟགས་དེ་རྟགས་ཡང་དག་མ་ཡིན་

ཏེ། དེ་གཉིས་རྫས་གཅིག་མ་ཡིན་པའི་ཕྱིར་ཏེ། སྔོན་པོ་རགས་པ་ནི་རྟོག་བཏགས་

ཙམ་ལས་མ་གྲུབ་ལ། གལ་ཏེ་དེ་རྫས་སུ་གྲུབ་ན་ཕྱི་རོལ་དོན་དུ་གྲུབ་དགོས་པར་

འདོད་དོ། །དེ་ལྟར་ལྷན་ཅིག་དམིགས་ངེས་ཀྱི་རྟགས་བྱེ་བྲག་པ་དེ་ལྟ་བུའི་སྟེང་ནས་

རྣམ་བདེན་རྫུན་གཉིས་ཀྱི་ཁྱད་པར་གསུངས་པ་ཡིན་གྱི། ལྷན་ཅིག་དམིགས་ངེས་

ཀྱི་རྟགས་ཐམས་ཅད་ལ་བསྒྲུབ་བྱ་རྫས་གཅིག་ཏུ་དགོས་པ་སྒྲུབ་མི་ནུས་ཤིང་མི་

འདོད་དོ། །དེ་བཞིན་དུ། སྔོན་འཛིན་དང་སྔོན་པོ་རགས་པ་གཉིས་པོ་དེ་ཆོས་ཅན། 

རྫས་གཞན་གྱིས་སྟོང་སྟེ། ལྷན་ཅིག་དམིགས་ངེས་ཡིན་པའི་ཕྱིར་ཅེས་པའི་རྟགས་

དེ་ཡང་། རྣམ་བདེན་རྫུན་གཉིས་ཀས་རྟགས་ཡང་དག་ཏུ་འདོད་པ་མཐུན་ལ། དེ་

འདྲའི་རྟགས་དེས་ཀྱང་སྔོན་འཛིན་དང་དེ་གཉིས་རྫས་གཞན་གྱིས་སྟོང་ཙམ་སྒྲུབ་ཀྱི་

རྫས་གཅིག་ཏུ་མི་སྒྲུབ་པར་འདོད་པ་མཐུན་པའི་ཕྱིར་རོ། །

འོ་ན་གསེར་ཕྲེང་ ༣༣༣ ལས། གང་ལྷན་ཅིག་དམིགས་པ་ངེས་པའི་ཕྱིར་

སེར་བྱེས་དགེ་བཤེས་བསོད་ནམས་ཆོས་གྲགས།

ཏེ། དེ་ལ་རྫས་ཐ་དད་མིན་པས་ཁྱབ། བདེ་བ་དང་དེ་མྱོང་བའི་རིག་པ་བཞིན། སྔོན་

པོར་སྣང་བ་དང་དེ་འཛིན་པའི་བློ་དག་ཀྱང་ལྷན་ཅིག་དམིགས་པ་ངེས་པ་ཡིན་ནོ་

ཞེས་པའི་རྟགས་ལས་དོན་དུ་སྣང་བ་དེ་སྣང་མཁན་གྱི་བློ་ལས་ཕྱི་རོལ་དུ་མེད་པར་

གཏན་ལ་འབེབས་སོ། །སྦྱོར་བ་འདིའི་ཆོས་ཅན་གྱི་དོན་ནི་སྣང་བ་དང་དེ་སྣང་གི་བློ་

གཉིས་སོ། །དམ་བཅའི་དོན་ནི། དེ་གཉིས་རྫས་ཐ་དད་དུ་མེད་པ་སྟེ། དེ་ཡང་རྣམ་

རྫུན་པ་ལྟར་ན་ཐ་དད་བཀག་པ་ཙམ་ཡིན་གྱི་རྣམ་བདེན་པ་ལྟར་ན་རྫས་གཅིག་ཏུ་

སྒྲུབ་པར་འདོད་དེ་ཞེས་གསུངས་པ་མི་འཐད་པར་འགྱུར་རོ་ཞེ་ན་སྐྱོན་མེད་དེ། ལུང་

དེའི་དོན་ནི། རྣམ་རྫུན་པ་ལྟར་ན་ལྷན་ཅིག་དམིགས་ངེས་ཀྱི་རྟགས་དེ། དེ་འདྲའི་

ཆོས་ཅན་དེ་རྫས་གཞན་གྱིས་སྟོང་པར་སྒྲུབ་པའི་རྟགས་ཙམ་ཡིན་གྱི། དེ་གཉིས་

རྫས་གཅིག་ཏུ་སྒྲུབ་ན་རྟགས་ཡང་དག་མིན་ཞེས་པའི་དོན་དང་། རྣམ་བདེན་པ་ལྟར་

ན། ལྷན་ཅིག་དམིགས་ངེས་ཀྱི་རྟགས་དེ། སྔོན་འཛིན་དང་སྔོ་སྣང་གཉིས་རྫས་

གཅིག་དང་རྫས་གཞན་གྱིས་སྟོང་པ་གང་སྒྲུབ་ཀྱང་གཉིས་ཀར་རྟགས་ཡང་དག་

ཡིན་པས། རྫས་གཅིག་ཏུ་སྒྲུབ་པ་ལའང་རྟགས་ཡང་དག་ཡིན་ཞེས་པའི་དོན་ཡིན་

པའི་ཕྱིར་ཞེས་ཞིབ་ཆ་བྱས་ན་གཞུང་ཆེན་མོ་རྣམས་ཀྱི་དགོངས་པར་སོན་ཡོད་མེད་

དང་། འཐད་དམ་མི་འཐད་རྣམ་དཔྱོད་དང་ལྡན་པ་རྣམས་ཀྱིས་དཔྱད་པར་བྱའོ། །

ཡང་འགའ་ཞིག་གིས། རྣམ་རིག་པའི་ལུགས་ལ། བདེན་མེད་སྒྲུབ་པའི་

རྟགས་ཀྱི་བསྒྲུབ་བྱ་ལ་མེད་དགག་ངེས་པར་མི་དགོས་སོ་ཞེས་འདོད་པ་ཡོད་ཀྱང་། 

དགོངས་འགྲེལ་ལས། དོན་དམ་པ་ནི་ཆོས་ཐམས་ཅད་ཀྱི་ངོ་བོ་ཉིད་མེད་པ་ཉིད་

ཀྱིས་རབ་ཏུ་ཕྱེ་བ་ཡིན་པས། ཞེས་སོགས་དགོངས་འགྲེལ་གྱི་ལུང་རྣམས་དང་དེའི་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཐད་ཀྱི་དྲང་ངེས་རྣམ་འབྱེད་ཀྱི་གཞུང་རྣམས་དང་འགལ་བར་སྙམ་ཞིང་། དབུ་མའི་

གཞུང་དུ་མ་ནས་ཀྱང་དེ་འདྲའི་རྟགས་ཀྱི་བསྒྲུབ་བྱ་ལ་མེད་དགག་དགོས་པ་དང་རྒྱུ་

མཚན་འདྲའམ་སྙམ་ཡང་དཔྱད་པར་བྱའོ། །

དེ་ལྟ་བུའི་སེམས་ཙམ་རྣམ་བདེན་རྫུན་གཉིས་ཀྱི་ཁྱད་པར་འགའ་ཞིག་རྗེ་

ཡབ་སྲས་ཀྱི་རྗེས་སུ་འབྲངས་པའི་སྔོན་གྱི་དྲན་དབང་རྣམ་པས་ཀྱང་གསལ་བཤད་

མ་མཛད་པར་ཁོ་བོ་ལ་ཆོས་ཀྱི་བགོ་སྐལ་ལྟ་བུར་ལུས་འདུག་པས་ཅུང་ཟད་གསལ་

བར་བྱས་ཡོད་པ་གཟུ་བོའི་བློ་ཅན་རྣམས་ལ་སྐྱེས་སུ་འགྱུར་བའི་ཡིད་རེ་དང་། ཐལ་

ཆེ་བའི་ནོར་འཁྲུལ་འདུག་ན་བཟོད་གསོལ་ཞུ་རྒྱུ་ཡིན་ནོ། །

འདིར་ངེས་པར་དཔྱད་དགོས་པ་ཞིག་ལ། ལྷན་ཅིག་དམིགས་ངེས་ལ་རྫས་

གཅིག་ཡིན་པས་ཁྱབ་བྱས་པ་དེ་ལ་ཁ་ཅིག །ཚད་མ་རིགས་རྒྱན་ ༡༠༣ ལས། ཁ་

ཅིག །ལྷན་ཅིག་དམིགས་ངེས་ཀྱི་རྟགས་ཀྱིས་སྔོན་པོ་དང་སྔོ་སྣང་དབང་ཤེས་རྫས་

གཅིག་ཏུ་སྒྲུབ་པ་ཡིན་ཟེར་བ་མི་འཐད་དེ། བུམ་འཛིན་རྟོག་པ་དང་བུམ་འཛིན་རྟོག་

པ་ལ་བུམ་པར་སྣང་བ་ཆོས་ཅན། རྫས་གཅིག་ཡིན་པར་ཐལ། ལྷན་ཅིག་དམིགས་

ངེས་ཡིན་པའི་ཕྱིར་ཞེས་གསུངས་པ་དང་འགལ་ལ། རིགས་པས་ཀྱང་། ནམ་མཁའ་

དང་ནམ་མཁའ་འཛིན་པའི་ཚད་མ་གཉིས་ཆོས་ཅན། རྫས་གཅིག་ཡིན་པར་ཐལ། 

ལྷན་ཅིག་དམིགས་ངེས་ཡིན་པའི་ཕྱིར། དེར་ཐལ། ལྷན་ཅིག་པ་དང་། དམིགས་པ་

དང་། ངེས་པ་གསུམ་རེ་རེ་ནས་ཡིན་པའི་ཕྱིར་ཏེ། དེ་རྣམས་ཀྱི་དོན་རེ་རེ་ནས་ཚང་

བའི་ཕྱིར་ཞེས་ཟེར་ན། སྐྱོན་མེད་དེ། འདིར་ལྷན་ཅིག་པ་ནི་དུས་མཉམ་དུ་གྲུབ་པ་

ཙམ་མིན་གྱི་དུས་མཉམ་དུ་སྐྱེ་བ་ལ་གོ་བའི་ཕྱིར་རོ། །འ་ོན་རིགས་རྒྱན་གྱི་དོན་གང་

སེར་བྱེས་དགེ་བཤེས་བསོད་ནམས་ཆོས་གྲགས།

ཞེ་ན། དེ་ནི་དུས་མཉམ་དུ་ཚད་མས་ངེས་པ་ཙམ་ལ་དགོངས་པས་སྐྱོན་མེད་དོ་ཞེས་

ཟེར་དགོས་སམ་དཔྱད་རྒྱུ་དང་། གཞན་ཡང་ལན་གང་ཡོད་བརྟག་པར་བྱ་ཞིང་།

རང་རེའི་རྣམ་འགྲེལ་འབྲས་རྟོག་གཉིས་པའི་མཐའ་དཔྱོད་ ༤༡༠ ལས། ཁོ་

ན་རེ། ཚུར་མཐོང་གི་རྒྱུད་ཀྱི་གཟུགས་འཛིན་དབང་མངོན་ལ་གཟུགས་ཤེས་པའི་

བདག་ཉིད་དུ་སྣང་བར་ཐལ། དེ་ལ་གཟུགས་ཤེས་པའི་རྫས་སུ་སྣང་བའི་ཕྱིར། དེར་

ཐལ། དེ་གཟུགས་ཤེས་པའི་རྫས་ཡིན་པ་ལ་སྒྲུབ་འཇུག་མངོན་སུམ་ཡིན་པའི་ཕྱིར། 

དེ་གཟུགས་ལ་སྒྲུབ་པས་འཇུག་པའི་མངོན་སུམ་ཡིན་པ་གང་ཞིག །གཟུགས་དང་

གཟུགས་ཤེས་པའི་རྫས་ཡིན་པ་གཉིས་ཡུལ་དུས་རང་བཞིན་གང་ལ་ལྟོས་ནས་གྲུབ་

བདེ་རྫས་གཅིག་ཡིན་པའི་ཕྱིར་ཟེར་ན་མ་ཁྱབ་སྟེ། གཟུགས་འཛིན་དབང་མངོན་

ཆོས་ཅན། ཁྱོད་གཟུགས་འཛིན་དབང་མངོན་ལ་སྒྲུབ་པས་འཇུག་པའི་མངོན་སུམ་

ཡིན་པར་ཐལ། ཁྱོད་གཟུགས་ལ་སྒྲུབ་པས་འཇུག་པའི་མངོན་སུམ་གང་

ཞིག །གཟུགས་དང་གཟུགས་འཛིན་དབང་མངོན་གཉིས་ཡུལ་དུས་རང་བཞིན་གང་

ལ་ལྟོས་ཀྱང་གྲུབ་བདེ་རྫས་གཅིག་ཡིན་པའི་ཕྱིར། ཁྱབ་པ་ཁས། རྟགས་ཕྱི་མ་གྲུབ་

སྟེ། དེ་གཉིས་ལྷན་ཅིག་དམིགས་ངེས་ཡིན་པའི་ཕྱིར། ཞེས་གསུངས་སོ། །

ཡོངས་འཛིན་བསྡུས་གྲ་ ༣༥ ལས། རྩ་བར་འདོད་ན། ཙན་དན་གྱི་དྲི་དང་

ཙན་དན་གྱི་ཁ་དོག་གཉིས་ཆོས་ཅན། གྲུབ་བདེ་རྫས་གཅིག་མ་ཡིན་པར་ཐལ། རྫས་

གཅིག་མ་ཡིན་པའི་ཕྱིར་ཞེས་གྲུབ་བདེ་རྫས་གཅིག་ཡིན་ན། རྫས་གཅིག་ཡིན་

དགོས་པར་གསུངས་སོ། །

རྗེ་བཙུན་གྲུབ་མཐའ་ ༡༧ ལས། གཉིས་པ་དེ་ལ་དབྱེ་ན། སེམས་ཙམ་རྣམ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བདེན་པ་དང་། རྣམ་རྫུན་པ་གཉིས་ལས། སེམས་ཙམ་པ་གང་ཞིག།།ཚུར་མཐོང་གི་

རྒྱུད་ཀྱི་གཟུགས་འཛིན་མངོན་སུམ་ལ་གཟུགས་རགས་པར་སྣང་བའི་ཆ་ལ་མ་རིག་

བག་ཆགས་ཀྱིས་བསླད་པ་མ་ཞུགས་པར་འདོད་པ་དེ། དང་པོའི་མཚན་ཉིད། དེ་

གང་ཞིག་ཚུར་མཐོང་གི་རྒྱུད་ཀྱི་གཟུགས་འཛིན་མངོན་སུམ་ལ་གཟུགས་རགས་

པར་སྣང་བའི་ཆ་ལ་མ་རིག་བག་ཆགས་ཀྱིས་བསླད་པ་ཞུགས་པར་འདོད་པ་དེ། 

གཉིས་པའི་མཚན་ཉིད། ཅེས་གསུངས།

ལྕང་སྐྱའི་གྲུབ་མཐའ་ ༡༧༣ ལས་ཀྱང་དེ་བཞིན་གསུངས་ཤིང།དེ་

བཞིན་མཁས་དབང་མང་པོ་ཞིག་རྣམ་ངེས་དར་ཊཱིག་གི་རྗེས་སུ་འབྲངས་ཡོད་པ་

དང། གསུངས་འདི་རྣམས་ལྟར་ན། སེམས་ཙམ་རྣམ་བདེན་རྫུན་གང་ལྟར་ནའང་

སོ་སྐྱེས་རྒྱུད་ཀྱི་རང་རིག་མ་གཏོགས་མངོན་སུམ་ཐམས་ཅད་ལ་མ་རིག་པས་

བསླད་པ་ཞུགས་པ་དང། དེའི་གཟུགས་འཛིན་དབང་མངོན་ལ་གཟུགས་རགས་

པར་སྣང་མི་སྣང་ལ་ཡང་ཁྱད་པར་མི་འདོད་པས། རྣམ་བཤད་ཐར་ལམ་གསལ་

བྱེད་ ༡༥༠ ལས། དབང་པོའི་མངོན་སུམ་ལ་ཕྱི་རོལ་དོན་གྱི་རྣམ་པ་སྣང་བ་ཁས་

ལེན་བཞེད་ནས་དེ་ཉིད་བྱེ་བྲག་ཏུ་ཆོས་ཅན་དུ་བཟུང་བ་མ་ཡིན་གྱི་ཞེས་དང་། 

ཡང་དེ་ཉིད་ ༡༥༦ ལས། གཞན་ཡང་དབང་པོའི་མངོན་སུམ་ལ་ལྷན་ཅིག་

དམིགས་ངེས་ཀྱི་རྟགས་ཀྱི་དགག་བྱ་སྣང་ན་གསལ་བ་སྣང་ངམ་མི་གསལ་བ་

སྣང་། དང་པོ་ལྟར་ན་མེད་པ་གསལ་སྣང་གི་ཉེས་པ་ཅི་ཞིག་བྱས་ནས་ཚད་མར་

མི་འདོད་པ་ཡིན། ཕྱི་མ་ལྟར་ན་རྟོག་པ་ཉིད་དུ་ཐལ་བར་འགྱུར་རོ་ཞེས་དང། 

ཡང་དེ་ཉིད་ ༡༥༥ ལས། དེས་ན་དབང་ཤེས་ལ་ཕྱི་རོལ་དོན་མེད་བཞིན་དུ་

སེར་བྱེས་དགེ་བཤེས་བསོད་ནམས་ཆོས་གྲགས།

གསལ་བར་སྣང་ན། བདག་རྐྱེན་དབང་པོ་ལ་བསླད་པ་སོགས་འཁྲུལ་བའི་རྒྱུ་

བཞི་པོ་གང་རུང་ལས་སྐྱེ་བར་འགྱུར་ལ་ཞེས་དང་། ཡང་དེ་ཉིད་ ༢༦༩ ལས། 

སྔོ་འཛིན་མངོན་སུམ་ལ་ཕྱི་རོལ་གྱི་བདག་ཉིད་དངོས་སུ་སྣང་བ་མ་ཡིན་ཏེ། འདི་

ལྟར་རང་གི་བདག་ཉིད་དུ་གྱུར་པའི་སྔོན་པོ་རིག་པ་དེ་ཉིད་དོན་རིག་ཏུ་འདོད་

ཅིང་ཞེན་པ་དེའི་ཕྱིར། ཞེས་དང། ཡང་དེ་ཉིད་ ༢༧༢ ལས། ཕྱི་རོལ་དོན་གྱི་རྣམ་

པ་མི་སྣང་ན་ཕྱི་རོལ་དོན་གཟུང་དོན་དུ་མི་འཛིན་པར་ཐལ་བ་རྣམ་རིག་པ་ལ་

གནོད་བྱེད་དུ་འཇུག་པ་མ་ཡིན་པར་ཐལ། དེའི་རྣམ་པ་མ་ཤར་བ་དེ་གཟུང་དོན་

དུ་བྱས་ནས་མི་འཛིན་པ་དེ་བདེན། དེ་འདྲ་རྣམ་རིག་པ་ངས་ཀྱང་མི་ཤེས་པའི་

ཕྱིར་ཞེས་སོགས་གསུངས་པ་འདི་རྣམས་རྣམ་བདེན་རྫུན་གང་གི་དབང་དུ་བྱས་

པ་དང། རྒྱལ་ཚབ་ཐམས་ཅད་མཁྱེན་པ་རང་ཉིད་ཀྱི་གཞུང་གཉིས་ལ་གསུངས་

ཚུལ་རིགས་གཉིས་སུ་བྱུང་ངམ་བྱུང་ན་བྱུང་བའི་རྒྱུ་མཚན་གང་ཡིན་སོགས་

དཔྱད་པར་བྱའོ། །

ཚད་མ་སྡེ་བདུན་གྱི་རྒྱན་ཡིད་ཀྱི་མུན་སེལ་ ༩༦ ལས། སེམས་ཙམ་པ་ལ་

ཡང་ཤེས་པའི་གཟུང་རྣམ་རྫས་གྲུབ་ཏུ་འདོད་པ་རྣམ་བདེན་པ་དང། གཟུང་རྣམ་སྒྲོ་

བཏགས་སུ་འདོད་པ་རྣམ་རྫུན་པ་གཉིས་ཡོད་ཅིང་ཞེས་གསུངས། 

དྲང་ངེས་ལེགས་བཤད་སྙིང་པོ་ ༡༡༩ ལས། ལུགས་འདིས་སྔོ་སེར་ལ་

སོགས་པའི་རྣམ་པ་དངོས་པོར་འདོད་དེ། ཆོས་ཀྱི་གྲགས་པའི་བཞེད་པ་ཡང་དེ་

ལྟར་འགྲེལ་བས་ཐ་སྙད་དུ་རྣམ་བདེན་པ་ལྟར་འདོད་པའི་དབུ་མ་པའོ་ཞེས་དང། ཐ་

སྙད་དུ་སྔོ་སེར་ལ་སོགས་པའི་རྣམ་པ་རྣམས་དངོས་པོར་མེད་པ་རྣམ་རྫུན་པ་ལྟར་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འདོད་པའི་དབུ་མ་པ་ནི་སློབ་དཔོན་ལྭ་བ་པས་བཀྲལ་བ་ལྟར་ཡིན་ནོ་ཞེས་པཎྜི་ཏ་

ལྷན་ཅིག་སྐྱེས་པའི་རྡོ་རྗེས་བཤད་དོ་ཞེས་གསུངས་སོ། །

དེ་བཞིན་དུ་ལམ་རིམ་ཆེན་མོ་དང་རྣམ་བཤད་སྙིང་རྒྱན་ལས་ཀྱང་འབྱུང་བ་

དཔལ་ལྡན་ཆོས་རྗེས་གྲུབ་མཆན་དུ་གསལ་ཞིང། 

ཚད་མ་རིགས་རྒྱན་ ༡༡༡ ལས། དེས་ན་རྣམ་རྫུན་པས་སོ་སོ་སྐྱེ་བོའི་

རྒྱུད་ལ་རང་རིག་མངོན་སུམ་མ་གཏོགས་པ་མ་རིག་པས་བསླད་པ་མ་ཞུགས་

པའི་ཤེས་པ་མེད་པར་འདོད་ལ། རྣམ་བདེན་པས་སྔོ་སྣང་དབང་ཤེས་དེ་མ་རིག་

པས་བསླད་པ་ཅུང་ཟད་ཀྱང་མ་ཞུགས་པའི་ཤེས་པར་འདོད་པས་ཤེས་པ་མ་

འཁྲུལ་པའི་སྣང་ཡུལ་དང་ཤེས་པ་འཁྲུལ་པའི་སྣང་ཡུལ་ལ་བདེན་རྫུན་དུ་འབྱེད་

པ་འཐད་དོ་ཞེས་གསུངས་སོ། །རྣམ་བདེན་རྫུན་གྱི་ཁྱད་པར་དེ་ལྟར་འཇོག་

དགོས་པ་རྗེ་ཡབ་སྲས་རྣམས་ཀྱིས་གཙོས་པའི་མཁས་དབང་དུ་མའི་གཞུང་དུ་

གསལ་བར་འཁོད་ཅིང། འོན་ཀྱང་གོང་དུ་བཀོད་པའི་རྒྱལ་ཚབ་ཐམས་ཅད་

མཁྱེན་པས་རྣམ་ངེས་དར་ཊཱིཀ་ལས་གསུངས་ཚུལ་དེ་ཡང་རྗེ་ཐམས་ཅད་མཁྱེན་

པའི་དགོངས་པ་བླ་ན་མེད་པ་བཞེད་ཅིང། ཕྱི་རབས་ཀྱི་མཁས་པ་ཆེན་པོ་དུ་མ་

ཞིག་ཀྱང་དེ་ཉིད་རང་ལུགས་སུ་མཛད་དོ། །

རྣམ་བདེན་པའི་གཟུང་འཛིན་གྲངས་མཉམ་སོགས་གསུམ་གྱི་ཁྱད་པར།

རྣམ་བདེན་པའི་གཟུང་འཛིན་གྲངས་མཉམ་སོགས་གསུམ་གྱི་ཁྱད་པར་ནི། 

སྡེ་བདུན་རྒྱན་༩༦ལས། ཤེས་པ་གཅིག་ལ་རྣམ་པ་དུ་མ་འཆར་བར་ཁས་ལེན་པ་སྣ་

ཚོགས་གཉིས་མེད་པ་དང། ཤེས་པ་གཅིག་ལ་རྣམ་པ་ཡང་གཅིག་ཁོ་ན་འཆར་བ་

སེར་བྱེས་དགེ་བཤེས་བསོད་ནམས་ཆོས་གྲགས།

ཁས་ལེན་པ་སྒོ་ང་ཕྱེད་ཚལ་བ་དང། རྣམ་པ་དུ་མ་ཤར་བ་ན་ཤེས་པ་ཡང་དུ་མ་ཁས་

ལེན་པ་རྣམ་ཤེས་གྲངས་མཉམ་པ་གསུམ་ཡོད་པར་དབུ་མ་རྒྱན་ལས་གསུངས་པ་

ལས་ཞེས་གསུངས།  ལྕང་སྐྱའི་གྲུབ་མཐའ་ ༩༧ ལས་ཀྱང་དེ་བཞིན་གསུངས་སོ། །

རྗེ་བཙུན་པའི་གྲུབ་མཐའ་ ༡༨ ལས།  རྣམ་བདེན་པ་ལ་དབྱེ་ན། གཟུང་

འཛིན་གྲངས་མཉམ་པ་དང་། སྒོ་ང་ཕྱེད་ཚལ་བ་དང།  སྣ་ཚོགས་གཉིས་མེད་པ་དང་

གསུམ་ཡོད། དེ་རྣམས་སོ་སོའི་འདོད་ཚུལ་ཡོད་དེ། ཕྱེ་མ་ལེབ་ཀྱི་གཤོག་སྟེང་གི་

ཁྲ་བོ་འཛིན་པའི་མིག་ཤེས་ཀྱིས་ཁྲ་བོ་འཛིན་པའི་ཚེ། ཡུལ་གྱི་ངོས་ནས་སྔོ་སེར་

སོགས་མི་འདྲ་བ་རེ་རེའི་རྣམ་པ་གཏད་ཅིང། ཡུལ་ཅན་གྱི་ངོས་ནས་ཀྱང་སྔོ་སེར་

སོགས་མི་འདྲ་བ་རེ་རེའི་རྣམ་པ་རྣམ་བདེན་དུ་སྐྱེ་བར་འདོད་པས་ན་གཟུང་འཛིན་

གྲངས་མཉམ་པ་དང། དེ་ལྟར་འཛིན་པའི་ཚེ་ཡུལ་གྱི་ངོས་ནས་སྔོ་སེར་སོགས་མི་

འདྲ་བ་རེ་རེའི་རྣམ་པ་གཏད་ཅིང། ཡུལ་ཅན་གྱི་ངོས་ནས་སྔོ་སེར་སོགས་མི་འདྲ་བ་

རེ་རེའི་རྣམ་པ་རྣམ་མེད་དུ་སྐྱེ་བར་འདོོད་པས་ན་སྒོང་ང་ཕྱེད་ཚལ་བ་དང། དེ་ལྟར་

འཛིན་པའི་ཚེ་ཡུལ་གྱི་ངོས་ནས་སྔོ་སེར་སོགས་མི་འདྲ་བ་རེ་རེའི་རྣམ་པ་མ་གཏད་

ཅིང་ཁྲ་ཙམ་གྱི་རྣམ་པ་གཏད། ཡུལ་ཅན་གྱི་ངོས་ནས་སྔོ་སེར་སོགས་མི་འདྲ་བ་རེ་

རེའི་རྣམ་པ་རྣམ་མེད་དུ་མ་སྐྱེས་པར། ཁྲ་ཙམ་གྱི་རྣམ་པ་རྣམ་མེད་དུ་སྐྱེས་པར་

འདོད་པས་ན་སྣ་ཚོགས་གཉིས་མེད་པ་ཞེས་བརྗོད་པ་ཡིན་པའི་ཕྱིར་ཞེས་གསུངས། 

རྗེ་བཙུན་པའི་གྲུབ་མཐའ་ལས་གསུངས་པའི་གཉིས་པ་དང་གསུམ་པའི་འཇོག་བྱེད་

ནི་སྔར་གྱི་སྡེ་བདུན་རྒྱན་སོགས་ལས་གསུངས་པའི་གཉིས་པ་དང་གསུམ་པ་གཉིས་

གོ་ལྡོག་པ་ལྟ་བུར་ཡོད་པས་དཔྱད་གཞི་དང། སྒོ་ང་ཕྱེད་ཚལ་བ་ཞེས་དང། སྒོང་ང་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཕྱེད་ཚལ་བ་ཞེས་དང། སྒོ་ལྔ་ཕྱེད་ཚལ་བ་ཞེས་རིགས་གསུམ་ལས་སྔ་མ་གཉིས་

དག་པ་ཡིན། 

རྣམ་རྫུན་གྱི་དྲི་བཅས་དྲི་མེད་གཉིས་ཀྱི་ཁྱད་པར།

རྣམ་རྫུན་གྱི་དྲི་བཅས་དྲི་མེད་གཉིས་ཀྱི་ཁྱད་པར་ནི། སྡེ་བདུན་རྒྱན་ ༩༦ 

ལས། རྣམ་རྫུན་པ་ལ་ཀུན་རྫོབ་ཀྱི་སྣང་བ་མཐའ་དག་མ་རིག་པའི་བག་ཆགས་ཀྱི་

དབང་གིས་སྣང་བ་ཡིན་པས། དེ་ལོག་ན་ལྡོག་པའི་ཕྱིར། སངས་རྒྱས་ལ་རྫུན་སྣང་

མེད་པར་འདོད་པ་དྲི་མེད་པ་དང། ཀུན་རྫོབ་ཀྱི་སྣང་བ་མ་རིག་པ་དང་འབྲེལ་པ་གང་

ཡང་མེད་པས་དེ་ལོག་ཀྱང་མི་ལྡོག་པའི་ཕྱིར་སངས་རྒྱས་ལ་ཡང་རྫུན་སྣང་ཡོད་པ་

དྲི་བཅས་པ་གཉིས་ལས་ཞེས་གསུངས། ལྕང་སྐྱའི་གྲུབ་མཐའ་ལ་ ༡༧༤ ལས། འདི་

གཉིས་ཀྱི་ཁྱད་པར་ནི། ཀུན་རྫོབ་ཀྱི་སྣང་བ་མཐའ་དག་མ་རིག་པའི་བག་ཆགས་ཀྱི་

དབང་གིས་སྣང་བ་ཡིན་པས། དེ་ལོག་ན་ལྡོག་པའི་ཕྱིར་སངས་རྒྱས་ལ་རྫུན་སྣང་

མེད་པར་འདོད་པ་དྲི་མེད་པ་དང། ཀུན་རྫོབ་ཀྱི་སྣང་བ་ནི་མ་རིག་པ་དང་འབྲེལ་བ་

གང་ཡང་མེད་པས། དེ་ལོག་ཀྱང་མི་ལྡོག་པའི་ཕྱིར་སངས་རྒྱས་ལ་ཡང་རྫུན་སྣང་

ཡོད་པར་འདོད་པ་དྲི་བཅས་པ་ཡིན་ནོ་ཞེས་པའི་བཤད་ཚུལ་གཅིག་དང། ཡང་རྣམ་

མཁྱེན་ལ་ཐམས་ཅད་སྣང་མི་སྣང་ལ་ཁྱད་པར་མེད་ཀྱང་ཚུལ་དེ་མང་དུ་བསྒྲུབ་མི་

བསྒྲུབ་ཀྱིས་དྲི་བཅས་དྲི་མེད་དུ་བཞག་པ་སྟེ། དཔེར་ན། ཉན་རང་རིགས་ངེས་ཀྱིས་

ཆོས་ཀྱི་བདག་མེད་མ་རྟོགས་པར་མཐུན་ཡང་དེ་ལྟར་བཤད་པ་མང་མི་མང་གིས་

ཆོས་ཀྱི་བདག་མེད་རྟོགས་པ་ཡོད་པ་དང་མེད་པར་འདོད་པའི་རང་རྒྱུད་པ་གཉིས་

སུ་གྲགས་པ་བཞིན་ནོ། །ཞེས་པའི་བཤད་ཚུལ་གཅིག་དང། ཡང་སེམས་ཀྱི་ངོ་བོ་

སེར་བྱེས་དགེ་བཤེས་བསོད་ནམས་ཆོས་གྲགས།

ལ་གཉིས་སྣང་གི་དྲི་མས་བསླད་པར་འདོད་པ་དྲི་བཅས་དང། དྲི་མ་གློ་བུར་བ་ཡིན་

པས་སེམས་ཀྱི་ངོ་བོ་ལ་ཅུང་ཟད་ཀྱང་མ་བསླད་པར་འདོད་པ་དྲི་མེད་པ་ཡིན་ནོ་

ཞེས་པའི་བཤད་ཚུལ་གསུམ་བྱུང་བའི་སྔ་མ་གཉིས་གྲགས་ཆེ་ཞིང་ལུགས་གསུམ་

གས་ས་སྡེ་དང་ཚད་མ་སྡེ་བདུན་ཛེ་ཏ་རི་སོགས་ཀྱི་ལུང་མང་དུ་འདྲེན་ནོ། །ཞེས་

གསུངས་སོ། ། 

ལྕང་སྐྱ་རང་གི་འདོད་པ་ནི་དེ་ལྟར་ལུགས་གསུམ་བཀོད་ནས་ལུགས་སྔ་མ་

དེ་མཁས་གྲུབ་ཐམས་ཅད་མཁྱེན་པས་སྡེ་བདུན་རྒྱན་དུ་ཕྱོགས་ཙམ་བཀོད་པ་ལས་

རྗེ་ཡབ་སྲས་ཀྱི་གཞུང་དུ་དྲི་བཅས་དྲི་མེད་ཀྱི་ཁྱད་པར་རྒྱས་པར་གཏན་ལ་ཕབ་པ་

མི་སྣང་བ་དང་། ཁྱད་པར་དུ་ལུགས་ཕྱི་མ་འདི་མི་འཐད་པ་དང་། ལུགས་དང་པོ་

ཡང་འཐད་པར་དཀའ་ཞིང་ལུགས་བར་པ་ཅུང་ཟད་བཤད་དུ་ཡོད་ཀྱང་མཐའ་ཆོད་

པ་དཀའ་བ་སྣང་ངོ་ཞེས་བཞེད།   

དེ་བཞིན་དུ་དཔལ་ལྡན་ཆོས་རྗེས་ཀྱང་ལྕང་གྲུབ་ཏུ་འཁོད་པའི་ལུགས་

གསུམ་པོ་དེ་གོ་རིམ་དེ་བཞིན་བཀོད་ནས། ལུགས་དང་པོ་གཉིས་གྲགས་ཆེ་ཞིང་ཕྱི་

མ་འཐད་དཀའ་བར་ལྕང་གྲུབ་ལས་བཤད་ཀྱང་འདིར་ཐ་མ་རང་ལུགས་སུ་མཛད་དོ་

ཞེས་སོགས་གསལ་ཡོད།   

རྣམ་བདེན་རྫུན་གྱི་གྲུབ་མཐའ་གང་བརླིང་དང་སྡེ་བདུན་གྱི་དགོངས་པ་ 

མཐར་ཐུག་གི་སྐོར།

རྣམ་བདེན་རྫུན་གྱི་གྲུབ་མཐའ་གང་བརླིང་དང་སྡེ་བདུན་གྱི་དགོངས་པ་

མཐར་ཐུག་གང་ཡིན་ནི། རྒྱལ་ཚབ་ཐམས་ཅད་མཁྱེན་པ་ནི་རྣམ་བདེན་རྫུན་གཉིས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ལས་རྣམ་རྫུན་པའི་གྲུབ་མཐའ་བརླིང་བ་དང། སྡེ་བདུན་གྱི་དགོངས་པ་མཐར་ཐུག་

ཀྱང་དེ་ཉིད་དུ་གནས་པ་གསུངས་ཏེ། རྣམ་ངེས་དར་ཊཱིཀ་ ༧༡ ལས། ཚད་མ་སྡེ་

བདུན་པོ་འདིར་སེམས་ཙམ་པའི་ལུགས་འཆད་པ་ན་རྣམ་བདེན་པའི་ལུགས་ཁས་

མི་ལེན་པ་ནི་འཆད་པར་འགྱུར་རོ། །ཞེས་གསུངས།

དྲང་ངེས་རྣམ་འབྱེད་ ༡༡༩ ལས། ལུགས་འདིས་སྔོ་སེར་ལ་སོགས་པའི་

རྣམ་པ་རྣམས་དངོས་པོར་འདོད་པས་རྣམ་རྫུན་པ་ལྟར་འདོད་པའི་དབུ་མ་

པའོ། །ཞེས་གསུངས།

མཁས་གྲུབ་ཐམས་ཅད་མཁྱེན་པ་ནི། སྡེ་བདུན་རྒྱན་ ༩༧ ལས། སློབ་

དཔོན་ལྷ་ཤཀ་གཉིས་ཀྱིས་སློབ་དཔོན་གྱི་དགོངས་པ་རྣམ་བདེན་དུ་བཀྲལ་ལ། རྒྱན་

མཁན་པོས་རྣམ་རྫུན་དྲི་མེད། ཆོས་མཆོག་གིས་དྲི་བཅས་སུ་བཀྲལ་མོད། བདག་

གི་བླ་མ་དག་ནི། རྣམ་རྫུན་ལས་རྣམ་བདེན་གྲུབ་པའི་མཐའ་བརླིང་ཞིང་སློབ་དཔོན་

གྱི་དགོངས་པ་ཡང་དེ་ཉིད་གནས་སོ་ཞེས་གསུངས་པ་ལྟར་སྡེ་བདུན་གྱི་དགོངས་པ་

མཐར་ཐུག་སྣ་ཚོགས་གཉིས་མེད་དུ་སྨྲ་བའི་རྣམ་བདེན་པ་ཡིན་པར་ཁོ་བོས་ཀྱང་

ལུང་དང་རིགས་པ་དུ་མས་ཤེས་ལ། དེ་དག་གི་རྒྱུ་མཚན་རྣམ་བཞག་དང་བཅས་པ་

ཅུང་ཟད་བསྟན་པར་བྱའོ་ཞེས་གསུངས། ཡང་དེ་ཉིད་ ༩༦ ལས། འདིར་ནི་མདོ་སྡེ་

པའི་རྣམ་བཞག་ཁས་ལེན་པའི་ཚེ་སྣ་ཚོགས་གཉིས་མེད་པའི་ལུགས་ལ་བརྟེན་པ་

ཡིན་ནོ་ཞེས་གསུངས། 

རིགས་རྒྱན་ ༡༡༢ ལས་རྣམ་རྫུན་པའི་ལུགས་དེ་འཐད་པར་གསུངས་སོ། །

ལྕང་སྐྱའི་གྲུབ་མཐའ་ ༡༧༥ ལས། རྣམ་བདེན་རྫུན་གཉིས་ལས་རྣམ་རྫུན་

སེར་བྱེས་དགེ་བཤེས་བསོད་ནམས་ཆོས་གྲགས།

གྲུབ་མཐའ་བརླིང་བར་རྒྱལ་ཚབ་ཐམས་ཅད་མཁྱེན་པ་བཞེད་ཅིང། མཁས་གྲུབ་

ཐམས་ཅད་མཁྱེན་པས་རྣམ་བདེན་སྣ་ཚོགས་གཉིས་མེད་གྲུབ་མཐའ་བརླིང་བར་

བཤད་དོ། །དེ་གཉིས་ཀས་ཀྱང་རང་རང་གི་བཤད་ཚུལ་དེ་རྗེ་བདག་ཉིད་ཆེན་པོའི་

དགོངས་པ་ཡིན་པར་གསུངས་འདུག་པས། སྤྱིར་རྨད་དུ་བྱུང་བའི་སེམས་དཔའ་

ཆེན་པོ་དེ་དག་གི་དགོངས་པ་ཇི་ལྟར་ཡིན་པ་བདག་ལྟ་བུས་ཇི་ལྟར་ཤེས་ནུས། 

འོན་ཀྱང་སྡེ་བདུན་གྱི་སྐོར་ལ་རྒྱལ་ཚབ་ཐམས་ཅད་མཁྱེན་པས་པཎ་ཆེན་ཆོས་

མཆོག་གི་འགྲེལ་པ་གཙོ་བོར་མཛད་པ་དང། མཁས་གྲུབ་སྨྲ་བའི་ཉི་མས་ལྷ་དབང་

བློའི་འགྲེལ་པ་གཙོ་བོར་མཛད་འདུག་པས་རྗེ་བདག་ཉིད་ཆེན་པོས་རྣམ་འགྲེལ་གྱི་

བཤད་པ་གནང་བའི་ཚེ་འགྲེལ་པ་སོསོའི་ལུགས་ལ་བརྟེན་པའི་འཆད་ཚུལ་ཞིག་གི་

ཁྱད་པར་བྱུང་བ་ཡིན་ནམ་སྙམ་མོ་ཞེས་གསུངས་སོ། །

དཔལ་ལྡན་ཆོས་རྗེའི་གྲུབ་མཐའི་མཆན་འགྲེལ་ལས་ལྕང་སྐྱའི་ཞིབ་ཆ་འདི་

ལེགས་ཚུལ་གསུངས་ཡོད། 

ཐེག་བསྡུས་སུ་གསུངས་པའི་རྨི་ལམ་དང་གཟུགས་བརྙན་གྱི་རིགས་པ།

ཐེག་བསྡུས་སུ་གསུངས་པའི་རྨི་ལམ་དང་གཟུགས་བརྙན་གྱི་རིགས་པ་ནི། 

ཐེག་བསྡུས་ལས།  འདས་སོགས་ཇི་བཞིན་རྨི་ལམ་དང་། །གཟུགས་བརྙན་རྣམ་པ་

གཉིས་པོ་ཡང་། །དམིགས་པ་ཡོད་པ་མ་ཡིན་ཏེ། །དེ་ལ་དམིགས་པ་རུང་ཕྱིར་

རོ། །ཞེས་དང་། ཡི་དྭགས་དུད་འགྲོ་མི་རྣམས་དང་། །ལྷ་རྣམས་ཇི་ལྟར་རིགས་

རིགས་སུ། །དངོས་གཅིག་ཡིད་ནི་ཐ་དད་ཕྱིར། །དོན་མ་གྲུབ་པར་འདོད་པ་

ཡིན། །ཞᨓས་ཤོ་ལོ་ཀ་གᩡᨑས་པོ་འདིས་ཕྱི་དོན་འགོག་བྱེད་ཀྱི་རིགས་པ་དྲུག་བསྟན་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཅིང། དེ་ཡང་ཤོ་ལོ་ཀ་དང་པོས་རྨི་ལམ་དང་གཟུགས་བརྙན་སོགས་དཔེ་ལྔ་ཡི་སྒོ་

ནས་རིགས་པ་ལྔ་དང་། ཤོ་ལོ་ཀ་གཉིས་པས་ཆུ་ཕོར་པ་གང་ལ་ལས་ཅན་གྱི་འགྲོ་

བ་ལྔའི་སྣང་ཚུལ་མི་མཐུན་པའི་དཔེ་ཡི་སྒོ་ནས་རིགས་པ་གཅིག་སྟེ་སྡོམ་ན་རིགས་

པ་དྲུག་བསྟན་ཅིང་། དེ་རྣམས་དཔེར་སོང་བའི་རིགས་པ་ནི། དཔེར་བརྗོད་ན། རྨི་

ལམ་གྱི་དཔེ་ཡི་རིགས་པ་ནི། གཟུགས་སོགས་དོན་ལྔ་པོ་འདི་རྣམས་ཆོས་ཅན།  

ཕྱི་རོལ་དོན་གྱིས་སྟོང་སྟེ།  ཡོད་པ་ཡིན་པའི་ཕྱིར།  དཔེར་ན་རྨི་ལམ་བཞིན་ཞེས་

དང།  དེ་ཡང་དཔེ་ལ་རྨི་ལམ་གྱི་ཤེས་པའི་ཡུལ་དང་ཡུལ་ཅན་གཉིས་སུ་ཕྱེ་ནས་

རྟགས་ཆོས་དོན་གསུམ་ལ་ཡང་ཡུལ་དང་ཡུལ་ཅན་གཉིས་སུ་ཕྱེ་བས་རིགས་པ་

གཉིས་སུ་འགྱུར་ཏེ། དཔེར་ན་སད་དུས་ཀྱི་རྣམ་ཤེས་ཆོས་ཆན། ཕྱི་རོལ་དོན་གྱི་

ཡུལ་གྱིས་སྟོང་སྟེ། རྣམ་ཤེས་ཡིན་པའི་ཕྱིར། དཔེར་ན་རྨི་ལམ་གྱི་ཤེས་པ་བཞིན། 

ཞེས་ཡུལ་ཅན་ལ་སྦྱར་ནས་སྒྲུབ་པ་དང་། སད་དུས་ཀྱི་ཡུལ་གཟུགས་སོགས་

རྣམས་ཆོས་ཅན།  ཕྱི་རོལ་དོན་གྱིས་སྟོང་སྟེ། ཡུལ་ཡིན་པའི་ཕྱིར། དཔེར་ན་རྨི་

ལམ་གྱི་ཡུལ་བཞིན་ནོ། །ཞེས་ཡུལ་ལ་སྦྱར་ནས་སྒྲུབ་ཚུལ་གཉིས་སུ་གསུངས་ལ། 

དེ་བཞིན་དུ་འདས་པ་དང་མ་འོངས་པ་གཉིས་དང་། བྱད་བཞིན་གྱི་གཟུགས་བརྙན་

དང་། ས་གཞི་ཀེང་རུས་ཀྱིས་གང་བའི་གཟུགས་བརྙན་རྣམ་པ་གཉིས་དང་། སྣང་

ཚུལ་མི་མཐུན་པའི་དཔེ་སྟེ་དཔེ་ཕྱི་མ་ལྔ་པོ་ལ་སྦྱར་ནས་རིགས་པ་འགོད་ཚུལ་ཡང་

ཤེས་སླ་ཞིང་། མདོར་ན་གོང་གི་ཐེག་བསྡུས་ཀྱི་གཞུང་གཉིས་པོ་དེའི་སྐབས་ནས་

བསྟན་པའི་ཕྱི་དོན་འགོག་བྱེད་ཀྱི་རིགས་པ་དེ་ལ་རྩ་བའི་སྒོ་ནས་དྲུག་དང་།  གཏན་

ཚིགས་དང་དཔེ་གཉིས་རེ་རེ་ལའང་ཡུལ་དང་ཡུལ་ཅན་གཉིས་སུ་ཕྱེ་བས་ཕྱི་དོན་

སེར་བྱེས་དགེ་བཤེས་བསོད་ནམས་ཆོས་གྲགས།

འགོག་བྱེད་ཀྱི་རིགས་པ་བཅུ་གཉིས་སུ་ཕྱེ་ནས་བཀོད་ཆོག་པ་འདྲའོ། །གཞན་ཡང་

དཔེ་ཆ་གཞན་འགའ་ཞིག་ལས། གཞན་དབང་ཕྱི་དོན་དུ་སྣང་ཡང་དེར་མེད་དེ། རྨི་

ལམ་གྱི་རྟ་དེ་རྟར་སྣང་ཡང་རྟར་མེད་ཅིང། མེ་ལོང་ནང་གི་བྱད་བཞིན་གྱི་གཟུགས་

བརྙན་བྱད་བཞིན་དུ་སྣང་ཡང་བྱད་བཞིན་དུ་མེད་པའི་ཕྱིར་ཞེས་སོགས་རྨི་ལམ་དང་

གཟུགས་བརྙན་སོགས་དཔེར་མ་བཀོད་པར་རྟགས་སུ་བཀོད་ནས་སྒྲུབ་ཚུལ་ཡང་

འདུག་པས་དཔྱད་པར་བྱའོ།།

ཉི་ཤུ་པར་རྡུལ་ཆ་མེད་འགོག་པའི་རིགས་པ།

ཉི་ཤུ་པར་རྡུལ་ཆ་མེད་འགོག་པའི་རིགས་པ་ནི། ཉི་ཤུ་པ་ལས། འདི་ལྟར་

རྡུལ་ཕྲན་མ་གྲུབ་ཕྱིར། །དྲུག་གིས་ཅིག་ཅར་སྐོར་བ་ན། །ཕྲ་རབ་དྲུག་ཆ་དྲུག་ཏུ་

འགྱུར། །དྲུག་པོ་དག་ཀྱང་གོ་གཅིག་ན། །གོང་བུའང་རྡུལ་ཕྲན་ཙམ་དུ་འགྱུར། །ཞེས་

གསུངས། དོན་ནི། མདོ་སྡེ་པ་ན་རེ། གཟུགས་སོགས་ཕྱི་རོལ་དོན་དུ་གྲུབ་པ་ཡིན་

ནོ་ཞེ་ན། རྣམ་རིག་པ་ན་རེ། གཟུགས་སོགས་རྣམས་ཕྱི་རོལ་དོན་དུ་མ་གྲུབ་སྟེ། 

ཁྱོད་རྩོམ་བྱེད་ཀྱི་རྡུལ་ཕྲན་ཆ་མེད་དང་དེ་བརྩམས་ནས་གྲུབ་ཚུལ་མེད་པའི་ཕྱིར། 

ཁོ་ན་རེ་མ་གྲུབ་སྟེ། རྡུལ་ཕྲན་དུ་མ་འདབ་སྦྱར་ནས་གྲུབ་བོ་ཞེ་ན། མི་འཐད་དེ། རྡུལ་

ཕྲན་དུ་མ་འདབ་སྦྱར་ནས་གྲུབ་ཚུལ་དེ་དབུས་རྡུལ་ཆ་མེད་དེ་ལ་ཕྱོགས་དྲུག་གི་

རྡུལ་གྱིས་སྐོར་ནས་སྦྱར་བའི་ཚེ་དབུས་རྡུལ་ཆ་མེད་དེ་ལ་ཕྱོགས་དྲུག་གི་རྡུལ་གྱིས་

ཆ་ཐམས་ཅད་ལ་ཐམས་ཅད་ཀྱིས་རེག་པ་ཡིན་ནམ། ཕྱོགས་རེ་རེ་ཁོ་ན་ནས་རེག་

པ་ཡིན། གཉིས་པ་ལྟར་ན། དབུས་ཀྱི་རྡུལ་ཕྲན་ཆ་མེད་དེ་ཆོས་ཅན། ཆ་དྲུག་ཅན་

གྱི་ཆ་ཅན་དུ་འགྱུར་བར་ཐལ། ཕྱོགས་དྲུག་གི་རྡུལ་གྱིས་སྐོར་བའི་ཚེ་ཕྱོགས་རེ་རེ་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

བ་ཁོ་ན་ནས་རེག་པ་ཡིན་པའི་ཕྱིར། དང་པོ་ལྟར་ན། རི་རབ་ལྟ་བུ་གོང་བུ་ཆེན་

པོའང་ཆོས་ཅན། རྡུལ་ཕྲན་ཆུང་ངུ་ཙམ་དུ་འགྱུར་བར་ཐལ། དབུས་རྡུལ་ལ་ཕྱོགས་

དྲུག་རྡུལ་གྱིས་སྦྱར་ནས་གྲུབ་པ་དེའི་ཚེ་ཆ་ཐམས་ཅད་ལ་ཐམས་ཅད་ཀྱིས་རེག་

ནས་གྲུབ་པ་ཡིན་པའི་ཕྱིར། གོང་གི་རྟགས་སྦྱོར་གསུམ་པོ་འཕེན་པའི་ཐལ་འགྱུར་

གསུམ་ནི། གཟུགས་སོགས་རྣམས་ཆོས་ཅན། ཁྱོད་རྡུལ་ཕྲན་ཆ་མེད་བརྩམས་ནས་

གྲུབ་པ་ཡིན་པར་ཐལ།  ཕྱི་རོལ་དོན་དུ་གྲུབ་པའི་ཕྱིར། ཞེས་པ་དང་། དབུས་རྡུལ་

ཆ་མེད་དེ་ཆོས་ཅན། ཕྱོགས་དྲུག་རྡུལ་གྱིས་བསྐོར་བའི་ཚེ་ཕྱོགས་རེ་རེ་བ་ཁོ་ན་

ནས་རེག་པ་མ་ཡིན་པར་ཐལ། ཁྱོད་ཆ་མེད་ཡིན་པའི་ཕྱིར་ཞེས་པ་དང། རི་རབ་ལྟ་

བུ་གོང་བུ་ཆེན་པོའང་ཆོས་ཅན། དབུས་རྡུལ་ལ་ཕྱོགས་དྲུག་རྡུལ་གྱིས་སྦྱར་ནས་

གྲུབ་པ་དེའི་ཚེ་ཆ་ཐམས་ཅད་ལ་ཐམས་ཅད་ཀྱིས་རེག་པ་མ་ཡིན་པར་ཐལ། 

གཟུགས་ཅན་གྱི་གོང་བུ་ཆེན་པོ་ཡིན་པའི་ཕྱིར། ཞེས་འགོད་པར་བྱའོ། །

ཆོས་ཀྱི་གྲགས་པས་གཟུང་འཛིན་གྱི་མཚན་ཉིད་སྐྱེ་ལ་འདྲ་བ་ 

འགོག་པའི་རིགས་པ།

ཆོས་ཀྱི་གྲགས་པས་གཟུང་འཛིན་གྱི་མཚན་ཉིད་སྐྱེ་ལ་འདྲ་བ་འགོག་པའི་

རིགས་པ་ནི། ཚད་མ་རྣམ་འགྲེལ་ལས།  དོན་རིག་གང་ཡིན་སོ་སོར་རིག །མངོན་

སུམ་གང་ཡིན་དེ་ཉིད་དོ། །དེ་ནི་གང་གི་དོན་རིག་ཡིན། །དེ་འདྲ་ལས་ཡིན་འཁྲུལ་

བར་འགྱུར། །ཞེས་དང། དེ་འདྲ་བ་དང་དེ་ལས་བྱུང། །གལ་ཏེ་མྱོང་བའི་མཚན་ཉིད་

ཡིན། །དོན་མཚུངས་ཅན་གྱི་རྣམ་པར་ཤེས། །མཚུངས་པ་དེ་མ་ཐག་མྱོང་

འགྱུར། །ཞེས་ཤོ་ལོ་ཀ་གཉིས་ལས། དང་པོའི་དོན་ནི། རྣམ་རིག་པས་ཕྱོགས་སྔ་

སེར་བྱེས་དགེ་བཤེས་བསོད་ནམས་ཆོས་གྲགས།

མདོ་སྡེ་པ་ལ་དྲི་བ་གཉིས་དང་། མདོ་སྡེ་པས་དེ་ལ་ལན་གཉིས་དང་། དེ་དག་ལ་

བརྟེན་ནས་མདོ་སྡེ་པས་བཀོད་པའི་སྔོ་སོགས་དབང་མངོན་གྱི་གཟུང་དོན་ཡིན་པར་

སྒྲུབ་པའི་རིགས་པ་ཁྱབ་པ་འཁྲུལ་པར་སྒྲུབ་པའོ། །དེ་ཡང་མདོ་སྡེ་པས་སྔོ་སོགས་

ཆོས་ཅན་དུ་བཟུང་ནས། དེ་སྔོན་འཛིན་དབང་མངོན་གྱི་གཟུང་དོན་དུ་དམ་བཅའ་

ཞིང་།དེའི་ཚུལ་ཡང་མདོ་སྡེ་པས། སྔོ་འཛིན་མིག་ཤེས་ཆོས་ཅན། རང་གི་དམིགས་

རྐྱེན་དང་བཅས་པ་ཡིན་ཏེ། རང་གི་དམིགས་རྐྱེན་མེད་པར་མི་སྐྱེ་བའི་དངོས་པོ་

ཡིན་པའི་ཕྱིར། ཞེས་པའམ། ཡང་ན་དེ་ཆོས་ཅན། དབང་ཡིད་གཉིས་ལས་གཞན་

པའི་རང་གི་རྒྱུ་ཡོད་དེ། དེ་གཉིས་ཡོད་ཀྱང་མི་སྐྱེ་བ་སྲིད། རེ་འགར་སྐྱེ་བའི་ཕྱིར། 

ཞེས་པའི་རྟགས་དག་གིས་སྔོན་པོ་ཕྱི་རོལ་དོན་དུ་གྲུབ་པར་བྱེད་ལ། སྔོན་པོ་དེ་ཉིད་

སྔོ་འཛིན་དབང་མངོན་གྱི་གཟུང་དོན་ཡང་ཡིན་ནོ། །ཞེས་ཟེར། དེའི་སྒྲུབ་བྱེད་ལ་དེ་

དང་འདྲ་བའི་རྣམ་པ་ཅན་དུ་སྐྱེ་བའི་ཕྱིར་ཞེས་བཀོད།དྲི་བ་དང་པོ་ནི་རྣམ་རིག་

པས།དོན་རིག་གང་ཡིན་ཞེས་ཕྱི་དོན་ཡོད་ན་ཕྱི་དོན་དེ་གང་གིས་རིག་ཞེས་དྲིས་

པའོ། །ལན་དང་པོ་ནི་དེ་ལ་མདོ་སྡེ་པས། མངོན་སུམ་གང་ཡིན་དེ་ཉིད་དོ་ཞེས་

གཟུགས་སོགས་དོན་ལྔ་པོ་དེ་སོ་སོར་རིག་པའི་དབང་མངོན་དེ་ཉིད་དོན་རིག་པ་

ཡིན་ཞེས་ལན་འདེབས་སོ། །དྲི་བ་གཉིས་པ་ནི་རྣམ་རིག་པས།དེ་ནི་གང་གི་དོན་

རིག་ཡིན་ཞེས་དབང་མངོན་དེ་རྣམས་རྒྱུ་མཚན་གང་གི་སྒོ་ནས་དོན་རིག་ཏུ་འཇོག་

པར་ཡིན་ཞེས་དྲིས་པའོ། །ལན་གཉིས་པ་ནི་མདོ་སྡེ་པས། དེ་འདྲ་ལས་ཡིན་ཞེས་

དེ་དང་འདྲ་བའི་རྣམ་པ་ཅན་དུ་སྐྱེས་པ་ལས་ཡིན་པའི་ཕྱིར་ཞེས་ལན་འདེབས་

སོ། །དེ་དག་ལ་བརྟེན་ནས་མདོ་སྡེ་པའི་རིགས་པ་དེ་ཁྱབ་པ་འཁྲུལ་པར་སྒྲུབ་པ་ནི། 

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

འཁྲུལ་པར་འགྱུར་ཞེས་མདོ་སྡེ་པ་ཁྱོད་ཀྱིས་བཀོད་པའི་གཏན་ཚིགས་དེའི་ཁྱབ་པ་

འཁྲུལ་པ་ཡིན་ཏེ།དེ་དང་འདྲ་བའི་རྣམ་པ་ཅན་དུ་སྐྱེས་པ་ཡིན་ན་དེ་གཟུང་དོན་དུ་

བྱེད་པས་མ་ཁྱབ་པའི་ཕྱིར་ཏེ།དཔེར་ན་ཟླ་གཅིག་ཟླ་གཉིས་སུ་སྣང་བའི་དབང་ཤེས་

དེ། ཟླ་གཉིས་དང་འདྲ་བའི་རྣམ་པ་ཅན་དུ་སྐྱེས་ཀྱང་དེས་ཟླ་གཉིས་གཟུང་དོན་དུ་

བྱེད་པ་མ་ཡིན་པ་བཞིན་ནོ། །ཞེས་པའོ། །

གོང་གི་རིགས་པ་འདིས་སྔོན་པོ་སྔོ་སྣང་དབང་ཤེས་ཀྱི་གཟུང་དོན་ཡིན་པ་

བཀག་པའི་སྒོ་ནས་སྔོན་པོ་ཕྱི་དོན་ཡིན་པའང་འགོག་པ་ཡིན་ནོ། །མདོར་བསྡུ་ན་

དེའི་སྐབས་སུ་བསྟན་པའི་ཕྱི་དོན་འགོག་པའི་རིགས་པ་ནི། སྔོན་པོ་ཆོས་ཅན། ཁྱོད་

ཕྱི་དོན་མ་ཡིན་ཏེ།སྔོན་པོ་སྔོ་འཛིན་དབང་མངོན་གྱི་གཟུང་དོན་མ་ཡིན་པའི་ཕྱིར་

ཞེས་འགོད་དགོས་ལ། དེ་ལྟར་གཉལ་སྟོན་དཀའ་འགྲེལ་དུ་ཡང་གསལ་ལོ།།

སྔར་གྱི་ཤོ་ལོ་ཀ་གཉིས་པའི་དོན་ནི། ཕྱོགས་སྔ་མདོ་སྡེ་པ་ན་རེ།སྔར་གྱི་ཟླ་

བ་གཉིས་སྣང་གི་དབང་ཤེས་ནི་ཟླ་གཉིས་ཀྱི་རྣམ་པ་ཅན་དུ་སྐྱེས་ཀྱང་ཟླ་གཉིས་ལ་

བརྟེན་ནས་སྐྱེས་པ་མ་ཡིན་ཞིང་། གལ་ཏེ་སྔོ་འཛིན་དབང་མངོན་ནི་སྔོན་པོ་དང་འདྲ་

བ་དང་སྔོན་པོ་ལས་སྐྱེས་པ་གཉིས་ཚོགས་ཡིན་པས། སྔོ་འཛིན་དབང་མངོན་སྔོན་

པོ་གཟུང་དོན་དུ་བྱས་ནས་མྱོང་བའི་མཚན་ཉིད་ཅན་ཡིན་ནོ་ཞེས་པ་རྐང་པ་སྔ་མ་

གཉིས་ཀྱི་དོན་དང་དེའི་དོན་གཏན་ཚིགས་སུ་བཀོད་ན། སྔོ་འཛིན་དབང་སྔོན་ཆོན་

ཅན། སྔོན་པོ་གཟུང་དོན་དུ་བྱས་ནས་མྱོང་བའི་མཚན་ཉིད་ཅན་ཡིན་ཏེ། སྔོན་པོ་

ལས་སྐྱེས་ཤིང་དེ་དང་འདྲ་བ་གཉིས་ཚོགས་ཡིན་པའི་ཕྱིར་ཞེས་པ་དང། རྐང་པ་ཕྱི་

མ་གཉིས་ཀྱི་དོན་ནི། སྔར་གྱི་གཏན་ཚིགས་དེའི་ཁྱབ་པ་འཁྲུལ་པར་སྒྲུབ་པའི་སྒོ་

སེར་བྱེས་དགེ་བཤེས་བསོད་ནམས་ཆོས་གྲགས།

ནས་སྔོན་པོ་སྔོ་འཛིན་དབང་མངོན་གྱི་གཟུང་དོན་འགོག་པ་ཡིན་ལ། དེའི་ཚུལ་ཡང་

སྔོ་འཛིན་རྣམ་པར་ཤེས་པ་ཆོས་ཅན། རང་གི་མཚུངས་པ་དེ་མ་ཐག་རྐྱེན་སྔོ་འཛིན་

སྔ་མ་དེ་གཟུང་དོན་དུ་བྱས་ནས་མྱོང་བར་འགྱུར་བར་ཐལ། དེ་ལས་སྐྱེས་ཤིང་དེ་

དང་འདྲ་བ་གཉིས་ཚོགས་དེ་ཡིན་པའི་ཕྱིར་ཞེས་བཀོད་ནས་རྣམ་རིག་པས་འགོག་

པར་བྱེད་དོ། །རྐང་པ་ཕྱི་མ་གཉིས་ཀྱི་དོན་ཐར་ལམ་གསལ་བྱེད་ལས་དེ་ལྟར་

གསུངས་ཀྱང། མཁས་གྲུབ་ཊཱིཀ་ཆེན་ལས། དེའི་རྗེས་སུ་བོད་འགའ་ཞིག་ཀྱང་

འབྲངས་ནས། སྔོ་འཛིན་ཕྱི་མ་ཆོས་ཅན། རང་དང་ཡུལ་མཚུངས་པའི་དབང་ཤེས་

སྔ་མ་གཟུང་དོན་དུ་བྱས་ནས་མྱོང་བར་ཐལ། དེ་ལས་སྐྱེས་ཤིང་དེ་དང་འདྲ་བའི་

ཕྱིར། འདྲ་བར་ཐལ། སྔ་མ་ཡང་སྔོན་པོའི་རྣམ་པ་ཅན་ཡིན། ཁྱོད་ཀྱང་སྔོན་པོའི་རྣམ་

པ་ཅན་ཡིན་པའི་ཞེས་ཟེར་མོད། འདི་ནི་ཆེས་མི་འཐད་དེ། སྐབས་དོན་བོར། འབྲེལ་

མེད་ཀྱི་ལན་བཏབ། རང་ལའང་མཚུངས་པའི་ཕྱིར་རོ་ཞེས་སོགས་ཀྱིས་བཀག་

ནས། མཁས་གྲུབ་རང་གི་བཞེད་པ་ནི། ཊཱིཀ་ཆེན་༢༩༥ལས། སྔོ་འཛིན་དབང་ཤེས་

ཀྱིས་དྲངས་པའི་དབང་ཤེས་དེ་དྲན་པའི་བློ་ཆོས་ཅན།རང་དང་དོན་དམ་པ་ཡུལ་

མཚུངས་པ་ཅན་གྱི་རྣམ་པར་ཤེས་པ་རང་གི་མཚུངས་པ་དེ་མ་ཐག་རྐྱེན་སྔོ་སྣང་

དབང་ཤེས་ཕྱི་རོལ་དོན་དུ་གྱུར་པ་རྟོགས་ཤིང་མྱོང་བར་འགྱུར་བ་ཐལ། དེ་ལས་སྐྱེ་

ཤིང་དེ་དང་འདྲ་བའི་ཕྱིར། འདྲ་བར་ཐལ། ཁྱོད་ལ་དེའི་རྣམ་པ་ཤར་བའི་ཕྱིར་ཞེས་

གསུངས་ཡོད། གཉལ་སྟོན་དཀའ་འགྲེལ་༧༤དུ། ལྷ་དབང་བློ་ལྟར་ན།  སྔོ་འཛིན་

མངོན་སུམ་གྱིས་དྲངས་པའི་སྔོན་པོ་ངེས་པའི་ངེས་ཤེས་ཆོས་ཅན།  སྔོ་འཛིན་

དབང་མངོན་གཟུང་དོན་དུ་བྱས་ནས་མྱོང་བར་ཐལ། སྔོ་འཛིན་མངོན་སུམ་ལས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

སྐྱེས་ཤིང་དེ་དང་འདྲ་བའི་ཤེས་པ་ཡིན་པའི་ཕྱིར།ཁྱབ་པ་འགྲིག །ཆོས་མཆོག་ལྟར་

ན། སྔོ་འཛིན་ཕྱི་མ་ཆོས་ཅན། སྔོ་འཛིན་སྔ་མ་མྱོང་བྱེད་དུ་ཐལ།སྔོ་འཛིན་སྔ་མ་ལས་

སྐྱེས་འདྲ་བའི་ཤེས་པ་ཡིན་པའི་ཕྱིར། ཁྱབ་པ་ཁས་བླངས་ཞེས་གསུངས། གསུངས་

ཚུལ་འདི་ལྟར་ན། གོང་དུ་རྒྱལ་ཚབ་ཐམས་ཅད་མཁྱེན་པས་རྣམ་བཤད་ལས་

གསུངས་པ་དེ་ནི་སློབ་དཔོན་ཆོས་མཆོག་གི་ལུགས་དང་མཐུན་ཞིང། མཁས་གྲུབ་

ཐམས་ཅད་མཁྱེན་པས་ཊཱིཀ་ཆེན་ལས་གསུངས་ཚུལ་དེ་ལྷ་དབང་བློ་དང་མཐུན་མིན་

དཔྱོད་དགོས་ཏེ། མཁས་གྲུབ་རྗེས་སྔོ་འཛིན་དབང་མངོན་གྱིས་དྲངས་པའི་སྔོ་འཛིན་

དྲན་པའི་དྲན་ཤེས་ཆོས་ཅན། ཞེས་ཡུལ་ཅན་སྔོ་འཛིན་ལ་སྦྱར་ནས་གསུངས་ཤིང། 

སློབ་དཔོན་ལྷ་དབང་བློ་ལྟར་ན་སྔོ་འཛིན་དབང་མངོན་གྱིས་དྲངས་པའི་སྔོན་པོ་དྲན་

པའི་དྲན་ཤེས་ཆོས་ཅན་ཞེས་ཡུལ་སྔོན་པོ་ལ་སྦྱར་ནས་གསུངས་ཡོད། དཀའ་

འགྲེལ་དུ་ལྷ་དབང་བློའི་འདོད་པ་སྐྱོར་བ་དེ་སྔོ་འཛིན་མངོན་སུམ་གྱིས་དྲངས་པའི་

སྔོ་འཛིན་ངེས་པའི་ངེས་ཤེས་ཆོས་ཅན་ཞེས་ཟེར་དགོས་སམ་དཔྱད་པར་བྱ་སྟེ། 

རྣམ་ངེས་དར་ཊཱིཀ་༢༣༤ལས། འཐད་ལྡན་དུ་ཡུལ་མ་ཡིན་པ་གཟུང་དོན་དུ་ཐལ་བ་

འཕངས་པ་ཡིན་ལ། སློབ་དཔོན་ལྷ་དབང་བློས་ཡུལ་ཙམ་ཡིན་ཀྱང་གཟུང་དོན་མ་

ཡིན་པ་གཟུང་དོན་དུ་ཐལ་བ་བརྗོད་བཞེད་ནས་དྲན་པ་དཔྱད་ཤེས་ཀྱིས་རང་འདྲེན་

བྱེད་ཀྱི་མྱོང་བ་གཟུང་དོན་དུ་ཐལ་བ་བརྗོད་དོ་ཞེས་གསུངས། དེ་ལྟར་ན་མཁས་

གྲུབ་རྗེས་གསུངས་ཚུལ་དེ་ལྷ་དབང་བློ་དང་མཐུན་པར་འགྱུར་རོ། །འོན་ཀྱང་དཀའ་

འགྲེལ་དུ་འཁོད་པ་དེ་ཡི་གེ་དག་མིན་དཔྱད་གཞིར་སྣང་ཞིང་། སློབ་དཔོན་ལྷ་དབང་

བློའི་འགྲེལ་པ་ལ་གཟིགས་པ་ཞུའོ། །རྣམ་བཤད་ཐར་ལམ་གསལ་བྱེད་ ༢༥༠ ལས། 

སེར་བྱེས་དགེ་བཤེས་བསོད་ནམས་ཆོས་གྲགས།

ཡང་ན་སློབ་དཔོན་ལྷ་དབང་བློ་ལྟར་སྔོན་པོ་དྲན་པའི་བཅད་ཤེས་དེས་སྔོ་འཛིན་

མངོན་སུམ་གཟུང་དོན་དུ་བྱེད་པར་ཐལ་ལོ། །ཞེས་པ་ལྟར་རོ་ཞེས་གསུངས་འདུག་

པས་གོང་གི་དཀའ་འགྲེལ་དང་འདྲ་བར་ཡོད་པས་ཡི་གེ་མ་དག་ཟེར་ནའང་ཁག་

ཙམ་འདུག །ཡང་ན་དེ་འདྲའི་དྲན་ཤེས་དེ། ཡུལ་སྔོན་པོ་དང་ཡུལ་ཅན་སྔོ་འཛིན་

གཉིས་ཀ་དྲན་པའི་དྲན་ཤེས་སམ་བཅད་ཤེས་ཡིན་པས་ཡུལ་དང་ཡུལ་ཅན་གང་ལ་

སྦྱར་ཡང་གནད་གཅིག་པས་འགལ་བ་མེད་ཅེས་ཟེར་དགོས་སམ་དཔྱད།

ཕྱོགས་གླང་གིས་རྡུལ་འདུས་པ་དང་ཕྲ་རབ་གཟུང་དོན་ཡིན་པ་ 

འགོག་པའི་རིགས་པ།

ཕྱོགས་གླང་གིས་རྡུལ་འདུས་པ་དང་ཕྲ་རབ་གཟུང་དོན་ཡིན་པ་འགོག་

པའི་རིགས་པ་ནི། དམིགས་བརྟགས་ལས།དབང་པོའི་རྣམ་པར་རིག་པའི་

རྒྱུ། །ཕྲ་རབ་རྡུལ་དག་ཡིན་མོད་ཀྱི། །དེ་མི་སྣང་ཕྱིར་དེ་ཡུལ་ནི། །རྡུལ་ཕྲན་མ་

ཡིན་དབང་པོ ་བཞིན། །རྫས་སུ་མེད་ཕྱིར་འདུས་པའང་མིན། །ཞེས་

གསུངས།དོན་ནི་སྔོན་པོ་ཆོས་ཅན། ཕྱི་རོལ་དོན་དུ་མ་གྲུབ་སྟེ། ཁྱོད་ཕྱི་དོན་དུ་

ཡོད་ན་རང་འཛིན་མིག་ཤེས་ཀྱི་དམིགས་རྐྱེན་ཡིན་དགོས་པ་ལ་དེ་མ་ཡིན་པའི་

ཕྱིར།  མདོ་སྡེ་པ་ན་རེ་རྟགས་མ་གྲུབ་སྟེ། སྔོན་པོ་སྔོན་འཛིན་མིག་ཤེས་ཀྱི་

དམིགས་རྐྱེན་ཡིན་ནོ་ཞེ་ན། དེ་མི་འཐད་དེ། སྔོན་པོ་སྔོན་པོ་འཛིན་པའི་མིག་

ཤེས་ཀྱི་དམིགས་རྐྱེན་བྱེད་ན་སྔོ་རྡུལ་རེ་རེ་བ་དང་། དུ་མ་འདུས་པ་གང་རུང་

གིས་སྔོན་འཛིན་མིག་ཤེས་ཀྱི་དམིགས་རྐྱེན་བྱེད་དགོས་པ་ལ་དེ་ལྟར་མི་བྱེད་

པའི་ཕྱིར། ཁོ་ན་རེ། རྡུལ་ཕྲ་རབ་རེ་རེ་པས་སྔོན་འཛིན་གྱི་དམིགས་རྐྱེན་བྱེད་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

དོ་ཞེ་ན། དེ་མི་འཐད་དེ། སྔོ་རྡུལ་ཕྲ་རབ་རེ་རེ་བ་ཆོས་ཅན། སྔོན་འཛིན་དབང་

མངོན་གྱི་དམིགས་རྐྱེན་མ་ཡིན་ཏེ། ཁྱོད་དེ་ལ་མི་སྣང་བའི་ཕྱིར།  དཔེར་ན་མིག་

གི་དབང་པོ་བཞིན་ནོ། །ཁོ་ན་རེ་སྔོ་རྡུལ་དུ་མ་འདུས་པ་དེ་སྔོན་འཛིན་དབང་

མངོན་གྱི་དམིགས་རྐྱེན་ཡིན་ནོ་ཞེ་ན། དེ་ཡང་མི་འཐད་དེ། སྔོ་རྡུལ་དུ་མ་འདུས་

པ་དེ་ཆོས་ཅན།སྔོན་འཛིན་དབང་མངོན་གྱི་དམིགས་རྐྱེན་མ་ཡིན་པར་ཐལ།ཁྱོད་

རྫས་སུ་མེད་པའིེེ་ཕྱིར། དཔེར་ན་ཟླ་གཉིས་བཞིན་ནོ། །ཞེས་འགོད་པར་བྱའོ།།

མིང་གི་སྔ་རོལ་བློ་མེད་ཕྱིར་ཞེས་སོགས་ཀྱི་སྐབས་ནས་བསྟན་པའི་སྟོང་ཉིད་ 

སྒྲུབ་བྱེད་ཀྱི་རྟགས་སྦྱོར་གསུམ།

མིང་གི་སྔ་རོལ་བློ་མེད་ཕྱིར་ཞེས་སོགས་ཀྱི་སྐབས་ནས་བསྟན་པའི་སྟོང་

ཉིད་སྒྲུབ་བྱེད་ཀྱི་རྟགས་སྦྱོར་གསུམ་ནི། ཐེག་བསྡུས་ལས། མིང་གི་སྔ་རོལ་བློ་མེད་

ཕྱིར། །མང་བའི་ཕྱིར་དང་མ་ངེས་ཕྱིར། །དེ་ཡི་བདག་ཉིད་བདག་མང་དང་། །བདག་

འདྲེས་འགལ་བས་འགྲུབ་པར་འགྱུར། །ཞེས་གསུངས། འདིའི་སྐབས་སུ་རྟགས་

སྦྱོར་གསུམ་དང་དེ་རྣམས་འཕེན་བྱེད་ཀྱི་ཐལ་འགྱུར་གསུམ་བཅས་བསྟན་ལ། 

རྟགས་སྦྱོར་དང་པོ་མིང་གི་སྔ་རོལ་བློ་སྐྱེ་བ་མེད་པའི་རྟགས་ཀྱིས་སྒྲུབ་པ་ནི། མིང་

གི་སྔ་རོལ་བློ་མེད་ཕྱིར་ཞེས་དང་། དོན་ནི་གཟུགས་རུང་ཆོས་ཅན། ཁྱོད་གཟུགས་

ཅེས་པའི་སྒྲ་འཇུག་པའི་འཇུག་གཞིར་རང་གི་མཚན་ཉིད་ཀྱིས་མེད་དེ། ཁྱོད་ལ་

གཟུགས་ཞེས་མིང་བཏགས་པའི་སྔ་རོལ་ན་ཁྱོད་མཐོང་ཙམ་ཉིད་ཀྱིས་འདི་ནི་

གཟུགས་སོ་སྙམ་པའི་བློ་སྐྱེ་བ་མེད་པའི་ཕྱིར། རྟགས་སྦྱོར་གཉིས་པ་དོན་གཅིག་

དོོན་དུ་མར་འགྱུར་དགོས་པ་ལས་དེ་ལྟར་མ་གྲུབ་པའི་རྟགས་ཀྱིས་སྒྲུབ་པ་ནི།  མང་

སེར་བྱེས་དགེ་བཤེས་བསོད་ནམས་ཆོས་གྲགས།

བའི་ཕྱིར་དང་ཞེས་དང་། དོན་ནི།བརྒྱ་བྱིན་ཆོས་ཅན།ཁྱོད་དབང་པོ་དང་གྲོང་

འཇོམས་སོགས་ཀྱི་མིང་འཇུག་པའི་འཇུག་གཞིར་རང་གི་མཚན་ཉིད་ཀྱིས་མེད་

དེ།དེ་ལྟར་ན་དོན་གཅིག་དོན་དུ་མར་འགྱུར་དགོས་པ་ལས་ཁྱོད་དོན་དུ་མར་མ་གྲུབ་

པའི་ཕྱིར།རྟགས་སྦྱོར་གསུམ་པ་དོན་དུ་མ་དོན་གཅིག་ཏུ་འགྱུར་དགོས་པ་ལས་དེ་

ལྟར་མ་ངེས་པའི་རྟགས་ཀྱིས་སྒྲུབ་པ་ནི། མ་ངེས་ཕྱིར་ཞེས་དང་། དོན་ནི་རྒྱུད་ཐ་

དད་པའི་ཤར་ནུབ་ཀྱི་ཉེར་སྦས་གཉིས་ཆོས་ཅན།ཉེར་སྦས་ཞེས་པའི་སྒྲ་འཇུག་པའི་

འཇུག་གཞིར་རང་གི་མཚན་ཉིད་ཀྱིས་མེད་དེ། དེ་ལྟར་ན་དོན་དུ་མ་དོན་གཅིག་ཏུ་

འགྱུར་དགོས་པ་ལས་དེ་ལྟར་མ་ངེས་པའི་ཕྱིར་ཞེས་རྟགས་སྦྱོར་གསུམ་གྱི་འགོད་

ཚུལ་དང་། ཐལ་འགྱུར་གསུམ་གྱི་འགོད་ཚུལ་འོག་ཏུ་གསལ།

ཐལ་འགྱུར་གསུམ་ངོས་བཟུང་བ།

འཕེན་བྱེད་ཀྱི་ཐལ་འགྱུར་གསུམ་ནི།

ཐལ་འགྱུར་དང་པོ་བདག་ཉིད་འགལ་བའི་ཐལ་འགྱུར།

དེ་ཡི་བདག་ཉིད་འགལ་བས་འགྲུབ་པར་འགྱུར། །ཞེས་དང། དོན་ནི་གཟུགས་རུང་

ཆོས་ཅན། ཁྱོད་ལ་གཟུགས་ཞེས་པའི་མིང་བཏགས་པའི་སྔ་རོལ་ན་ཁྱོད་མཐོང་ཙམ་

ཉིད་ཀྱིས་འདི་ནི་གཟུགས་སོ་སྙམ་པའི་བློ་ངང་གིས་སྐྱེ་བར་ཐལ། ཁྱོད་གཟུགས་ཞེས་

པའི་སྒྲ་འཇུག་པའི་འཇུག་གཞིར་རང་གི་མཚན་ཉིད་ཀྱིས་གྲུབ་པ་ཡིན་པའི་ཕྱིར།

ཐལ་འགྱུར་གཉིས་པ་བདག་མང་འགལ་བའི་ཐལ་འགྱུར།

བདག་མང་འགལ་བས་འགྲུབ་པར་འགྱུར། །ཞེས་དང། དོན་ནི་བརྒྱ་བྱིན་ཆོས་

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཅན། ཁྱོད་དོན་དུ་མར་འགྱུར་བ་ཡིན་པར་ཐལ། ཁྱོད་དབང་པོ་དང་གྲོང་འཇོམས་

སོགས་ཀྱི་མིང་འཇུག་པའི་འཇུག་གཞིར་རང་གི་མཚན་ཉིད་ཀྱིས་གྲུབ་པའི་ཕྱིར།                           

ཐལ་འགྱུར་གསུམ་པ་བདག་འདྲེས་འགལ་བའི་ཐལ་འགྱུར།

བདག་འདྲེས་འགལ་བས་འགྲུབ་པར་འགྱུར། །ཞེས་དང། དོན་ནི་རྒྱུད་ཐ་དད་པའི་

ཤར་ནུབ་ཀྱི་ཉེར་སྦས་གཉིས་ཆོས་ཅན། ཁྱོད་གཉིས་དོན་གཅིག་ཏུ་འགྱུར་བ་ཡིན་

པར་ཐལ། ཁྱོད་ཉེར་སྦས་ཞེས་པའི་སྒྲ་འཇུག་པའི་འཇུག་གཞིར་རང་གི་མཚན་ཉིད་

ཀྱིས་གྲུབ་པ་ཡིན་པའི་ཕྱིར།

ཕྱི་རོལ་མེད་ན་སྣོད་བཅུད་ཀྱི་འཇིག་རྟེན་རྣམས་གྲུབ་ཚུལ།

མདོ་ལས། ཁམས་གསུམ་པོ་འདི་ནི་སེམས་ཙམ་པའོ། །ཞེས་དང་། ཕྱི་

རོལ་མེད་ན་སྣོད་བཅུད་ཀྱི་འཇིག་རྟེན་རྣམས་གྲུབ་ཚུལ་ཇི་ལྟ་བུ་ཡིན་སྙམ་ན། རྗེ་

བཙུན་གྲུབ་མཐའ་ ༢༠ ལས། གཟུགས་སོགས་དོན་ལྔ་པོ་དེ་ཀུན་གཞིའི་རྣམ་ཤེས་

ཀྱི་སྟེང་དུ་ཐུན་མོང་བ་དང་ཐུན་མོང་མ་ཡིན་པའི་ལས་ཀྱི་བག་ཆགས་བཞག་པ་ལ་

བརྟེན་ནས་ནང་ཤེས་པའི་རྫས་ཀྱི་སྟེང་ནས་སྐྱེས་པ་ཡིན་གྱི་ཕྱི་རོལ་གྱི་དོན་དུ་གྲུབ་

པ་མ་ཡིན་པའི་ཕྱིར་ཞེས་གསུངས་སོ། །

དཔལ་ལྡན་ཆོས་རྗེའི་གྲུབ་མཐའི་མཆན་འགྲེལ་ལས། ཐོག་མར་འདི་ལྟར་

ཤེས་པར་བྱ་སྟེ། གཞི་གཅིག་ལ་མཚོན་ན། བུམ་པ་དེ་རང་གི་ཆ་ཤས་སུ་གྱུར་པའི་

རྡུལ་དུ་མ་བསགས་པའི་ཡན་ལག་ཅན་ཡིན་པར་ཕྱི་ནང་གི་གྲུབ་མཐའ་སྨྲ་བ་ཀུན་

གྱི་འདོད་པ་མཐུན་ཞིང། དེའི་ཆ་ཤས་སུ་གྱུར་པའི་རྡུལ་དུ་མ་ནི་ཡན་ལག་དང། 

སེར་བྱེས་དགེ་བཤེས་བསོད་ནམས་ཆོས་གྲགས།

བུམ་པ་ནི་ཡན་ལག་ཅན་ཡིན་པར་འདོད་པ་མཐུན་ལ། འོན་ཀྱང་བུམ་པ་ཞེས་བྱ་

བའི་ཡན་ལག་ཅན་གྱི་ངོས་འཛིན་ལ་འདོད་ཚུལ་སྣ་ཚོགས་ཡོད་དེ། མུ་སྟེགས་བྱེ་

རིག་གཉིས་ཀྱི།བུམ་པའི་ཆ་ཤས་སུ་གྱུར་པའི་རྡུལ་མང་པོ་འདབ་འབྱར་དུ་ཕྲད་པ་

ན། ཐོག་མར་ལྡན་པ་ཞེས་པའི་ཡོན་ཏན་དོན་གཞན་སྐྱེ་བ་དང་། དེའི་འོག་ཏུ་བུམ་

པ་ཞེས་པའི་ཡན་ལག་ཅན་གྱི་རྫས་དོན་གཞན་སྐྱེ་བར་འདོད་པ་དང། ཉན་ཐོས་སྡེ་

གཉིས་ཀྱིས་ཡན་ལག་ཅན་གྱི་རྫས་དོན་གཞན་ལ་རིགས་པས་གནོད་པར་མཐོང་

ནས། བུམ་པའི་ཆ་ཤས་སུ་གྱུར་པའི་རྡུལ་མང་པོའི་ཚོགས་ཙམ་བུམ་པ་ཡིན་གྱི། 

ཚོགས་པ་དེ་མ་ཡིན་པའི་ཡན་ལག་ཅན་མེད་པས་བུམ་པ་བཏགས་ཡོད་དུ་འདོད་པ་

དང། སེམས་ཙམ་པས་ཚོགས་པ་དེ་བུམ་པ་མ་ཡིན་གྱི། བག་ཆགས་སད་སྟོབས་

ཀྱི་དབང་གིས་བུམ་པར་སྣང་བའི་སྣང་ཆ་བུམ་པ་ཡིན་པས། བུམ་པ་སེམས་ཀྱི་རྫས་

སུ་གྲུབ་པར་འདོད་པ་དང། མདོ་སྡེ་སྤྱོད་པའི་དབུ་མ་རང་རྒྱུད་པས་མདོ་སྡེ་པ་དང་

མཐུན་ཞིང།རྣལ་འབྱོར་སྤྱོད་པའི་དབུ་མ་རང་རྒྱུད་པས་སེམས་ཙམ་པ་དང་མཐུན་

པར་འདོད་ལ། ཐལ་འགྱུར་བས་བུམ་པའི་ཆ་ཤས་སུ་གྱུར་པའི་རྡུལ་དུ་མ་ཚོགས་པ་

ལ་བརྡ་དང་རྟོག་པས་བུམ་པ་ཞེས་ཕར་བཏགས་ཙམ་བུམ་པར་འདོད་དོ་ཞེས་

སོགས་གསུངས་འདུག་པ་འདི་དཔྱད་གཞིར་བཀོད་པའོ། །

སྨྲས་པ།

མདོ་དང་སྡེ་བདུན་ལེགས་བཤད་ཆུ་གཏེར་ཆེར། །

དྲི་མེད་རིགས་པའི་རྣམ་དཔྱོད་གསེར་མིག་འཁྱུག །

བདག་བློ་སྤར་མོས་གང་ཟིན་བླངས་པ་དེ། །

རྣམ་འགྲེལ་ལེའུ་གསུམ་པའི་དོགས་གནད་ཟུར་བཀོད།

ཉ་དང་སྙོག་མ་གང་ཡིན་གཟུ་བོས་དཔྱོད། །

དཀར་པོའི་དགེ་བའི་ལས་ལ་རྒྱབ་ཕྱོགས་ཤིང་། །

རིང་ནས་ངན་ལ་གོམས་པའི་སྡིག་པའི་བུ། །

དེ་རིང་འདི་འདྲའི་ལས་ལ་བཀོལ་གྱུར་པ། །

ངོ་མཚར་རྙེད་དཀའི་ལས་སུ་བསམ་སྟེ་བྲིས། །

རྣམ་དཀར་ལེགས་བྱས་ཅུང་ཟད་མཆིས་གྱུར་པ། །

རྒྱལ་སྲས་ཀུན་ཏུ་བཟང་དང་འཇམ་དཔལ་སོགས། །

སར་གནས་དཔའ་བོ་རྣམས་དང་སངས་རྒྱས་ཀྱིས། །

ཇི་ལྟར་སྨོན་པ་དེ་ལྟར་བདག་ཀྱང་ངོ་། །

གཞུང་དོན་དཀའ་གནས་ཟུར་བཅད་གར་སྟེགས་སྟེང་། །

སྔོན་བྱོན་མཁས་པའི་ལུང་རིགས་རོ་དབྱངས་བརྒྱས། །

བློ་གསལ་མཛེས་ལྡན་ཚོགས་རྣམས་མགྲོན་དུ་བསུས། །

ངོ་མཚར་རིགས་ལམ་འཁྲབ་སྟོན་ཅི་ཡང་མཆིས། །

དེ་ལྟར་རྣམ་འགྲེལ་ལེའུ་གསུམ་པའི་དྭོགས་གནད་འགའ་ཞིག་ཟུར་དུ་

བཀོད་པ་མངོན་སུམ་ལེའུའི་ལྡེ་མིག་ཅེས་བྱ་བ་འདི་ལ་ནོར་འཁྲུལ་མཆིས་ན་དམ་

པ་རྣམས་བཟོད་གསོལ་བཅས་རང་གི་བརྗེད་བྱང་གི་ཚུལ་དང་སྐལ་མཉམ་གཞན་

འགའ་ཞིག་ལའང་ཕན་པའི་བསམ་པས་སྒ་ལབ་ལུང་ལྷ་ཡི་ལུང་པར་སྐྱེས་ཤིང་། ༸ 

རྒྱལ་བའི་དབང་པོ་སྐྱེ་ཕྲེང་བཅུ་བཞི་པ་ལ་སོགས་པའི་མཁས་གྲུབ་གཉིས་འཛོམས་

སེར་བྱེས་དགེ་བཤེས་བསོད་ནམས་ཆོས་གྲགས།

ཀྱི་དཔལ་ལྡན་བླ་མ་དུ་མའི་ཞབས་རྡུལ་སྤྱི་བོར་ནོད་པའི་སྐལ་བཟང་ཐོབ་པ་སེར་

བྱེས་ལྡན་མ་ལྷ་རམས་པ་དགེ་སློང་བསོད་ནམས་ཆོས་གྲགས་ཀྱིས་ཕྱི་ལོ་ ༢༠༠༩ 

ལོའི་དགེ་ལུགས་རྒྱུགས་སྤྲོད་ཆེན་མོའི་སློབ་དཔོན་ལོ་རིམ་དང་པོའི་རྒྱུགས་སྤྲོད་

རང་སྦྱོང་གི་སྐབས་སུ་བྲིས་པའོ། །འདིས་ཀྱང་བསྟན་འགྲོ་ཐམས་ཅད་ལ་ཕན་

ཐོགས་པར་གྱུར་ཅིག །     ། །

ལུང་འདྲེན་ཕྱག་དཔེ་ཁག་གི་ངོ་ས

ལུང་འདྲེན་ཕྱག་དཔེ་ཁག་གི་ངོ་སྤྲོད།

༡༽ མཛད་པ་པོ། སློབ་དཔོན་ཕྱོགས་གླང་།

༡༽ ཚད་མ་ཀུན་བཏུས།༢༠༡༢ ལོར་རྒྱ་གཞུང་པར་འདེབས་ཁང་ནས་པར་བསྐྲུན་ཞུས།

༢༽ ཀུན་བཏུས་རང་འགྲེལ།༢༠༡༢ ལོར་རྒྱ་གཞུང་པར་འདེབས་ཁང་ནས་པར་བསྐྲུན་ཞུས།

༢༽ མཛད་པ་པོ། སློབ་དཔོན་ཆོས་གྲགས།

༡༽ ཚད་མ་རྣམ་འགྲེལ།༢༠༠༨ ལོར་སྒོ་མང་དཔེ་མཛོད་ཁང་ནས་པར་བསྐྲུན་ཞུས།

༢༽ རྣམ་འགྲེལ་རང་འགྲེལ།༢༠༠༦ ལོར་སེར་བྱེས་དཔེ་མཛོད་ཁང་ནས་པར་བསྐྲུན་ཞུས།

༣༽ མཛད་པ་པོ། སློབ་དཔོན་ཟླ་བ་གྲགས་པ།

༡༽ འཇུག་པའི་རང་འགྲེལ།༡༩༩༢ ལོར་ཝཱརྣ་དཔེ་མཛོད་ཁང་ནས་པར་བསྐྲུན་ཞུས།

༤༽ མཛད་པ་པོ། མཆིམས་འཇམ་པའི་དབྱངས།

༡༽ མཛོད་འགྲེལ་མངོན་པའི་རྒྱན།༢༠༠༤ ལོར་སེར་བྱེས་དཔེ་མཛོད་ཁང་ནས་པར་

བསྐྲུན་ཞུས།

༥༽ མཛད་པ་པོ། རྗེ་ཙོང་ཁ་པ་ཆེན་པོ།

༡༽ ཚད་མའི་ལམ་བསྒྲིགས།༢༠༠༠ ལོར་བློ་གླིང་དཔེ་མཛོད་ཁང་ནས་པར་བསྐྲུན་ཞུས།

༢༽ མངོན་སུམ་ལེའུའི་བརྗེད་བྱང་ཆེན་མོ།

༣༽ དབུ་མ་དགོངས་པ་རབ་གསལ།༡༩༩༩ ལོར་སེར་བྱེས་དཔེ་མཛོད་ཁང་ནས་པར་

བསྐྲུན་ཞུས།

༤༽ མངོན་སུམ་ལེའུ་ཊཱིཀྐ།

སེར་བྱེས་དགེ་བཤེས་བསོད་ནམས་ཆོས་གྲགས།

༥༽ དོན་གཉེར་ཡིད་ཀྱི་མུན་སེལ།༡༩༩༧ ལོར་བློ་གླིང་དཔེ་མཛོད་ཁང་ནས་པར་བསྐྲུན་

ཞུས།

༦༽ རྩ་ཤེ་ཊཱིཀ་ཆེན།༢༠༠༦ ལོར་ཝཱརྣ་དཔེ་མཛོད་ཁང་ནས་པར་བསྐྲུན་ཞུས།

༧༽ དྲང་ངེས་རྣམ་འབྱེད།༡༩༩༧ ལོར་བློ་གླིང་དཔེ་མཛོད་ཁང་ནས་པར་བསྐྲུན་ཞུས།

༨༽ ལེགས་བཤད་གསེར་ཕྲེང་།༢༠༠༡ ལོར་སེར་བྱེས་དཔེ་མཛོད་ཁང་ནས་པར་བསྐྲུན་

ཞུས།

༥༽ མཛད་པ་པོ། རྒྱལ་ཚབ་རྗེ།

༡༽ ཚད་མའི་ལམ་ཁྲིད།༢༠༠༠ ལོར་བློ་གླིང་དཔེ་མཛོད་ཁང་ནས་པར་བསྐྲུན་ཞུས།

༢༽ རྣམ་བཤད་ཐར་ལམ་གསལ་བྱེད་སྟོད།༢༠༠༡ ལོར་ཝཱརྣ་དཔེ་མཛོད་ནས་པར་བསྐྲུན་

ཞུས།

༣༽ རྣམ་བཤད་ཐར་ལམ་གསལ་བྱེད་སྨད།༢༠༠༥ ལོར་ཝཱརྣ་དཔེ་མཛོད་ནས་པར་བསྐྲུན་

ཞུས།

༤༽ རྣམ་ངེས་དར་ཊཱིཀ༢༠༠༤ ལོར་སེར་སྨད་དཔེ་མཛོད་ཁང་ནས་པར་བསྐྲུན་ཞུས།

༦༽ མཛད་པ་པོ། མཁས་གྲུབ་རྗེ།

༡༽ ཊཱིཀ་ཆེན་དགོངས་པ་རབ་གསལ།༡༩༩༨ ལོར་ཝཱརྣ་དཔེ་མཛོད་ཁང་ནས་པར་བསྐྲུན་

ཞུས།

༢༽ ཚད་མའི་ལམ་ཁྲིད།༢༠༠༠ ལོར་བློ་གླིང་དཔེ་མཛོད་ཁང་ནས་པར་བསྐྲུན་ཞུས།

༣༽ སྡེ་བདུན་རྒྱན་ཡིད་ཀྱི་མུན་སེལ།༢༠༠༦ ལོར་བློ་གླིང་དཔེ་མཛོད་ཁང་ནས་པར་

བསྐྲུན་ཞུས།

༧༽ མཛད་པ་པོ། རྗེ་བཙུན་ཆོས་ཀྱི་རྒྱལ་མཚན།

ལུང་འདྲེན་ཕྱག་དཔེ་ཁག་གི་ངོ་ས

༡༽ རྣམ་འགྲེལ་ལེའུ་དང་པོའི་མཐའ་དཔྱོད།༡༩༩༨ ལོར་སེར་བྱེས་དཔེ་མཛོད་ཁང་ནས་

པར་བསྐྲུན་ཞུས།

༢༽ མཉན་བྱའི་དབང་པོའི་ཟུར་བཀོལ།༡༩༩༨ ལོར་སེར་བྱེས་དཔེ་མཛོད་ཁང་ནས་པར་

བསྐྲུན་ཞུས།

༣༽ འབྲས་རྟོག་གསུམ་གྱི་མཐའ་དཔྱོད།༡༩༩༨ ལོར་སེར་བྱེས་དཔེ་མཛོད་ཁང་ནས་པར་

བསྐྲུན་ཞུས།

༤༽ རྒྱན་འགྲེལ་སྤྱི་དོན་རོལ་མཚོ།༢༠༠༡ ལོར་སེར་བྱེས་དཔེ་མཛོད་ཁང་ནས་པར་

བསྐྲུན་ཞུས།

༥༽ དྲང་ངེས་རྒོལ་ངན་ཚར་གཅོད།༡༩༩༨ ལོར་སེར་བྱེས་དཔེ་མཛོད་ཁང་ནས་པར་

བསྐྲུན་ཞུས།

༦༽ རྟེན་འབྲེལ་སྤྱི་དོན།༡༩༩༨ ལོར་སེར་བྱེས་དཔེ་མཛོད་ཁང་ནས་པར་བསྐྲུན་ཞུས།

༧༽ སྐབས་ལྔ་པའི་མཐའ་དཔྱོད།༢༠༠༡ ལོར་སེར་བྱེས་དཔེ་མཛོད་ཁང་ནས་པར་བསྐྲུན་

ཞུས།

༨༽ གྲུབ་མཐའི་རྣམ་གཞག །༢༠༠༡ ལོར་སེར་བྱེས་དཔེ་མཛོད་ཁང་ནས་པར་བསྐྲུན་ཞུས།

༨༽ མཛད་པ་པོ། རྗེ་དགེ་འདུན་གྲུབ།

༡༽ ཚད་མའི་ལེགས་བཤད།༡༩༩༨ ལོར་ཝཱརྣ་དཔེ་མཛོད་ཁང་ནས་པར་བསྐྲུན་ཞུས།

༢༽ ཚད་མ་རིགས་རྒྱན།༢༠༠༨ ལོར་བློ་གླིང་དཔེ་མཛོད་ཁང་ནས་པར་བསྐྲུན་ཞུས།

༩༽ མཛད་པ་པོ། པཎ་ཆེན་བསོད་ནམས་གྲགས་པ།

༡༽ རྣམ་འགྲེལ་དགོངས་པ་རབ་གསལ།༡༩༩༩ ལོར་བློ་གླིང་དཔེ་མཛོད་ཁང་ནས་པར་

བསྐྲུན་ཞུས།

༡༠༽ མཛད་པ་པོ། ཀུན་མཁྱེན་འཇམ་དབྱངས་བཞད་པ།

སེར་བྱེས་དགེ་བཤེས་བསོད་ནམས་ཆོས་གྲགས།

༡༽ གྲུབ་མཐའ་ཆེན་མོ།༡༩༩༩ ལོར་སྒོ་མང་དཔེ་མཛོད་ཁང་ནས་པར་བསྐྲུན་ཞུས།

༡༡༽ མཛད་པ་པོ། ཡོངས་འཛིན་བྱམས་པ་རྒྱལ་མཚན།

༡༽ ཡོངས་འཛིན་བསྡུས་གྲ།༢༠༠༡ ལོར་སེར་བྱེས་དཔེ་མཛོད་ཁང་ནས་པར་བསྐྲུན་ཞུས།

༢༽ ཡོངས་འཛིན་རྟགས་རིགས།༢༠༠༡ ལོར་སེར་བྱེས་དཔེ་མཛོད་ཁང་ནས་པར་བསྐྲུན་

ཞུས།

༡༢༽ མཛད་པ་པོ། གཉལ་སྟོན་དཔལ་འབྱོར་ལྷུན་གྲུབ།

༡༽ དྲང་ངེས་དཀའ་འགྲེལ།༢༠༠༩ ལོར་སེར་བྱེས་དཔེ་མཛོད་ཁང་ནས་པར་བསྐྲུན་ཞུས།

༡༣༽ མཛད་པ་པོ། རྟ་ནག་དགེ་འདུན་བློ་བཟང་།

༡༽ རྟ་ནག་རྣམ་འགྲེལ།༢༠༠༩ ལོར་བཀྲིས་ལྷུན་དཔེ་མཛོད་ཁང་ནས་པར་བསྐྲུན་ཞུས།

༡༤༽ མཛད་པ་པོ། ལྕང་སྐྱ་རོལ་པའི་རྡོ་རྗེ།

༡༽ གྲུབ་མཐའ་ཐུབ་བསྟན་ལྷུན་པོའི་མཛེས་རྒྱན།༢༠༠༧ ལོར་སྒོ་མང་དཔེ་མཛོད་ཁང་ནས་

པར་བསྐྲུན་ཞུས།

༡༥༽ མཛད་པ་པོ། ཆོས་རྗེ་ངག་དབང་དཔལ་ལྡན།

༡༽ གྲུབ་མཐའ་ཆེན་མོའི་མཆན་འགྲེལ།༢༠༠༦ ལོར་སྒོ་མང་དཔེ་མཛོད་ཁང་ནས་པར་

བསྐྲུན་ཞུས།

མི་ཟད་པ་བརྒྱད་

མི་ཟད་པ་བརྒྱད་ཅུ།

༄༅། །སེམས་བསྐྱེད་ཉེར་གཉིས་དང་དེ་མི་ཟད་པ་བརྒྱད་ཅུ་དང་སྦྱར་བའི་ཚུལ་

དང་ཞར་བྱུང་འཕྲོས་དོན་འགའ་ཞིག་གི་རེའུ་མིག །

དེ་ཡང་མི་ཟད་པ་བརྒྱད་ཅུའི་སྡོམ་ཚིག་ནི། སེམས་བསྐྱེད་བསམ་སྦྱོར་ལྷག་

བསམ་དང་། །ཕ་རོལ་ཕྱིན་དྲུག་ཚད་མེད་དང་། །མངོན་པར་ཤེས་དང་བསྡུ་དངོས་

བཞི། །སོ་སོ་རིག་རྟོན་ཚོགས་དག་དང་། །བྱང་ཆུབ་ཕྱོགས་མཐུན་ཞི་གནས་

སོགས། །གཟུངས་སོགས་ཆོས་ཀྱི་མདོ་བཤད་དང་། །བགྲོད་གཅིག་ལམ་དང་

ཐབས་མཁས་པའོ། །ཞེས་པ་ལྟར་དག་ལྡན་དུ་རྐང་པ་དང་པོར། བསམ་པ་སྦྱོར་བ་

ལྷག་བསམ་དང་། །ཞེས་པ་མ་གཏོགས་གཞན་རྣམས་འདྲ་བ་འོག་ཏུ་འཁོད་པ་ལྟར་

དང་། དེ་བཞིན་དུ་དག་ལྡན་ ༡༣ ལས། དུས་མདའ་དུས་མཚོ་དུས་ལག་པ། །སུམ་

ཅུ་རྩ་བདུན་ལག་རྐང་མཚོ། །བཅུ་ཚན་གཉིས་པའི་ཐ་དད་ཀྱིས། །མི་ཟད་བརྒྱད་ཅུ་

དེ་དག་ཡིན། །ཞེས་སྡོམ་ཚིགས་ཀྱང་བཀོད་ཅིང་མི་ཟད་པ་སོ་སོ་ལ་ནང་ཚན་གྱི་

དབྱེ་བ་དུ་མ་ཡོད་པ་རྣམས་བློ་གྲོས་མི་ཟད་པའི་མདོ་སོགས་ལས་ཤེས་པར་བྱ་

ཞིང་། དུས་མདའ་དུས་མཚོ་ཞེས་སོགས་ཀྱི་དོན་གང་ཞེ་ན། དུས་མདའ་དུས་མཚོ་

དུས་ལག་པ། །སུམ་ཅུ་རྩ་བདུན་རྐང་ལག་མཚོ། །ཞེས་སོགས་ཀྱིས། དུས་མདའ་

ཞེས་སོགས་རིམ་པ་བཞིན་བཞི་དང་ལྔ་དང་བཞི་དང་བཞི་དང་བཞི་དང་གཉིས་དང་

སོ་བདུན་དང་གཉིས་དང་གཉིས་དང་བཞི་བཅས་ཀྱི་མིང་གི་མངོན་བརྗོོད་ཡིན་ལ། 

སེར་བྱེས་དགེ་བཤེས་བསོད་ནམས་ཆོས་གྲགས།

དེ་དག་མི་ཟད་པ་བརྒྱད་ཅུའི་སྡེ་ཚན་ཆ་ཅན་རྣམས་ལ་སྦྱར་དགོས་ཤིང་། དེ་ཡང་

རིམ་པ་བཞིན། ཚད་མེད་བཞི་དང་། མངོན་ཤེས་ལྔ། བསྡུ་དངོས་བཞི། སོ་རིག་

བཞི། རྟོན་པ་བཞི། ཚོགས་གཉིས། བྱང་ཕྱོགས་སོ་བདུན། ཞི་ལྷག་གཉིས། གཟུངས་

སྤོབས་གཉིས། ཆོས་ཀྱི་སྡོམ་བཞི་བཅས་ཆ་ཅན་གྱི་སྡེ་ཚན་བཅུ་པོ་ལ་སྦྱར་ཚུལ་

ཤེས་པར་བྱའོ། །

བཅུ་ཚན་གཉིས་པའི་ཐ་དད་ཀྱིས། །མི་ཟད་བརྒྱད་ཅུ་དེ་དག་ཡིན། །ཞེས་

པའི་དོན་ནི། ཁ་ཅིག །མི་ཟད་པ་ལ་བརྒྱད་ཅུར་ཡོད་པས་དེ་བཅུ་ཚན་དུ་སྡེབ་ན་བཅུ་

ཚན་བརྒྱད་དུ་འགྱུར་ལ། སེམས་བསྐྱེད་ལ་ཉེར་གཉིས་ལས་མེད་པས་དེ་བཅུ་ཚན་

དུ་སྡེབ་ན་བཅུ་ཚན་གཉིས་ལས་མི་འོང་པས་མི་ཟད་པ་བརྒྱད་ཅུ་པོ་དེ་དག་རྣམས་

སེམས་བསྐྱེད་ཉེར་གཉིས་ལ་སྦྱར་ཚུལ་ཇི་ལྟར་ཡིན་ཞེ་ན།

སེམས་བསྐྱེད་ལ་བཅུ་ཚན་དུ་སྡེབ་ན་བཅུ་ཚན་ཐ་དད་པ་གཉིས་ལས་མི་

འོང་པ་བདེན་ཡང་། དེ་རྣམས་མི་ཟད་པ་བརྒྱད་ཅུ་ལ་སྦྱར་ཚུལ་ཡོད་དེ། བརྒྱད་ཅུ་

པོ་དེ་གཞི་མི་ཟད་པ་དང་གྲོགས་མི་ཟད་པ་གཉིས་སུ་འགྱུར་ལ་དང་པོ་སེམས་

བསྐྱེད་མི་ཟད་པ་ནི་གཞི་མི་ཟད་པ་ཡིན་ལ། ལྷག་མ་དོན་དགུ་ནི་གྲོགས་མི་ཟད་པ་

དང་། དེ་ལ་སྡེ་ཚན་ཆ་ཅན་དང་ཡ་ཅན་གཉིས་སུ་ངེས་ཤིང་། ཚད་མེད་བཞི་ནས་

ཆོས་ཀྱི་སྡོམ་བཞིའི་བར་སྡེ་ཚན་ཆ་ཅན་བཅུ་པོ་དེ་རྣམས་རེའུ་མིག་ཏུ་འཁོད་པ་

ལྟར་སེམས་བསྐྱེད་བཅུ་ལ་སྦྱར་ཞིང་། ལྷག་མ་སྡེ་ཚན་ཆ་མེད་དམ་ཡ་ཅན་བཅུ་

གཅིག་པོ་དེ་རྣམས་རེའུ་མིག་ཏུ་འཁོད་པ་ལྟར་ལྷག་མ་སེམས་བསྐྱེད་བཅུ་གཅིག་

པོ་ལ་སྦྱར་དགོས་པ་ཡིན་ནོ། །

མི་ཟད་པ་བརྒྱད་

དེ་ལྟར་མི་ཟད་པ་བརྒྱད་ཅུ་པོ་དེ་སེམས་བསྐྱེད་བཅུ་ཚན་ཐ་དད་པ་གཉིས་

པོ་དེ་དག་ལ་སྦྱར་ཚུལ་དེ་ལྟར་ཡིན་པར་ཤེས་པར་བྱའོ། །ཞེས་པའི་དོན་ནོ། །

འོན་ཀྱང་སེམས་བསྐྱེད་དང་པོ་ལ་གྲོགས་མི་ཟད་པ་སྦྱར་དུ་ཡོད་མེད་

བརྟག་པར་བྱའོ། །

སྐབས་འདིར་མི་ཟད་པ་བརྒྱད་ཅུ་སོ་སོར་ཕྱེ་ཚུལ་གང་། དེ་སེམས་བསྐྱེད་

ཉེར་གཉིས་དང་སྦྱར་ཚུལ་གང་ཞེ་ན། མི་ཟད་པ་བརྒྱད་ཅུ་ནི་སྡོམ་དུ་གསལ་བ་

བཞིན། སེམས་བསྐྱེད་མི་ཟད་པ་ནས་ཐབས་མཁས་མི་ཟད་པའི་བར་བརྒྱད་

ཅུའོ། །དེ་ཡང་དང་པོ་ནི་གཞི་མི་ཟད་པ་དང་། ལྷག་མ་དོན་བདུན་ནི་གྲོགས་མི་ཟད་

པའོ། །དེ་རྣམས་སེམས་བསྐྱེད་ཉེར་གཉིས་དང་སྦྱར་ཚུལ་ནི་ཁོ་བོས་བཀོད་པའི་

རེའུ་མིག་ཏུ་གསལ་བ་བཞིན་དང་། འོན་ཀྱང་འདིར་ཤེས་དགོས་པ་ཞིག་ལ་མི་ཟད་

པ་བརྒྱད་ཅུ་ངོས་འཛིན་ཚུལ་ལ་ཚོགས་གཉིས་དང་ཞི་ལྷག་གཅིག་ཏུ་བགྲངས་ནས་

གཟུངས་ལ་བཞིར་ཕྱེ་ནས་བགྲངས་ཚུལ་ཞིག་འདུག་ཀྱང་འདི་མི་འགྲིགས་པ་སྔར་

གྱི་སྡོམ་དེར་ཤིན་ཏུ་གསལ་ལོ། ། 

མི་ཟད་པ་བརྒྱད་ཅུ་སེམས་བསྐྱེད་ཉེར་གཉིས་ལ་སྦྱར་ཚུལ་ཡང་། བསྡུ་བྱ་

སྡུད་བྱེད་དང་། ཟིན་བྱ་ཟིན་བྱེད། གྲོགས་དང་གྲོགས་ཅན་རྣམས་ལ་ཕན་ཚུན་ཐ་དད་

དུ་མི་དགོས་པར་བསམ་ན་མི་ཟད་པ་བརྒྱད་ཅུའི་དང་པོ་སེམས་བསྐྱེད་མི་ཟད་པ་དེ་

སེམས་བསྐྱེད་ཉེར་གཉིས་ཀྱི་དང་པོ་ལ་སྦྱར་ནས་བལྟ་བདེའི་ཆེད་རེའུ་མིག་ཏུ་

བཀོད་ཡོད་ཀྱང་། འགའ་ཞིག་འདི་མི་འཐད་དེ། མི་ཟད་པའི་དང་པོ་སེམས་བསྐྱེད་

མི་ཟད་པ་ནི་ཁྱད་གཞིའམ་སྦྱར་སའི་སེམས་བསྐྱེད་ཉེར་གཉིས་ལ་འཇོག་དགོས་

སེར་བྱེས་དགེ་བཤེས་བསོད་ནམས་ཆོས་གྲགས།

ཤིང་། དེ་གཞིར་བྱས་ནས་བསམ་པ་མི་ཟད་པ་ནས་བཟུང་ཐབས་མཁས་མི་ཟད་

པའི་བར་ལྷག་མ་དོན་དགུ་དེ་གྲོགས་སུ་སྦྱར་དགོས་སོ་ཞེས་དང་། གཞན་ཡང་ཉི་

ཁྲི་དག་ལྡན་དཔེ་རིང་ཤོག་ངོས་ ༡༢ རྒྱབ་གཟིགས་ན། བསམ་པ་སྦྱོར་བ་ལྷག་

བསམ་དང་། །ཕ་རོལ་ཕྱིན་དྲུག་ཚད་མེད་དང་། །མངོན་པར་ཤེས་དང་བསྡུ་དངོས་

བཞི། །སོ་སོ་རིག་རྟོན་ཚོགས་དག་དང་། །བྱང་ཆུབ་ཕྱོགས་མཐུན་ཞི་གནས་

སོགས། །གཟུངས་སོགས་ཆོས་ཀྱི་མདོ་བཤད་དང་། །བགྲོད་གཅིག་ལམ་དང་

ཐབས་མཁས་པའོ། །ཞེས་བཤད་དེ་དང་པོ་སེམས་བསྐྱེད་པ་ལས་གཞན་པ་ནི་

གྲོགས་འདི་དག་དང་གོ་རིམ་བཞིན་དུ་ལྡན་པ་ཡིན་ཏེ། འཕགས་པ་བློ་གྲོས་མི་ཟད་

པའི་མདོ་ལས་མི་ཟད་པ་བརྒྱད་ཅུ་གསུངས་ཏེ་དེ་ཡང་སེམས་བསྐྱེད་པ་ཉི་ཤུ་རྩ་

གཉིས་ཀྱིས་འགྲེལ་ཏོ། །ཞེས་སོགས་གསུངས་པ་དང་།

ཡང་བརྒྱད་སྟོང་པའི་དཀའ་འགྲེལ་སྙིང་པོ་མཆོག་དཔེ་རིང་ཤོག་ངོས་ ༢༤ 

རྒྱབ་གཟིགས་ན། འཕགས་པ་བློ་གྲོས་མི་ཟད་པའི་མདོ་ལས། ཐམས་ཅད་གོ་རིམ་

བཞིན་དུ་མི་ཟད་པ་བརྒྱད་ཅུར་བརྗོད་དེ། དེ་དང་པོ་ནི་སེམས་བསྐྱེད་པ་ཉིད་

དོ། །ལྷག་མ་ནི་དེའི་གྲོགས་ཏེ། སྦྱོར་བ་དང་བསམ་པ་ལ་སོགས་པ་སྣ་ཚོགས་

པའོ། །དང་པོའི་སེམས་བསྐྱེད་པ་ནི་གཞི་མི་ཟད་པ་སྟེ། སྦྱོར་བ་མི་ཟད་པ་ནས་

ཐབས་མཁས་མི་ཟད་པའི་བར་དུའོ་ཞེས་གསུངས་པ་ནི་ལེགས་པར་བཤད་

པའོ། །གཞན་ཡང་། སྐབས་འདིར་མཁྱེན་དགོས་པ་ཞིག་ལ། མི་ཟད་པ་བརྒྱད་ཅུའི་

ནང་ཚན་ཡིན་ལ་གྲོགས་འདུན་སོགས་ཉེར་གཉིས་ཀྱི་ནང་ཚན་མ་ཡིན་པའི་མུ་དང་། 

གྲོགས་འདུན་སོགས་ཉེར་གཉིས་ཀྱི་ནང་ཚན་ཡིན་ལ་མི་ཟད་པ་བརྒྱད་ཅུའི་ནང་

མི་ཟད་པ་བརྒྱད་

ཚན་མ་ཡིན་པའི་མུ་དང་། དེ་གཉིས་ཀའི་ནང་ཚན་ཡིན་པའི་མུ་དང་། དེ་གཉིས་ཀ་

མིན་པའི་མུ་བཅས་མུ་བཞི་བརྩི་ཚུལ་ཤེས་དགོས་ལ། དེ་ཡང་དང་པོ་བརྒྱད་ཅུའི་

ནང་ཚན་ཡིན་ལ་ཉེར་གཉིས་ནང་ཚན་མིན་པའི་མུ་ནི། སེམས་བསྐྱེད། ཚད་མེད་

བཞི། བསྡུ་དངོས་བཞི། སོ་རིག་བཞི། རྟོན་པ་བཞི་བཅས་རིགས་བཞི་དང་། གཉིས་

པ་ཉེར་གཉིས་ཀྱི་ནང་ཚན་ཡིན་ལ་བརྒྱད་ཅུའི་ནང་ཚན་མ་ཡིན་པའི་མུ་ནི། འདུན་

པ་དང་། སྨོན་ལམ་དངང་། སྟོབས་དང་། ཡེ་ཤེས་དང་། ཆོས་སྐུ་བཅས་རིགས་ལྔ་

དང་། གསུམ་པ་གཉིས་ཀ་ཡིན་པའི་མུ་ནི། བསམ་པ་དང་། ལྷག་བསམ་དང་། སྦྱོར་

བ་དང་། སྦྱིན་པ་དང་། ཚུལ་ཁྲིམས་དང་། བཟོད་པ་དང་། བརྩོན་འགྲུས་དང་། 

བསམ་གཏན་དང་། ཤེས་རབ་དང་། ཐབས་མཁས་དང་། མངོན་ཤེས་དང་། ཚོགས་

གཉིས་དང་། བྱང་ཕྱོགས་སོ་བདུན་དང་། ཞི་ལྷག་གཉིས་དང་། གཟུངས་སྤོབས་

གཉིས་དང་། ཆོས་ཀྱི་སྡོམ་བཞི་དང་། བགྲོད་པ་གཅིག་པའི་ལམ་བཅས་རིགས་བཅུ་

བདུན་དུ་ཡོད་ལ། བཞི་པ་གཉིས་ཀ་མིན་པའི་མུ་ནི་ཤེས་སླའོ། །

དེ་ལྟར་མི་ཟད་པ་བརྒྱད་ཅུ་དང་། རྒྱན་ལས་གསུངས་པའི་གྲོགས་ཉེར་

གཉིས་ཀྱི་ཕན་ཚུན་ཐུན་མོང་མ་ཡིན་པའི་མུ་རྣམས་མ་གཏོགས་ཐུན་མོང་དུ་ཡོད་

པའི་མུ་རྣམས་ཕལ་ཆེ་སོ་སོའི་དྲང་ཐད་དུ་སྦྱར་ཡོད་ཅིང་། ཐད་ཀར་མ་སྦྱར་བ་ནི། 

མི་ཟད་པ་བརྒྱད་ཅུའི་སྦྱོར་བ་ནི་སེམས་བསྐྱེད་གསུམ་པ་ལ་སྦྱར་ཞིང་། རྒྱན་ལས་

གསུངས་པའི་གྲོགས་ཉེར་གཉིས་ཀྱི་སྦྱོར་བ་ནི་སེམས་བསྐྱེད་བཞི་པ་ལ་སྦྱར་བའི་

ཁྱད་པར་གང་ཡོད་དང་། མི་ཟད་པ་བརྒྱད་ཅུའི་ལྷག་བསམ་ནི་སེམས་བསྐྱེད་བཞི་

ལ་སྦྱར་ཞིང་། ཉེར་གཉིས་ནང་ཚན་གྱི་ལྷག་བསམ་ནི་སེམས་བསྐྱེད་གསུམ་པ་ལ་



  146  

སེར་བྱེས་དགེ་བཤེས་བསོད་ནམས་ཆོས་གྲགས།

སྦྱར་བའི་ཁྱད་པར་གང་ཡོད་དང་། ཡང་མི་ཟད་པའི་མངོན་ཤེས་ལྔ་སེམས་བསྐྱེད་

བཅུ་གཉིས་པ་དང་། ཉེར་གཉིས་མངོན་ཤེས་སེམས་བསྐྱེད་བཅུ་བཞི་པ་ལ་སྦྱར་

བའི་ཁྱད་པར་དང་། ཡང་མི་ཟད་པའི་ཐབས་མཁས་སེམས་བསྐྱེད་ཉེར་གཉིས་པ་

དང་། ཉེར་གཉིས་ཀྱི་ཐབས་མཁས་སེམས་བསྐྱེད་བཅུ་གཅིག་པ་ལ་སྦྱར་བའི་ཁྱད་

པར་གང་ཡིན་ཞེ་ན། དེ་ལ་དང་པོ་གཉིས་ཀྱི་ལན་ནི། གསེར་ཕྲེང་ལས། རྒྱན་ལས་

སྦྱོར་བ་དང་ལྡན་པ་ཟླ་བ་དང་། ལྷག་བསམ་དང་ལྡན་པ་མེ་ལྟ་བུར་གོ་བཟློག་སྟེ་

བཤད་པ་ནི། གཉིས་ཀ་ཡང་ཚོགས་སྦྱོར་གཉིས་ཀར་འབྱུང་བ་ཤེས་པར་

བྱའོ། །ཞེས་གསུངས་སོ། །

དེ་ལྟར་ན་སྤྱིར་སེམས་བསྐྱེད་ལ་འདུན་ལྡན་སེམས་བསྐྱེད་ཀྱིས་ཁྱབ་ཅིང་། 

རྒྱན་གྱི་དངོས་བསྟན་གྱི་འདུན་ལྡན་སེམས་བསྐྱེད་ཡིན་ན་ཚོགས་ལམ་ཁོ་ན་ལ་

སྦྱར་དགོས་པ་དེ་བཞིན་དུ་རྒྱན་གྱི་དངོས་བསྟན་གྱིས་སྦྱོར་བ་དང་ལྡན་པའི་མེ་ལྟ་

བུའི་སེམས་བསྐྱེད་སྦྱོར་ལམ་ཡན་ཆད་དང་། སྤྱིར་སྦྱོར་བ་དང་ལྡན་པའི་མེ་ལྟ་བུ་

ཚོགས་ལམ་ནས་ཀྱང་ཡོད་དོ། །དཔེ་གཞན་ཡང་རྒྱན་གྱི་དངོས་བསྟན་གྱི་སྤྲིན་ལྟ་

བུའི་སེམས་བསྐྱེད་སངས་རྒྱས་ཁོ་ན་དང་སྦྱར་ཡང་། སྤྱིར་སྤྲིན་ལྟ་བུའི་སེམས་

བསྐྱེད་ཚོགས་ལམ་ནས་ཡོད་དེ། མདོ་སྡེ་རྒྱན་ལས། རྒྱལ་སྲས་རྣམས་ཀྱི་སེམས་

བསྐྱེད་ནི། །སྤྲིན་དང་འདྲ་བ་ཉིད་དུ་རིགས། །ཞེས་པ་དང་འདྲ་ལ། དེ་བཞིན་དུ་སྔར་

གྱི་དྭོགས་པ་ཕྱི་མ་གཉིས་ལའང་རིགས་འདྲ་བྱེད་ཆོག་མིན་དཔྱད་པར་བྱ་ཞིང་། 

གུང་ཐང་བློ་གྲོས་ཀྱི་འགྲེལ་བ་དོན་གསལ་མཆན་འགྲེལ་ལས། མི་ཟད་པ་བརྒྱད་

ཅུའི་ནང་གི་སྦྱོར་བ་དང་ལྡན་པའི་དེ་ཚོགས་ལམ་ན་ཡོད་པས་ཡིན་གྱི་སྤྱིར་སྦྱོར་བ་

མི་ཟད་པ་བརྒྱད་

དང་ལྡན་པ་སྦྱོར་ལམ་ནས་འཇོག་སྟེ། མི་ཟད་པ་བརྒྱད་ཅུའི་ནང་གི་མངོན་ཤེས་དང་

ལྡན་པ་ས་བརྒྱད་པར་ཡོད་ཀྱང་། སྤྱིར་དེ་ས་བཅུ་པ་ནས་འཇོག་པ་བཞིན་ཡིན་པའི་

ཕྱིར་རོ། །ཞེས་གསུངས་སོ། །

དེ་ལྟར་སེམས་བསྐྱེད་ཉེར་གཉིས་ཀྱི་ས་མཚམས་དང་། དཔེ་གྲོགས་ཆོས་

མཐུན་ཞར་བྱུང་འཕྲོས་དོན་འགའ་ཞིག་བཀོད་པའི་ཤོག་བྱང་འདི་ནི་སེར་བྱེས་ལྡན་

མ་ལྷ་རམས་པ་བསོད་ནམས་ཆོས་གྲགས་ཞེས་བྱ་བས། ཕྱི་ལོ་ ༢༠༠༩ ལོའི་ཟླ་

ཚེས་བཟང་པོ་ལ་བྲིས་པ་འདིས་ཀྱང་ཀུན་ལ་ཕན་ཐོགས་པར་གྱུར་ཅིག། །།

ལུང་འདྲེན་ཕྱག་དཔེ་མཚན།

༡༽ མཛད་པ་པོ། སློབ་དཔོན་ཤནྟི་པ།

༡༽ ཉི་ཁྲི་དག་ལྡན།རྙིང་མའི་དཔེ་གཟུགས།

༢༽ བརྒྱད་སྟོང་དཀའ་འགྲེལ་སྙིང་པོ་མཆོག །རྙིང་མའི་དཔེ་གཟུགས།

